
Аалы

Басмачылардын күүгүмдө айылды басып киргени андагыларга капысынан болуп калды. Ошол учурда Барпы акын эч нерседен капарсыз атынын тизгинин бош таштап беймарал бастырып келе жаткан эле. Карп-күрп чыга калышкан үй-төрт басмачы тегеректеп алышып, кызыл камчыга салганда азиз акындын заманасы куурулду.

- Кана, басмачыны шылдыңдап ырдабайсыңбы? Кайда сенин өкүмөтүң? Келип көрсүнчү?

- Ээ көр, ажалың жетти, келмеңди айт.

- Кызылдар келбей койбойт. Адебиңди бербей койбойт.

- Алып жөнөгүлө! Көрдүн көзүнө  кызылдарын көрсөтөлү. Кызыл-дар дейт тура!

Айылдын алдындагы кургак сайды акындын атын камчылап, кубалап жөнөштү.

- Аттан түш! – Бири акынды төбө талаштыра басып алды.

Барпы жерге түшөөрү менен бири көмөлөтө тепти, туш-туштан дүпө-дүп.

Нарыдан бул басмачыларга кокустан кошулуп калган, эл кадырлаган акынды жанындай көргөн Баймурат өнтөлөй келип:

- Жан соога, баатырлар, өлтүрбөгүлө. Артында калар туяк жок бечаранын, - деп ортого түштү. Баймурат  арага түшкөндө тепки токтолуп, Барпы сендиректеп араң турду. “Буларга  Шады корбашы катуу табыштаса керек. Анын түрмөгө  түшүп чыгып, өзүндөй ууру-бөрүнү топтоп алып, өзөндөгү токойду мекендеп, элди карактап,торпок-танаасын жетелей качканын, Совет бийлигине каршы экенин  шылдыңдаган элем. Булар соо койбосу анык.  Кудайдын башка салганын көрөөрмүн” – дегеной жылт этти.

- Кана, жетелеп жөнөгүлө!

- Ой баатырлар, жан соога, бечараны тим койгула, артында калаар уул жок.

- Мындайды өрт өчкөндөй кылабыз! – Үчөө жетелеп барып, чепкенин бири чечтирип алды.  Бири өтүгүн алмакка жармашты. Мына шилтеп жиберчүдөй  кылычын бийиктете көтөрүп, ат үстүндө бирөө турду.

Ушул убакта кырдан мылтык удаа-удаа тарсылдап, басмачылардын үрөйүн учурду. Өтүккө жармашкан басмачынын селдейе түшкөнүн Барпы сезип, өчүп бараткан үмүтү кайра жангандай болду.

- Ураа, ура-а! – деген кыйкырык айлананы жаңыртты. Күүгүм талаш карагерин  алкынта чаап, кылычын булгалап, алды жакта келе жаткан Темирбай  качып баратып, бура тарта калган боз атчан менен чабыша кетти.  Эки-үч курдай кылычтар караңгыда от чагылышып жарк-журк этип барып, боз атчан жалп эте кулады. Качкындар узап барат.

Темирбай айгай салат:

- Алдынан тоскула! – Басмачылар качып да, атып да баратты. 

- Ураа – ураа – деген айгай  басмачылардын кутун учурду. 

Акын атына минип, табасы кана өзү менен өзү сүйлөнөт.

- Кызылдарың кана деп коёт, арсыздар. Мына сага... Кызылдар сары изиңе чөп салып, тилегиңди соолтот.

Мылтыктын үнү алыстан-алыстан анда-санда гана угулуп жатты. Бул айылда жашагандар атышкандагы ок киши тандабайт, бирин-эки кишибизди мандем кылып кетпесе болду деп, бала-бакырасын үйлөрүнө жашырып отурушкан эле, коркунуч алыстаган сайын опкоолжуган  жүрөктөрү жай алды.  Басмачылар туш-тушка качканда отряд артына сүрө түшүп, айрымын колго түшүрүп, кай бирин жер каптырды. 

Таң сүрө ыктыярдуулар чарчап-чаалыгып, домканага жетип жыгылышты.

*   *   *

Күн нуру адырмак тоолорго тегиз  чачырап, жашыл ыраңды ого бетер суктанарлык асемдеген кыязда жаздын ажарын арттырып тургансыйт. Айрыкча быйылкы жаз нары коогалуу, нары дүрбөлөңчүл келип, жеңиш менен аяктады. Дыйкан жаз ык салгандан бери торгойдон мурда дабыш салып, жер-эне менен алек. Не дегенде жер-суу төңкөрүшү калайык-калкты бакытка чулгаган жаңырык салды:

- Эй, кара таман кедей, мындан ары  жер, суу сеники, көтөр  башыңды, адал эмгегиң менен арттырып  ал багыңды! Карап жатпа!

Дал ошол  төңкөрүшкө каршы басмачылар ала жаздан баштап, айрым коммунисттерди өлтүрүп, бул аймакты басып алабыз деп Шады корбашынын колу чабуулдап турду. Темирбай баштаган ыктыярдуу отряддар Кызыл Аскерлер менен бириге желденген желдеттерди жер менен жексен этти. Алар кечөө күн-түн дебей күрөш өртүндө болушуп таң атаар алдында гана Домканага күп жыгылышкан.  Кыйкас ушул маалда кыштак башынан  күйүгө жарышкан  үч бала түз эле Домканага келип бир тийишти. А дээрге  алдары жок, чарчашкан, бирок жүздөрүн күлкү чайыган, кооптоно караган күзөтчү мылтыгын  ийнинен копшоп коюп, таңдана карап калды. Кетирекей тиш, келтек мурундуу, саал ноочо тартканы:

- Командир байке, Темирбай абам барбы?

- Бар, жөн жайбы?

Жыртык кемселчен, башында эскилиги жеткен допу, чолок багелектен чор баскан буту көрүнүп турган, кетирекей тиштүү кара торусу: 

- Сүйүнчү айтмак элем, - деди иймене.

Жоокер боюн түзөп, ак жуумал жүзүнө нур чайып, кайыш курун кармалап туруп:

- Сүйүнчү дейсиңерби? Оозуң жакшы тура.

- Ооба... Балдар аптыга жооп  кайрышты.

- Энебиз эркек төрөдү.

- Ох-оо, бешик боосу бек болсун, жаңы доордун сакчысы төрөлгөн тура... Сүйүнчүңөрдү беребиз. Ушундай күтүп  тургула!, - деп алиги орто бойлуу жаагы шимилген, балдарды  жылуу ырайда тосмологон жоокер дарбазадан кол жаңсап чакырып, аяр дабыш салды:

- Жолдош командир! Аа-а жолдош!

Эмне дейсиң дегендей башын экчеди.

Тээ нарыдан жаңы гана көз жыртып, катар-катары менен бүкүлү бойдон уктап жаткан ыктыярдуу аскерлердин арасынан суурулуп чыгып, дене боюн ойготуп алмакка анча-мынча көнүгүү ойноп жаткан он башы бирдемеден шек санаган кыязда салмактана басып келди. 

- Ассалоому алейкум!

- Алейкума ассалам, - деп он башы шадылуу колу менен сакчынын колун кысканда

- Сүйүнчү, аба, эркек балалуу болупсуз, - деди  жүзүн нурлантып.

Такай калбаат тартып, оңойлук менен үндөбөй турган командирдин калың каштары тикийе түшүп, ак жуумал дидары күлүмсүрөп, көзү учкунданып, дабышы дирил какты:

- Болсун, үкөм, болсун берейин. Сүйүнчүлөп бирөөлөр келдиби?

- Үч бала келди. Сыртта турушат.

Командир ай-уйга келбей, үстү башын саал-паал чойгулаган болуп, башын какайта чоң дарбазадан өтө бергенде үч бала алдынан утурлап:

- Аба, сүйүнчү, энем эркек төрөдү, -деди  тигил экөөнөн саал кырдуу көрүнгөнү.

- Айланайын, берекелерим, - деп алардын ар бирин  кош колдоп көтөрүп, бооруна кысып жыттап-жыттап алды.

- Атайлап жүгүрүп келишкен тура. Ар бириңе бирден улак энчилеп берем, - деп бажыраңдап, көзүнүн кычыктарын жылтыратып, демиге үн катат. Анан кетирекей мурун баланы сол капталына ыктап:

- Айланайындар, жанымда тыйын-тыпыр жок эле. Түн бою басмачылар менен салгылашып жүрдүк. Алар Совет бийлигин орнотпойбуз, кедейлерди  мурдагыдай кулча жумшап, жерибизди кайра тартып алабыз деп жатышат. Бизге Кызыл Аскер тирек болуп, Шады корбашынын колун жапырып салышты. Алар безе качты. Бирок  алардын тууган-уруктары бар, биздин каерде экенибизди кабарлап, тамак-аш жеткирип турушат. Силер дагы  эртең эле эр жетип, Кызыл Аскердин катарына кошулуп, чек кайтарып, эл коргойсуңар. Акча берип алдап, Домканада кимдер бар, ыктыярдуу отряддын үйлөрү кайда  деп сурап келсе: “Билбейм” дегиле. Мыкаачылар түн бою жортуп, мал уурдап, бей-бечараларды  коркутуп, кыз-келиндерди ала качып жатышат, сак болгула, шектүүлөрүн байкап калсаңар Домканага  кабар салгыла, - деп сөзүн бүтүрүп, боюн түзөп:

- Эми баргыла, ыракмат, канаттарым, - деп бажырая күлүп, аскердик салтка салып, алардын ар бири менен  кол кысышып кош айтышты. Мыйтыйган колдорун кысып койгондо ар бир жаш жүрөк дүрмөттөлгөндөй, алар дагы Кызыл Аскердин катарына илингендей сезим тула боюн жалын серпилтти; кыялын ташкындатып, асманга канатсыз учурду.

Береги жети-сегиз жаш чамасындагы балдар сүйүнчү айтмакка келген Домкана Совет бийлиги орногон соң басмачыларга каршы күрөшкө көмөк этмекке Биринчи Татар бригадасы келген. Нак ошол  жыйырманчы жылдары үй-жайы жок кишилерге тамдар салынган. Кай-кай жерде аскерлерге жайлар курулган. Ал эми береги узатасынан  курулган көп бөлмөлүү там аскерлердин жатаканасына ылайыкталып тургузулган. Атканасы өзүнчө, курал-жарактарын, азык-түлүктөрүн сактай турган жайлар өзүнчө эле. Эл аны өз тилине ылайыктап Домкана аташкан.
Дал ошол жыйырманчы жылдары байлардын, көпөстөрдүн ашыкча эгини, малы, соко шаймандары алынып, колунда жок кембагалдарга берилгенде Барпынын маңдайы жарык айыл-айылды кыдырып ырдаган эле:

Өңкөй турган кембагал

Өгүздүү болуп каласың,

Жетинбеген кембагал

Жердүү болуп каласың,

Алы кеткен кембагал

Аттуу болуп каласың,

Ачка жүргөн кембагал

Аштуу болуп каласың,

Каныңды соргон байларга

Эми даңктуу болуп каласың...

Өң жаштар, ышкыбоздор бул ырды ооздон оозго алып, аймактын аяк-башына жел менен кошо таратышкан. Оо, ошол кездеги кедей-кембагалдардын дымагы артып, кайраты ташкындап турган учур эле. Коммунистке катталып, ыктыярдуу отрядга өткөндөрдү айтпа. Ар бири өкмөттүн нак кишиси болуп, дедек атып, кат-сабатын ачышып, айтор жаңы доордун каалгасы   кенен ачылган. Ошондо Темирбай ири алдыда  иниси Ашырбайды шерик этип, санаалаштарын топтоп, жер коом шериктигин ачкан. Беш-алты  кожолук кошула калып, энчисине тийген жерди айдап, эгин эгишкен. Аларды көрүп, быйылкы жыйырма үчүнчү жылдын жазында беш-алты  дыйкан топтору иргелип чыга келишкен.

Темирбай коммунистке өтүп, он башы болуп, аскерче кийинип, беш атар мылтык асынганы: “Кара таман кедейге калыс заман келет деген ушул”, - деп калк камына  карамы артты.

Мезгил агымында  калк өмүрү менен доор сели жуурулушуп, өзөнгө  куйган дарыя сымалданат. Дал ошол учурдагы адамдардын жашоо-тирлиги, ой санаасы, максаты жана өлкөсүнө сарптаган өмүрү – доор күзгүсү делинет. Доорго татымдуу эмгек эткендерден  нарк жана  салт калат эмеспи.

... Сакчылар алмашкан маалда ноочо келген, көгүлтүр көз офицер ыктыярдуулардын  башын курап түнкү чабуулду  корутундулап, ага баа берип жаткан эле. Картаны жайып коюп, сөзгө кирди:

- Нышанбаев отряды чектелген убактан мурда  озунуп чабуулга өттү. Басмачылар дароо  сезип, качып жөнөдү.  Биримкулов отряды душманды  пулемет менен тосо албай, кылыч менен чабышууга өттү. Ошентип көбүн качырып койдук. Артынан кууган отрядга көмөкчү күч жиберели, - деп эки жагына алмай-термей  көз жиберип: “Кимиңер баатырсыңар?” дегендей суроолуу жүзүн тосту.

Четте  олтурган, жупуну  кийинип, көзгө кунук көрүнгөн, орто бойлуу жигит: 

- Жолдош командир, түндөгү чабуулда биз атактуу азиз акын Барпы Алыкуловду өлүмдөн алып калдык. Болбосо сайга жетелеп барган  басмачылар тындым этип коймок. Пулеметтун огуна караганда акындын ар бир сөзү душманды да, ага кубана карап, колтук ачкандарды кошо мерт кылат, - деди ою үстөм чыккандай тегерегине  короздонгон кыязда көз жиберди.

- Туура айттың, жолдош Кимсанов, ал акындын ырларын биз далай эшиткен элек. Жаңылбасам Темирбай минтип айткан:

Кол салган душман тура албай

Артын көздөй качкан күн...

Душмандарга - арман күн

Советтерге  - дарман күн.

- Ап, бали, - деп жоон жолпусунан келген Тешебай алкан чаап жибергенде башкалар да баш уруна кошулуп кетти.

- Кыргыздын түшүн жоруйт тура биздин командир, - деп топ арасынан бирөө дабыштады.  Командир Харисов боюн түзөй берип дегени бул:

- Жолдоштор, большевиктер партиясынын Борбордук комитети Туркестан автономиялуу обласка жөнөй тургандарга атайын көрсөтмө берген. Ал мындай: “Ар бир  командир  кайсы улутка барса ошол элдин тилин, үрп адатын билгендей болсун” деген жарлык чыгарылган. Биз татарлар, ногой, башкыр, өзбек, кыргыз, казак баары түрк тилдүү калкпыз. Бизге тилмечтин кереги жок. Биз боордош элбиз... 

Харисов орус мисалдуу, кырктар чамасы дегендей куракта, көзү көк, куйкум сары, чап жаак, кырдач мурун катиңки тарткан, ийкемдүү офицер. Граждандык согушка катышканын аңгемелеп бергени бар. Нары шайыр, нары өзүнө катаал, өзгөчө жумшак көрүнгөн командир тыныга келгенде:

- Жолдош командир, Ысмаилов Темирбай досуңуз эркек балалуу болуптур, - деди жоокерлерди күлдүрүп жүрчү Жоробай ырсая күлүп.

- Бешик бооңуз бек болсун, дос, куттуктайм. Совет доорунун сакчыларынан болот экен. Кана колуңду бер, деп Темирбайды бооруна тартып, төштөшө оң колу менен далысын таптагылады.  – Уулуң өмүрлүү, өзүндөй барбалактап төгүлүп-чачылып турган, социализм курган адамдардан болсун! 

- Ыракмат, - деп Темирбай көзүнүн кычыктарын суулантып, алкаарга сөз таба албай мукактанат. 

Демейде деле тилинен чаң чыкпаган, кептин куйругун үзгөн өндөнүп, маалкаткансып сүйлөгөн мүнөзүн командир билип калган. Ошол себептен ага эл алдында чыгып сүйлөй турган, адамдардын ички сырын тартып, таалим-тарбия  берер иш жагдайында милдеттерди тагат. Көбүнчө адамдарды уюштура билип, ар бирине назар оодарып, жакшы сапаттарын баалап, кемчилигин айтаарда көпчүлүктөн ээндетип алып, жан тарткан ырайда айтышты үйрөтөт.  Харисов өзү Москвадан келген. Орусча газеталарды такай окуп, күнүнө бир маал саясий маалымат берет.

Большевиктик партия командирлерди бир айлык курстардан өткөрүп, педагогика  жана психология, философия, экономика сабактарынан дарс окуп, ар тараптан көмөк этишке аздыр-көптүр баш тоголоткон.

Революция маалында ашкан билими болбогондор, кат сабаты жоюлбаган акыйкатчыл адамдардын коомдук аң-сезими жогорулап, эл тагдырына  күйүп-бышты. Андайда ар бир адамдан жан дүйнөсү жалпыга таалим болду.

- Жолдош командир, досуңуз жентек берсин, - деп Жоробай сол колун сыраңдатып, арсалаңдап болбойт.

Командирдин  саргыч иреңи кубула түштү.

- Жолдоштор, сиздерден өтүнө турган бир иш – эскинин  салтына салып, өтө эле чыгым боло бербеңиздер.  Ачарчылык, каатчылык бир жагынан кыстаса, басмачылар капыстан качырып кирип, мал-жанга залал келтирип жатат. Бул жагын да ойлогула. Эми силер элди басмачыдан  эле коргобой эски жарамсыз салттан, караңгылыктан алып чыгып, жаңы турмушка үндөгүлө. Илим-билим, маданият жана агартуу жагын, өзгөчө балдарды тарбиялоону унутсак келечек коомду кура албай калабыз, - деп оң колун бийик сермеди. 

Жоокерлер келерки иштердин максатын болжолдоп туруп, жай-жайына тарап кетишти.

II

Ыктыярдуулар эки-экиден айыл-айылга тарашты. Темирбай сары тору атына минип жатып, ичинен кудайга жалынат. 

- Кудай ушул көзгө көрүнгөн жаманымдын боосун бек кылгыдайсың. 

Санаа дегениң сапырылып алса, асман айга алып учту дей бер. Ушул  эле  Темирбайдын Ырысы көптү төрөдү. Бирок тагдыр бирин да калтырбады. Кара торусунан келген, катуу ишке камбыл, эл айткандай  керки-чоту колунда;  бал татыган кермек даамдуу сөзү оозунда; тагдырдын бергенине сүйүнбөгөн, алганына күйүнбөгөн; катаал күндө кабак-кашы түйүлбөгөн зайыптын бири. Деги ошондой зайыптар таш түшкөн жеринде оор болуп, чагылган оту урса да ордунан оодарылып койбойт; акыры “ошол жердин алтын ташы”  деген атка конгон; орою актан жаралган уул-кызды тапкан; намыс антын акыретке дейре каткан ошолор го.  Андайлар жоктон май көл, сүт көл этип, айыл-апа башын кураган, баскан изинен  ырыс-ыйман булаган; сыртка чыгып эрдин ишин, үйгө кирип аялдын оокатын жылдырган; ак жайыл көрпө атанган да – Ырыстар.  Ай, жылдап айнек күзгүгө каранбай, дилинде, абийириндеги күзгүнү түздөп, эл көзүнө акылман-сулуу атанган да – Ырысжандар. Ошол себептен Темирбай  чоң үй, чоң казан атанып, ким болбосун дасторконунан  даам татпай, ак бата айтпай кайткан жан болгон эмес. Экөөлөп алмай-термей тер агыза эмгек эткендиктен жер-эне ийип берет, эчкиси эгиздейт, чырпык-талы сегиздейт, ошентип кедейлиги билинбейт. Көптү төрөп, бирок  жүрөгү саал үшүй түшкөн эне күн-түн кудайдан зарлап тилегени – табылган наристенин эсендиги. Ырым этип, суук көзгө көзүктүрбөй, балалуу-чакалуу бабыраган үйгө да “сатып” көрдү. Жентекти ошол “сатып алгандар” жегизет; элге “жаман уулдуу болдук” дегизет. Айыл-апага уу-дуу эттирбей, астыртан ырым-жырымына  аттанып түшкөн колу эмсек, ким болбосун жүрөгүн төшөп, эмдеп-домдоп жиберген акылман-энелер наристени бапестеди. Андай күндөрдө Темирбай да жалгыздап, кетменин колунан түшүрбөй, эгин камында. Ырас, буларга соко тийген, кабырга туугандарга өгүз, Ашырбай инисине ат, айтор андан-мындан кураштырып, кош чыгарышты. Бир топ, бир топтору биригип, Өктөбүр берген ырыс-таалайга көөлгүп, кыйкас  маалында, жердин чыгы кургай элегинде тукумун чачып калбаса, түшүм кайда.  Баса, топтошуп, ынтымак курашып, жер жырткандарга үрөн таратып жатканы жарды-жалчыны бакытка бөлөгөндөй туюлду. Албетте, таптакыр бекер эмес, күзгү түшүмдөн өлчөмдүү үлүшүн кайрып бермей.

- Мындай заманды көргөзгөн Иленинге ыракмат, жер алган кедей салык төлөбөйт тура, ирденип алгыла деген тура, - деп Жоробай  дөң тараптан жар-жар эте заңкылдайт.

Айтор, кайсы бир күнү  кантон тараптан  каттаган  уполномочин:

- Жолдош Жоробай, Сиз дөбөгө жакын турат экенсиз. Темирбай, Ашырбай, Матилер болуп, күнүгө болгон окуядан маалымдап турасыңар. Эки-үч күндө бир жаңы кабарды  Домканага канткомдон жеткирип турушат, - деп табыштаган.

Ошондон баштап орто бойлуу, ким болбосун тил табышып, сырлашып кетмей адаты бар, алып-учуп турган, оокатына тың Жоробай беймаал, айыл ичи магдырап турган учурда, мына-мына малды бадага кошобуз деп күтүнгөн учурда дабышын күчөтөт:

- Кадырлуу жолдоштор!, - деп баштайт. Кантон тараптан келгендер “жолдош” деген сөздү такай айтып, ошол сөз аркылуу маданияттын, жаңылыктын желин соктургандай сезимге бөлөшөт.  Ооба, “жолдош” деген сөз нары ийкемдүү, нары адамды бойго тартып, улуу-кичүүнү да, кызматкер менен кара таман кедейди да тегиз урматтаган маани туйгузат.

- Кадырлуу жолдоштор, кечөө Жалал-Абаддын өзүнө трактор келди. Эки сокосу бар, өзү жүрөт, жер айдайт. Андай трактор бизге да келет, жашасын Совет өкмөтү!,  - деп айтып коюп, айланага кулак түруп калат.  Ошол кезде  бул чөлкөм эми гана жаңы турмуштун алгачкы нуруна балкып тургандай, ошону ири алдыда өзү гана сезип жаткандай дымактанат.

- Ээ, деги ушунун айкырыгынан  жадап бүттум. Баланы ойготпогой эле, - деп, Ырыс капааттанат. Таңкы уйкуда наристе  уктаса деп көксөйт. Бирок уулунун ойгоноор маалы болот. Темирбай такай таң заарынан  туруп алып, тирлигинде жаны тынбайт. Бала кезинен калып алып калган жана бир күнү ошол кыймылынан танса, күнү бою талыкшып, тула бою бошоп, тамакты жарытып ичпей беймаза болду дей бер. Неге ошентет, аны таңазар этпейт.  Дене бой ийленип, булчуңдар чыйралып турса, жүрөктүн булчуңдары кошо күчтөнүп, ал тургай мээнин булчуңдары да бошобой, сергектенип турарын, ошондон улам эрк жаралаарын түркөй калктын түшүнмөгү кайда. Ал эми күнүгө ойго каныгып, акыл ойлоп турса, эстүүлүк жаралаарын кара дыйкандын туймагы кайда  дейсиң.  Быйылтан бери  элде сөз бакканы дөңгө отуруп алып, салт-санааны саймедирей берип, акыл-ой калчап, келип кеткенден эл-журттун кабарын угуп, кайтчуларга акылман сөзүн, асыл оюн туйгузуп, ак батасын беришкен. Совет бийлиги  орногону тарбия-таалим жаатын, үгүт иштерин сөзмөр чечендерге, акындарга ыйгарган. Аларды аттап-тондоп жамаат-жамаатка аттандырып турушту. Алардын бири - Темирбай. Ошол себептен үгүтчү Жоробайга сөз айталбай, аны акырын айкыр дешке акысы да жок.

Темирбай  малын тескеп, майда-баратын жайгарып, жүзүн чайынып, үйгө киргенде  уулу ойгонуп, эмчек ээлеп жаткан экен. Атасынын келгенин туйдубу-ай, же курсагына бирдеме бардыбы – ай, эмчегин таштап, Темирбайдын эркелеткенине арсалаңдап күлүп берди.  Ак саргылын чалган, каштуу уулу күлүшүп калган.  Ырыстан мурда чоң энеси кызганат:

- Баланы көп күлдүрбөгүлө, уктай албай түшүнөн чочуйт.  Огеле баласаак экенсиңер, - деп кез-кез тыйып коймою бар. Бул саам чоң энеси  жумуштап үйдөн үйгө кеткен ыраңдуу, дабышы билинбейт. Анан калса абалтан бери ата-бабадан калган салтта ата-энесинин көзүнчө өз балдарына өмөчүктөп, эркелетип жибериш чекилик өңдөнчү. Ошол салттан улам Ырыс менен Темирбай  уулун ушунча күндөн бери ээн-эркин эркелетип көрүшө элек. Эмчек эмизген соң  чоң энеси абышкасынын эски-уску киймине чулгап алып, упчуну колунан түшүрбөйт. Эчкинин сүтүнө даамдуулап, ун кошобу, куйрук майдан тап бердиреби, айтор небереси менен алек.

Бул саам Темирбай уулун эркелетет:

- Ток-то-сун! Оо, Токунтай ... Баб-баб...

Айылдагы кадырлуу, үрөн-бутактап өскөн адамдын бири:

- Мындан ары Алла өзү жар болуп, баланын боосун бек кылып, токтомдуу болсун, аты Токтосун болсун, - деп асан чакырган. Ошентип ырым-жырымдан улам Токтосун атыкты.

Темирбай  уулун колуна алып, жыттагылап, жалынып-жалбарып, али жыйнала элек төшөгүнө жантая кетти.  Ушул арада Ырыс сыртка чыгып, очокко чай асты.  Үйдөн кобур-кобур үн эшитилет. Ырыс ал тарапка кулак тосот. 

- Карааным, берекем, кудай ушунумду аман коюп, баягынын тукуму дедирткей  эле. Жаңы доордо  ушунум бир өкүмөт болгой эле. Темирбайүп ополномочун болду дедирткей эле. Ушунумду Харисов: “Элдин сакчысы болсун”, - деп бата берген эле. Аман жүрүп, баягынын уулу адам болгон тура деген атка конгой эле. Темирбайдын тукуму жакшы чыгыптыр деген атак алып бергей эле. Берекем... Караа-ным...

Ырыс каалгага жөлөнө калып, ата-баланын эркелешип жатканын көрүп эт жүрөгү элжиреди. “Темирбайдын тукуму  мыкты чыгыптыр” дедирткей эле деген сөз  Ырыстын заманасына алоологон от жакты. “Артында орою актан жаралган тукум калган тура”, - деген сөз байыртан бери үрөн-бутактап келе жаткан тукум баба сапарын улап, улуу көчкө аралашып, алгалап баратканын сездирет го. Бул ата-эне үчүн ырыс-таалай эмеспи.

Темирбай чалкасынан түшүп алып, тырнактайын төшүнө кондуруп, анын мыйтыйган буттары төшүнө тийген сайын жалынып-жалбарат.  Уулу арсалаңдап күлүп бул жарыкчылык ата-балага бөтөнчө мээр төгүп, ал тургай Теңирдин өзү да күндөй бийикте туруп алып, көөдөндөрүнө ыйык от  түнөктөтүп жаткансыды.  Дал ушул көрүнүш Ырыстын жан дүйнөсүнө айтып бүткүс керемет жазын жаңыртып, сезимине бейиш сымал ыракат тартуулады. Береги эркелешип жаткан экөө  анын жүрөк толтолору өңдөндү. Экөө тең анын жүрөгүнө батып, кан менен кошо жан дүйнөсүнө чынар теректи сайып өткөндөй болду. Алмустактан бери  агылып келе жаткан ар бир кожолукка түшөөр кут төрүндө коюн-колтук алышып, төшкө тепкилеше эркелешип  жаткансып туюлду. Анын карасур өңүн нур чайып, жан дүйнөсү арашан болуп, толкуп-ташып, башына бак уялагандай  жыргал сезими жаралды. Ал гана ата-баланы ырыс-кешикке бөлөп жатканына сүйүнүп, көзүнөн кубанычтын жашы бурчактады. Жүрөгү алеп-желеп болуп, үчөө гана бийикке көтөрүлүп калкып бараткансыды. Көзүнүн кычыктарын сүртүп:

- Берекелерим, ырыстарым, - деп жиберди. 

Ата-бала аны эшиткен жок, дале кубанышып, дале күлүп жайнайт.

Ырыстын көз алдына куттуу үйдөгү жыргал дал ушул көз ирмемде байкала калып, жалт берди.

III

Жарды-жалчыга дес тийгени,  азыноолак шаймандуу болгону аларды эмгекке эт-бетинен кетирип, ирдентип сала берди. Там салып, мал багып, жер коом шеригине киргендер үрөн жаатынан, ат, унаа жаатынан көмөк ала коюп, тирлигин түрлөнтүп алышты.  Алды саан уй, төрт-беш эчки, бири-эки кой күткөндөрү андан. Айтор, эл тоюнуп, адеми кездеме издей баштады.  Айрыкча жаштар жаңы доордун күн санап жаңырып  баратышына куштар.  Сабатсыздык жоюуга жапа тырмак киришкиле деп, үстөкө босток айтылганы менен латын  тамгаларында басылган окуу китептери жок кыйынчылык күч алды. Латын тамгаларын колдон колго көчүрүп алып, окутуп жүргөндөр бир айлык даярдоодон өткөн нары дилгир, нары сезгич адамдар эле. Ошолор гана  айыл айылга келип, кат үйрөнөбүз  деп дедек болгондорду Домкананын тегерегине, же дөң-дөңгө чогултуп алып тамга таанытат.

Латын тамгасын кабыл ала электен мурда Айдараалы молдо шакирттери  менен  араб тамгасын үйрөтө башташкан.  Бирок ал нары татаал, нары машакаттуу эле. Ошол себептен чукулунан  латын тамгаларына көчтү. Буга айрыкча Ишеналы Арабаев, Хусеин Карасаев баш болгон билимдүүлөр, Касым Тыныстанов өңдүү кызыл профессор атыккандар чапчаң киришип, чоңдор үчүн алиппе  жазууга киришти.  Кыргыз тилин окутканга  окуу куралдары камдала баштады.  Сегиз жаштан он төрт жашка  чейинкилер сөзсүз түрдө башталгыч класстын маалыматын алышсын деген чечим Кыргызстан обкому тарабынан кабылданды. Айтор, күндөн күнгө маданий-агартуу  жана билим берүү тармактарын кеңири кулач жайдырмакка иш чаралар көбөйдү. Мындай учурда жер-жерлердеги  ыктыярдуу отряддардын  командирлерин, жер коом шеригин уюштургандарды, Совет бийлигин чыңдашууга катышкан коммунисттерди жапырт тартты. Ошолордун ири алдында  Темирбай менен аялы Ырыс экөө бар. Коммунисттердин аялдары кыз-келиндер арасында  жаңы доордун агымын түшүндүрүп, караңгылык капасынан  бошотушка  көмөктөш болушсун делинген чечим  да чийилген.  Ошол себептен Ырыс жана бир тобу аялдар өкүлү болуп катталып, жыйында үгүт сөзүн айтмайын коюшпайт. Кантон тараптан:

- Элди чогултуп тургула,- деген кабар жетсе чоң калаанын оң ыптасында турган айылдар ириде дүрбөшөт.

Бүгүн дагы Таштакка элдин жыйналып жатышы – нак ошондой жаңылык кабарды эшитүүнү эңсегендер. Дөбөгө топтолгон калк эки бөлүнө отурушкан. Эң бийигинде Айдаралы ажы баш болгон атка минерлер, үгүтчүлөр, күрөшчүлдөр. Андан берилеп келгенде  өң кедейлер, арасында кулакка тартылбай калган бай-манап тукумдары, жаштар жыйылган. 

Дөбөнүн күн батыш тарабына мүлдө зайыптар: балдарын бөксөлөп жүргөн, бирин ээрчитип, бирин бооруна кыскан. Бар даары жасана кийинип, жагалдана суйсалып турушат. Мындай жыйындын башын бош кетирбей, элди ынтымакка үндөгөн өңдүү үгүт иштери угузулат.  Андайда сөзмөр чечендер, нарк, салт билген адамдар гана сөз алат, кеп салат.  Сөзгө жок, кеби чалчык, ою тантык ургансайларга жол тийбейт, не дегенде, кебинен жаңылып калса, оозунан мүдүрүлсө, узун элдин учуна дейре шакаба-айыңга  кабылат. “Сөзү өлгөндүн - өзү өлгөн” болуп, экинчи ирээт эл алдына чыга албайт.

Мындайда Айдаралы ажы гана кеп узатат. Жаңылыкты жардап, элди абийир-ыйманга  багыттаган икаясы арбын.  Не дегенде, араб тилинен которулган диний-агартуучулук хикаялар басылган китеби койнунда.  Ошондон маселдете элди муютат.  Кантон тараптан келе тургандар саал кечигип  бараткандан улам Айдаралы ажы имам Аззамдын туулган күнү тууралуу хикаяны баян эте баштады.  Имам Аззам жаш кезинде  булак боюнан алма таап  алып, эмне  кылаар айласын таппай туруп калат. Окуя ушул жерге келгенде дөңдүн шили тарабынан үч атчан келип салам айтып калышты.  Булардын бири – бул чөлкөмдө алгачкылардан болуп коммунистке катталган Файзуллаев.  Ал граждандык согушка да катышып, басмачыларды Кытай чегине дейре сүрүшкөн кара сурунан келген, боз кител-шымы менен кийген; маңдайы бийик боз шапке. Партиялык кызматта  жүргөндүн баары ошондой жасанышкан.  Нак ошол сур кител-шымдын  элге тымызын туюнткан сыры бул болсо керек деп Темирбай өз оюнда божомолдойт: “Калайык-калк, биз жарым-жартылай аскер тартибинде жүрүп, күн-түн мамлекет тагдырын ойлоп, кыраакылыктан кыл жылбайбыз. Биз антка бекпиз, жан жыргатып, байлык күтүштөн жаа бою качабыз. Биз жаңы доордун сакчыларыбыз, кордолгондордун коргоочусу болобуз...”

Темирбай ичинен ушундай ой жоруп, өзүнө да боз кител таап алды. Бирок башында топу, күрөң шым, боз кендир өтүк. Сыртынан өкмөт чалыш болгону менен  ичинде бар - наалыш, кат сабаты толук ачылбаган, кол койгонду гана билет.  Кай бирөөлөр гезит да окуп калган. Ушул жагынан арманы күч. Бирок кетмен колунан түшпөгөн кара дыйкан жер-эне менен сырлашканга ниети тартып туруп алат.

Келгендердин кадырлуусу азиз акын Барпы. Ал Темирбайдын колун бекем кысып:

Басмачынын колунан

Сууруп алган Темирим,

Арам дүйнө күткөндү

Жулуп алган Темирим,

Союз кошчу танабын

Баамдап алган Темирим,

Отряддын башчысын

Колдоп жүрсүн Теңирим! - дегенде Темирбай акынды бооруна кысып алкап, кабаттап төшөлгөн көрпөгө жай алдырды. Акынга ат кошчу болгон жигит учурашып, четтеп барып көчүк басты.

- Ардактуу меймандарыбыз, бир аз дем алып олтура туруңуздар деп, дөбөнүн чок ортосуна төшөлгөн көрпөлөргө кол нускады.

- Биздин Айдаралы  аксакалыбыз ар дайым элди акыйкат актыкка үндөй турган хикаяларды  айтат. Жанатан бери  баштап келип, токтоп калды эле. Ошол сөздүн аягына жете уксак деген ой бар.

- Жакшы болот, айта берсин, - деп Файзуллаев ишендире дабыштады. Темирбаев жайдарыланып:

- Аксакалым, сөз өзүңүзгө тийди, - деди да Ырыс жакка  баш ыргап, белги берди.  Ырыс бир аз аңдап туруп, дөбөнүн батыш тарабына салынган тамына жөнөп берди.

Аксакал айткан  имам Аззамдын аңгемеси мындай эле.  Ал жигитчилик кезинде  токойго келсе булак  аркылуу бир алма агып келет.  Аззам аны ала коюп суктанып, бир тиштеп, чайнап жуткан соң шириндигине таң калат да Алла алдында өзүн күнөөкөр сезет. Бирөөнүн алмасы агып келсе, аны бирөөдөн сурабай туруп, Алладан кечиргин деп өтүнбөй туруп, напси агытып, жеп жибергенине өзүн кудай алдында күнөөлүүмүн деп сезет. Санаага баткан  Аззам булак бойлоп жүрүп олтурат.  Максаты алманын ээсин таап, андан кечирим сураш керек эле. Кыйла убактан соң багбанга кезигет да болгон окуяны  баян этип, кечирим сурайт.  Алиги багбан  бул жигиттин  өтө акыйкатчыл, абийир, ар-намыстуу экенин баалап, ага кызын берет.  Айдаралы молдонун дабышы бийик эле, ал аңгемелеп жаткан учурда эл жапырт ышкысын төгүп уккан. Молдо оозун  жыйып алганда Ырыс да Токтосунду ээрчитип түйүнчөгүн колтуктап, аялдардын арасына кошулду.

Эл кулак түрүп калган маалда баятан бери башын жерге салып, кулак төшөп  турган акын эрдин жалана берип: 

- Молдолор аттуунун ичинен  Айдакемдин ниети ак, ыракмат молдом, хикаяң мени да толкутту деп келип, сыңар тизелей берип, төгүп кирди. Окуянын өзөгү бар, бирок адилдик, чындык, теңчилик кыйла жерден тосулуу турганын, аны азап-тозок, кайгы-касирет менен  жеңиш керек экенин  төгүп-төгүп алды.  Акыйкатчыл адам ар убак азапка түшөөрүн, бирок акыр түбү жеңиш ал тарапта экенин жыйынтыктап бүткөндө көзүнө жаш алгандар жалаң жарды-жалчы эле. 

Ушул арада  Ырыс түйүнчөктү Токтосундан көтөртүп атасына жиберди. Темирбай оролгон чүпүрөктөн кара чепкенди алып чыгып: 

- Акын аба, ыракмат, жаңы доордун жарчысы, калайык-калкты кадимден бери келе жаткан каада, салт, наркка каныктырган өзүңүзсүз.  Алдыңызга күлүк тарта албадык. Ушуну жамынып коюңуз, - деп чепкен жапты.

Акын топу  кийген кара каштуу беш-алты жашар, ак кубасынан келген уяңына тартып турган уулун беттеп, алакан жайды: 

- Ургаачыны  көрсө уялып турган, улууну урматтап, кичүүнү ызааттап, өзүнөн мурда өзгөгө ылым санаган адам болот экен уулуң.  Үрөн-бутактап өссүн.  Совет бийлигин  ушулар улап кетет, - деп батасын айтты. Эл кошо дуулдап: 

- Элдин таалайына жараган уул-кыздарыбыз көбөйө берсин, - дешти.

Мындан соң Файзуллаев  алдыда колхоз курулушу болоорун, мектеп ачылып, башталгыч билимди сөзсүз түрдө алышаарын; сабатсыздык жоюу турганын, балдарды окутканга  жай, каражатты  калк өздөрү таап, жардам этээрин баян этип келип, бул убактылуу гана кыйынчылык экенин, бара-бара балдар бекер окутула турганын, жетимдерге интернат ачылып жатканын, китепкана, кызыл үй, мектептер салынаарын айтып өттү.

Эл дымып, собол салгандардын оозу жабылган кезде шакаба сөзгө жүнүнөн жата калган Жоробай дабышын шаңданта деп турганы:

- Акын аба, биз жигит кезде сиздин “Буракжанды” анча-мынча ырдап,  жарпыбызды жазаар элек.  Бүгүн сиздерди келет экен деп эшитип, такалуудан тай калбай жыйылып, ырыңызды самап турабыз. Аялдар теңдиги деп, алар дагы бир капшытты бербей олтурат.  Адамдын көөдөнү чаңкап, чөлдөп  туруп алат экен. Атайы келипсиз көөдөндө көрөнгөңүздөн көңтөрө төгүп бериңиз, - деп суранды.

Акын башын көтөрө берип, көзүн  бардап-бардап алып, кош тизелеп чөгөлөй калып, эки колу менен тизесин  таянып туруп, оболу кедейлерге кайрылып, колхоз курганга  эмитен кам көргүлө деп үндөп бүткөн соң төгүп-төгүп жиберди.

Пайдасы терең илимдин

Паркы бар, ойло билимдин

Душман болсо алыста

Калканчы болгун элиңдин

Акыл-насаат жагынан айландырып келип, “Мөлмөлүм”, “Ак-Дилбар” деген ырларынан нөшөрлөнттү.

Топурак-Бел, Шыбак-Бел

Каттап жүрөм Бурак жан

Калың элге жарыя

Мактап жүрөм Бурак жан

Белек алдым бир сага

Сактап жүрөм Бурак жан

Эл аябай ыраазы болуп, колунда барлар тыйын-тыпыр чогулта коюп, ыракматты кош кабаттап туруп, акындын алаканына салды. Ал дагы жетине албай алкай берди:

- Ырыс-кешиктүү болгула. 

Меймандарды Темирбай үйүнө түшүрүп,  коноктоп, колго багып жүргөн козусун  көтөрүп чапты. Мейман келип калабы деген кыязда каткан-уткан тамак-ашын Ырыс жайнатты. Кантон тараптан келгендерге деп эки шише арак каттырган.  Ошондон бир аз айландырган соң Барпы акын маңдайдан терин  сүртүп салып таңшып кирди.

Кантон тарап акынды бир катар аймакка жиберип, үгүт-насаат жагын  ырдап, асыл ой берметтерин төгүп келсин деп аттандырмайын койбойт. Совет бийлиги орногон күндөн акындын багы ачылып, ыдык көрсөткөндөрүн ырга салып, шакабалап, өчүн алып келет.

Темирбайдын үйүнө кут түшкөндөй Ырысжан будоого түшүп, бар ашын бабы менен бышырып, ак дасторконго коёт.  Токтосун менен Кадырбегин босого тарапка отургузуп койгон. Айрыкча Токтосун акынды кайра-кайра суктана карап, ырды жамгырлатып, чечилип олтурганына таң. Өзүнчө кыялга батат: “Көзү көрбөсө, акын кантип баарын байкагандай айтып жатат. Ырды кантип табат? Баласы канча? Көзү качан ооруган?” – деген өңдүү суроолорду атасына беришти ичинен камдай берди.

Айтор, эс тартып калган балага береги карт адамдын жалын сымал бирде жалбырттап, бирде басаңдап турушу кереметтей туюлду.

Токтосун акындын көзү көрбөй калганына кейиди. “Кимдер анын көзүнө доо кетирди экен?” – деген  өңдүү суроолор аны бушайман этти. Мурда эч капарсыз, эч санаасыз ойноп жүргөн баланын сезимине аёо жана боор ооруп, жан тарткан ой түнөктөп алгандай болду.

Акын дасторконго бата тилээрде:

- Темирбайым, сени Болотум, Шерим десем эп келет. Мени басмачылар өлтүрүп коёордо силердин отряд ажалдан алып калды. Эми минтип  үйүңдөн ак даамыңды татып олтурам. Советке сендей шерлер керек. Совет – жарды, жалчынын таалайы. Өмүрүң узак болот экен. Келин балабыздын жан дүйнөсүндө күйүп турган шам бар тура. Ал шам биздей карылардын көөдөнүн ысытып турат. Балдарың өзүңдөй өкмөт болот.  Ушул басыгыңдан жазба, кудай сага дөөлөт берсин, оомийин, -деп алкады.

Булар узап кеткен соң Токтосун акын туурасында аябагандай көп суроолорду берди. Атасы билгенин, укканын, көргөнүн айтып келип:

- Кудай мындай адамдардын оозуна ырдын кенин сала берген. Көзү кароо болуп алысты көрбөгөн менен көөдөндө көсөмдүк касиет бар. Акын сага; “Уулуң өмүрлүү болсун, элге карамдуу болсун, өкмөт болсун”, - деп бата бербедиби. Айтканы келсин, - деди. 

Ырыс дагы эки уулун алмей-телмей эркелетип:

- Балдарыма батасы тийсин, - деп каниет этти. Үчкө караган Кадырбеги бул окуяны элес-булас кабылдагандай болуп турду.

Кез-кез Токтосун жалгыз боло калганда үйдүн дубалынан акындын ыры жаңырып тургандай сезилчү болду. Анын саал каргылданган кубаттуу дабышы кай бирде кулак учунда жаңыра калат.

Жаратылышы өтө сезгич, нары назик, нары байкагыч адамдардын денесин катуу дабыш, кут учурар айкырык өңдүү коогалаңдуу окуялар сестентип, терисин титиреткен өңдөнтүп да жиберерин медицина илими да  далилдеген. Ошол себептен андай адамдарды  өлүм-житимдеги  ачуу чаңырыктардан оолак алпарып, өрттүү жерге жакын жолотушпаган. Не дегенде,  ошол жүрөктүн үшүн алаар окуялар анын жан дүйнөсүндө гана эмес, тула боюнда да эки-үч күндөп кармалып калаарын баамдашкан. Өтө сезимтал, жашык, боорукер  адамдарга  суук кабарды  сездирбеген.  Ал тургай байыртан бери элибизде  жүрүм-турум, жорук-жосун жана сөз кудуретине аяр карашкан. Суук кабарды алар комуз же кыяктын күүсү аркылуу угузушкан.  Сөздү сылык,  сыпаа жана табышмактатып айтышкан. Сезгич жүрөктү чочутуп алар, калп сүйлөөр, көңүлдү муздатып коёор жорук-жосундан арачалап келишкен.  Баскан-турганы  жайкы желдей жүрөккө жумшак урунган, кыймылы,  ийкеми адамды куштарлап турган  келин-кыздарды тарбиялашкан. Тарпылдата басып, таркылдап сүйлөгөндөрдү “төө таркы” аташып, чогулуп баш кошкон жерлерде  четтетип коюшкан.

Атактуу акындын Ырыска баа бериши да ушундайча эле. Айтор акындын бул чөлкөмгө келип-кетиши  жан дүйнөнүн жаңырыгына себеп этти.  Аны ар бири өзүнүн кудуретине, баамына жараша баалады.

Айтор  айыл-айылга  маданий жаңылыкты таркатуунун ар түркүн жолу колдонула берди. Бир курдай “молодеждор” деп аталган жаштар айылга кызыл байрак желбиретип келишип, шыгыр айтышып, чогулган элге гезиттен окуп беришти.  Аларды бөбөктөр ээрчип, таң кала карашып, кызыкдар.

Токтосун каруусуна кызыл чүпүрөк  байланган, төшүнө “КИМ” деген орусча жазуусу бар төш белги тагынгандарды  суктанып карап көөмөйүнө: “Ушулардай болсом!” – деген тилек уюду. Бири-бирин сурамалашып, алардын алды-артына чыккан бөбөктөрдүн дилине: “Биз качан ушулардай болобуз!” деген учкул кыял уялап алды.

IV

Жаңы доордун агымы адамдардын аң-сезиминдеги бүкшүгөн саркынды ойлорду желпип салып, улам жаңылыкка умтулта берди.  Доор менен канатташ жүрүүгө кат сабаты ачылып, күн санап жаңы саясат жана маданият менен байып туруш парз эле. Бирок дилинде ошол агымы күч доорду сезип, анын кызматына кара жанын карч ургандар Темирбай өңдүү алгачкы коммунисттер эле. Алардын ар бири Канткомдун каттоосуна алынып, иштеген иштери тиркелип турган. Колхоз курулушуна тикелей көмөк этишти.

Ири алдыда Ырыс экөө колхозго катталганы баарына маалым.  Ошол себептен аны Кантком тарабында кандай жаңылык  болсо чакырып, милдет тапшырмайын койбойт.  “Таштак” колхозун уюштуруп, ага аны башкармалыкка чектешкен. Жакында мектеп ачылат, Домкананы  тазалатып, ичи-тышын актатып, балдар олтургудай жай камдагыла,  мугалимдер барса  аларга үй, азык-түлүк жаатын ортолуктан бөлгүлө деген жардык чийилген.  Ансыз деле жаңы уюшулган колхоздо  кем-карчы  өтө көп. “Көп түкүрсө - көл”  дегендей өң букара ынтымак курап, ортодон бар чыгымын көтөрүшөт. 

Ушундай апыл-тапыл, иш кычап, чөп чабык аяктап, орок маалына чукулдап калганда Кантондон: “Тез келсин!” деген кабар тийди. Күн чыгаары менен  Темирбай өндүү колхоздун башкармалары  кеңсеге чогулушту.  Көп узабай арык чырай, ак жуумалынан келген, сур диоганалдан кител, шымы менен тиктирип кийген жигит топтолуп тургандарга салам айтып, баары менен алакан  алыштырды да кеңсенин ичин көздөй жөнөдү.  Тизмени карап, аттарын чакырып, түгөлдөгөн соң:

- Жолдоштор, силерди шашылыш чакырткан жөнүбүз – бүгүн Жалалабат педагогикалык техникумунун бүтүрүүчүлөрүнүн салтанаттуу кечеси болот. Ошого катышасыңар. Ар бириңерге силердин кыштакка бара турган мугалимдерди тааныштырат. Ошолорго кам көрүш силердин түздөн түз милдетиңер, - деди. 

Өзү да кошо чыгып, техникумду көздөй жөнөдү. Ушуларды эле күтүп тургандай музыка чалынып, айлана шаңга бөлөндү.

Салтанаттуу жыйын ачылып, канткомдун катчысына сөз тийди:

- Кымбаттуу жолдоштор, урматтуу бүтүрүүчүлөр, биздин өлкөнүн  тарыхында биринчи жолу  педагог кесибин алуучулардын салтанаты ачылып олтурат, кут болсун деп айтабыз!

Анын сөзүн дуулдата чабылган алакан дабышы басып салды. Тынымдан соң  ал жаш педагогдордун  ыйык милдеттерине токтолду.  Сөзүнүн акырында акын Аалы Токомбаевдин “Эркин-Тоо” гезитине басылган ырынын бир түрмөгүн жатка айтып берди:

“Мекенге жемишиңди аябай чач

Умтулсун батрактар, турушсун кас.

Тескери миң “чылыкты” серпип салып,

Ээрчитип эмгекчилди чындыкка бас!”.

Жыйындын аягында жер-жерге  чектелген жаш педагогдорду башкармалар менен тааныштырды.

Темирбайга  Шеркулов аттуу узун бойлуу, шыңга тарткан, чап жаак, кара тору, кырдач мурун жигитти тааныштырды. Ага айылдын, кеңсенин дайнын, өзүнүн үйүн да бышыктап айтып берди.

*   *   *

Домканада мектеп ачылып, балдар бөлмөлөргө  олтурган биринчи сентябрь айыл калкына укмуштай майрам болуп, жаңы заманды тизгиндеп кетээр бойтоңдогон балдардын жүздөрүндө нур ойноп, көңүлдөрү шат эле. Сегиз жаштан он төрт жашка чейинкилер топтолгон. Ар кимиси ар кандай кийинген.

Токтосунга топу кийгизип, кара шым, көгүлтүр ноотудан тигилген күрмөсү боюна куп жарашып, ак жуумал өңү, калыңыраак көрүнгөн кашы өзгөлөрдөн өзгөчөлөтүп турду.

Мектепке узатасынан жасалган үстөлдөр, аскерлер жата турган топчандар коюлган. Ошолорго батышынча сыгылышып олтурушту. Кара доскени калаа тараптан арабага салып келишкен.

Балдарга баш-көз этер курагы он алты, он жети дей турган үч-төрт чоочун уландар жүрүштү.  Булар жетимдер үйүндө жетилип, сабаты ачылып, башталгыч билим алгандар экен. Аларды убактылуу мугалимдикке жиберишкени кийин байкалды.

Шеркуловдун мектептин директору экенин чогулган эл билип, ага ак батасын бергендер андан. Токтосун, Түмөнбай, Турдукан, Гүлбүбү, Мади – деп Шеркулов он чакты баланы бөлүп, бир бурчка жайгаштырды. Тизмеге жараша, боюна карап, жашына ылайыктап, топ-топко иргешти. Ошондон салтанаттуу жыйын болуп, ичкерден көзү көк, орус мисалдуу ногой аял сөз сүйлөп, балдарды жаңы окуу жылы менен куттуктап, жакшылап билим алгыла, - деди. Татар аралаштыра, анда-санда орус сөзүн кыстарып сүйлөгөн бул аял атайын Москва тараптан жиберилгенин Шеркулов айтып берди.

- Балаларды хатын-кызлар укили куттук этсин. Укил ким эле?-деп ата-энелер тарапка бет алды ичкерден келген аял. Топтошуп тургандар бири-бирин түрткүлөшүп, бир азга бөгөлө калып, алардын арасынан кара сур тарткан, бөртмө жоолук салынып, кара кемселдин жакасына жаркырак седептен эки-үчтү таккан, көлбөргөн көгүш көйнөк кийген Ырыс чыга келип, эки жагын элеңдей карап алып:

- Айланайын чырактарым, билим каалгасын ачып берген Совет өкмөтү жашасын, - дегенде баары дуулдата кол чаап  жиберишти. Ал аптыга берип сөзүн улады:

- Эми силердин көзүңөр ачылып, илим-билимге жетесиңер, жакшылап көөдөнүңөргө жат кылып, жалкоолонбой окугула. Тилегиңер кабыл болсун ...

Кол чабылып, эл дымып кулак түргөндө коңгуроо кагылды. Бул ушул аймактын тарыхында  биринчи кагылган коңгуроо эле. Анын дабышы – илим-билимге чаңкагандарды мектепке чакырган белгиси эле. Ушул күндөн баштап улгайгандар да кечкисин сабатсыздыгын жоюп, окуй башташты.

V

Өлкөдө маданий-агартуу агымы менен илим-билим майданы бири-бирине шай келгендей бири-бирин толуктап, сүрөмөлөп тургандай жагдайлар түзүлдү. Ошонун ичинен милдеттүү түрдө башталгыч билим берүүдө балдардын жаш өзгөчөлүгүнө карата Ата-Журтун сүйүү жана коргоо сезими жөнөкөй гана оюндар аркылуу туюнтулуп, сүрөттөрдү коштогон сөздөр, мисалдар арбын айтыла баштады. Айтор педагогикалык техникумду бүтүрүп келгендер билим гана бербестен жаш муундун ар бирин жетилген инсан  катарына кошууга ар күнү, ар саатта кам көрө башташты. Анткени алардын маянасы учкучтар, инженерлер, шахтерлордуку сыяктуу арбын болуп, үй-жай, отун-суу менен камсыз этилген. Демек бар өмүрүн жаштарды тарбиялоого сарптоо гана калды. Ансыз деле Совет өкмөтү аларды педагогикалык окуу жайында кандай камкордукка бөлөгөнүн кантип унутушсун.

Ар бир райондун калк жыш жайгашкан жана маданият жагынан өксүгү бар деген жерлерге педагогикалык окуу жайларын бүткөндөрдү жиберишкен.  Ошолордун арасында эл обол мурда таанышканда: “директор Шеркулов” деп аташкан шыңга бойлуу жигит бар эле ... Ушинтип чакыруу жаңылыктын жышааны деп эсептешти. Киши жылдыздуу мугалимдер ар бир үйүн түтүнмө түтүн  кыдырып, балдарды каттап, жашоо шарты менен таанышып, короо-жайдын санитардык-гигиеналык ал-абалын баамдап, айлана тегерегин таза күтүштү өтүндү. Колдо бар малдын көзүнө карабай балдарга эки сыйра кийим алып бергиле, самын, тиш щетка, сүлгү сөзсүз болсун деп келип, балдар олтуруп жазгыдай орундук керектигин эскертти.

Бала өбөктөп, бүкүрөйүп жазса, кыйшык олтуруп китеп окуп, же жазса кан оңгулуктуу айланбай, омурткасы кыйшык бүтүп калса ден соолугуна залал. Көр чырактан баланын өпкөсүнө ыш жугат, көзүнүн курчун алат да жаш куюлма болуп калат. Кымбатына карабай шишелүү лампа тапкыла. Балаңар сулуу жазабы, же тамганы кыйшык тартабы карап тургула. Сабагын кандай бышырат, такай көзөмөл  эткиле. Бир эле күн  көңүл кош карасаңар кечигип каласыңар...

- Жолдош директир, бизде кайдагы кат сабат?- дейт кай бири ууртунан жылмайып, - Көз туюк.

- Албетте, билбейсиңер, бирок окутуп көргүлө. Азыр алар тамга курап окуганды үйрөнүп калышты.

- Андай болсо, аларга кошулуп өзүбүз да кат тааныйлы, - дешет окууга дилгир, кыйынчылыкты жеңе жүргөндөр.

Кыскасы жаңы директор эки-үч мугалими менен эртеден кечке мектептен чыгышпайт. Кечкисин сабатсыздыкты жоюу.  Колхозчулар иштен кайткан соң  белгиленген саатта мектепке келишет.

Ошондой апыл-тапыл маалда Темирбайдын үй-бүлөсүндө да тыным болбоду. Темирбай башкарма, Ырыс колхоздун кара жумушунда. Экөө тең коомдук ишке чегилген.  Не дегенде, аларга каралашып турган ата-энелери тың.  Балдары багылуу, малдары бадага кошулуу, майда-барат үй оокат жасалуу. Ичкер тараптан атайын өкүлдөр келип калса, буларды үлгү катары көрсөтүшөт. Булардагы дагы бир кубаныч – Токтосун окууга кирген күндөн боюна тың, убагы менен сабагын бышырып, короо-жайды бир маал тазаламыш этет. Чоң атасы, чоң энеси ага жалынып, узак өмүр тилешет.

Дептерин, китептерин таза күтүп, тамгаларды сулуу тартат. Бир жылда эле шар окуганга көнүп кетти. Ал тургай атасы сатып келген тобурчак илинген саатты өйдө-ылдый жылдырганды билип, анын жанына “Режим” деп жазылган, ар убактысы көрсөтүлгөн кагазды илип койгон. Муну Зайнап эжейи жазып берген. Анын жанына жумасына  окула турган сабактын аттары  тизмеленген баракча илинген.  Ар түркүн карандаш менен жазылып, кооздолгон окуучунун милдеттери  бар.  Ошонун баарын Зайнап эжейи өзү жазып, ар бир окуучуга тараткан.

- Үйүңөргө барып көрөм, илдиңерби, же катып койдуңарбы?-деп катуу табыштаган.

Зайнапты кээ бирөөлөр Уфадан келиптир, өкмөт аны атайлап жибериптир деген айың таратышкан. Анын чындыгы да бар. Не дегенде басмачылар менен болгон кагылышта Татарстандан биринчи бригада келген. Командирлери аялдарын ала жүрүшкөн. Ошолордун бир далайы үй-бүлөсү менен кыргыз жергесине байырлады. Европанын маданиятын  тараткан да ушулар, кыргыз тилин таза сүйлөшкө кам уруп, турмуштун кай салаасы болбосун бой салып, айрыкча коомдук  иштерди аткарып,  тартипти катуу кармашкан да ушулар.

Зайнап эжейи:

- Токтосун кийин эр жеткенде кызматкер болот. Тартипти катуу сактайт, чынчыл, окууга өтө дилгир, башкалардай чаңдуу жерде көп ойнобойт; назик, классты башкарат; жолдошторун класстан тизип, сыртка чыгарып ойнотот, ал эми коңгуроо кагылганда дароо тизип, класска киргизет. Токтосундун отряды тазалык, тартип, окуу боюнча биринчиликти жеңип, директордун алкышын буйрук жүзүндө  алып, өздүк китепчесине жазылды, - деди Ырыс менен аңгемелешип олтуруп. Ал көк дептерди ачып, “Эң мыкты” деп кызыл сыя менен жазылган жазууну көрсөттү.

- Карааным, каргалдайым! Ушунум өкмөт болоор бекен, эжекеси, - деп кара сур жүзүн нур чайып, карагат көзү балбылдап, бирде Токтосунга, бирде Зайнапка элжирей карайт. Дал ушул учурдагы эненин жан дүйнөсү аңтарылып, сыртына чыгып, алкышын үстөкө-босток төгүп тургандай элес жаралды.

Нак ушул кезде тапкан эне менен баккан эненин кубанычтары тогошуп, жаш жүрөккө жан адам туйгус асылдыктын шооласы чачырап жаткандай туюлду. Ырыс да, Зайнап да кубана бири-бирине тигилишет,  бири-бирине алкыш айтышат. Эмчек сүтү менен элик сүтүн берген энелердин мээрмандыгы деңиз толкунундай сапырылып, ошол сыйкырлуу серпилген толкун  Токтосундун  жүрөк түпкүрүнө  жетип жаткандай сезим жаралганын анын кызарып чыккан өңүнөн баамдашка болоор эле. Жазы кара каштын алдындагы көзү нурланып, эки эненин  жүздөрүнө иймене көз жүгүртөт. Ошол ыраңы: “Мен дагы  силерди сүйүнтөм” деген ишенимди  баамдатып тургансыйт.

Айтор директордун таанышып кеткенине караганда Зайнаптын келип Токтосундун чынчылдыгын, баамчылдыгын, назиктигин жана жолдошторун уюштура билгенин ийне-жибине дейре калтырбай айтып бериши Ырысты кыйла демдендирип салды да, Токтосунду ого бетер жакшы окуп, жакшы өсүшүнө багыт жана шык демеди. Ошентип Зайнап эжейи биринчиден төртүнчү классты бүткүчө окутту.  Эң алгачкы  ууз сезимге бөлөп, советттик  намыстуулукка, эрдикке сугарган эжейи болду. Анын көз майы, жүрөк оту миңдеген балдарга сарпталды.  Дал ошол башталгыч  класстардагы тарбия-таалим, акыл, ой жана билим жаштардын сезимине орноп, кийинки өсүштөрүнө негиз болоору кимге дайын эмес.

Жаштардын жан дүйнөсүнө түгөнгүс азык камдап, күн санап өздөрү да окуп, күн-түн алардын сезимине жеткирем деп түйшүк тартып, убайым жеген – Зайнап эжейлер эле.  Европанын маданиятын да ала келип, аны аста-аста улуттун кыртышына үрөн сымал сепкен да – ушулар. Алар эч качан биз теңдикке жеттик деп айгайлап чыгышкан эмес. Улуттун каада салты, наркы эч бузула электигин байкап, өтө сергек, өтө этият мамиле жасашкан. Алар маданияттуу жүрүм-туруму, өтө жупуну жашоосу менен бүт элге таасир этишкен.

...Отузунчу жылдын капортосунда  Крупская атындагы мектеп жети жылдыкка айланды. Эми бул мектепке жаңы мугалимдер келди: бири  -математика, бири – биология, химия сабактарынан беришмек. Орус тил мугалими жок, орус тилди чала моңол билгендер эптеп сабак өтүп келишти. Бирок бул саам педагогикалык окуу жайын бүткөн, кыргызча жакшы сүйлөгөн Галина Васильевна сабак бермек болду.

Мектеп директору Шеркулов аскер тартибин сактап, дайым шайдоот, элпек, тыным албаган, көп окуган, издемчил педагог экенин тааныткан. Ондон ашык мугалимдердин жашоо шартына кам көрүп, үй-жай таап берип, жүрүм-турумуна дейре дыкат көз салат. Күнүгө сабак баштаар алдында:

- Педагогдун ар күнкү кыймылы, кулк-мүнөзү, бири-бирине болгон мамилеси окуучуларга, ал тургай бүт элге өзгөчө таасир этет. Өзүңөр жашаган чөйрөнү жаңырта билиш -  силердин колдо, кудуретиңерге жараша.  Маданияттын желин соктуруп, адамкерчиликтин асыл сапаттарын көрсөтө алгыла. Тарбиячы ириде өзү тарбияланууга тийиш дегенди унутпайлы, - деп эскертмейин койбойт.

Педагогикалык советте болсун, күнүмдүк келим-кетимде болсун – бардыгы өтө так, тартипти өтө талап эткен мүнөзү бир эсе жакшы болсо, бир эсе жадатып коёрун байкабаган жайы бар эле.

Токтосун такай директорду баамдап, дайым улам бир жаңылыгына суктанат. Аны туурап класстагы балдарга киймиңди эмне чаң кылып алдың,  колуңду эмне жуубай  келгенсиң, бар жууп кел, - деп талап эте берет.

Мектептин кире беришине самын, кол чайкай турган жуугуч орнотулган. Ким күнүгө дежур-көзөмөл болсо, ошол байкап турат.

Мектеп жети жылдыкка айланып, пионердик уюм биротоло чыңала берди. Педагогикалык окуу жайын бүтүп келгендер пионер  уюмун уюштурууну жакшы билишчү. Токтосунду дружина советинин башчылыгына шайлашты. Эми ал октябрят жана пионер уюмун бүт башкарып калды.

Ошол күндөрдүн биринде Сузак райондук комитетинен бир жигит, бир кыз келип, пионер уюмунда жыйын өткөрдү. Кадимкидей отряд, отряд болуп, рапорт берип; Токтосун рапортторду кабыл алып, улуу пионер вожатыйына рапорт берди. Тизилгендер тынчтанып болгон соң: “Ар бир пионер билимди жетектесин!” – деген ураандын алдында жыйын башталды. Улуу пионер вожатый орто бойлуу, ак куба, кыймылы бошоң өңдөнгөн, жаңы окуу жылында математика сабагынан окуткан бойдок жигит Калыков Рыспай эле. Ал жыйындын маанисин айтып, сөздү райондон келген кара тору, кабагы салыңкы жигитке берди. Ал тамагын жасап алып мындай деди:

- Силер уктуңарбы, жокпу, “Кыргызстан пионеринен” окудуңарбы, биле албадым. Кычан Жакыповдун эрдигин уккансыңарбы?

- Укканбыз, баатыр пионер, кулактар өлтүрүп койгон, - деди Токтосун.

- Оо, дружина башчысы толук билет тура. Эмесе, урматтуу пионерлер,  комсомолдун райондук комитети силердин дружинага анын атын ыйгарышка чечим кабыл алды.

Пионер вожатый кол чаап жибергенде калгандар аны коштоп кетти.

- Демек, мындан ары биз Надежда Константиновна Крупская атындагы жети жылдык мектептин Кычан Жакыпов атындагы пионердик дружинасы бар деп айта алабыз. Кабыл алабызбы?

- Кубаттайбыз жана куттуктайбыз, - деди улуу пионервожатый. Пионерлер кол чаап турушту.

Ушундан соң чачын өрүп, аркасына таштап койгон, көгүлтүр дукабадан чыптама кийген, кызыл галстук тагынган, боз көйнөкчөн орто бойлуу, кара көзү бажырайып турган кыз мындай деди:

- Урматтуу пионерлер, Коммунисттик партия бизге зор милдеттерди такты. Окуу жана билимде ар дайым алда  жүрүш керек. Өлкөнүн маданий-агартуу өзгөрүшүнө көмөк этип, кохозчуларга газетадан окуп берип туруу кажет. Колхозго ар дайым жардам берип туруу зарыл. Октябряттарга камкордук этип, аларды ойнотуп, окутуп, ырдатып турууга милдеттүү. Өлкөнү эмгек жактан болсун, эрдик жактан болсун коргош үчүн ГТО. значогунун талабына карата сыноодон өтүш керек. 

Ушул өңдүү сөздөр айтылган соң Кычан Жакыпов атындагы дружина советинин төрагасы Темирбаев Токтосун:

- Дружина түздөлгүлө! Коммунисттик партиянын иши үчүн күрөшкө даяр бол! – деди оң колу башын жогору көтөрө.

- Дайым даяр! – деп бир ооздон жооп кайрылды. Мындан удаа эле пионерлер шыгыр айтышты.  Өткөндө улуу пионер вожатый “Кыргызстан пионери” газетасына чыккан Аалы Токомбаевдин “Пионерлер ыры” деген ырын жаттаткан болчу.

...Ата журтум - пролетарь

Жардамчыбыз дыйкандар

Кызыл аскер – чың жүрөк

Бизге теңдеш кимдер бар

Темир колдор куралып

Кел катарга туралык

Райондон келгендер мындай болот деп күткөн эмес эле. Алар кубанып, ыракмат айтышты. Директор Шеркулов толкунданып:

- Садагалар, силер эртеңки күндө элибизге зор эмгек сиңире турган кадрлардан болосуңар. Бизде Темирбаев Токтосун, Байзаков Түмөнбай,  Төлөбаева Бүбүкан деген жана башка жакшы окуучуларыбыз арбын. Булар азыртадан эле октябряттарды тартипке салып, окутуп да жатышат. Мыкты окугандар бизде көп, - деп сөзүн бүтүрдү.

VI

Таң агарып аткан сайын, жаңы гүлдүн чанагы жарылып, ажары ачылат; күн нуру жерди жайпап, бир сыйра сыдырып өткөн сайын тирлик жанданат, кыймыл амалына кирет. Доор нак ошол кыймыл менен алгалап барат, нак ошол кыймыл гана адам баласына мүрөктүн суусун жуткузуп, асырап келет. Кечөөкү каз турган бөбөк – бүгүн айланага көз жиберип,ата-энеге жөлөк. Ошентип адам баласы агарган таң менен ааламга чуу салып келип, кызарып баткан күн сымал жарыкчылык менен  түбөлүккө кол булгалашып, көздөн закым болгондой ой-санаага батырат.

Улам жети жаштан которулган сайын адам аттуунун ой-санаасы, кыял-жоругу, кулк мүнөзү да жетилип барат тура. Кечөөкү кызыл жагоо тагынган Токтосун, Түмөнбай, Турдукан, Төлөнбайлар төшүнө “КИМ” жана “ГТО” төш белгилерин тагынган комсомолдор. Жети жылдыкты бүтөбүз, ичкер тараптагы  окуу жайларына барабыз дегидей болсо эт жүрөк элеп-желеп күүлөнө канат кагып, кыял ташкындап, зор максаттар кол булгалайт; таттуу үмүттөр “мындай болсок”, “ошого жетсек” деген эңсөөлөр ээликтирет.

Алардын ар бири өзүнчө кесипти самайт. Түмөнбай кыялкеч, куудул, ойлоп тапкыч. Ал бирде учкуч, бирде окумуштуу болгусу келет.

- Азыр баары эле мугалимди көздөшөт, доктур болсом, - деп да кетем. Эмне доктур боло албайт деп турасыңбы?

- Сага ишенем, эмнени бүтүрөм десең ошону аягына чыкмайын жаның тынбайт, - дейт Токтосун анын туруктуулугун мактап.

- Ай, ушу, сен балдарды башкарганды жакшы көрөсүң, бир жерде чоң болоор бекенсиң?!- деп астыртан тап бердирип коёт.

Азилкеч курбулардын сөзү да, тилеги да мол. Буларга Турдукан кошулат. Чачын беш салаа этип өрүп алган, жашыл тукабадан чыптамачан болуп, кош этектеп тигип берген гүлдүү сатин көйнөгүн кийип алса өзгөлөрдөн чырайлуу көрүнөт. Анын мүнөзү ачык-айрым, бетке айтып коймою бар; саал көтөрүлүп, мактанган жагына  бир таман жакын.  Энеси кыргыз, атасы казак. Ошол себептенби, айтор, кыргыз кыздарындай уяң да, тартынчаак да, түнтүрөөк  да эмес. Шар кетип, эркекти тике карап, кашкая күлгөндө саргыч өңү нурланып, кызылы кызыл, агы ак өңдөнүп, ичти элжиретип жиберме кыялы оодук. Турдукан сымал сезгич, баамчыл, ал тургай сын таккыч, өзүнчө ой жүгүрткөн; жашоо-тиричиликке жашынан бышкан кыздар ичимден тап эркектердин алдынан кыя өтпөй, жүзүн ала качып:

- Коюңузчу, агай, - деген назик сөздөрү бар.

Эркек балдардан окчун барып, өздөрүнчө маслет курушат. Алар эркек балдарга үйүр алып, алар менен шакылыкташкан Турдуканды көзү жокто кайбаттап коюшат. Эркек балдарга караганда кыздардын сезимталдыгы, жашоого болгон кумарлыгы эрте ойгонот. Ошол себептен Турдукан Токтосунга көбүрөөк ыктайт, аны шынаарлап, башка кыздардын көзүнө көзүкпөй эле деп дегдейт. Анын мындай мүнөзүн Токтосун сезбейт. Анын ою келечекте белсемдүү мугалим болушта. Ага алгач ирээт таасир эткен Шеркулов болду го. Күнү бүгүн калыбынан жазбай, окугандарын көпчүлүккө кабарлап турат. Талапты катуу коюп, тартипти бекем тутат жана тазалык, сыпаалык жагынан утат, ушул мүнөзү жаштарга жугат.

Ал эми Зайнап эжейинин жорук-жосунун, ачыктыгын “кырк үйдөн тыюу көргөн” кыздар европалык кашкөйлүктү жактырбайт;  кадимден бери канга сиңген; зайыпка энчиленген касиет: жүзүн ала качып; жер карап, уяңына тартып, астыртан көздүн кыйыгына алып, ыйбаалана  жол бошото берип, өзүн сабырлуу туткан мүнөздүн каймагы бузулбаган. Ошол себептен баш кошкон соң ажырашып  кетүү деген – башка каран түн түшкөнгө тете.

Эс тартып калган балдар, кай бир убакта сүйүү жагына  кеп оодарып, кыздарды сындашат. Бул жагынан Түмөнбай озгурлук этип, Токтосунду көп ойлорго калчап салат.

- Токун, - дейт ал – Турдукан сени өлгүдөй сүйүп калыптыр. Сени жалжылдап карай берет. Сага ыктап, сага сөйкөнө калганын сен түк сезбейт экенсиң, - деп күлөт. Ал ошентип айтып, жымыйып калганда, көзү бажырайып, ойчулуна тартат. Ал дубал газетага ыр жазып, кыздарга да тамаша иретинде бир-эки сапты курап жибермейи бар. Анын жаратылышында өтө сезгичтик жана баамчылдык Токтосунга караганда бир кыйла өзгөчөлөнүп турду. Токтосун Турдуканды жактырып, бирок оюнда кылдай шек жок,  ынак досчулук, сырдаштык гана өкүм сүрдү. Айрыкча ак ниет, боорукер, адамдарды аяган мүнөздөгү уландар санаасына жарамсыз ойлорду түнөтпөйт;  убалдан коркот, абийрин тизгиндеп, өзүн өзү зекийт. Андайлар антына гана бекийт. Ооба,  ошондой окуя экскурсияга барганда болду. Мектептин жогорку класстары адырмак тоолорго жылыга бир маал сейилге чыгышат. Токтосундар быйыл бүтөбүз дешип, экзаменге даярдык көрө башташкан.

Оо, ошол кездеги ой-санаа алып учуп, кыялдын канатына жармашкан улан-кыз каякка гана барбайт да, эмнелерди гана самабайт десең. Өздөрүн кыйла жетилген, турмуш сырын билген адам катары сезишет.

- Экскурсияга барабыз дедик эле, мына келдик. Ар бир класс өзүңөрчө жылга жылганы өрдөгүлө, - деди улуу пионервожатый.

Жетинчи класстагылар Түмөнбайга жылга-жыбытынан бери дайын белесче тарапты бет алышты. Кыздар артта, эркек балдар алды жакта гүл терип, аны гүлчамбарга айлантып, кыздарга сунушат. Ондон ашык кыздар бар. Эркек балдар саал арбын. Баш, аягы жыйырма беш улан-кыздар бүткөрүү экзаменине киришти.

- Достор, ушул жерге тыныгып, бир жайланып алалы.  Дасторкон жайгыла, -  деди Түмөнбай секичеге чыга калып, кыялданган кыязда. Ал окуучулар комитетинин төрагасы катарында буйра сүйлөп, тамаша аралаштырат.

- Ушул жерден бир аз ырдап алып, дагы жогорулайбыз. Көк шиберге ой бооруңарча оонап, оонап алгыла. Мындан кийин биз туш-тушка чачырап кетебиз. Бири-бирибизди сагынган күндөр да болот, - деп тык токтоду. Оюна бир сөз келип, ошону айтып жибербегей элем деп чочулады.

Кыздар, балдар алып келгендерин ак дасторконго додолоп коюшту. Камдуусу чайды идишке куюп алышкан;  айран, чалап, кээси кымыз көтөрө келишкен.

Оболу алар кыркалекей тартып олтурушту. Дасторконго кыздар кол салсын, кыздын кырк чачы улуу дешип, аларга жол беришти. Күлүп, тамашалашып олтурган соң Түмөнбай бажыраңдап::

- Жолдоштор, келгиле, ырдайлычы. Бийлесек бийлейли, - деди.

- Түзөңгө чыгып бийлебесе, боордон томолонуп кетебиз го.

- Ошол томолонуп барып ойго түшкөн сонун, - дешет ала качма балдар.

- Жолдоштор, Токтосун “Эсимдени” укмуштай ырдайт. Баягыда элге ырдап бер десек уялып койбодубу.

- Туура, ырдасын, ыр-да-сын!- деп кыздар дүүлүгүп да, желденип да алышты.

Күн чайыттай  ачылып, табыйгат магдырап, айлана көздүн жоосун ала көркүнө чыгып турса улан-кыздар шапар тээп ойногусу келишет. Бирок буга тымызын тыюу салар мектептин жеткилең тарбиясы эле. Анын үстүнө окуучулар комитетин, пионерлер дружинасын жана мектептин тазалыгын башкаргандар ушул жетинчи класста болсо кайдагы баш аламан оромпой оюн болсун.

- Ой, айланайын, маалкатпасаң боло, - деп Түмөнбай шыкактайт. – Төө тукумун берчүдөй болосуңбу. Ырдачы.

Токтосун ичинен күүлөнүп, кантип ырдаштын амалын ойлоп жаткан. Ичи ысыган өндөнүп, толкундана түштү; ал ордунан тура калып, эки жагына күлө карап туруп обон созду. Сызгырылган аба терметти белем:

Жайдын бир гана толук – оой кезинде – оой

Адырлуу гана тоонун- оой бетинде

Сан гүлдөн тандап бирди үзгөн – оой

Жайдары гана селки –оой эсим- дее.

- Воо – воо.. Укмуш ырдайт тура, - дешип ого бетер сүрөмөлгө алышты.

- Обонун куп гана келтирди белем.

- Жөнчү, ырдасын!

Токтосун ырдап жатканда калың кара кашы кыймылга келгенсип,ак жуумалына  тарткан жүзүнө кан ойноп, бөтөнчө ажарланып турду. Ал ырдаган сайын чайпалып, толкунданып жатты. Турдукан бажырая күлуп, деле жан алы калбай жыргап, кой көзү учкунданып, жүзү жошолонуп, ажарлана көрүндү. Ал Токтосунга жакындап, кучактап жиберчү баштанып барып, четтей берди. Ырдын таасири жеке аны эмес баарын туткундап алган эле. Ал эми Турдукан бөтөнчө элжиреген маанайда эле. Учкунданган көзүнүн кычыктары жылтырай түшкөн. Ага аябай жаккан:

“Өзүмдү гана сага – оой берем деп – оой

Өмүрдүн гана гүлүн – оой терем деп – оой” – деген ыр саптары жүрөгүнө уюду. Ойлонтту.

Түмөнбай Барпынын “Мөлмөлүм” деген ырын ырдады. Кыздар шыгыр айтышты. Ошол маалда Турдукан кыздардан бөлүнө калып, Токтосунга келип:

- Куттуктайм, жакшы ырдадың, - деп колун кысты. Түмөнбай шашкалактап:

-Колуңарды коё бербей кармашып тургула, бекем-бекем кысышкыла. Мен экөөңөрдүн антыңарга күбө болуп, бөлүп коёюн, - деди да кош колун бириктирип, эки колду кесип ажыратып койду. – Во, эми бүттү. Антыңар түбөлүктүү болсун!

Көрүп тургандар тамашага айлантып күлүп калышты. Бирок Токтосундун да, Турдукандын да жүрөгүндө өзүнчө бир сезимдин учкуну даарып өттү. Экөөнү улам-улам бири-бирине караштырган купуя ыйык сезим ошол алгачкы учкун эле.

*   *   *

Бүтүрүү экзамени аяктап жатканда райондук элге билим берүү бөлүмүнөн өкүл келип, жыйынтыгын баамдап, педагогикалык советке мугалимдикке жарай турган улан-кыз болсо бергиле, жаңы окуу жылында мугалим болушат, кадр жетишпейт деген маселени койду. Педагогикалык совет Темирбаев Токтосунду, Байзаков Түмөнбайды чектешти...
“Чырайлуу агай”
Тула бой жана жан дүйнөнүн асылзаадалыгы –
таалим, тарбиянын таажысы

Платон
Тарбиячы – жан саяпкери

Мамбеталы – манасчы

Бир ыптасы бөксөлүү тоого ыктаган, бир ыптасы бакза менен курулган бийик дубалдары бар, бири-бирине куйрук улаш жыш салынган тамдарга ыкташкан кыштакты мурдагы аты которулуп “Интернационал” деп коюшкан. Курулган тамдарынан улам күткөн короо жайы жана бакчасынан улам кай улуттун өкүлү жашай турганын айныксыз  атоого болот. Бир нече жылдап бири-бирине сырдыкана болуп, кыз алышып, кыз беришип, куда-сөөк жаатынан улам боордошуп кетишкен. Башка кыштактарга караганда майда кол өнөрчүлүк, соода-сатык, дыйканчылык кыйла өнүккөн. Маданий агартуу жана  илим-билим жагы сыртынан караганда  баары жайында дешке болот, бирок маани-мазмун жагы тоо таянган айылдан алыс узай албаган. Ошентсе да кыштакта ири калаанын жышааны сезилет, адамдары сылык, сезгич, ийкемдүү келип, кумурска сымал тынымсыз.

Отуз тогузунчу жана кыркынчы окуу жылында райондук элге билим берүү бөлүмү Токтосунду “Интернационал” жети жылдык мектебине мугалимдикке чектеди. Он төрттөн он бешке караган орто бойлуу коюу кара каштуу, ак жуумал менен кара торунун ортосу дегендей  иреңдүү; боз шапке кийип,  сайма жакалуу ак көйнөкчөн, кара шымдын кырын чыгара дасмалдап алган жигит жөнүндө аңыз таркады.
- Жуда чырайлык агай, турган үйүн актап,  тегерегин шыпырып тазалап жибериптир. Кол жуугуч орнотуп, самын, тиш порошогун, щеткасын коюп жаңыртып салыптыр. Кары адамдарга барып жардам этет экен, - деген өңдүү кеп айылдын аяк-башына тарады.

Жаңы окуу жылына чукулдап калганда райондук өкүл айыл советине келип, жаш мугалимди тааныштырып да, табыштап да койду. Мугалимдер жетишпеген учурда  аларга кам көрүү ардактуу милдеттердин  бири эле. Жетинчи классты жаңы гана бүткөн уланды аргасыздан мугалимдикке чектешкен. Башталгыч класстарга кыска мөөнөттүү курстардан өткөндөр сабак беришет. Ал эми жети жылдыкты “Эң мыкты” деген баа менен аяктагандар математика, физика, география, кыргыз тили сабактарынан окутушат. Не дегенде, аларга конспекти жаздырышкан. Айрыкча арифметика, алгебра эсептерин толук чыгарышкан окуучулар аны кайра кийинкилерге сабак окутканга пайдалансын деген тымызын көрсөтмө болгон. Анткени китеп жетишпейт. Ошентип Токтосун бул мектепке математикадан сабак беришке чектелди. Бешинчи классты жетектейсиң деп буюрду. Балдардын тизмесин алып, он сегиз окуучунун үйлөрүн кыдыра баштады.  Ар бирине чакан  китепче ачты. Кадимки дептерди экиге бөлүп, бир жагына мектептеги жүрүм-туруму, окуганы, аткарган иштери жазылат. Экинчи  бөлүгүнө үйдөгү турмушу, шарты, ата-эненин милдети ж.б.
Мугалимдерге актай кагаз, түрлүү карандаш берилбеди. Өз жанынан тыйын чыгарып, ар бир окуучуга сабактын жумалык тизмеси, окуучунун милдеттери жазылгыдай орун таштап, “Окуучунун үй бурчу” деп атады.  Айтор кыйласын  бүтүп, өтүлүүчү сабактардын тизмесине орун калтырды.

Токтосун тамгаларды жакшы жазчу. Мына эми, күнүгө тажабай жаза берип, тамгаларды сулуу жазууга машыкты.

Баса, үйлөрдү кыдырганда сегиз окуучунун шарты, жашоосу көңүлүн чөгөрдү. Кеч окуп, жашы өйдөлөп кеткен окуучуларды жолуктурду. Көп болсо өзүнөн эки жаш кичүү, бекерликке көнүп алган; ата-энеси көрүнгөн жакка жумшайт; анын эмгегине, күнүмдүк олжо таап бергенине маашыр.

- Чоңойсо арбайын согуп кетет. Буга өкмөтчүлүктү ким коюптур, - деген астыртан какмалаган жоопту эшитти.

Бул чөлкөм сүткорлукка, олжокечтикке ык салып, түбөлүккө караганда утурумдук утушту урматтаган ургансайлардын таасири канга терең сиңгенине кайгырды.
Ислам деген эңгезердей кара, саал эткээл, ыкшоолукка ыктаган бала эшиктин алдын гана шыпырып, көчө тарабын карабай койгон. Атасы оорукчал, энеси бешиктеги баласы менен алек. Үйдүн ичинде жагымсыз жыт уюлгуп турат. Мал короо чукул келип, чымын арбын. Ушуларды көрүп туруп Токтосундун көңүлү иренжиди. Ал көтөрүп жүргөн сумкасын талга илип коюп:
- Ислам, курч бычак барбы?- деди.

- Эмне кыласыз, агай?

- Керек...

- Дада, курч бычагыңызды сурап атыптыр, катта чырайлык агай ...

- Ха-ха- ха ... Ай балам, ай балам, мамиле кылышты ям билбедиң го, - деп кынынан сабы кооздолуп жасалган курч бычагын сууруп берди. Өңү кубарып, кан-сөлү жоктой көрүнгөн, бириндек сакалы бар, топучан дадасы мугалимге таңдана карап турду.

Суу боюнда өскөн бир нече талдан бир шыпыргылык кесип алды. Жип суратып байлап койду.

- Эми эки чака таап кел, экөөбүзгө ...
Ислам таңданып эки чака алып чыкты. Бирөөн Токтосун алып, арыктагы суудан сузуп  алып, короо алдына көчө тарапка септи. Ислам эми гана түшүнүп ал дагы суу төгүп шамдагайланды.

Токтосун шыпыргыны алып:

- Короо-жайыңарды, көчөңөрдү тазалап берээр агай келди. Кана, мындай тур, - деп шилтей берээрде Ислам чап жабышты:

- Агайжан, биз уятка калабыз. Эл укса аския кылат, - деп өзү киришип ойдогудай тазалады.

Энтигип араң баскан чал кубанды белем:

- Ээ уулум, кудай өзүңө кубат берсин, сен биздин элдин ой санаасындагы  ыпластыкты тазалап, ишиң менен элди тарбиялап коёр касиетиң  бар тура. Көктөн түшкөн периште сымал көрүндүң, айланайын, элдик уул экенсиң, башыңа бак консун, оомийин, - деп бата узатты.

- Айтканыңыз келсин, ата...

- Кечириңиз, агай, мен аябай кыжаалат болдум. Ыракмат сизге, кудайым өмүр берсин!

- Айтканың келсин, ме, мобул самын менен жуунуп, тиш щетка менен тазалан, - деп берсе оң колу менен көкүрөгүн басып, кетенчиктей берди:

- Ыракмат, агай, жөн коюңуз ...

Токтосун болбой жатып колуна карматты:

- Үй-жайы, короосу тазаланып, жашоосу куунак, көчөсү таза элдин көңүлү сергек; тула бою жасанып, дени сак деп “Кыргызстан пионерине” жазыптыр. Ошол газетага жазылдың беле?

- Эми жазылабыз да, агайжан, - деп атасына суроолуу карады.

- Туура балам, газетага жазыл, жакшылыкка умтул. Көзүң ачылды окшойт-аа, Ислам! – деп атасы ак пейилден күлүмсүрөп турду. Бул адам граждандык согушка катышып, кышкы майданда жарадар болуп катуу суукка кабылып, ошондон соң кеселге жолукканын баян этти.

Ушул күнкү окуя айылдын аяк  башына чагылгандай тез тарады. Мугалим болуп келгендер, уполномочондор, райондук өкүлдөр калктын жашоосуна камыр-жумур аралашпай, боюн оолак тутуп, өздөрүн маданияттуу жана билимдүу санап, акылдуу катары көрсөтмөй адат тымызын сезилип турар эле. Токтосун сымал кол баладай:
- Короо-жайыңарды, көчөңөрдү тазалап берээр агай келди, - деп ак пейилден шымалана киришмек кайда? Көөдөнү жабыктар, билимсиздер кайрымдуу жорукту кулчулуктун жышааны катары сезип, ар көрүшөт; сөз болом деп намыстанат.

II

Арадан эки күн өтпөй Токтосундун окуясы айыл кеңешине дүң болуп, аларды алагыр окуяга салды.  Элдин жашоо-тиричилигине, санитардык-гигиеналык жактан тейленишине, балдардын окушуна шарт түздүрүп, агартуу майданын жандандыраар айыл кеңеши эмеспи.

Айылдык кеңештин алдында атайын уюшулган комиссиялар текей оттоп жүрүшкөнбү? Ириде ошолор өздөрү өрнөк көрсөтөөр жолдо эмеспи?  Деги алар нелерди бүтүргөн?  Айыл кеңешинин төрагасы беш айлык курстан өтүп келген, сур диоганалдан кител, шым кийген, райондук жетекчилер кийип жүрчү боз  кендир өтүкчөн, кара торусунан келген, чекеси кууш, көзү чүңүрөйүп ары кирип кетчүдөй көрүнгөн, орто бойлуу; кеп-сөзгө сараң, такай зоот чалыш карагер ат минип, орус ээр токумчан жүргөн бул адам мыйзамдан кыл жылбай, кыргызча  аке-үкөгө  караманча каршы, адамга мамилеси салкын – Айтмырзаев Атакелди, аялы аргын чалыш, паспорт үстөлүн тейлеген, көк көз, ак саргыл аял, жети класс билимдүү.
Айылдык кеңештин мүчөлөрү, ага карамдуу кызматкерлер, медицина жана агартуу жагын тейлегендер, колхоздун башкарма мүчөлөрү түгөл келишти. Карала турган маселе калкты маданияттуу  тейлөө делинип капысынан коюлуп олтурат. Жыйын ачылып, Айтмырзаевге сөз тийгенде партиянын күндөлүк саясатынан баштап Кыргызстан Компартиясынын Пленум чечимдеринен баяндап өтүп, алыскы айыл кыштактардын маданиятын көтөрүү жагына зор милдеттерди тагып жатканын айтып келди да:
- Биздин аймакта жаңылыкты алып келген жаш мугалим Темирбаев Токтосун балдардын үй-шартын көрүп жүрүп короо-сарайлар, көчөлөр ыплас экенин байкап, өзү шыпыргы жасап, шыпыра баштаптыр. Мына ушул окуяны кимдир бирөөлөр  райкомго кабарлап, айыл кеңеш салык чогулткандан башканы билбей калды деп  чагым салыптыр. Ошондон улам мени дароо чакыртып, тергеп киришти. Мен анын ак, карасына жетейин десем, райком катчысы:

- Ак, карасын айырам деп көрүнгөндү көр кыстоого албай, айыл маданиятын көтөргүдөй абройлуу маселе койгула. Ар бир айылдык кеңештин мүчөсү алдына койгон ишин аткаргандай болсун. Көчө-көчөнү бөлүштүрүп бергиле. Иштердин жыйынтыгын чыгарып тургула. Жанагы силерге барган жаш мугалимди жакшылып күткүлө, тарбиялагыла.  Ишти алга сүрөшкө акыл тапкыч, иштин көзүн билгич жаштарды  тайманбай көтөрөлү деди. Ушул иштер боюнча кенен-кесири кеп урсак кыштак маданияты, элдин аң-сезими жогорулаганы турат. 
Айыл кеңешинин төрагасы мындан бөлөк сөз айта албай эки жагын карап калды. Ал ордуна олтура кетти.

Ортодон чачын жаңы эле устара менен тасырайта кырдырып, нак төбөсүнө кирдеген топуну кондуруп койгон, бети-башы чыңалган, боз жалпак бухгалтер ооз тарабын бир сыйра сыйпап алып:
- Арадай жерге чарадай жыйын курдурган ал кандай мугалим экен. Минтип олтурса биз бир чыны чайды беймаал иче албайбыз. Жолдош директор, теске салып коюуңузду суранабыз, - дегенде ага ыктай олтурган ферма башчысы коштоп жиберди. Көпчүлүк тынчтанып, Айтмырзаев тарапты карап калышты.

Ошол учурда мектеп директору Исламов кол көтөрүп туруп, ордунан салмактана козголду:

- Жолдоштор, биз ким эмне деди, ким эмне кылды деп, кылдан кыйкым издебейли. Мына, ушул жерде олтургандар райкомдун тапшырмасы жөнүндө, айыл маданиятын көтөрүү туурасында кеңешсек ишибиз өрлөйт. Жолдош бухгалтер,  өзү менен кошо айылга маданий жаңылыкты алып келген Темирбаев Токтосундан бекер эле чочулап жатасыз. Эгер ал окуучуну тарбиялаш үчүн өрнөктүү  ишти ойлоп таппаса, бүтүндөй кыштактын маданиятын, ал-абалын, ата-энелердин аң-сезимин, илим-билим кадырын көтөрөөр кеп-кеңеш болот беле? Жок ... Биз баягы көнүмүш таз кейпибизде кала бермекпиз. Муну тапкычтык дейбиз. Аны партиянын райондук комитети туура баштаган. Эми бул иш бүт районду кучагына алат. Мына, жолдош Айтмырзаев жарым жылдык кайра даярдоо курстан окуп келгендик этип, ишти чукулунан  жандандыралы деп маселени туура коюп жатат. Ал үчүн ар бирибиз жашоо-тиричилик жактан өзгөлөргө өрнөк этели. Айрыкча балдардын окуусуна шарт түзөлү. Биздин мугалимдер үймө үй кыдырып, элдин жашоосун ар тараптан байкашат. Ошондуктан айыл кеңешинин алдындагы комиссиялар да иштеп, көмөк этишсин. Маданий-агартуу жагы, клуб, кызыл бурч, стадион неге  дурус иштебейт. Санитардык-гигиеналык камкордук жок, айлана чөйрөнү коргоп,  көчөлөрдү көрккө келтирип, ураандар неге илинбейт. Ага каралган каражаттар кайда? Чарба эмне үчүн мектепке жардам этип, ортолуктан каражат бөлбөйт. Балдарга көрсөтмө курал өтө зарыл, ураан жазганга каражат кемчил. Ал эми Темирбаев Токтосун өзүнүн чөнтөгүнөн акча чыгарып, кагаз карандаш алып, ар бир окуучуга үйүнө илип коёр көрсөтмөлөрдү камдады. Алсыз, колунда жоктордун баарына самын, тиш жуугуч щетка порошогу менен  сатып берди. Ойлогулачы, ушул иш силерге  жөн салды гана көрүнүш болгону менен мугалимдин ким экенин айгинелеп турбайбы? Мугалимге байлык эмес, балдардын ден соолугу жана жан дүйнөсүнүн байлыгы кымбат.  Айрым ата-энелер бар беш-он тыйынга зыкымданып баланын көңүлүн чөгөргөн, жолдошторунан артка калтырган, чүнчүткөн. Андай учурда окуучу сабакты өздөштүрө албайт, - деп келип муну кошумчалады:
- Жолдош Айтмырзаев, жүйөлүү себептерди ачып, мындан аркы иштерге багыт берди. Ар бирибиз ушул иштерге  жапа тырмак кирели. 

Дайым газета колунан түшпөй, түз жүргөн, чарбада элдик көзөмөл жагын чойгон, олуттуу сүйлөп, басмырт жүргөн коммунист:

- Партия бизди ар бир коммунист, ар бир чарба башчысы жана жетекчиси ири алдыда үй-бүлөң менен, күнүмдүк жашоо турпатың менен таалим-тарбия бер деп  үндөдү. Аны жаңы келген Темирбаев Токтосун деген мугалим иш жүзүндө далилдеп олтурат. Азамат экен, ушундай кадрлар көбөйсө, жаштарыбыз ар-намыстуу, абийирдүү болуп өсөт. Оболу өзүбүздөн баштайлы да, андан соң элге чыгалы, талап кылалы, көмөктөшөлү, - деди.

Анын сөзүн көбү колдоду. Ошентип айыл кеңешинин жыйыны бир нече талаптарды так койгон чечим кабылдады. Ушундан соң ар бир актив өз боюн тың күтүп, жашоосуна аздыр-көптүр жаңылык киргизишти. Көбүнчө балдарына шарт түзүштү. Ушул жагынан зор утуш болду.

III
Сентябрь айы капортолоп калган маалда мугалимдер арасында ыйкы-тыйкы кептер күчөдү. Бир даары Темирбаев Токтосун капкайдагы машакаттуу иштерди көргөзүп, балдардын башын айлантты дешти. “Катарга тизип алып, сабакка киргизип, кайра аскерче сыртка чыгарып, аларды эркине койбоду; секирип, кыйкырып, ойноп буктары чыкпаса сабакты жакшы түшүнбөй калат”, - деп бир жылдык кайра даярдоодон өтүп келген, отуздун жоон ортосу дегендей жашы бар, басса-турса гезит колунан түшпөй, эл аралык саясаттан бери саймедиреп, ал тургай ВКП (б) тарыхынын кыскача курсун бүт окуп, көкүрөгүнө токуган, салабаттуу, кара тору жигит маселе көтөрдү. Бир даары макул көрсө, бир даары:
- Тартип болбосо, эркинче коё берсек залды чаңдатып жиберет экен, - дешти.

- Темирбаевдин дагы бир жаңылыгына каршымын. Ар бир окуучуга атайын дептер ачып кереги эмне? Биз эмне ГПУ белек, муну койгула, жазса өзү жаза берсин. Крупская мектебиндегини быякка ташып келиштин кажети деле жок. Ар бир мектептин өзүнүн тажырыйбасы бар. Ал эми отряддар арасындагы, класстар ортосундагы мелдештер өтө зарыл. Ал бизде деле колдонулган. Бирок бир жакшы жери – жеңүүчүлөр директор буйругу менен бекемделип, эсеп китепчесине жазылсын дегени мага абдан жакты.
Педагогикалык советке катышкандар бир азга дымып, ойлонyп калышты. Токтосун бул жамаатка жаңы келгендик кылдыбы, талаш-тартышка түшпөгөн, өзүнүн гана ою, билгени менен күн өткөрүп келгендик этип, жооп кайтарбады. Бир даары Токтосундун оюн колдогону  менен анын маанисин толук ачып бере алышпады. Аны директор Шаамурзаев мисалдарга  таяп, техникумда педагогикадан сабак берген мугалимдин  айткандарын далил кармады. Күнү бүгүн бардык жердеги мектептерде талап да, тарбия да бирдей экенине токтолду.

- Албетте, чыгармачылык табылга зарыл. Көрдүңөр, Темирбаевдин жөнөкөй эле бир иши бүт райондун аймагына маанилүү маселенин  жаңы ачылган табылгасы катары кабыл алынды. Биз балдарды канчалык тартиптүү бол дегенибиз менен  алар октос берген балалык кыялга жеңдирет. Ал эми катарга тизилип кирип, тизилип чыккан токтоолукка, баштуулукка, көпчүлүккө баш ийгенге, тактыкка аздап көнүктүрөт, акыры адатка айланат.
Анын үстүнө ГТО өлчөмүн тапшырганга өтө зарыл жана  болочок аскер ишине астыртан машыктырат. Ар бир балага дептерче ачып, анын жетишкенин, оройлугун, катасын жазып койсо экинчи ката кетирбеске умтулат. Крупская мектебине бул методду Шеркулов  мыктап киргизген экен. Ал ыкманы эми биз баштайлы, жыйынтыгы терс жагына тартпайт. Экинчиден, арабызга жаш болсо да издемчил, түйшүкчүл мугалимдин келиши биз үчүн абдан кубанычтуу. Ушул педагогикалык ыкмаларың дагы жаңы табылгалар менен байысын, - деди директор Токтосундун колун бекем кысып. Мугалимдер ага жакшылык каалап, ийгилик тиледи.
Токтосундун ушул кубанычын дагы бир секичеге көтөргөн Турдукандан келген кат болду. Ал Токтосунду жаңы окуу жылында мугалим болгону менен куттуктап, өзү техникумдан окуп жатканын билгизген. Кат жөн салды гана жолдоштук сезим менен жазылыптыр. Бул түнү уктай албады. Катка кайтараар жообун оюнда камдап жатып, көзү илинди.

IV
Күн жерге түшө калчудай жан бүткөндү куйкалап, казанына сызгырып барат. Ушул жылы кысыр булуттар агышына тартып, батыштан чыгышка көчөт эле көчөт. Калк жаан тилеп түлөө өткөргөн болушту. Кочкул булуттар: “Бечаралардын ийин жандырбайлы дедиби–ай, бир аз өткүндөп өтүп; жеке эле касийда окуган молдону эмес, түлөөгө түп көтөрө түрүлүп келген түркөй пенделерди мыскылдуу жылмайгансып, күн күлүп берет.
Аптап уруп, суу жетпеген жерлердин өңү өчүп, куу санга айланып, чөлкөмдүн жашыл иреңи өчүңкү. Жалакайлар кырк градустан ашкан ысыкка чыдай албай, нечен алакеттен өтүүдө.  Кара дыйкан калыңырак кийинип, кетменин колдон түшүрбөй камбылдыгын таанытат. Аптап ысытпаган, аяз тоңдурбаган, өрттүү жерде шашылбаган, өлүмдүү жерде жашыбаган, чор алакан, чоюн билек дыйкандар гана эзелтен бери элди асырап келген эмеспи. Ошолордун бири – Темирбай. Башкармалыгын өткөрүп берип, бригадирликте  жүрсө да кетмени колунан түшпөйт. Бир жыл бою бала окутуп, мыкты мугалим атанган Токтосунду топуракка салып, аптапка мээсин кайнаткандан арачалайт. Ага караганда Кадырбегин кара жумушка караан тутуп, жеңил-желпиге жумуштайт.
Энеси ого бетер эт-бетинен кетип, аны илимдин учуна чыккан илимпозго тете көрөт. Анан калса, Токтосун областтык газетага мыкты мугалим катары макталып, эл оозуна кирип, ар ким, ар ким жолуга калганда:

- Уулуңарды гезиттен окудук, кут болсун, өмүрүнө береке берсин, - деп койгондо төбөсү көккө жеткидей сүйүнөт. Ата-эне уулуна сыймыктанышып, өмүр, бакыт тилешет. Ал такай газета окуп, бирдемелерди жазып, чийип олтурса, караанына кагылышат, ошого каниет, шүгүрчүлүк этип, жалынганы – бир кудай ...
Токтосун убактысын текке кетирбей калсын. Педтехникумду сырттан окушка дилгир. Бирок райондук элге билим берүү бөлүмү август кеңешмесинде алдыңкы мугалим катарында сөз сүйлөп, тажырыйбаңды кенен айтып бересиң, кол жазмаңды катасыз жаз, бизде сакталат дешкенден бери такай ошол ойдун үстүндө узанат. Албетте чарба жагына, чарба күтүшкө күймөлбөй жардам эткен соң газеттерди жайып салып чиймелей бермей.

Айттырбай аптаптуу август айы да кирип келди. Мугалим аттуулар чектелген күнү жыйналып, райондук кеңешме ачылды. Доклад жасалып, алдыңкы мугалимдердин ысмы аталып, дүркүрөгөн кол чабуулар тынбады. Токтосун менен Түмөнбайдын да аты аталды. Эки дос эзилише баарлашып, чер  жазышты. Бири-бирине жакшылык каалашты.

Токтосунга сөз тийгенде аны тигиле жапырт карап калган сандаган көздөн аптыгып барып, сөзүн баштап алган соң өзүн эркин сезип, нечен ирээт оңдой берип, жедеп жатка токулган ойлорду чубуртту. Тажырыйбасын мактанбаган, өтө эле көтөрүлбөгөн дабышта эмес,  басмырттаган бир калыпта ишенимдүү баян этти. Муюп уккандар шатырата кол чаап, жаш мугалимдин көңүлүн көтөрүштү. Ичкерден келген өкүл: “Азамат”, - деген сөздү айтып, жанындагыларга ал жөнүндө жылуу пикирин туйгузду.
Бир жылдык мээнеттин акыбети жанып, аты райондон аша аталып жүрүш арзан бекен. Ак эмгек, чыгармачылык менен түйшүктөнгөн мээнеттин үзүрү. Бул саам Токтосун орто жашка  барып калган, жогорку билимдүү математик мугалимдин тажырыйбасына суктанды.  Математикалык ар кандай амалдарды, теорема жана аныктоолорду турмуш менен, болгондо да балдар күн санап кездештирген сансыз көрүнүштөр менен айкалыштыра билүүнү өтө түшүнүктүү баян этти. Болбосо жаш, анчалык билими жок мугалимдер окуучуну китептеги аныктоолорго “аркандап” салат да, аргасыздан жаттатат.  Жаттап алган жерде жалган  билимдүүлүк уялайт. Ал сүйлөмдүн, же теореманын маанисин, турмушта кездешчү зарылдыгын сезбей, терең ой жүгүртпөй туруп, кургак жаттап, кыйналып калышат. Ушул жагынан аны менен ой бөлүшүп, түшүнүгү  алда качан кеңиди. Ушундан улам: “Кандай болбосун окуш керек, окуш керек”, -деп өзүнө өзү ант берди. Жакшы жана терең билимдүүлөргө жолуккан күн майрамга тете экенине эми гана туюнду. Китептен да издеп таппаган ойлорду айтып; акыл-насаатка тундуруп; өтө басмырт, өтө жөнөкөйлүгү менен бийикке сүрөмөлөп койгону; түшүнүгүн кеңейтип, акылына акыл демегени асылзаадалык деп баалады Токтосун. Атаганат,ай сайын аңгеме-дүкөн курсакчы деп эңседи. Көп жылдык тажырыйба, кагазга чийилбеген ойлор анын көөдөнүндө арашан сымал кайнап жатканын сезди. Аны менен аралаша жүрүп сырдашсачы, атаганат. Же бир анын айткан акыл-ою жазылган китептер жок.  Ошондо барып бир ойго бекиди: “Эмне үчүн  акылмандар бири-бирин бир өлкөдөн экинчи өлкөгө издеп барышкан? Неликтен кат аркылуу сырлашып, бири-биринен кеңеш сурашып, жан дүйнөсүн байытышка далбас урушкан? Ошолор мүлдө элдик кенч го? Канткенде дал ошол чокуга жетебиз?  Канткенде...” Ал ушуларды ойлой келсе, жүрөгү албууттана согуп, кыялы асмандайт, жер жүзүн көз ирмемде айланып чыгат.
Токтосун бул жылы газета-журналга арбын жазылды. Эки оюнун бири – канткенде окуусун улантмак. Бул жылдары орто мектепти бүткөндөр арбыйт. Анда булардын жети жылдык билими көр чыракка айланган жетим көпөлөк дебейсиңби? Бул жагын ойлой келсе, заманасы тарыйт. Улам, улам бийиктеп турбаса сенден озук, сенден мыктылар ашып кетет деген санаа ойлонтту.
Бул окуу жылында Токтосун кадимки кандим саяпкер сымал илим-билим майданына аралашты. Ата-энеси ак жол тилеп,  жылыга жайланып жүргөн “Интернационал” айлына узатып коюшту. Анан калса, мугалимдердин жаңы окуу жылына кириши да өзүнчө бир шаң – бөтөнчө бир улуу максаттарга жык-жыйма.

Бир акылман айткан экен: “Балага жолдош болсоң кыялың артат”-деп. Анын сыңарындай ар бир мугалим “балдарга берген билимим жугуп, тарбия-таалим, өрнөгүм жаш жүрөгүнө уялап калгай эле” деп зар кагат. Башка кесиптерге караганда мугалимдик бөтөнчө асыл. Не дегенде, педагогдун жүрөгүнүн бир толтосунда энелик мээрим жана айкөлдүк, экинчи толтосунда кан менен улам тазарып, улам жаңыланып турган илим-билим, өнөрдүн уюткусу арашан сымал атылып турат. Мүлдө адам баласынын дили агарып, көөдөнүндө илим-билимдин шооласы чачырап, биримдикте жашагай эле деген улуу тилек анын жүрөгүн жай алдырбайт.
Анан калса, мугалим адамдын ким экенин, кандай мүнөздүү жана максаттуу экенин бир көргөндө баамдап коёт. Касына кара санабаска далалат эткен, өзүн өзү күн санап соттоп да, тизгиндеп да келген мугалимдер - өрнөкчүл, таалимчил мугалимдер. Өзүн өзгөлөрдөн бийик санап, көрө албастык жана көөдөнү караңгылыктын илдетинен арыла албагандар бар. Балдардын убалына калган ургансайлар даана ушулар. Тааныштыкка салып, колунда бардыкка салып мугалимдик кесиптин дипломун алгандар - жаштардын жан дүйнөсүнө айыкпас илдеттин микробун жугузгандар. Жашоодо бакытка барчу кыска жолду издеп жүрүп кырсыкка кабылгандар. Мугалимдик кесипке көлөкө түшүрүп, эл арасында кемсинте айтылган сөздүн чыгышына да ушулар күнөөлү.

Сатып алган билимдин дагы бир залалы врачтык кесипте кездешет. Диагнозун туура эмес коюп, тескери дарылап, адамдын ажалга  багынып беришине бирден бир себепкер болгон нак ошол кесепеттүүлөр эмеспи.

Ошентип дипломду сатып алып, өзүнүн дилин да, элин да сатып жиберген дөдөйлүк бул жалганда болуп да келген, тукумдап да барат, бирок зили түбү акыйкат сотунда калат.
V
Кечөө эле август кеңешмесинде Түмөнбай менен жолугушуп, кумар жаза күлүп алышкандан бери көңүл кушун алыска, алыска зымырылткысы келет. Айрыкча эртең менен турганда жакшы ойлорду ойлойт, күлгүсү, же ырдагысы келет. Анан туруп турмушта адамдар зуулаган кайран өмүрдү дуулаган каткырыктуу күндөр менен тосуп алып, кайра эле дал ошондой ыкта узата берсе деп самайт. Бир эсептен чайканага баргандар каткыра күлүп, чер жазып туруп кызматка жөнөп беришет. Ал күнү иши оңунан чыгабы, же жолун торогон тоскоолдук болобу, же нарк билбеген бирөөлөр көңүлүн чөгөрүп кетеби, нак ошол кезде таңкы шайырдык калкан сымал коргоп калат. Бул жагын ойлоп такай өзүн өзү демдендирип жүргөндөрдү жактырат; өзү да ошондой болушка далалат этет;  окуучуларын да көңүлү куунактыкка көнүктүрсөм деп сабакты жылуу маанайда баштайт. Түмөнбайдын “сыркоолууну сакайтышка сандаган молдо келгенден көрө бир куудул келсин” деп айтканын эстейт. Анан туруп кайсы бир гезиттен “он беш мүнөт жүгүргөндө мээни жашарта турган суюктук пайда болсо, үч мүнөт боорду эзген күлкү ошого тете” деп жазылганын окугандан бери күлкүгө бой салып, ыр, күү жана шайырдыкка көңүлү чабат. “Кызыл Кыргызстан” газетасына чыккан Аалы Токомбаевдин ырын кез-кез кайталап коёт да, сабакка кирип, балдар менен учурашып болгон соң:
- Силерге бир куплет айтайын, ким жазганын айтып бере аласыңарбы, мындай ыр.

Сүрөтүн тарт кереметтүү Ильичтин –

Кирпигимден кисти жасап берейин

Баарын иштет, талант менен чамаңды, -

Жүрөк канын боёк кылып берейин... – деп жатка айтып берип жооп күтөт. Балдар бир азга дымый түшкөндө такай ар нерсеге кызыкдар өңдөнүп жүрчү, көзү күлүңдөгөн, арык чырай, кара тору бала кол көтөрөт:

- Агай, Аалы Токомбаевдики ...

- Жарайсың Кадырбегим, сага арифметикадан “мыкты” деген баа коёюн.  Математика да тапкычтарды сүйөт, - деп анын көңүлүн көтөрөт да, калгандарын такай газета окушка тымызын ээликтирет. Айтор тарбия-таалым ишинде ар тараптуулук, көптү билгендик, ойлоп таап, улам бир ойго чөмүлтүп туруш утуш берээрин билип алды.  Ошол себептен Токтосундун сабагында балдар кунт коюп, көптү билишке  ынтаасын коёт.

Айрыкча “Бөлчөктөр” деген теманы өткөндө жашоо өзү майда-майда бөлүктөргө бөлүнгөн, бөлчөктөнгөн  окуялардан тураарын айтат. Бир бүтүн буюмду зарылган кезде бөлчөктөп бөлүп кетишээрин  айтат. Бир бөлүктүн жартысын экиден бир дейбиз. Демек экөө бир алманы жарымдан бөлүп жешти. Эгер бир алманы төртөө бөлүшсө, анда ар бирине бир чейрек тийди делинет да, төрттөн бир деп жазылат. Бөлүнгөн сан бөлүмү, алып кетсе алымы деп аталат. Өтө жөнөкөй эле түшүнүк. Мына, биз бир чейректи аяктап койдук. Жаңы окуу жылынын канчасын узаттык. Дароо жооп беришет:
- Төрттөн бирин...

Токтосун мугалим болуп иштеп жаткан экинчи жылына абдан ыраазы.  Не дегенде,  эркин куш сымал кай тарапка канат серпсе да чабыты кенен. Албетте буга август кеңешмесинде жасаган доклады менен эмгегине жараша мактоо эшиткени себеп этти. Мурда китептин алкагынан чыкпай жүрсө, жогорку билимдүү математиктин айткандары, кеп-кеңеши эргитти. Ошентип  кай теманы өтпөсүн анын сабагына  кызыккандар арбыды.

Алтынчы класстагылары мектеп боюнча үлгүлүү окуучулар деген наамга арзышты.”Үлгүлүү пионерлер” деген макала “Кыргызстан пионери” газетасына жарыяланып, айыл айылга тарап келгенде ата-энелер комитети да ыраазы болушуп, мектептин чогулушунда өзгөлөргө өрнөк катары баян этишти. Чынында билимге чаңкап, борбор тараптан окусак деген тилек бүчүр жарып жаш жүрөктөр алып учат. Күнүгө бир жаңылык газетага басылып, улан-кыздарды ого бетер делөөрүтүп барат.
...Мезгил канатын кагып, кабак каш ортосундагы көз ирмемде улуу курулуштардын, завод-фабрикалардын конуш алганы Совет элин таңдантты.

Кырк биринчи жылдын июнь айында жетинчи класстар экзамен берип, күбөлүктөрүн колуна алышат. Төртүнчү, бешинчи, алтынчы класстар ашып кетсе, төрт сабактан экзамен тапшырышат. Ошого карата балдар кайрадан өткөн сабактарын бышыкташат. Жооп бере албай кулап калып, уят болбоюн дегендеричи...  Күзгү сыноого калыптыр деген сөз жеке баланын да, ата-эненин да бетине чиркөө. Андыктан жалкоо элден корунуп, шатыра шатман ойной албай чүнчүйт. Адам болгон соң эт жүрөк сезбей коёбу? Советтик педагогиканын жана мектеп турмушунун ургаалдуу уюткусу дал ошол ар бир класста өтүлүүчү экзамен ар-намыс, абийир, жоопкерчилик жана тырышчаактык өндүү касиеттерди  камтып турат. Совет элине чыккынчылык эткен Хрущев доорунда ошол ыйык сапаттарды өйдө-төмөн калчап, күлүн көккө сапырып коё жаздаган.
Бүгүнкү күндө кедери кетип, алыстан агып келген ыпластыкка малынган модалуу уул-кыздардан уят кетип, өлкө тагдыры эмес, өзүнүн келечегине жүр нары кол серпкендер арбып баратканда аларды ак жолго салышка ак дилдүү адамдарды көмөк этишке чакырып, көзү өткөн көрөсөн көсөмдөрдүн көркөм элесин көз алдыга тартып олтурабыз. Ошол доордо жашап, өлкөсүнө өмүрүн сарптаган асылдардын касиеттери улам кийинки урпактарга үлгү, өрнөк эткей эле деген үмүт көөдөн тебет. Тунук ойлуу, турум-жүрүмү туура,  калк камына камчы саптай болсо да кам көрөйүн деген уул-кыз биз сыпаттап жан дүйнөсүн кашкайта ачып берип жаткан инсандардын көркөм элесинен жашоосуна от тамызгы алгай эле деген ак ойдон улам көз май, көкүрөк отту ак кагазга сүртүп олтурабыз.
Токтосун келип окуучуларын жыйнап, ак тилегин айтып, бааларын угузуп, кубаныч менен  таратмакчы болуп жаткан. Жетинчини окугандар математикадан текшерүү ишин жазышкан. Эки-үч күндөн бери текшерилип  жатып, бүгүн бүткөн. Бааларын угузмак да күбөлүгүнө класс жетекчиси көчүрмөк. Бирок элдин үрпү  бир  башкача. Директор баштаган мугалимдер заматта чогула калышты.  Токтосун ар биринин томсоруңку жүзүнө тигилет.
- Уккан жоксуңбу, согуш башталды! Гитлер кол салыптыр. Москвадан бир нече жолу кабарланыптыр. Зым карагайга илинген калпак радио кабарлаптыр, - деди директор кейиген маанайда. Мугалимдер бири-бирине сөз ката албай, дал болгонсуп, көөдөндө ашып-ташкан ой-тилегине мөндүр түшкөндөй, тоо бузчудай толкуган кайраттары тосуңку.

Бир саамга жетпей айыл кеңешинин чабарманы келип:

- Жолдоштор, клубду көздөй жүргүлө, райкомдон  өкүл келди, - деп желдирген бойдон төмөн тарапка чу койду.

Бала дебей, чал дебей баарынын ындыны өчө:

-Эми кандай күндү көрчүбүз, - деген кыязда бири-бирине суроолуу тигилет. Башын какайыңкы кармаган карт жоокер тишин кычырата аркы-терки басат.

Жетинчи классты өткөн  жылы бүткөн, атасы аны окууга бербей тракторчу жигитке узаткан кыз Токтосунга жылмайыңкы  учурашып, элдин арасына сиңди. “Чырайлык агайдын сүйгөн кызы бар экен”, - деп шыпшына  жүргөнүн курбулары тамашага чалып күлүшө турган.
Эл кым-куут. Майрам сайын жетекчилер чыгып сүйлөй турган  бийик жайга эки-үч адам чыгып, элге кол көтөрүп тынчтангыла дегендей белги берди. Калк дымырап, кулак түрөт.
- Ардактуу жолдоштор,аталар, энелер, жеңелер, агалар, инилер, Гитлердик фашизм тынчтык келишимди бузуп, Советтер Союзуна уурданып келип кол салды. Алар жырткычтык менен  жергебизге басып кирди. Көп улуттан куралган болоттой бекем ширелген элдин жүрөгүн майтара албайт. Фашизмдин куралынан советтик интернационалдык дух миң эсе кубаттуу. Тынч элге кол салган Гитлер жеңилбей койбойт. Акыры жеңиш биздики. Жашасын марксизм-ленинизм! Жашасын Лениндин – Сталиндин партиясы! Жашасын советтик баатыр эл!

Секичеге карт жоокер көтөрүлдү:

- Кагылайын, эл-журт, Гитлердик фашизм дүйнө жүзүн багындырып алмакка курал топтогон. Эми ал куралы өзүнө өлүм жумшайт. Мен граждандык согушта кармаштым. Мен басмачылар менен кармашта чыңалдым. Кызыл Аскер  турганда, Сталин турганда тарыхта эч жеңилбеген орустар турганда фашизмдин ташы талканга айланат. Силер эч качан санаага чөкпөгүлө, эки эсе кайрат менен  иштегиле. Бала дебей, кары дебей майданга бар кудуретти үрөгүлө. Ал эми мен болсом эртеңден калбай жоо беттейм. Кашык кан калгыча Ата Мекенди коргойм жана жалпы силерди да түп көтөрө душманга кастарыңарды тиккиле, кыраакы болгула демекмин.
Жашасын Кызыл Аскер!

Жашасын Коммунисттик партия!

Жашасын жумушчу дыйкан биримдиги!

Айыл кеңешинин төрагасы капысынан:

- Азыркы сөз  комсомолдун мүчөсү, эпкиндүү мугалим, колхоздун иштерине да көмөк этип келген Темирбаев Токтосунга берилет, - десе болобу?

Токтосун мындай учурду эч күтпөгөн. Не демекчи, секичеге көтөрүлүп барып, дегени бул:

- Ардактуу ата-энелер, кымбаттуу эл, капыстан качырып келген душмандын канын суудай төгүшкө биз  - комсомолдор даярбыз. Мына мен быйыл он сегизге толдум. Эл, журтту коргой турган  убагыбыз келди. Бул жерде граждандык согушка катышкан агабыз кашык каны калгыча салгылашабыз дебедиби. Биз дагы комсомолдор өмүрдү өлкө тагдырына сайып коёбуз.

Жашасын Коммунисттик партия!

Жашасын Лениндик комсомол!

Токтосун топко кошулганда бир далайы колун кысып, куттуктаган болушту.
Ошентип аалам чөлкөмүндө экинчи дүйнөлүк согуш өрт алды. Советтик адамдар аял, эркеги дебей майданга катталышты. Комсомолго өтөм деп, жашын бир санга чоңойтуп алгандар майданга күргүштөп аттанышты.

Темирбай ири алдыда катталып, Ленинград майданына багыт алды. Иниси Ашырбай андан бир жума кийин аттанды.

Эң кенже республика Кыргызстанда бир жарым миллион калк жашап турган болсо, үч айдын гана ичинде 360 миң саналган уул-кыздарыбыз майданга аттанышты. Он эки миң коммунист, 80 миң комсомолдор жоо беттешке алдыңкы чепке жөнөштү.

Ал эми орукта калгандардын эрдигин айтып олтурса өзүнчө узун сабак.

Кырк экинчи жылы Токтосун менен Түмөнбай арыз жазып жатышып,  майданга бет алышты.
Чек ара күзөтүндө

Өзүн өзү билген эр бактылуу

Өзүн өзү бийлеген эл бактылуу

Казак накылы

Мезгил учат тыным албай сабалап, аны кандай пенде тизгиндеп кала алат. Таң алдында чанагы  жарылып, уялыңкы күлө баккан  роза гүлү түшкү аптапта боюн жазып, баралына келгендей кумарын кандырат да, кеч бешимде назик маламтык  ыраңдан  саал кочкул кызылына тартып муңайыңкы турат. Оо, карматпас мезгил, неге мынча октой тезсиң?!
Качантан бери касабаланып жаткан калың кар мээ кайнаткан ысыкта бууга да, сууга да айланып, ордун сыйпалаттырат. Кечөөкү толукшуп тийип,  ай ааламга нурун сепкен улан-кыздын убадалуу сүйүүсүнө күбө эткен күмүш ай  бир капталына ийрейип, көркүнөн адашкан. Дүйүм гүл жытын бурап турган кезде ак балтырлуу,  тармал чачтуу, жайкы желде шоокуму жүрөк кылына урунуп, дарылыгын  айланага чачып турган ак кайың неге тонолгон.

Оо, закымдаган мезгил, мынча неге  учкулсуң!
Баятан бери ак жүзү нурлуу көрүнгөн, осмолуу калыңыраак каштуу, кара көз, оң бетинде калы бар кыздын сүрөтүн маңдайына коюп алып, мезгил закымына  таңданган жыйырма беш жаштагы  ага лейтенант; калың кара каштуу, агышы аралаш кара торусунан чалган жүзүн күзгүгө каранат. Кызды да, өзүн да мезгил тотуктуруп койгонуна саал өкүнүчтө. Эгер согуш чыкпаганда  булар турмуш куруп, очор-бачар бабырап калмак. Кызгалдак сымал кырчын өмүр табынан өтүп бараткандай табышмактуу сырга чөмүлөт. Мындан жети жыл мурда бул экөө кандай эле? Жаңыдан жетинчи классты бүтүшүп, Түмөнбай оюн-чындан чыпалак алыштырып, антты бекиткен кезде мөлтүрөгөн алча эле го. Ал эми Турдукандын бул жолку катында наристе кыял, ууз сезим, делбирттеп соккон жүрөктүн илеби эч сезилбегени эмнеси?  Кыздын жаак булчуңу бошоң тартып, ай чырайлуу келбетиндеги сүйкүмдүү жышаандын изи билинбейт. Албетте катында кусалык сезилип, аны ардактаган сөздөр арбын. Бирок кайран жаштык согуштун залдарынан улам уурдана узап кеткенин кара. Деги ал мугалим болуп кандай иштеп жатты экен?  Ушундай ойлорго башын чатыды.
Каалга кагылып, “старший лейтенант Темирбаев, начальникке” деген чакырык жаңырды.

Токтосун элпектене туруп, боюн түзөп, курун тартынып, күзгүгө жүзүн тосту да арыштап жөнөп берди. Чек ара штабы да кооз жерден конуш алган, тегереги бак-шак.  Ак кайыңдын жалбырагы маламык саргыч тартып, кусалыктан саргара күткөн кызга окшогонсуйт. Кочкул кызыл тартып, күндүн боёгун чаңыра сүртүнгөн бадалдар карт бойдокту капкайдагы санаалуу ойлорго сүңгүттү. Кеңсенин чет жакасына тигилген гүлдөр уругун чачкан, сөңгөгү солуган.
Токтосун уруксат сурап кирип:

- Жолдош полковник, старший лейтенант Темирбаев чакыртканыңыз боюнча келип турат.

- Абдан жакшы, жолдош пограничник Темирбаев, келгениңиз жакшы болду.  

Олбурлуу, жазы маңдай, көгүлтүр көз, кыр мурун, ырайынан мээримдүүлүк уруп турган, элүүдө дегидей курагы бар Дмитрий Иванович Соколов кыйла жылдан бери Иранга моюн созо караган Тажикстандын чек арасында кызмат өтөйт. Полковник нак ушул жерде Орто Азиянын уландарын чек кайтарган жоокер болушуна өмүрүн сарптап келет. Өзбек, тажик, түркмөн, кыргыз, казак уландарын өз уулундай асыраган ата сымал аёо сезими күчтүү. Не дегенде ал Орто Азия чөлкөмүндө төрөлүп, алардын каада салтын, наркын, мүнөзүн толук билген, ал тургай тилин да үйрөнгөн педагог офицер.
Үйлөрүн сагынган деген кыязда Түркестан согуш округунун командачысына такай кат аркылуу өтүнүп, мыкты жоокерлерди эс алууга  жиберип турат. Адамга боор сала карап, аңгеме-дүкөн курганда боюна имере сөз айтып, достошуп алмай адаты бар. Өлкөсү кандай  кенен болсо, ошондой ой өрүшү чалкып турган, адам аттууга ак тилек каалаган, кара кылды как жарган орус баласы ар бир жоокерге ата-баладай мамиледе. Ошол себептен чек арадан чычкан да жорголой албайт.

Дмитрий Иванович  башын Токтосунга  ийген кыязда ага олбурлуу денеси ооган өңдүү боюн кармап, жумшак дабышта үн катты:

- Жолдош Темирбаев, биз сизди толук билебиз. Жакшы комсомолдук уюштургуч, мыкты партиялык кызматкер экениңиз бизге жети жылдан бери жат. Анын үстүнө такшалган саясий кызматкер  экениңизди жан дүйнөңүз аркылуу данистелеп  койдуңуз.  Кыраакы чек арачы болуш арзан иш бекен; оо, нечен  сыноолордон  өткөндө далай жоокерлерди суктандырганыңызды кантип жашырабыз. Атчан аскердик машыгуулардан өтүп, жедеп кандим болгон жайыңыз бар. Убагында ошолордун баары эсепке алынып, мүмкүнчүлүккө жараша сыйлап келдик. Сиздей кадрга эми биз муктаж болуп олтурабыз, - деп полковник үстөлүнө чалкалай берип, Токтосунга жылмайыңкы беттеди.
- Ыракмат, жолдош полковник, сиздердин тажырыйбаны, тарбия-таалимди, насаатчылыкты жан дилибиз менен канга сиңирдик. Анын баары Ата журтубузду коргошто жана тынчтык мезгилде жаштарды ар тараптан өстүрүшкө аркасы тиет. Сиздерге ыракмат, сиздерди жетилткен партияга алкыш, - деп Токтосун жооп ирээтинде көңүл толкута кеп жөнөттү.
- Албетте, ананчы ...  Кептин маңызы эң аягында жатпайбы ... Жети жылдап ишенимге  бекиген сизге согуштук сырды ачууга ыңгайы келди.

Полковниктин чечиле сырлашканына жетине албай, таазим эте баш ийкегилеп, кубаттай берди.

- Келерки кырк тогузунчу жылдын январынан тарта мурдагы эски чек арачыларды үйлөрүнө  жиберишке буйрук алдык.

- Абдан жакшы, сиздерге өмүр берсин!- деп Токтосун күлүмсүрөп, көзү бажырайып, жүзү албырып турду. Анын үстүнө көп жылдык эмгек бааланып өлкөгө ишеними  арткан адам катары эсептелиши эмне деген баа жеткис сыймык. Анан калса, согуштук сырды алдына жая салып, акыл курганы аны чексиз кубантты.
- Сиздерге дайын болгон өздүк курамдын токсон проценти  аткарган кызматы боюнча да, жашына карап да үйлөрүнө жиберилүүгө тийиш. Бирок  мамлекет чек араны кароосуз калтырбай калсын. Ошончолук аскер дагы эле биздин өлкөнүн чыгыш бөлүгүнөн толукталат. Ал эми алардын баары согуш маалында окуп билим алышты. Тарбия-таалим жана түшүнүгү бир аз өсүңкү дечи согуштун алдындагы жаштарга караганда. Ошентсе да аларды тарбиялашка жарым жыл убакыт сарпталат. Ошол себептен көрсөтмө келди. Өзүн ар тараптан  көрсөтө алган жоокерлерди келишимдин негизинде өз ыктыяры менен эң кеминде үч-беш жылга офицерлик кызматка калтырганды буйрук этишти. Дал ушул кезде сиз офицердик кызматты өтөп жатасыз. Эгер сиз келишимди макул таап кала турган болсоңуз жаңы жылдан баштап офицердик наам ыйгарылат да мындан жети жыл мурда машыккан окуу жай пунктунда иштейсиз.  Экинчиден, жаш чек арачыларда орус улутунан болбойт,- деп тыныгып калды да Токтосундун бет элпетинен бир нерселерди окугандай карап алды. Тынымдан соң Ата журтту коргошто чек арачынын парзы өтө баалуу экенине токтолуп, аны ыктыяры менен калышка алынын  келишинче азгырды.
Ээ, дүйнө-ай, жети жылдап жергесин көрүшкө зарыккан, ата-энесин сагынып көңүлү тарыккан тоолуктун алдына тоодой алтын үйсө да токтобос эле. Арга не, кадр кемчилигинен зарылып жатканын Токтосун туюп:
- Атам кары, ага акылдашпасам уят болот биздин салтта, - деп боюн ала качты.

- Болуптур, жолдош Темирбаев, андай болсо, сизге отпуска буйрам. Атаңыз менен акылдашып, макул тапса, үйлөнүп туруп келсеңиз ого бетер орун-очоктуу офицерге айланасыз, - деп ууртунан күлдү.
Тоолук антип үй-бүлөсү менен аскер кызматында өмүрүнүн  гүлдөгөн учурун сүргүнгө тете казармада камабай турганын, тоолук эзелтен бери бир өңүрдөн бир өңүргө жайыт которуп көнгөн эл экенин билип турса дагы сынамакка ошентти. Ал эми орус калкында чек күзөткөндү ыйык парз деп эсептешкендери арбын болгондуктан улуу өлкөнүн сакталып турушу бекеринен эмес. Орус тукуму “Ата журт үчүн!” десе башы сөзсүз чек арада калат. Орус наамына жамынгандар “Ата журт” деп обол мурда айгайлайт да байлыгын артынып, алтындан чек арага анча-мынчасын калтырып, самаган жерине салып урат.

Албетте, Ата журт намысына тоолуктар да кан, жанын сарптаган, ошол себептен өз өлкөсү бар улут делинип, дүйнөгө таанылып келет. Ушул эле штабдын начальниги Соколовдун ич ара кептешип калганда: “Орто Азиядагы улуттардын арасынан кыргыз калкы меймандостугу, сабырдуулугу, жоокерликти баалап, адамды ардакташ жактан айырмаланып турат”, - деп оозунан чыгып кеткени бар. Токтосунду жактырып, сөзүн өлтүрбөгөн, абийирин ардактаган командир экенин баалап, ага  согуш сырын жая салышы жөн жеринен эмес.
II

Токтосун өзүнчө санааркайт: “Кол кудайдын мөөрү” деген, эми буларга кандай жооп кайтарам. Ата-эне, эл, журттан безип каламбы? Ыктыярым болбосо зордомок кайда?...” Айтор, Соколов менен баарлашып кайткандан бери жүрөгүнө тамак баспай, думуккансып,  жаман түштөр жүдөтүп жиберди. Күндөрдүн биринде түшкө маал заставанын начальниги:

- Жолдош Темирбаев, отряддын буйругу менен сизге отпуска жарыяланыптыр, - деди. Токтосун сүйүнүп кетип ыракмат айтты. Ушул арада чепеңдеген жоокер:

- Ашхабадга машина жөнөп жатат, - деп курбусуна күчөнө сүйүнчүлөдү.

Токтосун угар замат начальникке кирди:

- Жолдош начальник, уруксат этиңиз, жаңы чемодан сатып алайын. Өтүкчүгө акчасын төлөп койгон элем, өтүгүмө барайын. Кайра келип отпускага жөнөйүн, - деди. Заставанын начальниги шар, ичи кенен, баарын тең санаган педагог-командир. Аты-жөнүмөн чакырбайсың деп айтчу эмес. Ошол себептен баары эле: “Жолдош начальник” дегенге өтүшкөн.

Заставанын Ашхабаддагы базасына түш оой барышты. Жолдо ката курбулары отпускаң кут болсун, башыңа бакыт консун, - дешип каңкуулашпайт бекен? Токтосун алардын тамашасына маашыр эте:

- Кечинде достор, ишти бүтүрөлү, - деп шаарга жөнөп, иштерин ыкчам бүтүрүп, шашкалактап базага келсе: “Машина эртең болот”-деген жооп алды. Кечки тамакка бир жарым саат калган эле. Ашмачыга кирип, астейдил амандашкан соң тамакты калтырып коюңуз деп өтүндү.Үч курбу киного чабышты. Булардын бири – түркмөн Исмаил, бири Воронеждик Саша – экөө тең ак көңүл достору.
Кино аяктаган соң Токтосун курбуларына “жууп” бермекке эки чоң бөтөлкө вино алды. Базага келип, ашканага киришсе, гречка боткосун калтырып коюптур, ага да шүгүрчүлүк деңиз. Согуш жаңы эле аяктап, элдин оозу ашка эми, эми гана жеткен өндөнүп калган. Үчөө бажырашып, стакан артынан ак тилектер айтылды. Ээ, дүйнө-ай, андай  эзилише боордошкон күндөр, жоокердик үлпөт - өмүрдө өчпөй калаар окуялардын бири го, чиркин ...

Кужурашкан курбулар бата тилешип, ордунан козголгондо үрөй учурган шуулдаган дабыш угулуп, көз ирмемде жер силкинип, дубалдар урай баштаганда кым-куут кыйкырык күчөп,  имараттан качып чыккандар андан. Токтосун сыртка обдула бергенде ураган дубалдын каалгасы сол ийнине тийгенде эки метрче учуп барып жатып калды. Электр жарыгы жалп өчүп, айлананы кара түтүн басып, чаң уюлгуп, көөдөй караңгылык чүмкөп алды. Бири-бирин чакырышып, аянтта асылып турган таш фонардын астына топтолушуп, дендароо тартып, үн да, сөз да дымып, бири-бирине ыкташат.

- Жер силкинди окшойт. Мындай алааматты көргөн жок элем, - дейт эми эле эки стакан винону басып алып бажаңдаган  түркмөн жигит.
- Андай эмес, Америка бомба таштады окшойт.

- Эй, Японияга таштаган атом бомбасы болсо тирүү жан калмак эмес. Дагы бирөө тыңсынып туурадан чыкты.

Түтүн жана чаң уюлгуп, көздү ачыштырып, тамакты кычыштырып жиберди. Баштары айлан көчөк этип, бири-бирине сүйөнөт. Дале караңгы. Бир саамдан соң  булардан алты жүз метрдей жерден оболу жаркылдап, андан соң пулемет атып жаткандай татырап, тарс жарылып туруп, кызыл жалын уюлгуп тилин соймоңдотту. Алоологон жалындын жарыгы каптап, коркконунан бири-бирине жармашкан кишилердин үрпөйүңкү жүздөрү көрүнө калып жатты.

- Айнек заводу өрттөнүп жатат. Жер силкингенде электр өткөргүчтөр ажырап, өрт чыккан тура, - деп булардын арасындагы электрик аныгын далдап айтты. Ал дагы кошумчалады:

- Калаанын көп жеринде өрт чыгып, туман каптап жатканы ошондон. Ал эми баксадан, ылайдан салган тамдар урап, чаң асманга көтөрүлдү. Бир аздан соң тарайт.

Бул алаамат зилзала 1948-жылдын биринчи октябринде түнкү саат туура бирде болду. Командирлердин бири:

- Тургула ... Тезинен күрөк, курал алып, там басып калгандарды табалы. Болгула, - деп бакылдап алды жакта жүрдү. Таң каракчысына ар кайсы жерде бирдемелерди издеп таап, ураган имараттын алдынан алты жоокер табылды. Бирөө мүрт кетиптир, Экөөнүн кабырга сөөгү кабырылганбы, айтор, онтолойт. Дагы экөө араң жан.

Түшкө чукул чек ара округунан командирлер келип,  он төрт жоокерди бөлүп алып, болушунча куралдандырып, шаардын түштүк четине алып барып, мерчемдүү, мерчемдүү аралыктагы жерлерди бөлүп берди да:
- Эч кимди чыгарбайсыңар, бир да бирөөн киргизбейсиңер. Ким шартты бузса, жоопко тартылат.

Кыймыл эткен, же чет жакты көздөй умтулган жан жок. Калаа калкынын канчасы тирүү, канчасы жарадарын  болжош кыйын. Тээ четтен үч-төрт киши эшек арабасын айдап кетмекчи болду эле кайра кайрышты.

Токтосундар кезерип ачка, күн батып баратты. Калаа жан серек болгон зор денедей сулк жатат. Нак ошол маалда нан консерва, суу алып келишти. Калааны кайтарбаса өлгөндүн үстүнө көмгөн эткендер табылат. Калаа ичиндеги тартип да Түркестан согуш округунун командачысы, армиянын генералы Петровдун командалыгына баш ийди.

Токтосун түн бою чекти күзөттү.  Кайдагы уйку... Жантаярга жай жок.

Эртеси таң атканда чек арачыларды өз заставаларына тез жөнөтүшкө буйрук берилди.  Токтосун Новиков аттуу шоферду таап, экөө  жөө жалаңдап төрт километрге узашты. Машина айдап чыгышка жол жок эле. Ошол себептен аны базага калтырышкан. Заставага баруучу шоссеге жетип, машина тосушту. Көп узабай бир мекеменин жүк ташыгыч машинасына жармашып, араң дегенде чек арадагы заставага  жетишти.
Застава аман, имараттан бир аз жарака кеткен, бирок өздүк курам тикеси менен тик турушкан экен. Токтосундар тапшырма алышып, төрт-беш саат эс алган соң чек арага күзөткө чыгып кетишти.

Токтосунга берилчү отпуска создугуп барып, 24-октябрда колуна буйрук тийди. Калгандырыныкы кечеңдей берди.
III
Токтосун көргөн-билгенин, башынан ткөн окуяларды чөнтөк дептерине чиймелеп коёр эле. Күндөрдүн биринде застава начальнигинин кабинетине бара калып, иштер боюнча рапорт берип бүткөндө анын көзүнө “Күндөлүк” деп кооздоп жазылган дептер чалдыкты. Ошондо барып: “Күнүмдүк маанилүү окуяларды жазып койсо, кийин кереги тиет тура”, - деген ойдо бир-эки шилтей коюп жүргөн. Бирок анысын жоготуп коюп кийин өкүнүп калды. Ошентсе да урунттуу күндөрдү жаза коюп, эсине сактады. Ал бир көргөн адамын, уккан таасирлүү сөздөрдү эч унутчу эмес.
Ал эми отпускага буйрук алган 24-октябрь күнү бүгүнкүдөй эсинде. Ала булут каптап, саал ичтен кармама суук эртели-кеч бетти тызылдата чымчылап калган. Узатып чыккан курбуларына папирос жана момпосуй алып берген. Үйгө барам деп ээлигип алган Токтосундун жүрөгүнө тамак баспай, негедир ток. Санаа алда кайда, эл, журт, киндик кан тамган Таштак көз алдына тартыла берет. Андайда сааттын жебеси таш баканын арымы сымал солгундап чалып ич бышырат-ов. Каткырык, поэзия биринин артынан бири тизмектешет. Ийинден ныгыра баскан жүктү серпе салып, ээн-эркин желип-жортуп жүргөн  тирүүлүктүн бейиши го. Акыркы жылдары аскердик казарма Токтосунга капастагы учкул куштун көргөн күнүнө тете сезилди. Бул саам көңүлү асмандап, анда-санда “Эсимденин” обонунан созо коёт. Төтөн Жалалабатка келгенде тоонун абасынан кере-кере дем алып, жаны жай алып, айланасынан тааныш көрүнө калабы деп көз жүгүртөт. Эч ким көрүнбөгөн соң акыркы автобуска илинип калайын деп вокзалга жетти. Эл толуп калыптыр. Токтосунду көрө коюп басып жыгылышты.
- Эрте жетип, сүйүнчү алабыз дешкендер андан.

Айтор, эл, журт ошондойдо көтөрүп алаарын Токтосун эми гана туйду.

Атасы сыга кучактап, эки бетинен эки өөп алды да, энесине жол бошотту. Эне кирээрде башынан суу тегеретип чачып, оңгулуктуу көрүшкөнгө буямасы келбеген.

- Алдыңа кетейиним, аман-эсен келдиңби? – деп кош колдоп башын кармап өпкүлөдү. Кубанычтан эреркеп, көзүнүн кычыктарына токтогон жашын буурчактатып, жалына берди. Энесинин куудураган алаканы бети башын сүргүлөгөндө уулунун да сагынычы басаңдай түштү. Кадырбек иниси, эки карындашы, айтор, баки-жогу бүт эле жыла бастырбай курчап алышты. Андан соң Ашырбай аке, аялы менен келип, бооруна кысып, бетинен сүйдү.
Токтосун баарына алмай-термей карап, сүйүнүчтөн өңүнө кан чуркаган жүзү менен ар бирине кадала карайт.

- Азырынча отпуска, бошотуш эмки жылга деп турушат, деди да атасына тигилди.  Маанайы саал басайыңкы, колхоздун кара жумушу, үй-бүлөнүн түйшүгү, согуштан кийинки каатчылык, өп-чап турмуш – ушунун баары каржалтып койгон атасына тигилет. Бирок жедеп  кара жумушка дагды болуп, жашынан тирликтин запкысын жеңе  билген атасы али күүлүү-демдүү эле. Энеси дале баягыдай чапчактана кыймылдап,  камбылдыгы кадимкидей. Кадырбек иниси бой жетип, жыйырма эки жашка чамалап, оор түйшүккө бышып, кыш куюп, там салабыз деген тилекте шымаланып турганын баамдап кубанды. Карындаштары да бой жетип, бири жетини бүтүп, бири алтыга көчкөн. Бирок кийимдери өтө жупуну.

Ашхабаддан ала келген базарлыктарына бапырап калышты. Тандыр нан сала келгени абийир болуптур. Бул чөлкөмдө дан өтө тартыш, эл дале тоюна элек. Ирденгиче болдубу. Согуш аяктаганына үчүнчү жылга карады. Эң мыктысы арпа ун менен сатыкка келген унду аралаштыра нан жаап, бардар өндөнүшөт. Арпа нан, жүгөрү нан жетик үй-бүлөдө болбосо талкан салып  чай ичкендер канча; сабизден чай жасап саткандар андан.
Токтосун атасына акыл салды. Соколовдун оюн туйгузуп, андан кандай кеп чыгаар экен деп күттү. Атасы аны чолуй бир карап алды:

- Ээ, балам, өлкөгө өмүрдү арнаган ардактуу иш. Бирок өзүбүздү да унутпайлы. Мендей башкарма болгон айрым амалдуулар акчаны басып койгон имиш, алиге тың, алдуу-күчтүү. Коммунист катары мен, аялдар өкүлү – Ырыс бүт ортолуктун байлыгы деп журүп эч нерсе жыйнаган эмес экенбиз. Буга да шүгүрчүлүк.  Эл менен улуу той – согушту чогуу көрүп жүзүбүз жарык. Сен дагы жети жылдап жетик иштеген үчүн колдон чыгаргысы келишпей жатканы ошондон. Эми бир аз жашоо тирликтин камын көрөлү, үйлөн-жайлан, ирденели. Быякка келсең колхоздун байлыгын көтөрөр мыктылар аз. Командириңе ата-энем макулдугун бербеди деп ачыгын айт. Тил ал, уулум.
Атасы деле майдалап көп сүйлөбөгөн, айтканын аткармайын тынбаган адаты бар. Баласы деле ошол ток этерине токтолот да дымып турат. Ошондон улам айрым баамчылдар: “Бул тукумга ата-бабасынан бери тагдыр сөздү коюп, ишти берген окшойт”, - деп калышат.

Токтосун эми биротоло айылга келип, самаган ойлорун четинен аткармакка ниеттенди.

Аскерден жыйнап келген акчасына ата-энесине, бир туугандарына бир сыйра кийим-кече алып берди. Эки эчки сатып берип атасын сүйүнттү. 

Согуш маалында бир үй-бүлө бир эчкинин сүтү менен жан сакташкан.
Кайра кайрылып келе турган болгон соң колхоздун жетекчилери менен иш тууралуу сүйлөшүп койсом кантет деп кеңсе тарапка бет алды. Башкарма Орокбай эле. Кат сабаты ачылып, күнүгө газет окуп, доордун агымынан калбай, тынымсыз эмгектенген адам Токтосунду көрө коюп, амандык сурашкан соң:

- Кел, айланайын, отпускада жакшы эс алып жатасыңбы? Биздики баягы эле колхоздун түмөн түйшүгү, эс алыш арам, план толтурам дей берип өзүңдү болтуруп аласың. Силердей билимдүү жаштар келсе биз жанды жай алдырган чарбага өтсөк деп самайбыз, - деди.
Муну укканда Токтосун жумула түштү:
- Аба, бизди эмки жылы биротоло аскер кызматынан бошото турган болуп жатышат. Буйруп келип калсам ылайыктуу иш табылаар бекен?

- Оозуңа май, айланайын, силердей билимдүү, орусчаны оруп түшкөн, партиянын саясатына аттанып түшкөн жаштар келсе деп эңсеп турбайбызбы. Кандай келсең ошондой кызмат белен.  Мен деле аттан түшүп берем, колхозго Темирбай акем түт келбей, түшө качпадыбы, - деп ак дилден арсалаңдап күлүп, акылын айтты.

Он күндүк отпуска бүтүп, Токтосун заставасына келди. Убадасы боюнча Соколовго кирип, жай маанисин, ата-энесинин карылыгын, бөбөктөрүнүн жаштыгын, жашоо алиге оор экенин айтып бергенде начальник жайдарылана:

- Болуптур, жолдош Темирбаев, убакыт келгенде үйүңө барасың, ага дейре иштей бер, - деди.
Ишкердик ириде таанылат
Кантип жашайм магдырап,

Кан, бойдо от албырат.

Күрөшсүз күндө туралбайм

Бороонсуз тынчып далбырап

К.Маркс

Ой, тоонун баары жашыл килем жамынып, өрүктөр гүлдөп, бак дарак бүрдөп, талаа түздө эмгек кайнап, боз торгой безенип сайрап турган маалда Токтосун айлына оролду. Келээри менен убадасын өткөргөн раис Орокбай акеге жетти. 

-Ырас келдиң, үкөм, сендейлерди көзгө сүртүүгө зар болуп турбайбызбы, - деп  башкы бухгалтердин орун басарлыгына чектеди. Иш кычап, апыл-тапыл адам аттууну буй кылып турганда мыкты колхоздор наабайкана ачышып, эмгекчини нандан өксүтпөдү. Антпесе кайдагы иш, кайдагы жашоо. Аткарган иштин санына жана сапатына жараша ар күнү тизме тизилип, нан таркатылат. Кокус бирөөлөр нааразы болуп калса чуу чыгып, районго дейре жетти дей бер. Ошол себептен бул ишке өтө калыс, өтө так адам керек эле.


Апрелдин аяк чендеринде күн мемиреп тийип, дыйкан аттуу бөлүнгөн нормасын  аткарабыз дешип, кара жанды карч урушат. Бригадалардын аткарган иштери күн сайын кечкисин кабарланат, ошого жараша эртеңки иш аныкталат. Бухгалтердин жардамчысы ошого жараша бригада, бригадаларга нанды тез жөнөттүрөт да, көзөмөлгө алат.


Токтосун тизме тизилген кагаздын баш ченине “22-апрель 1949-жыл”  деп жазып коюп кагаздарын тактап олтурган. Болжолу саат ондор чамасында жарым тонналык машина келип токтоп, андан  папка көтөргөн, сур диагналдан тиктирген  бийик маңдайлуу шапкечен, ошого түстөш гимнастерка кийип, жазы кайыш кур курчанган, галифе шымчан, боз таар өтүкчөн киши салам айтып кирип келди. Токтосун шак тура калып, үстөлдөн оолай берип:

- Олтуруңуз, - деп алдына эски орундукту тартты. Раисти сурады.  Талаада экенин билип, дымып калды. Балбылдаган нурлуу көзү аскер гимнастеркачан сымбаттуу жигитке кадалды.  Рентген нуру аркылуу анын  жан дүйнөсүн окуп бүткөндөй:


- Жакында келдиңизби? - деп чекмеледи сыр тартмакка.

Токтосун мүлдө суроолоруна жооп кайтарды. Комсомолдук, партиялык ишмердигин, чек аралык адистигин, саясий бөлүктөгү иштерин, билимин түгөл баян этти. Алиги адам сөз арасында таза орусчалап собол салат. Ага ошол тилде жооп алат. Ошондон соң алиги жайык жүздүү, маңдайы жарык, сынаакы көздүү папкечен:

- Мен райисполкомдун председатели – Чекиров деген болом. Сиз райисполкомдо жооптуу секретарь болуп иштейсизби? – деп такыган өндөнүп  сурады.


- Ойлонуштуруп  көрөйүн, - деп басыңкы дабыштады.

- Жакшылап ойлон... Кайыр-эсен болуңуз көрүшкүчө, - деп  колун сунду. Алаканы өтө эле жумшак эмес, демек тунсак эмес деген ойго кетти Токтосун.


Эртеси айыл кеңешинин төрагасы Пусуев Кимсан келип, раис Орокбайга муну айтты. Кечөө күнү Чекиров келип, иш тапшырганын айтып,  Токтосунга ат бериңиз, экөөбүз райисполкомго түшөбүз деди.

- Кап, аттиң, Токтосун, сени бизге калтырбайт окшойт чамасы. Сени парторг кылып шайлап алалы деп райкомдун секретары менен  макулдашып койбодум беле?! Бирок Чекиров деген өтө күчтүү киши, райкомго моюн сунбайт. Билбегени жок, тынбай иштейт. Билгенин кылат. Айла барбы,  менин атымды минип кете бер. Ошол ишке койсо кымылдай бер... Кийин чоң болуп калсаң көз кырыңды саларсың ха – ха -ха - ... Бар, ак жолуң ачылсын.


Булар барган күнү райисполкомдун жыйыны болуп, Темирбаев Токтосунду жооптуу секретарлыкка бекитишти. Ошентип 24-апрелде иши башталып, эмгек китепчесин колуна алды. Бул кызматка дароо көтөргөн Абыш Турдумамбетович Чекировдун өмүр жолуна, билимине, көсөмдүгүнө кызыкты.  Өздүк китепчесинде коммунист,  эки жылдык юридикалык курсту бүтүргөнү, партиялык жогорку мектептен окуганы, кыйла жерлерде советтик кызматта иштегени көрсөтулгон. Ошентип ага бой салып, ага катары баалады. Жүрум-турумунан,ишинен өрнөк алды.
II

Айылдагылар даңаза этип:

- Токтосун келээри менен чоң кызматка алыныптыр, өздөрү издеп келип, кеңсалардан алып кетиптир.  Мыкты балдарды, иштемчил кишилерди атайлап издеп, таап алаар адамдар да бар экен го, - дешип айран таң. Неси болсо да айыл-айылга ушул окуя тез тарады. Чекиров деген райисполком райкомго баш ийбейт тура. Ал советский адам тура, - деген алп  сөздөрү андан.


Токтосундун орусча билгени оңдой бердиге жатты. Себеби иш кагаздарды толтуруп, көчүрүп жазмай мүлдө орус тилинде. Жооптуу секретардын ишин Токтосун аскердик башкаруунун көзү менен караганда  - штаб начальниги – бардык техникалык жана теориялык кызматтардын уюштуруучусу. Райисполкомдун мурдагы иштерин карап көрсө дайын жок. Кокус бирөөлөр текшерип келсе, ал жооп берээри айдан ак. Экинчиден, аткаруу комитетинин иши көрүнбөйт жана бааланбайт Бул жагын ойлой келип чү деген жерден аскердик тартипти күтүнүп, кеңсеге таш көчүктөнө олтуруп иштеди. Чек арадагы сакчылар пунктуна окшотуп, олтурган жайына темир керебет коюп, бир ай эч жакка жылбай  көшөрө иштеди. Киного азгыргандар, “агайлап” тийиштик эткендер канча, бирине да көңүлү чаппады. Ырас, Турдукан эки жолу келип, куттуктап, тамак-аш алып келип жүрдү. Советтик кеңсе ыйык сакталганы абийир го.

Чекиров да бойдок жигитти сыртынан бактырып, чекисттерге акмалатты. Жети жыл бою чеп кайтарып, кыраакылыкка сугарылган старший лейтенанттан ийненин көзүнчөлүк кемтик таба албай,  анын болот сымал сугарылган эрктүүлүгүнө таң калышты. Ал тургай ошол бир айдын ичиндеги сыртынан көзөмөл эткендер Токтосундун жүрүм-турумуна мүнөздөмө жазышты. Чекиров аны атайлап катып койду.


Бир айдын ичинде аткаруу комитетинин ишине толук түшүндү.Ал тургай иш өрлөдү, аткаруу комитетине кагаз үчүн келип, кейип кеткендер жок. Бардык көрсөтмөлөр так аткарылат, иш кагаздар ирээттүү, эмгекчилердин айрым иштерин айыл кеңеши гана бүткөргүдөй макулдашып алышты. Райондогулар Токтосунду толук билип, ишине жана адамкерчилигине ыраазы.
III
Чогулуштун көптүгүн айтасыңбы? Бюросу болобу, аткаруу комитетинин заседаниеси болобу, кечинде башталып, таңга жуук барып аяктайт. Куш уйкулуу жетекчилер бир аз гана тук этет; кайрадан жумуш, кайрадан иш. 

Чек ара түйшүгүнө жедеп дагдыланган Токтосун андай чогулуштарда чым этип койбоду. Иштин жагдайын беш колдой көкүрөккө түйдү. Кай маал болбосун көнө жүргөн  иш өндүү жаны жай алды. Кыскасы ага кандай иш болбосун кол учунан бүтүрө турганына көзү жетти; күчүнө ишенди.
Дал ошол күнү түштөн кийин Турдукандын телефондон тартынчаак дабышы эшитилди:

- Саламатсызбы, агай? Ден соолугуңузду, ишиңизди билейин деп чалып жаттым эле. Ишиңиз тыным берер учур болор бекен?

- Ха- ха – ха, Тукен, жаным, түшүндүм. Эми буюрса кол бошоду. Жолугушалы, балким, бүгүн кечинде барып калам, - деди. Ал ошондо гана өзүнүн чоң кемчилигин сезди. Не дегенде, жоокердик күндө махабат, сагынуу, күйүп-бышуу баарын тең унутуп, бүт дили муштумдай жүрөгү менен аскердик антты жана  командирдин тапшырмаларын аткарышка дедек эле. Бир нече жыл комсомол уюмунун катчысы болду; ага  кошумча сакчылардын командири; атчан  аскерлердин нормаларын аткаруу; койчу өзгөлөргө караганда  эки-үч эсе коомдук иштерди  моюндады. Баса, коммунистке өтүп, партиялык уюмдун катчысы эле. Анысы текке кетпеди; орусча сүйлөй да, жаза да алды. Ал эмгеги бул саам билими жетинчи класс экенине карабай бир нече тепкич жогорулатты.
Аскерде жүргөндө Турдукандын каттарын өзүнчө бир папкага сактап, эриккенде кайра-кайра окуп турган. Анын 1947-жылдын 1-январында жазган катында мындай ыры жүрөгүнө ток тийгендей сестентти:

Ишенип, сүйүп мен сага
Бергемин бекем убада.

“Өзгөрбө” деген бир сөзүң

Өзгөчө батты жаныма

Кадырлашым жан бирге

Кайда деп менден кам жебе

Колуңду бергин коштошуп

Өбөйүн, келчи кетээрде...

Токтосун ушул ырды кайра-кайра окуганда бүт денесин алоологон жалын чарпып, Турдуканды көргүсү келет, кусалыгы ырбайт. Бул ырды кантип жазды экен деп таңданат. Ал бир жолку катында: “Жаш кездеги антыңдан өзгөргөн жоксуңбу?” – деп жазганы ырас. Чынында Токтосун катында күйүп-бышып, кусалыкка туйдурган сөздөрдү табышка куштар эмес эле. Анын үстүнө көркөмдөп, кооздоп жазышка чоркок. Ошол себептен кат саал супсагыраак чыкчу. Бирок кай бир жеринде: “Тукешим, сагындым, аскердик мөөнөтүм бат эле бүткөй эле”, - деп койгон сүйлөмүнө жүрөк дарты да, ак сүйүүсү катылып турчу ...
Оо, дүйнө, десеңчи, махабат кармашкан антты сынайт, махабат сулуулукту эңсейт, түбөлүккө түгөй күтүп, ошого өмүрүн сарпташты жактырат да, үрөн-бутактап өсүшкө муктаж эттирет.

Токтосун да, Турдукан да махабат мыйзамын так аткаргандай болушту. Ошентип экөө кырк тогузунчу жылдын 26-майында баш кошту. Үйлөнүү үлпөтүн курушту. Эми  ал кезде, шаар жеринде нанга карточка берүү токтогондон эки гана жылга караган. Тойду колдон келишинче ага туугандары да колдошту. Атасы эки эчкисинин бирин берди. Ашырбай акасы бир торпогун сатып, алты жүз сом акча кошту. Дал ошол убакта  акчанын баасы төмөндөп кеткен эле...
Мугалимдердин айлыктары советтик-партиялык кызматкерлер алаар эмгек акысынан эки эсе көп болуучу. Токтосун отпускага келип, бир нече айдан кийин бошоп келгенде үйлөнөбүз деген убадасынан улам Турдукан жууркан, төшөк камдап койгон эле. Анча-мынча керектүү буюмдарын көтөрүнүп, Сузакка көчүп келишти. Үй-жай күткөн соң санаа тыңгылыктуу болуп, ишке да ого бетер шымалана киришти.
Он ай иштеген соң Чекировго абдан жагып калып, өзүнө орун басарлыкка бекиттирди. Бул иште мүлдө райондук аткаруу комитетинин орчундуу иштерин кынтыксыз тындырды.

Элүү биринчи жылдын мартында аны сыналган кадр катарында райондук айыл чарба  башкармасынын начальнигине көтөрүштү.  Жетекчи кызматка жарар  кадрларды партиянын областтык комитети тейлей турган. Демек, Токтосун жөнүндөгү мүнөздөмө обкомго дайын.

IV
Жылдан жылга өзгөрүштөр өр таянып, өлкөнүн экономикасы  да, өнөр жайы да, маданий-агартуу, медицина тармактары мүлдө жаңырганы жаңырган. 1951 - жылдын сентябрь айында өлкө башчысы Иосиф Виссарионович Сталиндин демилгеси менен майда чарбаларды бириктирип, ири чарбага айландыруу менен туташ механикалаштыруу жана автоматташтыруу жагы көтөрүлгөн. Анда коммунизмдин алгачкы  баскычтары баяндалып, жаңы милдеттер айкындалган. Мурдагы областтык жана райондук жетекчилер ирилешкен чарбаларды жетектесин деп көрсөтүлгөн. Мындай жаңы талапка Токтосун тушукту. Үч колхозду бириктирип, Жданов атындагы чарба аташты да ага Темирбаев Токтосун чектелсин деген кошмо бюронун чечими бекитилди. 

Үч колхоздун бири – “Орто Азия”. Эми бул чарбанын атагы алыска жайылганын азыноолак кепке тартсак ошол кездеги  тарыхый окуялардын жагдайы келип чыгат. Чарбанын башчысы  жоон-жолпусунан келген, тоголок, иреңи суук, кара чаар, көзү томпоюп чыгып турган, мулук кулак, келберсиген мүнөз күткөн киши. Жетимчиликтин азабын тартып жүргөндө Октябрь таңы бактысын ачкан. Чечек оорусунан аман калып, жер коом шериктигинде иштеди. Коммуна уюшулганда мүчө болуп,  ал жерде орусчаны чала моңол үйрөнөт да артелде мыкты иштеп, активдерге көзгө көрүнөт. Колхоз курганда алгачкылардан болуп кирип,  активдеринин бирине шайланып,  эпкиндүү иштейт. Сабатсыздык убагында эжелеп окуганды үйрөнөт да, газета окуй албай, бирөөлөрдөн укканын кайталайт. Бирок жеринде камбыл, тапшырган ишти  чечкедей бүтүрөт. Ошонусу менен эл оозуна алынат. СССР Жогорку Советине 1938-жылы 12 – декабрда өткөрүлгөн  шайлоодо депутаттыкка Жалалабат областынан  Сооронбаев Камбаралы  гана көрсөтүлөт. Анткени ал башкарган колхоз пахтадан мол түшүм алган; дан, эт, сүт төгүү жагы да мыкты делинген. Ал кезде депутатка шайланган кишини атайлап, бир милиция кайтарып жүрө турган.
Токтосун качан гана райисполкомдун секретарлыгына шайлангандан тарта Сооронбаевди билип калган. Билими тайкы, иштеген иши, сүйлөгөн сөзү, ал тургай мүнөзү да советтик коомго коошпогон бул кишиге эч ким даап, сын айта албаган. Анткени ал 1946-жылкы шайлоодо кайра шайланат. Союз боюнча кадыр-барктуу дешип бөйпөктөшкөндөр канча дейсиң? Оо, дүйнө-ай, өтө пас, жагымпоз, курулай даңкчыл жана өзүнүн алы-күчүн чактабагандар анын этегине намаз окуп, ал аркылуу даражага жетип, майда мүдөө күтүп алгандарды  коё кал. Аны быякка коюп: “Сталин менен эки-үч жолу оозмо-ооз сүйлөшкөн СССР Жогорку Советинин депутаты Сооронбаев Камбаралы биздин акебиз болот”, деп дүмөк көрсөткөндөрүчү. Чынында Сооронбаев Сталин менен көзмө көз сүйлөшкөн көзөл экенине карманаар далил бул. Улуу Ата Мекендик согуш маалында уулу немецтерге колго түшүп калат. Аны биздикилер кайра туткундап алышканда Сталинге кирип барып, камактан бошотуп алган эрдигин  аңыз этишет.
Ишенбеске арга жок. Ошентип бул аймакты бөйпөктөтүп алганына дагы бир далил;  бюро, же райисполкомдун заседаниеси болгондо атайын киши жиберип, же кадырлуу кишини арага салып чогулушка катышып бериңиз деп суранышат. Ошондо ал колколотуп жатып катышат. Ага өзүнчө жай  дайындап, мөмө-жемишти жайнатып, алдына көк чай коюшат. Мына ушунун өзү областтык жана райондук жетекчилердин алсыздыгы, принципсиздиги деп баалады Токтосун. Бирок анын алсыздыгын айгинеледи – колхозу начарлады; түшүм төмөндөдү;  элдин ыркы кетти да Сооронбаев баягы-баягы кадыр-баркынан тайды. Көпчүлүк сөзүн укпады. Не дегенде доор андай билимсиз жана чөөт сымал байып бараткандарды боюна чендетпеди. Ал тургай айбы ачылып, чүмбөтү сыйрылды.

Токтосун башкармалыкка жеткени Сооронбаев башкарган чарбадагы  былыктын бетин ачты.  Көрсө колхоз 320 гектарга пахта планын алган болсо 700 гектарга дейре эккен. Анын эсебинен даңкка жеткен. Демек план ашык аткарылат бекен?  Эгиндики деле ошол.  Бул эмне көз боёмоочулук эмес бекен?  Обком деле, республика деле тымызын билишип, жабык калтырышкан. Анткени Сооронбаев белсемдүү жетекчилердин  баарын тең колго алып койгон. Текшерип баргандар да, ага сын айткандар да азабын айдай жеши ажеп эмес. Непада арыз жазып, анын быкыйын  чукуган чагым түшүргөн киши айылда жашайм деп ойлоп көрсүн!  Бир гана анын айбы жалпы эл аркылуу ачылды.

Экинчи колхоз – “Кызыл байрак”. Бул чарбадан Тешебаев Файзулла Социалисттик эмгектин баатыры аталды.  Башкарма болуп турганда  чарба кыйла алдыга озду, аны алиге сактап да келди. Дал ошол  убакта ал республикалык партиялык окууга жөнөтүлгөн.


Үчүнчү колхоз – Сталин атындагы чарба. Муну майдандан бир колунан ажырап кайткан чала сабат, эки жолу “Даңк ордени” менен сыйланган, эмгек десе эт-бетинен кеткен, калыс жана акыйкатчыл  Турдукулов башкарды.

Элүү экинчи жылдын жазы келди. Боюна жалын топтогон, чек арада октолгон, комсомолдук-партиялык кызматкер болуп, туш тарабынан өсүп бараткан Токтосундун ким экенин сынай турган жаз жарк эте күлө бакты.  Үч чарбаны туш тарабынан кыдырып, каерге эмне эгилет, пахта кайда себилет,  маданий очоктору кандай, кантип өзгөртүшкө болот, айтор ымыян-чымыяндан  өйдө мурдагы башкармалар менен акылдашты.  Алар ошол чарбада бөлүм башчылары болуп калышты.  Булардын арасына социалдык жарыш чектелди.


Планга 600 гектарга буудай эгилсин деп көрсөтүлсө, 1300 гектарга үрөн чачтырды. Биринчи апрелде пахта эгүүнү баштап, ошол эле күнү 60 гектарга  чигит эгилди. Бул күндөрдө жаш башкарма бирде мотоцикл менен, бирде бир жарым тонналык машина менен, кээде атчан күн-түн чабагандап жүргөнү жүргөн.

Чек арада жүргөндө атты багып, аны ар кандай тоскоолдуктан секиртип, жууп-тазалап, ал тургай өзүнө тиешелүү берилген канттан атына берип көндүрүп алган эле. Колхоздун карагер аты басыктуу экен. Аны таң заарынан куйрук, жалын тазалап, жем асып бакты. Карагер аны алыстан көрүп кишенеп алат. Атчан кечке маал кеңсеге келе жатып бир ой кылт этти. Үчүнчү бөлүм менен борбордук экинчи бөлүмдүн ортосу араба, трактор, машина менен жүрсө сегиз чакырымга созулат. Ал эми ошол жолдо аң-чөнөк, ылай, бопураган чаң азабыңды айдай жедирет.  Бөлүмдөр ортосунда эзели айдалбаган, суу чыкпаган какыр жатчу.  Нак ушул жерге жол салып, кум-шагыл төгүп, таптап койсо укмуш болоорун байкады. Суу жетпейт, тапталып жата берет.

- Демек бүгүн кечтен баштоо зарыл. Ошондо төрт километрдик жол бүтөт! – деп өзүнчө сүйлөндү.


Дароо тиешелүү адамдарды чакырып, он күндүн ичинде бүткөрүү мөөнөтүн белгиледи. Ким эмне иш аткарат, баары чийилди. Эртең менен саат сегизде баштамай.

- Ыракмат, үкөм, бизди аскердик тартипке сала турган болдуң, - деди бир колун майданга калтырган Турдукулов  кубана. Албетте кыска жолдун салынышы кубана турган иш эмеспи.


Турдукан эрин эркелете карап:


- Бир эле түйшүктө жүргөнүң аздык кылгансып үч колхоздун жүгүн үйүп алдың. Кудай өзүңө кубат берсин, - деди.


- Эл бар эмеспи, эл менен көрө жатарбыз. Элди толкутуш арзан бекен? – деди өзүнө өзү ишене. – Мындан кыйын жана татаал иштер тапшырылат алтын башка.


Ошол түнү ал жарытып уктай албады. Таң эрте туруп, бир аз желип-жортуп, гимнастика ойноду. Андан соң атына жем асып, жалын тарап, жонун, соорусун жууду. Мындан соң өзүнүн бел курчоосунан жогоркусун муздак сууга шапшып, сергип алды.


Турдукан эрте туруп, тамак камдап койду. Токтосун таңкы тамагын тарта ичет да, түшкүсүн опуйтуп, кечкисин кемитет. Кээде ал өлчөмдөн да ашырып жиберген күндөрү болот. Ошентсе да аскердик тартипке көнгөн жаны ашыкча эт албайт.

Карагерине камчы басып, кеңсени көздөй кетип баратса, С-80  тракторуна канал казгычты чиркей албай тракторчу Рахман турган экен. Ал алыстан салам айтып, канал казгычты чиркей албай жатканын билгизип, күнөөлүүдөй жер карады. Эндүү жолдун эки тарабына арык жүргүзүп туруп, орто жерин сүрдүрүп салып,  шагыл төксө даңгыр жол дайын болбойбу...

Ырас болгон тура, - деп Токтосун аттан түшө калып. Канал казгыч трактордун темир арканын чиркеп алар барабан айланбай турган экен.  Үстүнө чыга калып Токтосун ары-бери бурап көрдү, дың этпеди; камчы менен түрткүлөдү дулкуят; кайра жерге түшө калып, оң колу менен менен тартып көрөйүн деди эле шарт эте барабан айланып кетип, колун орой тартып барабандын ичине сугунду,  колу ысый түшүп жогору асылып калбаспы. Темир аркандын бир жеринде тырмагы көгөрүп, аты  жогу менен чыпалагы жогоруда илинип турат. Көзүң жамандыкты көрбөсүн. Калган манжалары муштуму менен барабандын ичинде, бирок колу тартылып, билеги көрүнүп турат. Колун  эки-үч жолу копшосо эзели коё берчүдөй  түрү жок. Рахман:

- Ай, аке, биз эле эптеп  жөндөйт элек го, - деп ыйлактап чебеленет. Жакын арада жан адам көрүнбөйт.


- Рахман!


- Оо ...

- Мынабу кара кемер менен колумду бекем байла!


Рахман колун бекем бууп болгон соң:

- Жакын жерден барып, балта таап кел!

- Жарайт, алда кокуй-ай, эми канттик?!- деп безип кетти.

Арадан он-он беш мүнөт не өттү, не өтпөдү Рахманга илээшип эки-үч аял, үч-төрт киши жетип келишип, алаңдашып:

- Олда-а айланайын-ай, менин колу ойноок баламдай турбайбы. Береги трактирчи бүтүрөт эле го, азапка кабылып, - деп бышактады.

- Кудай, арбак колдосун, - деди улгайыңкы аял.
- Рахман, үстүнө чык!

Тигил балтаны көтөрүп,темирдин кырына тура калды.

- Рах-ман, балта менен билекти чаап сал, бошоноюн. – Токтосундун өңү кубарып чыкты.

Рахман балтаны ыргытып жиберип:

- Айланайын аке, мен анте албайм, - деп раистин колун кармалап ыйлап жиберди. Аны көрүп аялдар ыз-быздап, эркектер күңкүлдөйт. Сакалдуу киши:

- Раис уулум, буларды жөндөй турган кишилер табылат эле го.  Сени көрүп канча кишинин жүрөгү зирилдеп жатат, - деди салмактана.
Токтосун эки жагын караса олбурлуу, бакыбат, далыйган темир уста балкар Мазан жүгурүп келе жатыптыр. Чукулдап келип үрөйү бузула түштү,  жаны ачыган кыязда:

- Кандайча минттиңиз? - деди.

- Мазан, балтаны карма да үстүнө чык.

Далыйган жигит балтаны алып, билекти түрүп салып, чыпалактар майдаланган барабан тарапка көз тигип, жүзүн жыйрып калды.

- Мазан, барабанды айландырсаң баары бир колум соо чыкпайт. Эзилген кол эч нерсеге жарабайт. Баары бир доктор кесип салат. Андан көрө балта менен  чорт чаап сал, доом жок. Асылып турганыма бир саат болуп баратат, чап!

Темир уста баш чайкап, үн катпай, барабан тарапты карап турду.

- Чап деп жатам!

Аялдар ыйлап, буркан-шаркан түшүп жүрөт. Сакалчан кара тору киши:

- Басмачылар менен беттешип жүрүп сендей от жүрөк уулду көрбөгөм. Өмүрүңө береке берсин. Элдин иши оңолсун деп отко-сууга түшүп кетме, учкул кыялың бар тура. Эч нерсе эмес, билгендер бошотуп коёт, айланайын. Эл сендей уулдун өмүрүн тилейт, сен өз жаныңа этият жүр, сак жүр, баёо жүр, кудай кубат берсин. Катындар! Токтот!
Карыянын дем-кайратынан Токтосун кубат байлады:
- Мазан, барабанды айландырып көрчү, - деди Токтосун. Анын оң колунан кан жүрбөй сенек болгондой, ал тургай тоңо түшкөндөй сезилди.
Темир уста саал ойлуу туруп:

- Барабан бир эмес, жарым айланганда колуңузду тартып алсаңыз, деп, дагы бир бойлуу жигит экөөлөп, барабанды бир топтон соң жарым айландырды. Он мүнөттөн соң колу эзилип чыкты. Ооруганы сезилбейт,  жан серек, бирөөнүн колу сымалданат, сезим өлгөндөй. Сол колу менен кармап, тыяк-быягын караштырып жатса аялдар кудайлап ыйлап жүрүшөт. Бирде салаасы жанчылган колго, бирде эч нерсени сезбеген раиске карап, таңдана бири-бирин тыйган болушат.

Сакалчан карыя белиндеги курун чечип берип:

- Таңгыла, доктурга чапсын, болгула, - деп өкүмдөнөт.

Оң колду бел кур менен эптеп-септеп оротуп алып, шарт карагерине минип, теминип алды. Аскердей үйрөткөн аты учуп жөнөдү. Ээсинин азап чеккенин көрүп, аялдардын ыйлаганын эшитип, зээни кейиген чыгаар, үзөңгү теминтпей, учуп берди дейсиң, артынан эки атчан, бир полуторка машина кууп, чендебей баратышты. Темир жолдун “Токто!” деген белгисине карабай, чаап өткөндө беркилер кала беришти.
Дароо хирургиялык бөлүмгө ат-маты менен кирип барды. Хирургиялык бөлүмдүн башкы врачы сумкаларын көтөрүп, шаша-буша сыртка чыгып келатыптыр. Көрсө аны Токтогулга тезинен келсин деп чакырышкан экен.

- Ой, эмне болду? - деп башкы врач Кононов сестейе түштү. Оң колду көрө коюп Токтосунду колтуктап барып, операциялык үстөлгө олтургузду. Колунун ороосун чечип караганда кан-сөлү жок купкуу, чатырата катуу таңган жерди чечкенде кыркылган, үзүлгөн манжалардан кара кочкул кан ага баштады.

Жамбашка, сол колдун билегине бирден укол бердирди. Бир аз жантайтып коюп, өзү халат кийип, операцияга сестраларды камынтты.

Дары таасир этип, жүрөккө кан толкуттубу-ай, оң колу катуу ооруп, сыздатты белем. Жүрөк ачышып, айтор бир саамга дүкүлдөп сокту. Ошондо гана курун бере салган сакалчан карынын:

- Ээ уулум, жүрөгүңдө от бар турбайбы! – деп, кубат берип, сүйөмөлөгөн сөзүнө кубанды. Чын эле коркунучту сезбеген, тоотуп койбой, алтын башты азапка түртөр жүрөгү бар белем. Кудай коён жүрөк, суу жүрөк, сатылгыч жүрөктү жаштарга бербесин деген ойдун отуна жылынды.

- Ортонуңду алып салайын, баары бир анын деле анча жардамы тийбейт. Кандай дейсиз? – деди Кононов ага жагымдуу ырайда карап.
- Эгер мүмкүнчүлүк болсо калтырганыңыз оң болоор эле ...

Операция тез бүтүп, врач шаша-буша башкы сестрага табыштады:

- Менин кабинетимдеги керебетке жаткырып тургула, кайыр, жолдош ишке күйүп-бышкан баш-кар-ма, -деп далыдан таптап жөнөп кетти. Ошол оро-парада Турдукан келди. Көзү жашылданып, ыйлаганы сезилип турат. Ал жай сурап, санаасы тынды. Ага удаа атасы, туугандары келишти.
Төрт күндөн кийин Кононов Токтогулдан райкомдун биринчи секретарын сокур ичеги боюнча операция жасап кайтты.

Көк шиберлүү бактын ичине жакшы  палатка тиктирип, эки керебет койгузду. Биринде – Токтосун, биринде Жалалабат облисполкомдун секретары – Алиев.

- Көк шибердин, бак-дарактын жыты, таза аба силерди бат сакайтсын, - деп доктор күлүп жайнап, көңүл жайкайт.

Бир жумадан соң обкомдун экинчи секретары Синескин, райкомдун биринчи секретары  Моминов, райисполкомдун төрагасы –Чекиров – үчөө көргөнү келишти. Амандык сурашкан соң Кононовду чакыртып, ал-жайын билишке кызыгышты.

Доктордун дегени бул:

- Алакан тамырлары бүт жанчылган, салаалары эзилген, кеминде бир ай дарылансын.

Моминов менен Чекиров алгачкы операция жасаган күнү кечинде келишкен. Жетекчинин мүнөзү, жүрүм-туруму оор басырык келип, ар бир адисти өзүнүн ишине коюп, үстүртөн байкоо жүргүзүп туруу керек деп эскертишти. Чекиров ага боордош агасындай ылым саноочу. Бул саам да жумшак, аярлуу маанайда дегени бул:
- Кудай сактаптыр, колуңду жулуп кетсе не күндү көрмөксүң. Анан калса, трактор, машина, мотоциклге көп жармашасың. Балалык кыялды сууга сал, сен эми чоң ирилешкен  колхоздун башкармасы эмессиңби. Ушуну эсиңе тут.
Анын сөзүн Моминов кубаттап, ак тилегин туйгузду:

- Али жашсың, күч кубатың мол, бош убакыт таап, билимиңди көтөрө жүр. Азыр өлкөдө зор өзгөрүштөр өр таянды.

Экөөнүн ак тилектерине ыраазы болуп, өзүнчө ойго чөмүлдү: “Жакшы көргөндүктөн айтып жатышат. Эмне сурасам колхозго түк аяшпайт” . Ушул ой анын оорусун алаксытып, көөдөнгө от жаккан.

Ал эми бул саам Синескин болуп келишкени да анын зоболосун көтөрүп койду.

Синескин Чекировго муну табыштады:
- Аламанов  Москвага кетип баратып, мындай деди.  Ждановдун башкармасы  ооруканага жатып калыптыр. Барып чарбасын түгөл байкап кайт, - дегенинен кечөө аралап көрсөм пахта толук эгилиптир. Кызуу төл маалы экен. Кош айдоо аяктап баратыптыр. Албетте кемчиликтер арбын, ошондуктан, жолдош Чекиров, Сиз обкомдун  уполномочени катары чарбага такай барып туруңуз.
- Жарайт, - деп Чекиров Токтосунга карап баш ийкеди.

Колхоздо башкарманын орун басары Калбай аке баш, көз этип турган болчу.

Булар сыркоолууну көргөнү келишкени менен чарбанын иши, коомдун өсүшү, айылдын кем-карчы жөнүндө такай санаасы тынчыбай жүрүшкөнүн туюнтушту.
*   *   *

Ушундай күндөрдө сыркоолууну көрүүгө эки жашар уулун көтөрүп Алиевдин ак саргыл аялы келди. Уулу атасын көрө коюп:

- Атаке, айыктыңбы, - деп эркелеп, мойнуна асылды. Ошол көрүнүш Токтосундун сезимине бүлүк салды. Ал баланын эркелеп күлүп, бир саатка  жакын убакта жан жыргаткан мүнөзү менен көңүлдү көтөрүп салганына бир чети кубанды, бир чети Турдукан экөө баш кошконуна төртүнчү жылга баш коюп баратса да субай салтаң, ушуга кубарды.
Ушул кечтен баштап санаасы уйгу-туйгу... Бала дегенди ал эми гана сезди ыраңдуу. Мурда деле балам жок деп айтып калчу. Ушул кечтен баштап мындан бир жыл мурда Маркайга көбүрөөк катташы адат  болуп кеткен. Ошондо бир асыл ойдун  үрөнү көөдөнүнө жеткен эле. Маркайда колхоздун башкармасы  Борбу деген киши, аялы дүкөнчү эле. Кубат досу ошол колхоздо бухгалтер. Токтосун барган сайын сыйламайын жиберишпейт. Ошондо бир он үч жашар кыз Токтосунга башкача көрүнүп кеткен. Өзүнөн он беш жаш кичүү, бирок анын али айласыз жаш мүчөсү жалтаң-жалтаң этип, жүзүн буруп, уялып турган кыялы көөдөнүн дартка чалдырып  салган эле. Айрыкча райондук айыл чарба бөлүмүнүн башчысы болуп турганда Кубат досунун энеси аркылуу айттырып көрсө:
- Кызыбыз он үчтө, жаш. Болбойт го... – деген жоопту уккан.

Бирок кийин колхоздо бухгалтердин карамагында иштеген аял аркылуу бир-ар жарым таанышып, сөз кайыткан учурлары болду. Бирок кусалыгы арбып барат. Ошол жылдын октябрында окуучуларды пахта теримге алып чыгышты.  Чыныкан тамак жасап берип жатыптыр. Эбин таап жолугушуу да тозоктой сезилди. Айтор бир арада ээндетип, көзмө-көз дидарлашып, оозмо сөз сыр тартышты. Жетинчи класста окуп жаткан кыздар турмуштун түркүн салаасына ой жүгүртүп  калаары кимге дайын эмес. Али чыканактай, бели бир тутам, жаңы гана али ачылаар ачылбаган роза гүлүнүн чанагы сымалданат.  Чачын өрүп алган, кара торунун сүйкүмдүүсү, карагат көздө учкун жанып, үлбүрөк уяңкы мүнөзү менен асман түпкүрүндөгү бүлбүл жанган жылдызды элестетет. Токтосундун оюна каршы эместигин туйгузгансып:

- Ата-энемсиз өзүмдү өзүм бийлей албайм да. Алдыбызда мектеп экзамени  күтүп турат, - деп гана үн катты. Ушул сырдуу жоопту уккан соң Токтосундун ичи элжиреп, бооруна кысып, өпкүлөп жиберди. Кыз уялып, жүзүн ала качкан өңдөнөт. Кыздын желке чачтарындагы ууз жыты Токтосунду мас кылган. Нарыдан кобур-кобур үн эшитилип, Токтосун оолай берген. Экөө тең уялыңкы кош айтышты. Ошол күндөн баштап ашыктык дарты көөдөнүн зилдеп барат. Бул күн 1951-жылдын 18-октябры эле. Бул күн өмүрүнө атаар таңдай күн сайын окуусун бүтөөр мезгилди күсөп турду.
... Ооруканада жатып ушуларды ойлой келсе тула бою жалынга какталды. Колун барабан жанчыратканда жүрөгү кандай зыркыраса, бала жөнүндөгү ой улам тереңдеп, утуру алоологон өрт сымал канын кайнатып барат. Буга кошул-ташыл атасы үйүнө келип конбой кетет. Айына эки-үч курдай каттап турсун деп ат сатып берген. “Ата, консоңуз боло”, - деп суранса эркелетээр бала болбогон соң токтоно албайт экемин дегенде эт жүрөгү мында бир жабыркады. Бир тууган таякеси: “Сен ушул куу шыйрак катын менен жүрө бересиңби?”- дегени көөдөнүн жара тилип, туз сээп салгандай ачыштырган. Ансыз дале: “Мен  теңдүүлөр эки-үч балалуу болуп калышты”, - деп ичтен эзилип жүрбөдү беле ...
“Кызматын ала коюшсун, Чыныкан жетинчисин бүтөөрү менен баш кошом” деген убадага ооруканада жатып биротоло бекиди.

IV

Обкомдун экинчи секретары Синескин кеткендин эртеси Чекиров келип:


- Эртең мени менен кошо колхозго баралы. Ишти ошол жерден сүйлөшөлү, сен Кононовго айтпай коё тур. Кайра келип дарыланасың, деди.


Колун мойнуна асып алып кеңсеге барса эл көрөбүз деп үймөлөктөп келишти. Активдер менен макулдашып, ар бирине тиешелүү так  тапшырмалар берилди. Раистин беш манжаларынан кан акканын көрүшүп:

- Ой, айланайын, мындай чыдамсыз болосуңбу? Колхоздун иши эзели бүтпөйт. Отузунчу жылдардан бери өмүрдү сарптап келебиз. Элиң ынтымактуу, жапа тырмак башмалдак атып жүрүшөт. Төл жүзүнө жүз жыйырмадан козу айланат дегенди  тарыхта укпаганбыз. Жолуң жакшы уулум экенсиң, быйылкы жыл кызылды кырдап үйөөр жыл болсун, - деп баягы  курун чечип берген кара сакал карыя жаншап, ак батасын төктү.


- Айтканыңыз келсин, аба, узак жашаңыз элге баш, көз болуп, - деди Токтосун күлүмсүрөп.


Айтор, бул күнү кечте айыл айылда:


- Раис каны токтой элек колун мойнуна асып алып, кеңседе жүрөт, - деген кепти эшитип алышып, журт журту  менен боор ооруп, эмгек талаасына чөп алачык жасап алышып түнөштү.


Булардын багына жай айы жаанчыл келип, эгини ыкшалып чыкты белем. Пахтасы андан бетер көз кайкып, өсүшү мыкты.


Эмгек казаны жай саратаны түшкөндөн тарта боркулдап кайнады дей бер. Колхоздогу наабайканалар нан жаап жетише алышпайт. Кары картаң жашына карабай, сексен таяп калганы да тыным албай, тырмалаңдап жүрсө, кайсыл кайсар карап жатмак. Төтөн орок маалы азапты абдан жедирди. Орокчулар үй-бүлөсү менен казан тулгасын артына барып талаада. Үч кезмектеп орушат. Анын үстүнө буудайды арбын айдап алышып азабын да тартышты, асылын да көрүштү. 


Бир жери көп балалуулардын чоңу ата-энесинин ордуна келсе, кайра кайрып жиберишет.  Балдарды эмгекке салууга тыюу салынган. Ошентсе да үй-бүлөсү менен орок маалында көчүп барыштын жабык сыры – балдарга буудайдан бадырак кууруп бермей, жаргылчагы барлар талкан тартып, жарма жасап ичкендери бар.


Кол менен оруп, бооланган эгинди чийне менен кырманга ташып келишип, моло таш менен басышат. Сасык-булактын талаасына алты кырман жасашты. Эл күн-түн ошол жерде.


Актив аттуулар кызыл сапырышып, тазалап, эртеси мамлекетке кызыл кире аркылуу төгүшөт. Ошентип үч айда эгинди зорго бүтуштү. 1300 гектарда 2500 тоннадан ашык кызыл сузушту.  План боюнча 400 тонна  буудайды мамлекетке жөнөтмөк болсо, 700 тонна өткөрүштү.  


Элге сегиз айлык эмгек акысын кырмандын өзүнөн таратышты.  Эл батыра албай, базарга сатып, кийим-кечек алышып, мал күтүштү. 


Пахтадан бир миллион төрт жүз миң сом киреше алышкан. Аны да эмгек акыга таратып беришти.  Ошентип эл колхоздон убай көрөрүнө көздөрү жетти.

Күзүндө элдин ирегесинен май аккан райондо эки гана колхоз –Сталин жана Жданов атындагы ири чарбаларда болду.


Дал ушул түшүмдүү жылы Токтосун партиянын областтык комитетинин конференциясында обкомго мүчөлүккө шайланды.  Кыргызстан Коммунисттик партиясынын Борбордук комитетинин IX съездине чечүүчү добуш менен катышты.


Съездде обкомдун секретары Аламанов доклад жасап, областтагы эң жаш башкарманын ийгилигин баса көрсөттү. Ошентип Токтосун республиканын аймагына таанылды.

Кош кабат чагым

Баланын бары да – балээ, жогу да балээ

Эл макалы

Кайгыга күл,  кубанычка жарылба

Сабыр менен салкын кара баарына

Мукай

Туруктуу мүнөз – адеп-ахлактын уюткусу

Стендаль


Эки жылдын үзүлүшү Токтосундун эт жүрөгүнө доо кетирди. Жашоодо жанды жай алдырбаган жабалактаган кур санаа менен коомдук түйшүк күйпүл тирликке итерип жиберери кимге дайын эмес. Бир-эки ирээт силкинип туруп, сергилең тартып калаар санаа эмес, жүрөк дарты – жагымдуу жар күтүп, балалуу болуу шарты.  Баланын айынан күнүмдүк жыргалыңдан, бийиктеп кетээр даражаңдан кечесиң. Баланын айынан бул ааламды телмирип кезесиң. Артыңда туяк калса экен деп зарлап жүрүп, кумга сиңген булактай дайынсыз өтүп, конушу жайдак калып, коломтосу өчкөндөр болгон. Оо, тагдыр, анын бетин нары кылсын. Токтосундун миң сан толгонуп, өңдөн азып, ичтен эзилгени да  ушул. Анын улутунуп:

- Тукеш, ушул аязда атамды конуп кетпейсиңби, кечки суукка урунбай десем, эркелетээр, эрмек этээр балам жок болгон соң үйгө барайын деп кетти.  Анын караанын үзүлгүчө карап турдум. Ал да муңкана айткан кебине жүрөгүм зилдеди, - деп тетири бурулду көзүнүн кычыгына келген жашты жашырмакка.


- Мен дагы ичимден түтөп, убайымга батып, кудайга зарымды төгөм. Кудайдын айтканын көрөрбүз, - деп муңайым улутунуп алды.


Экөө бала жөнүндө мындан үч-төрт жолу муңканып, ичтеги букту жашырып келишкен. Турдукан алдын ала: “Эркек эмеспи, балалуу болом деп башка аял издемейин койбойт, анда канттим”, - деген кур санааларга баткан. Ошол себептен Токтосундун такай бир эле колхозго райкомдун өкүлү катары  бара беришинен да шек санаган. Бирок, негедир эрин кызганып, коруп, ыз-быздап жибергени байкалбады. Бала төрөбөгөн соң артын кайтарынып, тартынып жүрдү.


Элүү үчүнчү  жылдын жаңы жылында да экөөнүн ортосундагы ысык жууркан суунуп калгандай сезилди. Анткени Токтосундун санаакор жүрөгүндөгү от Турдукан жакындаса бүлбүл жанып,  Чыныкан  десе алоосу асмандайт. Анын жүрөгүн күн-түн тыным алдырбаган махабат – бала деген чек араны күзөтүп турду.


Нак ушул арада февралдын орто ченинде өтүүчү айыл чарба кызматкерлеринин республикалык кеңешмесинде колхоздогу тажырыйбаң тууралуу айтып бересиң деп катуу табыштаган. Республикалык кеңешмеде ийгиликтин сырын ачып берүү керектигин туйган соң орусча жазып, үч нускалап, машинкага батырып койду.

Бирок Чыныкан  оюна орноп, жүрөгүнө тамыр жая баштады. Ушул арада райкомго чогулушка чакырып калышты. Ага Турдукандарга баш, көз болуп жүргөн таякеси Алыкулов Нишанбай да катышты.


Нишанбай мурда райондук эл агартуу бөлүмүнү башчысы болуп бир топ жыл иштеген. Андан соң Орджоникидзе колхозунда раистик кызмат өтөп жүргөн. Чогулуштан кайра кайтканда Токтосун баланын айынан ажырашууга туура келип жатканын; анын себептерин, ак дилиндеги сырды ортого салды.


Турмуштун ой, чуңкурун көргөн, мугалимдерге таалимчи аталып, калыс, ак ниет, боорукер деп оозго алынган Нишанбай:

- Силердин балалуу болбошуңарга биз дагы өкүнүп жүрөбүз. Апасы байкуш дайым ыйлактайт. Кантебиз, бир арга – докторго көрүнгүлө. Эгер айып Турдуканда болсо, анда, албетте, ажырашууга туура келет. Жок, айып өзүңдө болсо, анда үндөбөй жашай бергиле, - деди.


Мындан артык кандай акылдуу кеңеш айтылмак? Эртеси эле экөө ээрчишип алып, доктурга барышты.  Жолдо ката Токтосундун жүрөгү не тынч алсын, санаа алда кайда закымдайт. “Кокус күнөө менде болсо канттим?  Чыныкандын тагдырычы? Догдурга армансыз көрүнөлү. Кокус, тагдыр мага тукумсуздукту ыйгарган болсо, бирөөнүн  наристе кызынын убалына калбайын. Адилдиктин таразасына салып көрсөк – жаш кыздын убалы менен  эрдин куну – экөөнүн ташында  оош-кыйыш болбос.


...Оо, тагдыр-ай, анда мени түбөлүккө маңдайыма  жанып турчу Чолпон жылдыздан айырасыңбы? Оо, кудай, колдой көр!” Жол бою ичтен эзилген Токтосун доктурга  кандай келгенин билбей да калды. Турдукан андан бетер санааркайт.

Ак халат кийген, сыйда мүчөлүү, чачын өрүп туруп төбөсүнө түйгөн, көгүлтүр көз, ак саргыл, адамга мээримдүү караган, орто жаштагы орус аял экөөнү алмай-термей карап, үн катпай, күтүп турду. Сөздү Токтосун баштады:


- Урматтуу доктор, биз кичинебизден бери бири-бирибизди жактырып жүрүп үйлөндүк эле. Балалуу болбой жатабыз. Экөөбүз тең кароодон өтсөкпү деп, Сизге кайрылып олтурабыз. Кимибизде айып бар, ошого илим түрүндө жардам күтөбүз.


Бир кезде Москвадан медицина институтун бүтүп, түз эле Кыргызстанга чектелген Фролова Ольга Васильевна бир азга ойлуу туруп, экөөнү дагы бир ирээт алмай-термей көз жөз жүгүртүп алган соң лабораториядан жана рентген жагына кароодон өтүшкө, илүү салууга бир-эки врачка жиберди.

Эки саат аралыгында экөөнү эки бөлөк көрүп жыйынтыгын чыгарды. Кыскасы бир нече себеп бар экенин далилдеп, айып Турдукан жакка ооду. “Оо, куу дүйнө-ай, кай себептен ошого кабылды экен?”- деген ойдо Токтосун суроо салды:

- Доктор, балким курортторго барса, дарыланса болор беле?

- Толук айта албайм... – Ал Турдуканга бир башкача карап алып, үн дебестен өзүнүн иштерине алаксыды. Андай учурда курулай сөз менен адамдын сезимин ого бетер чөгөрүшкө жарабай турганын доктор жакшы билет эмеспи.

Экөө ээрчише сыртка чыгып, машинага олтурушту. Турдукандын мууну калтырап, өң-даалаттан кетип, ичи сыйрылат.  Кандай себептен, кандай илдеттен анын төрөтү бекип калган?  Врач да жөн-жайын ачып бербей:

- Себептери өзүнө айтылда, деп кыска жана ич муздата турган ток этерин туйгузду.

Токтосундун жүрөккө жакын сол колу сууланыша түштү. Жаны жай алып, өзүнөн шек урган жаны жайланды белем.

Албетте, ажырашуу туурасында булар өйдө-төмөн калчашты. Токтосун токтоо, ага жан тарткан кыязда дегени бул:

- Тагдырыбыз ушундай экен. Мен деп келдиң эле ушул күнгө дейре, мен десең жолуму тоспо! Экөөбүз тең эл, журтка белгилүүбүз. Ынтымак менен абийир жана ыраазы боло ажырашалы.

- Макул, ошентели. Сен бир балалуу болгуча апам менен Таштакта жашап турайын.

- Жакшы болот...

Алтынчы февраль. Турдукандын апасын, таякесин, урук-тууганын бут чакырып, бир кой союп, дасторконду кенен жайдырды. Экөө жашаганы жыйган дүйнөсү: темир керебет, анда беш-алты жууркан  жыйылуу турат. “Родина” деген батарея менен сүйлөй турган радиокабылдагыч, төшөнчү, орунчу, идиш-аяк.

Сөздү Токтосун баштады.:
- Сиздер билесиздер, Турдукан экөөбүз биттейибизден бирге өсүп, чогуу жүрдүк. Бири-бирибизди жактырып, ант байлап, аны сактап, акыры баш коштук. Бирок тагдыр бизге баланы ыраа көрбөптүр. Догдурга түштүк. Айып Турдукан жакта болуп калды. Ошол себептен ажырашып жатабыз. Ар кимибиз өзүбүздүн бактыбыздан көрөлү, бизге ак тилектүү бата берип коюңуздар, - деп токтоду.
Баары дымырай түшкөндө Турдукандын апасы:

- Макул, ажыраштыңар, анда сен Турдуканга эмне бересиң? – деди.

- Апа, мен бир гана чемодан менен кете берем. Үй-жайды бүт алсын. Эмгегиме тийген  бир тонна буудай турат, жарымын атама, жарымын Турдуканга карматам.

- Болуптур, ким кимиңерди бет алдыңардан кудай жалгасын, оомийин!

Бата берилээри менен  Турдукан өксөп ыйлап, сыртка атып чыкты. Артынан Токтосун барып, көз жашын сүртүп, акыркы ирээт бек кучактап туруп, бетинен өптү. Ал дагы жашып кетти.
Ушундан эки күндөн соң Токтосун Фрунзеге республикалык кеңешмеге катышканы жөнөп кетти. Доклад да жасалды.  Ала-Тоонун чар тарабынан келгендер арбын эле. Такай республиканын “Ардак тактасынан” түшпөгөн Өтмө Кызыл Туулу чарбанын жетекчилери кагазын карабай, тажырыйбасын кадимки аңгеме-дүкөн сымал баян эткен чечендер бар экенине таңкалды.

Алардын тажырыйбасында техниканы арбын колдоно билишкени, колхозчулар арасында агротехникалык, зооветеринардык окуулар уюштурулганын, алардын ар бири өзүнчө милдеттенме алышканын укканда Токтосундун айран таң калганын айтпа.  Биз качан ошолордой  техникалык шайман күтүп, илимдин жетишкенин өндүрүшкө колдоноор экенбиз деп ойлоду. Айтор, эми сарсанаасы – колхоздун байлыгын түмөндөтүп, ири чарбага айландыруу жагы жүрөктүн бир толтосуна уюп, бир толтодо - Чыныканы...

Шаардан келсе, чарба башчысы Алимурза акеси кеңсенин жанындагы мейманканадан жай белендеп коюптур. Баса, кеңсеге карооолчу Ажи аке аш белендесе шириндигин, татымын айтасыңбы?  Ал башкармага убактылуу тамак-аш жасап берип турду.

II

Кыш оор түшүп, жаздын мойну узак болду да, чарба жаатын кырсык тооруду. Малды жут алды. Эгинди эптеп себишти, бирок күздүк буудайы жеткилең өстү. Чарбанын бир капталы эңшерилсе, бир тарабы көңүлгө төтө. Айтор, оомал-төкмөлдүү жыл экенин Токтосун туйду. Бул жылы Чыныканга үйлөнөм дегенде эки көзү төрт.

Бирок бүт Совет элинин башына кара булут ойноп турду. Радио күнүгө Сталиндин оору экенин кабарлады. “Эми кантебиз? Сталинсиз өлкө кай күнгө түшөт, эл кайда барат?” деген өңдүү жүрөктү өйүгөн санаа санга болүнөт;  жүрөгүндө тырмактын агындай арамдыгы жок, тунук ойлуу адамдар ичтен түтөйт. Түнкүсүн жойлоп, жыланча сойлоп, тилинде биздик,  дилинде чет элдик  жойпулар тымызын шыбыраша коюп, “А кудай бере көрдү” - ичтен айтып, тиш кайрайт.

Кош чыгып, үрөн себилип бүткөн. Күн бир ачылып, бир жабылып, жөө туман каптап, күн да кара шалы салынган жесир  сымалданып турганда суук кабар эшитилди:

- Сталин дүйнөдөн көчтү...


Эл көчөгө чогула калып,  бири-бирин кучактап, көз жашын тыйбай, баш чайкап буркурашат. Совет өлкөсүндө  ажал кара желегин сайып, жамы журтту жабыркатты. Чилинин атактуу акыны Пабло Неруда:

- Дүйнө жүзүндө укмуштуудай жер титирөо болуп, ал мүлдө ак ниет адамдардын жүрөгүнө жарака кетиргендей  сезимге салды, - деп “Правда” газетасына жазып, Совет элине кайрат айтты. Айтор, дүйнөдөгү ак ниет адамдар акыйкат туусу жыгылгандай сезимдери жабыркады.

Бөтөнчө Токтосундун аза күткөнүн айтпа, ананчы, ал чек ара кызматында жүргөндө сталиндик духка сугарылып, комсомолдорду марксизм-ленинизм идеяларына каныктырды. Коммунисттик партиянын катарына өтүп, баштапкы партиялык тартипти чыңап, саясий-идеялык жактан такшалтты. Ал айрыкча Сталиндик он соккуну өтө урунттуу таасирлүү жерлерин казып окуп, жоокерлерге айтып бергенде талаш-тартыш күчөп кетээр эле. Андайда ар ким билгенин айтмайын жарпы жазылбайт.


“Эми, - деп ойлоду Токтосун, - бийликке жетишти тымызын ойлогондор көбөйөт. Өлкөдө идеологиялык толкун жанданат. Ушундай учурда кирээри – эл, чыгаары жоо куйтулар тукумдайт. Өсүп бараткан ак ниет адамды түркүн, түркүн жалаага күйгүзөт.  Совет элиндеги темир сепилден  секирип кирип, элдин аң-сезимин ууландырган ургансайлар уялайт. Жалган атакка  умтулуп, дүйнөгө сатылгандар бийиктейт да асылдар  кор болбогой эле”, - деп кайгырды.  Не дегенде, мейли чек күзөтүп жүргөндө болсун,  мейли колхоз турмушунда болсун ички маданияты жана билими жоктор жасалма кыял күтүп, эптеп аттестат таап алып, кызматка илинип, ишти былгытканын көп кезиктирди.

- Акыйкаттан тайбасак адал эмгек акыбетти кайтарат экен, - деп өзү менен өзү сүйлөштү.


--- Кай кылым болбосун агымынан калбаган өмүрдүн карт дайрасы керексизин жээгине серпип салып, сапарын  улай берет, улай берет. Ой-талаада кайнаган эмгек адамдарды оп тартып, опаасыз ойдон оолактатат. Токтосун өзүнчө жалгыз бир бөлмөдө жатып алып, акыл оюн аалам алкагында чабыттатат. Акырында Чыныкан көз алдына тартылат...


Анын чыдамсыздана күткөнү – Маркайдагы секелек периштеси  Чыныкан эмеспи. Эки күндүн биринде тоо тарапка чабат. Анын үстүнө жай мезгили жашыл килемин жамынып, күкүк муңканып зарлап,  түркүн куш түрдүүчө сайрап, булак күү чалып, көк конуштун жыты уруп турган чакта Токтосун жайкы желге жүгүнгөн тоо гүлдөрүн көрүштү самайт. Жаш курактын  жакут сымал миң кубулган күндөрүн согуш оп тартты.  Отуз тарапка чукулдаган  жашы махабаттын  жанар тоо сымал жанып турган кереметине  айкашып тургандай сезди өзүн. Жаштык доорандын азыноолак таңын тосту, ачык асманында Чыныканы менен баш кошту. Бул элүү үчүнчү жылдын июлунун орто чени эле.

- Куш боо бек болсун!- деп куттук айткандарга бөлүп, бөлүп төрт жолу чакырып, той өткөрдү.


Токтосун беш-алты тууган уругу менен союш алып, жолдугу жана ырым-жырымын жүктөнүп ата-энесинин алдына барып, баш урунду.

III

Апыл-тапыл күч алды. Эгинди эптеп жыйнашып, пахта теримге киришти. Күн ачык тийип, эл өз өз бригадаларында иштеп жатышты. Ушундай күндөрдүн биринде обкомдун экинчи секретары менен кошо балжагай сары, чекир көз, ичкиликче “еде-педе” деп сүйлөгөн орто бойлуу киши келди. Синескин аны тааныштырган жок. Бирок пахта талаасын кыдырып, кырманга түшкөн пахтанын сапатын карап, тескеп да жүрдү. Бир жерге барганда:


- Эй, раис, пахтанын камын-чала бышканын кошо тердирип жатыпсың го, - деди. Токтосун бригадир, звеновойдон сурады эле орто жашка  барып калган аял:


- Жаштар терим күүсүнө түшкөндө бирин-эки кошулуп кетет экен. Тазалайбыз, - деди.


Дагы бир жерге барганда:


- Эй, раис, бул эмне чала бышкандары быякта да жүрөт? Эмне карабайсың?- деп омуроолоду.


Токтосун чыдай албады. Мындан мурда мындай жекирме, желкелеме кыйкымчыл жемени укпаган жаны ачып, каяша узатты:


- Аксакал, кечиресиз, Сиздин ким экениңизди, кай жерденсиз, биз билбедик. Бирок пахтанын эмне экенин Сиз да билбейт экенсиз. Болбосо, ушул сын пикириңизди каерге барсаңыз да мага айтасыз. Жогортон келген адам экениңиз байкалып турат. Ошондуктан мага айткан сында пахта теримин башкарган бригадир, звеновой, эсепчилерге эскертсеңиз мага жардам болмок. Колхоздо он эки пахта бригадасы бар. Миңден ашык киши теримде. Мен алардын ар бирин кантип көзөмөлдөйм. Биз ушуларды айтпай койду дейсизби. Терим алдында жыйын өткөрүп, абдан түшүндүргөн элек. Кимдир бирер-жарымы шашкалактап чала бышканын кошо терип койгондур. Кайра-кайра эле айта бересизби? – деп тескери басып кетти.


Балжагай сары Синескинге карап, бул кандай бейбаштык деген кыязда суроолу тигилди. Ал дагы билмексенге салымыш этип, тымызын кыжырданып турганын байкатпай, ичинен тап. Дал ошол турушунда: “Партиялык кызматкер пахтанын чала бышкан бирин-эки сабагын териштирбей, элдин кулк-мүнөзүн, ой-санаасын, уюшкандыгын баамдап, жалпы жонунан жыйынтык чыгарып коюу абзел эле” – деген ойдо зымпыйыңкы турганын туя албады. Дал ошол турушунда: “Бул чөлкөмдү беймаза салаарың белгилүү болуп калды. Мыкты кадрларды жоготуп, өзүң кошо кетесиң” – деген ой бугуп жаткан.

Бул күнү Токтосун аны менен оңдуу тил табыша албай, анын ким экенин билбеген бойдон жүрөгү дүпүйүңкү тартып кала берди. Болор-болбостон  жүрөккө кеткен кыпындай зак зили түбү не болоорун адамдар аңдабай калаары айдан ак.


Ушундан беш күн өткөн соң райондук жалпы партиялык чогулуш чакырылып, райкомдун биринчи секретары Малаев бошоп, баягы балжагай сары анын ордуна шайланды. Көрсө аны обком район менен таанышып чыгууга жашыруун түрдө жиберген тура.

“Малаев анык партиялык кызматкер эле го. Анын журум-туруму, сүйлөгөн сөзү, жашоосу, элди кыдырып жүргөндө майда-барат кемчилдик эмес, элдин аң-сезимин, маданий-агартуу очокторун, балдар бакчасындагы тарбиялык иштерди, бригадалык коммунисттер тобу кандай иштеп жатат – ошолорго көз салып, өстүрөөр сын айтчу эле. Пахтанын бышпаган козегине эми кабылдык. Бул мага бир санат баштабасын”, - деп чочуп калды.


Калмурзаев Эшмурза шайланганы үч күн өткөрүп туруп, таанышуу максатында кечки саат сегизге райондук жетекчилерди чакыртты.


Токтосундар андан кабарсыз Жамбыл областтык филармониясынын артисттери менен алек болуп жатышкан. Парторг экөө сен бар, мен бар дешип, оюнга каралап калышты.


Эртеси райкомго телефон чалып, кечирим сурайын десе:

- Бул ким? – деди өкүмдөнө.

- Темирбаев ...

- Сен бала, көпкөн экенсиң. Бая күнү барганда эле сенин ким экениңди билгемин. Сен райком менен эсептешпей калган экенсиң. Билген жумушуңду кыла бер,  - деп телефондун трубкасын таштап койду.
- Ха – а, - деп Токтосун жүрөктөгү бугун чыгарып алып, өзүнүн күнөөсүн териштирип, өзүн өзү соттоду:

- Партиялык кызматта жүрүп, партиялык жоопкерчиликти билип туруп, бул  жоругуң көпкөнчүлүк, жолдош Темирбаев. Алгач ирээт айтылган жемеге чычалаган – ал дагы сабырсыздык, моюн таптык. Райкомдун секретары алгач ирээт шайланып жатса, чакырганда барбай коюш акмакчылык, жолдош Темирбаев. Концерт партиялык жоопкерчиликтен жогору бекен? Шайырдыкка, жан жыргатышка батып, сезимталдыгыңды жоготконсуң. Обкомдун мүчөсү болгонго чиренгениң – партиялык жолдон тайганың. Айнек сымал морт, кыялы чорт балжак сары  думуктура баса калат, эми, сен ошого камын. Ишиңе тың бол.  Капа!  Турба!...”

Калмурзаев мындан мурда бир топ жерде иштеп, райондун жетекчилериндеги майда кемчиликтерди тескеп туруп, кың дедирбей  баш ийдирип алыш жагынан маш экенин кыраакы коммунисттерге баамдатып койду.
IV

Күндөрдүн биринде райкомго борбордон кат келип туштү. Турдукандын ВКП(б) Борбордук Комитетине жазган арызы экен. Чагым катта “Менин күйөөм, коммунист Темирбаев Токтосун башка колхоздо раис кызматында. Мен өзүбүздүн айылда мугалиммин. Мени көчүрүп кетүүнүн ордуна жашы жете элек кызга үйлөнүп алып, мен талаада калдым”, - деп негизги күнөөгө кошуп, башка айыптарды тагат. Бул арызга ВКП (б) БКнын секретары Михайлов кол коюп, Кыргызстан Борбордук Комитетине жөнөтүлөт.  Борбордук Комитеттин  экинчи секретары Боголюбов: “Фактыны текшерип, аныкталса, катуу жазага тарткыла”, - деген жарлыгын жазат.

Калмурзаевдин кабагы ачыла түшөт да өзүнө ыкташа калгандарды чакырып акыл курайт:


- Текшерип туруп, жөн калтырбай, соттотуу керек. Соттотуу...


Темирбаевге ич тардыгы барлар жумула түшөт, калыстар боюн ала качат, текшергенге катышпаска арга издешет. Бирок райкомдун биринчи секретары атайлап иш тапшырып жатса, эр болсоң аткарбай көр. Ар бири ушундай  кысымга учурады. Райондун прокурору Мансуровго, райондук айыл чарба бөлүмүнүн башкы текшерүүчү – бухгалтери Якубовго, колхоздун башкы бухгалтери Насировго: “Темирбаевдин терисин тескери сыйра турган айыптарды тапкыла!” – деген көрсөтмөнү жашыруун берет.

Саал сулууча келген, кара каш, кара көз, ийри тумшук Якубов бир аз кыйшактаган кейипте жазгактады. Не дегенде, ал соттолуп кетээринде Токтосун токтотуп койгон. Ошол жагын ойлоп, артын качырганы да ырас. Бирок бир-эки жолку опузадан соң “тобокелге” салды. Аны билген куудул чалыш бухгалтер:


- Юсупжан ака, Бухарыңызга бармак болуп жатасызбы? – деп бир топ кишинин көзүнчө тамаша узатты. Тигил күлүмүш этип, баш чайкады. Ал сөздүн жандырмагы: “Бухарлык жөөтчүлүгүңө  кеттиңби?” – деген мазактоо эле.


Үчөө бир нече күндөн соң өлүм жазасына тарттыра тургандай жалаа камдашты. 1953- жылы чыгышталган ордер боюнча беш миң сомдон үч жолу 15 миң сом алып ушаткан дешип, ошол 15 миңди үчөө бөлүп алышат.

Экинчи жалаа – колхоздо эгилген 800 гектар аянттан ар бир гектарына 120 килодон үрөн себиштин ордуна 130 килодон коё берип, он миң сомду кымтыган.


Үчүнчү жалаа – он гектарга картошка эктирип, үрөн гектарына 1200 килодон керектелсе, бир жарым тоннадан жаздырган. Мындан 5 миң сомду ушаткан.

Төртүнчүсү –колхоздун үйүндө эч акы төлөбөй эки жыл жашаган – бул 2000 сом.


Бешинчиси – төрт жолу колхоздун машинасы менен Арсланбапка баргандагы чыгым – 2000 сом.


Алтынчысы – үйлөнгөндө колхоздун төрт боругун союп той берген, мунусу – 5000 сом.


Жетинчиси – кулакка тартылган Карымшак байдын үйүн буздуруп, анын жыгач-ташына айлына жай салдырган. Мунун балансалык баасы – 10000 сом...


Ал эми Турдукандын арызы боюнча текшере келгенде Чыныкандын жашын төрт жашка жогорулаттырып койгону далилденип калды. Калмурзаевдин карманаар “Дама көзүрү” ушул эле. Совет өкмөтүнүн жалпыга билим берүү он жылдык  программасында жашы жетпеген кыздарга үйлөнүүгө катуу тыюу салынып, сот жообуна тартылаары эскертилген. Башканы мындай койгондо да кызмат абалынан кыянаттуу жол таап, жашын көтөрүп туруп, үйлөнөт дегендин өзү – кызматтан кууп, партиядан өчүрүүгө дейре бараар жорук.

Бул жагынан да, бухарлык жөөт даярдаган документтер да Калмурзаевди  тынч жаткызбады. Ал райондогу мүлдө чарбалык иштерди жогору көтөрүүнү быякка коюп, Токтосунга тагылган айыпты абдан жогору баалап, жаңы секретарь болгондогу урунттуу ишмердигим деп санады.

Калмурзаев дароо обкомго чаап, Аламановдун кабылдоосуна жетти. Ал дароо эле Темирбаевдин үстүнөн жыйналган чагымдын чоо-жайын баяндап өттү. Аламанов ак көйнөк кийип, кара галстук тагынып жүрүүчү. Ал кагаздарга  бир сыйра көз жүгүртүп болгон соң:


- Обкомдон атайын комиссия текшерсин. Ага дейре мындан чоң иш – пахтанын түшүмүн жыйноо күтүп турат. Сиз аны кызматтан бошотуу  жагына  уруксат сурапсыз. Саал ашыкпайлы, пахтаны бүтөөрүбүз менен киришели, - деп демин  суудурат.


Калмурзаевдин кыжыры кайнаган кыязда Аламановго тигилет. Жазы маңдай, бет элпети жайык келип, билинер-билинбес нур себилген өңдөнүп агарыңкы көрүнгөн кыраакы көзү ага чалдыга түшкөндө: “Эй, бечара-ай, майда ызага күйүп бышып, зор максатты элес албай, антаңдайт белемсиң. Адамдын баркына жетпегендер, ар кимдин  артына калбыр байлайм деп, өзү өкүттө калуучу эле. Колуңдан келээр иш ушул экен го”, - деп мыскылдуу эркелетип тургансыды. Ар бир адамды сөзүнөн жана ишинен баалаган, алардын кылайган жакшылыгын көтөрмөлөп, айрыкча жаш кадрларды сүйөмөлөгөн, өз билгенин бербеген педагог жетекчинин бири – Баян Аламанов.

Колхоз, совхозду, өнөр жайды өстүрүүгө  карата күн-түн кам көрүп, областтагы ар бир чарбадагы мыкты адамдарды  аты-жөнүнөн бери билип, доклад жасаган сайын алардын ысымдарын атап өтмөйүн алымсынбайт. Адамдарды ардактап, тарбиялап, багыт берип, талап коюу менен ишти өрлөткөн мамлекеттик көсөм жетекчи  катары республикага дайын. Дили тунук, иши ак, эмгек десе эт-бетинен кеткендерди жактырат, ошолор менен сырлаш. Береги Калмурзаевдин карбаластап, ишкер адамды ит каабында карап, андан кутулушка бар кудуретин сарптаган мүнөзүнө ичи сыйрылды. Мыкты партиялык кызматкер Малаевдин ордуна конгонуна: “Өзүндүн кыялың өзүңө айгак чыгаар”, - деп мурутунан жылмайыңкы турду.


Калмурзаев капалуу чыгып, түз эле Раззаковдун өзүнө телефон чалат. Ошол учурда  Раззаковдун жанында Борбордук Комитеттин партиялык комиссиясынын башчысы Рыспаев олтурган эле. Раззаков дароо Аламановго телефон чалып, иштин жайын сурайт:


- Искак Раззакович, биз ал иштин ак карасына жетебиз. Бирок Темирбаев башкарган колхоз областта пахта боюнча төртүнчү орунда бара жатат. Бир дагы  колхоздун кампасында бир тоголок буудайы жок. Аларда азыр эки жүз тонна буудайы турат.

Искак Раззаков:


- Калмурзаевдин шагын сындырбай поддержка кылгыла.


- Пахта аяктаары менен Калмурзаевдин далалаты орундалат, - деп сөзүн табышмактата жооп кайтарды. Иш жаатында Искак Раззаковго сын айткан жүрөктүүлүгү, билермандыгы бар экенин эл толук билет.


*   *   *


Пахтадан колхоз “бали” дегендей түшүм алышты.  Күздүк буудай ашык аттырды. Жаздык жарытпады. Ушундай учурда  Токтосун жүрөкзаада болуп, качан чогулуш ачылат, - деп көксөдү. Жүрөгүн өйүгөн - жалган жалаа.


Калмурзаев учуп-күйүп жүрүп, обкомдон Токтосунду кызматтан алдырышка уруксат алып келиптир. Элүү үчүнчү жылдын 23-октябрында колхоздун жалпы чогулушун чакырууга буйрук берилип, райкомдун өкүлдөрүн жиберип, Калмурзаев өзү да келди.


Эл жыйылды. Чогулушта кандай маселе каралаарын, кандайча аяктаарын Токтосун билет. Бирок колхозчулар уга да, туя да элек.

Президиум шайланып, чогулушту Токтосун ачты. “Колхоздогу учур маселеси жана алдыдагы  милдеттери” деген темада докладды раис жасап, болгонду болгондой баяндап, келерки жылы аткарылаар ишке токтолду Доклад аяктаган соң Токтосун залдагыларга айландыра карап алып:


- Ардактуу агаиндер, кымбаттуу күжүрмөн колхозчулар, мени колхоздун башкармалыгынан бошотуп коюңуздарды суранам. Көп иштедикпи, аз иштедикпи, кудуреттин жетишинче кызмат эттик. Жалпы иштин кызыкчылыгына карап, өйдө-төмөн сөз айтып, көңүлүңөрдү калтырган болсом кечирип койгула, - деп сөзүн аяктаар менен президиумга олтурбай, төмөнкү жакка түшүп олтура кетти.


Калмурзаев тиштенип, кызыраңдап, тегерек-четине шыбыштайт. Эл дуу-дуу:

- Бул эмнеңиз, жолдош раис? Сизди ким кетирип жатат?

- Үстүнөн чагым түшүргөндөр бар. Ошолор тынчтык бербеген чыгаар...

- Алар кимдер? Биз түшүнбөйбүз.

Айтор, эл дүү-дүү. Калмурзаев парторг Хашимовго шыбыштаганда ал:

- Жолдош колхозчулар, жыйырма мүнөт тыныгуу, - деди.


Залдан эч ким чыккысы келбей, кыжы-кужу, аң-таң. ”Кетирбейбиз!” деген андан.

Калмурзаев Токтосунду чакырып, суракка алып, зекип да көрдү.


- Бул жалпы элдик чогулуш. Эл билет, мен билем. Коркутпаңыз, - деди Токтосун тайманбай.


Чогулуш уланбады. Токтосун кызматтан түштүм деген бойдон үйүнө бурулду. Артына кайрылып:


- Чогулткан документтер менен сотко бергиле. Сот адилет болсо, чечсин!


Эл күбүр-шыбыр боло тарашты.

Жакшылык жышааны

Өзүнүн жүрөгү менен күрөшүү – тозоктун иши,

Бир гана аны жеңе жүргөн – акыл эстүү киши

Демокрит

Адал жүргөнгө акыйкаттын таңы атат

Мамбеталы – манасчы


Адырмак тоолор агарып, этеги ала-телек боло карарып жатат. Эртели кечки суук жанданып, кыш айы ыкыс берип, жер тоңголок тартты. Талаа ээнсиреп, ой-кыр көшүңкү, карга, таан гана ээлик этип, күн өтүп барат дегендей карк-карк эте канатын сабайт. Убакыт уурдана узаган сайын Токтосундун ичи уйгу-туйгу –бук. 


Таякеси болуп акылдашып, обкомго кайрылып, Аламановдун алдынан өтүп коёюн деген ойдо тынчы кетет. Таякеси ага тике карап:


- Эр жигиттин башына нелер келип, не кетпеген. Сендей жөндөмдүү, элди боюна имере алган, ишке  камбыл, жалпы  журтту бирдей санаган кадрлар чанда-чанда.  Аламанов  ак ниет,  иштемчил кадрларга зарылып  турган чагы.  Кой, турба. Алдынан өтүнүп кой. Кудай жакшылыгын берсе, бир жерге кыпчылаарсың, - деп  кайрат демеди.

Токтосундун жолуна үстүнөн Москвага түшкөн чагым менен Калмурзаевдин кара өзгөйлүгү кошул-ташыл боло бөгөт өндөнүп туруп алган. Жашынан артынан ушак-айың айтылбай, ар качан жоо беттеген  жоокер сымал күрөш майданында эле го. Чагым жана жалаа акты каралап,  ак безерди күйгөн токойго айлантаары анык дечи, бирок актык акыр түбү агарган таң сымал жарк этер деген үмүт Токтосунду обкомду көздөй ээликтирди.


Кабыл алуу бөлмөсүндөгү тааныш катчы менен ал-жай сурашып, келгендеги жөнүн туйгузду. Кыргызчаны суудай билген, педтехникумду бүткөн, коммунист,  өтө жупуну кийинип жүргөн, элди жарык маанайда  кабыл алып, ар мүнөтүн текке кетирбей, сандаган ишти саамында тындырган аял Токтосунду жакшы билет. Ар дайым аны нурдуу ырайда кабыл алат. Ал ичкери кирип барып, бир азга буйдала түшүп,  кайра чыкты.


- Кириңиз.


Токтосун аскерче боюн түзөп, босогону  аттаары менен салам айтып жиберди. Баян Аламанов ордунан көтөрүлө берип, анын кыскан колун коё бербей туруп:


- Сени бир жумадан бери издетип, таппадым го, кайда жүрөсүң? – деп Токтосундун жүзүнө тигилип, жан тарткан күйүмдүү жышаан байкатты. Токтосундун тоңуй түшкөн сезимин оттуу жалын чарпыгандай магдырап чыкты.

- Бекабаддамын...


- Жөн жайыңдан кеп урчу, - деп эки колун үстөлдүн үстүнөн алып, бийик орундукка чалкалай берип, кулак тосту.


Токтосундун күткөнү ушул болчу, арыз-муңду төгүп алсам, ошону ынтаа коюп угуп, ак, карасын териштирсе деп эңсеген эле. Ал кайдан токтолсун, маани-жайды түгөл козгоду. Мындайда өзүнүн жашоосун айтышты абалтан бери ар көрөт. Ал тургай аялына да туйгузбайт. Мүлдө арыз-муңдун маңызы – акыйкат, элдик мүдөө, чарба тагдыры. Чыныгы коммунисттин  абийири, туткан жолу, көздөгөн максаты ошол эмеспи.


Токтосун дээрин деп бүтүп, ичи бөксөрүп, кандай жеңилденип алса, Баян Аламанов ийин кага оор дем алып,олоно калды. Дароо секретарын чакырды:


- Сузак райкомунун секретары Калмурзаевди чакырыңыз, ага кошуп райондук прокурор Мансуров Темирбаевдин үстүнөн козголгон ишти ала келишсин ...


Секретарь аял чыгып кеткенде:


- Барып Мильчевскийдин кабинетинде олтуруп тур. Кийин сени да чакыртам.


- Ыракмат ... – Токтосун сыртка чыгып, аны күтүп тургандарга жөн-жайды билгизди. Ошол жердеги ашканадан шам-шум  этип алып, Мильчевскийдин кабинетине кирди.

Ал жаны-алы калбай, Токтосундун ал-жайын сурап, тамашалап: “Жаш колуктуңуз  жакшы турабы? Кош бойлуу болдубу? – деп жиберди.


Бир акылман: “Сен кандай болсоң эл ошондой” деген экен. Анын сыңарындай Токтосун кимге  болбосун боордошундай ысык маанайын сездирет. Ал Мильчевский менен кырк тогузунчу жылдан бери  нары тааныш, нары сырдаш. Ал кезде Токтосун райисполкомдо секретарь, Мильчевский аткаруу комитетинин орун басары эле. Бир жылга чукул экөө чогуу иштешкен. Мильчевский обкомго айыл чарба бөлүмүнө которулган.

Токтосун ага Аламановго айткан сөздөрүн кайталады.  Экөө кызуу аңгеме-дүкөнгө киргенде Аламанов чакыртып кетти. Көрсө, Калмурзаевдер келишиптир, ага Мильчевский катышмайын койбойт эмеспи.

Арадан бир саат өттү. Ошол убакыт Токтосунду түркүн санаага удургутуп, жан терин келтирди. Ой, санаа дегениң жүрөктү тымызын алсыратып коёру айдан ак го. Бир оокумда Мильчевский келип, Токтосунду Аламановго алып кирди.
Кабинетте Калмурзаев менен Мансуров бир тарапта тизе кагышып олтурушуптур. Токтосун аларга салам айтты. Ошол учурда Аламанов ага катаал дабыштады:
- Сен, үч ордер менен он беш миң сом алыпсың. Чынбы, же жалганбы? Мына ордерлер ... Карап көр, - деп кагаздарды алдына тартты.

Токтосун токтоо, кебелбеген калыбында ордерлердин кандайча жазылганын карап чыкты да:

- Менин колум эмес, таптакыр жасалма жалаа.

Аламанов саал чалкалай берип, Калмурзаев менен Мансуровго тигиле:

- Койчу, ошондойбу? Это не шутка! – деди. Тигилер көздөрүн кыбыңдатып, мотоюшат.
- Дагы ойлон, дагы жакшылап карап чык!

Аламановдун дабышы үстөмөндөп, акыйкаттын бети ачылгандай, жогору жакка да айтаар кеби далилдүү болчудай; иштегенине бир жылга жете элек жатып, Борбордук Комитетке дейре арызданып, бакактаган бечара эртең эле куулаарына көзү жеткендей маңкайып турду.

Токтосун документтерди ала салдыра карап:

- Менин колум эмес, Баян Аламанович, кашкелтей жасалма документ, - деди берки экөөнө тең тике карап. Алар дит багып, Токтосунду да, Аламановду да карай албай коюшту.

- Жолдош Темирбаев, Сузак райондук прокуратурасы сенин үстүңдөн кылмыш ишин козгоптур. Сен обкомдун мүчөсү болгонуң үчүн ал иш биз тараптан тескелүүгө тийиш, - деп делону Мильчевскийге карматты.
Тигил экөөн чыгарып жиберип, Токтосунга тигилди:

- Сага беш эле күндүк мөөнөт. Колхозго барып, жакшылап сүрүштүр. Эгер ошол ордерлер жалган болсо, Калмурзаевди баш кылып, көбүн талкалайбыз. Жок, чын болсо он беш миңди колхозго төлөп кой, калганын көрүшөбүз. Азырынча эс алып тур. Мильчевский менен келип-кетип байланышып тур. 

Токтосунга барбайган колун сунду:

- Коркпо, балам! – деп баса айтып, күлүмсүрөй карап, колун силкти. Дал ошол мүнөт, дал ошол жылуу ырай жүрөктөгү санаасын кагып салганга тете болду. Токтосун муну  жакшылыктын жышааны деп сезип: “Кудай буюрса, мындан аркы иштерим оңдой берди болот экен”, - деп ичтен кымылдады. Таякеси угуп алып:
- Аламановду адил киши, боорукер жетекчи деп эл бекеринен айтпаган чыгаар. Эртең колхозго барып териштир, - деди.

Эртеси колхозго барганда Токтосундун жолун тосуп, жайын сурагандарды айтпа. Бухгалтерге баягысындай эле жарык маанайда саламдашып:

- Кечирип койгула, мен колхоздон үч ордер менен он беш миң сом алганымды эстей албай жатам. Силер жардам этип, эстетип коёр бекенсиздер? – деди башын бийик көтөрүп сынамакка. 

Кассир да, бухгалтер да үн дей албай, кечөө эле майдай-сүттөй, ага-инидей иштешип жүргөндөрдүн бети карарган өңдөнүп, кежигесин кашып турушту.

Дароо Мильчевскийге жетип, документ жасалма экенин айтты.  Ал ошол замат областтык прокурорду чакырып, үч ордерди берип:

- Ташкентке экспертизага жиберип текшертели, - деди.

Прокурор Токтосундан түшүнүк жаздырып алды. Андан соң ак кагазга он жолу кол койдурду. Документтерди папкасына салып жатып:

- Жыйынтыгы бир айдан кийин билинет, - деди.

Мильчевский Токтосунду далыга таптап туруп:

- Жообу келгиче эс алып тур. Андан кийинкиси белгилүү болот. Жыл да аяктап баратат. Келе жаткан жаңы жылыңыз бактылуу жылдардан болсун, - деди колун кысып.

- Өзүңүздүн да ишиңиз өрлөп, өмүрлүү болуңуз, - деди Токтосун жайдарылана.

II
Ой, тоону кар басып, эл жаңы жылды шааниси менен утурлай турган болушту. Токтосун жаңы жылдан жакшылыкты, бакытты күттү, тилеги кудайга өтүп да кетти. Элүү үчүнчү жылды баштан аяк ойлой келип, жеке ага эмес, дүйнө жүзүндөгү элге да зор жоготуу болгонун, жакыр элдин, ак ниет элдин таалайына жаралган Сталиндин дүйнөдөн көчкөнү эмне деген кайгы. Ал такай “Правда”, “Красная звезда”, “Комсомольская правда”, “Советтик Кыргызстан”, Советская Киргизия” газеталарын, бир катар журналдардын көктөмүн ирээттеп коюп окуй берет. Мындан бир-эки ай мурда “Правда” газетасынан “Душмандын ою таш кабат” деген кабарды окуп, баш чайкап ызырынган. Анда ЦРУ менен сионизм биригишип элүү үчүнчү жылдын сентябрь айында Советтер Союзун ичинен уратуунун стратегиялык планын иштеп чыгышканын, душмандын кара ниети таш кабары жазылган. Ошондон баштап Токтосун жаштарды кыраакылыкка үндөп келет. Анын жеке үй-бүлөлүк турмушунда бакыт күлө бакты. Көксөгөнү Чыныканга үйлөндү. Ага андан ашык бакыт кайда? Кызмат эртең эле табылат, үй-бүлө, жакшы аял жана бала – булар турганда алтын, күмүш жөн салды өлүү, опосуз көр дүйнө.
“Кызматтан түшүп калсам кор болбоюн” деп дүйнө күтүш бир Токтосун эмес, мүлдө  кызматкерлердин оюна келген эмес. Ошол себептен алар кызматтан бошонсо үй-жайсыз, жайдак калчу. Себеби мамлекет талаага таштабайт деп ишенишкен. Ошол себептен ар бир кызматкер кызматтан жыдып калбайын деп жанын жанга уруп иштөөчү. Ал эми эртеңки күнү кызматтан түшүп калсам кандай күндү көрчүмүн деп алды артын кайтаргандар тымызын байлык топтошкон. Токтосун болсо ата-бабасынан бери адилдикти карманган соң коммунист катары байлыкка сугулуп, бийликке умтулбай, ак ниет эмгеги менен күн көрүп келди. Айрыкча чек ара күзөтүндөгү жети жыл чынчылдыкка, кыраакылыкка чынжырлап салган.
Кызматтан түшкөнү үй-жайсыз, оокатсыз калды. Анча-мынча түк күтсө Турдукан шыпырып алды. Бир гана ылаажы – таякесинин үйүнө Чыныкан экөө баш паанек этишти. Үйлөнгөнүнө бир жылга жете элек болсо кайдагы мүлк. Эки жаздык, бир төшөк, бир көрпө, шалча, идиш-аяк.
Эл деле ирденип, оозу толо ашка жетпеген. Таякеси, таажеңеси экөө эптеп эрмелеп тапкандары бала-бакырасынан ашпайт. Ошентсе да пейлин кенен салып, бар оокатын жая салышат. Туура чыпчан үч ай кабагым- кашым дебей багып турушту.

1954-жылды Рахмандыкында тосушту.

5-январда Токтосун обкомго барса Мильчевский жадырап-жайнап, кучак жая кабыл алды. Шашкалактап, “куттуктайм, жаңы жылың кут болсун!”- деп бооруна кысты.
- Коюлган колдун баары жасалма болуп чыкты. Бул жөнүндө Аламановго билдирсем областтык прокурорго жалаа жаап, жасалма документ жасагандарды катуу жазала, үстүнөн иш козго деп буюрду. Ал эми сени кызматка орноштуруу жагын мага тапшырды, - деди кубана.

Мильчевский ары кетип, бери кетип жатып жетекчи кадры обкомдун карамагына тиешелүү Ташкөмүрдөгү эгин даярдоо конторасынын директорлугун  сунуш этти. Арга барбы, жоктон көрө жогору дегендей кыялга жеңдирип, макулдугун берди. Областтык дан-азык бөлүмүнүн директору  Силухинди чакырып, Токтосунду алууга макулдатты.

6-январда директордун орун басары менен Ташкөмүргө жетишти. Жол азабын айтпа, көпүрө жок, машина паром менен өттү. Суукту айтасыңбы, дайрадан чыккан буу аязда бубакка айланып, түз эле өпкөгө жабыша калат. Кампалары ураганы турат, эсеп-кысап ишинен дайын жок. Кеңсеси жаман там, кызматкерлери кудайдан жөө качкандай сезимди жипкиртти.

Областтык дан даярдоо директорунун орун басарына:

- Аксакал, мен бул жерде иштегенден коркуп жатам, - деди.

- Али жаш экенсиң, уулум, алтын башыңды мындай чыр чатактуу мекемелерден азат карма. Чагымда жакшы жерде өнүп-өскөн уулум экенсиң. Мындай ыплас жерден жан дүйнөң үркүп турбайбы, - деди.

Мильчевскийге бул ишке макул эместигин билгизди.

- Болуптур, Аламановго кеңешейин, - деди.

- Алексей Петрович, менин оюмду Аламановго билгизип коё аласызбы? Ташбулак айыл советинин  председателдигин жактырам.  Райисполкомдун председатели Артыков менен макулдашып койдум эле.

- Буга Иван Иванович не демекчи? – деди Мильчевский. Райкомдун секретары Калмурзаевди ошентип чакырышса, ага арданбай, кайра сыймыктанып башын койкоңдото турган. Ал бечара документтер  жасалма болуп чыкканын укканда былыктары чубалып, Раззаковго жетээрин ойлоп, жан тери келген. Ал тим жатпай, астыртан Турдуканды экинчи ирээт Москвага Токтосундун үстүнөн жазууга макулдатты.
Токтосундун дегени бул:

- Жасалма документтердин азабын тартып, мага каршы чыга албайт.

- Ха-ха-ха, бул жагы да бар, - деп Алексей Петрович күлүп, баш ийкегиледи. Экөө кош айтышып, эки бөлүнүштү.

III

5-январь. Асман таза сүртүлгөн көмкөрүңкү күзгү сымалданып турду. Ушундай күндөрдө Токтосун адырмак тоолорду аралап жүрүштү жыргалга тете көрөт. Эс алып, чер жазылып, андан соң эртеси таш көчүктөнө үстөлгө таңылып алып, кол тартпай иштеген күндөрүн эстей калат. Анткени кеңсеге темир керебетин коюп алып, күн-түн иштегени областтын аймагына даңазага айланган. Мына ошол мүнөзү аны дагы райондук аткаруу комитетинин карамагына кондурду. Алексей Петрович аркылуу Аламановго айттырган аманаты орундалып, Ташбулак айылдык советинин төрагалыгына  5-январь күнү сессияда бекиди.

Колхоздо иштеп турганында шаардан бир үй күтсөмбү, же шаардан иштесемби деп эңсеп жүрбөдү беле. Ошол тилеги орундалды. Айыл советинин кеңсеси обкомго, облисполкомго чукул. Тим эле борбордук көчөнүн боюнда.  Кеңселери Каганович колхозуна  бириккен Дмитров чарбасыныкы. Аймагы да, имараты да Сузак райкому менен райисполкомунун жайынан эки эсе мыкты. Анын үстүнө шаардык эс алуу паркына жакын.

Токтосун кеңсаларга кирип, аркы-терки басып, айланасын бир курдай карап чыккан соң кызматкерлер менен таанышты. Алардын үй-бүлөсүнө  ырыс, ынтымак тилеп, өздөрүнө узак өмүр каалады. Кызматкерлер андан: “Мындан ары мыкты иштейли!”- деген көндүм сөздү көбүртөөр бекен деп турушканда адеп-ахлак, ар-намыс жана ак тилектүү өмүр каалаган тилектерден соң бири-бирине белги берише жылмайышты.


Токтосун таттуу кыялга термелет: “Каерге барам, эмнени иштейм десем, каалагандай  шарт түзүп берген, боордошум сымал, мамлекеттик ишмер Баян Аламанов агабызга миң мертебе ыракмат! Узак жашасын! Албетте адал иштеп, акыйкатты туу тутсаң кадамың сайын гүл өнөт. Качан болбосун кан толкуткан жакшылыкка жооп кайрыш ыйык парзым, - деди ичинен ...

Жаз чыгары менен сельсоветтин каражатынан “Иж-49” мотоциклин сатып алышты. Учурунда учкан куш менен жарышкан мындай аяк ылоону чанда бирөө гана минчү.

Кеңсаларга чукул жерден  бир бөлмөлүү ижара табылган. Чыныканы экөө мына эми тынчтанып, ыракаттана күн көрө баштаганда обкомго келип кетиңиз деген чакырык жүрөктү шуу дедиртти.


- Эмнеге чакыртты экен? – Токтосун Чыныканга кызматы жөнүндө болсун, адамдын көңүлүн алагды этер окуялар болсун ооз ачпайт. Себеби ал кош бойлуу. Токтосун анын аман-эсен көз жарышын көксөйт.


Обкомдун кабыл алуусуна барса, Турдукан таякеси Алыкулов Нышанбай экөө олтурушуптур. Токтосун кадимкидей жайдарылана учурашты. Ал араздашкан адамы менен деле амандык сурашмай адаты бар.  Мындай кечиримдүү кыял чанда-чанда айкөл жана ички маданияты бийик адамдарда кездеше калуучу касиет. Турдукан жүзүн ала качып олтурду.


Не болсун, Аламанов кабыл алып, оболу сөздү жайынча баштап келип,  дүмөктөнтө күпүлдөдү:


- Бул арызды Сизге бирөөлөр жаздырган чыгаар? – деп жооп күттү. Турдукан тынымдан соң:

- Жок... – деп оозун бошоң бүлк эттирди.


- Андай болсо, Темирбаевден алаар өчүң эмне? Кайта-кайта жаза бергенден жадабайсызбы? Алаар жазасын алып бүттү го. Эми аны жайына коюңуз, тынчтанып иштесин. Бизге да тынчтык керек го, - деп колхоздун башкармасы Алыкуловду тике карады. Ошол көз карашта: “Жээниңди тыйганга жарайсыңбы?” деген астыртан зекүү бардай туюлду.


- Бир жолу жазаланган адам экинчи жолу жазалана бербейт. Обкомдун Сизге берилген жообу ушундайча ... Барыңыз ...


Ошентип үчөө тең тез арада чыгып кетишти. Анткени обкомдо кезек талашып, чечилээр иш чачтан.


Качан гана үчөө сыртка чыкканда Токтосундун көзүнчө:


- Ай, жолуң болсун, кек сактап, аялдык кылып койдуң. Бул чөлкөмдөн көчүп жогол, - деди ызырына.


Турдукан энесин ээрчитип, токолго үйлөнүп, Казакстанга кеткен атасы тарапка из жашырды.

IV


Өрүк туман гүл салып, ободо торгой күү элеп, булбул сайрап, түркүн чымчыктар түрдүүчө үн салып, айлана арашан жыттанган маалда Токтосун менен Чыныкан Жалалабат калаасын бийиктен туруп маашырлана карап турушту. Тээ алыстагы тектирчелер кызыл килем жайып койгондой көз жоосун алат. Жашыл ыраң маламтык тартып, жашоо тирлигинин ажарын ачып тургандай ыракатка батырат.

Экөө мотоциклге түшүп алып, кез-кез сейил куруп кайтышат. Ошол арада кыялга батып, курсактагы күмөн жарыкчылыкка келсе атын коюш жөнүндө ойлошот.

- Эгер кыз болуп калса, - дейт Токтосун толкундана – атын Тамара коём. Анткени тармал чачтуу, көзү карагаттай, татына кызды райисполкомдо иштеп турганда көргөм.


- Кыргызча койсокчу, - дейт Чыныкан жылмайып.


- Антсе деле болот, бирок турмуш улам алга умтулуп, улам жаңырып баратат го, - дейт сүйгөнү ойлоно.


- Мейли ... Сен ойлогондой болсун...


Ушундай татуулашкан күндөрдүн биринде райкомдун бюросу болуп, малды жайлоого көчүрүп, жүн кырктыруу, күпкөлөө жана башка иштер боюнча атайын штаб ачышып, башчылыгына Токтосунду чектешти. Биринчи июндан биринчи сентябрга дейре жайлоодо болмок.  Токтосун  кыйла жыл айыл чарба башкармалыгын тейлеп, жайыттарды үнөмдөштүн ыгын үйрөнгөн. Райондун аймагындагы жайлоо, төр, жылга-жыбыттан өйдө көкүрөгүнө жат. Малчылар конуштан конушка көчкөндө атайын кезмек менен техника бөлүнө турган. Көчмө дүкөн, маданий-агартуу иштери, тарбия-таалим ошол штаб аркылуу тейленет.


Мамлекет тарабынан мал чарбачылыгына бөтөнчө маани берилген соң бул дагы Токтосунга тагылган сыноонун бири. Ошол себептен тез эле Чыныканды Маркайдагы энесине жеткирип коюп, жайлоого кетти. Ар бир чарба чектелген күндөр боюнча көчүп жатышты.  Айрым жетик чарбанын кыркын жайы, кыркмачыларга чатыр тигилип, тамак жасай турган ашмачылары небак күтүнүп калган.

Кыркын бүтөөрү менен Токтосундун чыдамы кетип Маркайга атчан желип-жортту. Келсе сүйүнчүлөшүп сүйүнтүп да коюшту. Кыз төрөптүр. Күн мурун эле атын Тамаралап чакырган кызы жарыкчылыкка келиптир. Ак куба, карагат көз. Токтосун бооруна кысып, жалынып жиберди. Жанындагы майда-барат тыйынын балдарга бөлүп берди.


Бирок Чыныкандын онтолоп жатканын көргөндө тула боюн  тер кысты.  Төрөгөн соң кимдир бирөөлөр аны кандай чөптү кайнатып туруп, муздак сууга киринткени дайынсыз - өпкөгө суук тийген. Элүү төртүнчү жылдын 31-майында күн жадырап-жайнап тийип турганда көз жарган. Анан кайдагы суук. Көрө албагандар аны муздак сууга киринткен чыгаар деген калпыс ойдун эпкини  Токтосунду карбаластатып салды. Дароо Чыныканды  кызы менен шаарга алып жөнөдү. Орун эне кошо камынып, үй-жайын балдарына табыштады.


Чыныканды бир-эки күн үйдөн дарылашты, тыңыбаган соң ооруканага алышты.


Үчөөлөп бөпөлөгөн эрмеги – Тамара ыйлап да, күлүп да жыргатып салды.  Чыныкандын оорусуна карап жайлоого бара албады.


Күндү күн кубалады, агын суулар сапарын улады, ошентип элүү бешинчи жылдын түтүнү булады.  Тамарага ёлка жасашты. Жаңы жылды кубана тосуп алышты.


Эрте жазда кеңсеге жакын жерден там салганга аянт бөлдүрүп алды. Ашарды баштап, ага-тууган, тели-теңтуш колдон, буттан алып, үйдүн төрт дубалын тургузушту. Сентябрда той беришти.


Баса, дал ошол учурда колхоздун чарбалык-финансылык ал-абалын текшергенде Токтосунга 2500 сом тиешелүү болуп чыгат.  Үйдүн тез бүтүшүнө ошол каражат тыгынчык болду. Баягы жасалма документ түзгөндөр алган акчаларын төлөп берип, кызматтан сүрүлүшкөн, жазага тартылышкан. Калмурзаев бир түндүн ичинде Араванга көчө качкан.

V


Тагдыр дегениң адамды бирде кубанычтын бешигине термелтип туруп, кайра тез эле сары санаага батырмайы бар. Күн менен түн алмашкан сымал, күлкү менен ый да кезектешмейин койбойт жарыкчылыкта.


1956-жыл Токтосунду нак ошондой ойку-кайкы окуялуу учурларга кабылтты. Август айында уулдуу болуп, Каныбек аташты. Он беш күн боюТоктосун жолдоштору менен эркек уулдуу болушуна сүйүндү. Бирок Чыныкандын өпкөсүндөгү дарт козголуп, туберкулездук диспансерге жаткырышты.  Каныбек да чырныктап, таенеси экөө балдар эмканасында болушту.


Үйдө Тамара экөө. Ал атасынан калбай, кайда барса ошол жакка ээрчип алат. Оңдой берди болуп, үйдүн кеңсеге чукулдугун айт. Ошентип ээрчишип алып Чыныканга да, Каныбекке да күнүгө эки курдай катташат. Айтор, түйшүк үстүнө түйшүк; жөн эмес санаакорлуу, убайымдуу күндөр өтүп жатты.


Үй-бүлөсү дарт чалган окуяларды Калмурзаев качып кеткенден кийинки райкомдун секретары Бекмолдо Эшимовго  кабарлады. Бекмолдонун адамкерчилиги жана ички маданияты, коомдук аң-сезими бийиктигинен  ушул кызматка чектелген. Ал Токтосунга ак тилек каалады. 


Ээ дүйнө, ушул элүү алтынчы жылы Токтосунду оору-сыркоо өтө забыркатты белем. Чыныкандын оорусунда жылыш байкалбады. Врачтар бири-бири менен шыбыраша сүйлөшөт, алардын диагнозу боюнча өпкөнүн туберкулезу улам тереңдеп бараткандай айланы түгөттү.


Токтосун эртең менен барса, Чыныкан көзүн жаштап, муңун чакты:

- Мен киши болбойт окшодум. Энемди жана балдарды  жакшылап бага көр.


- Койсоңчу болбогон сөзүңдү, айыгасың, мен өзүнчө дары таптым.


- Кай – дан таптың?


- Табыптардан ... – Ал Чыныкандын көңүлүн сооротуп, өзүн да кайраттандырды.


Үч айда барып Чыныкандын оорусу  кайтып, жыл аягында үйүнө чыгарды. Ошол арада Тамарага суук тийип, таенеси менен ооруканада болчу, алар да чыккан.


Бирок жүрөктү эзген Каныбектин оорусу болду. Ал жети гана күн энесинин эмчегин эмген. Эмчектин кара уузу баланы ар кандай илдеттен арачалап калаар касиети бар тура.  Таенеси менен дарылаган врачы экөө тамак жасап берип турушкан. Ал бир аз оңоло калып, кайрадан эти ысып жыгылды.  Үйдө Чыныкан, Тамара экөө калышкан. Каныбекти көтөрүп алып, кайын энеси Орунду ээрчитип, ооруканага барышты.


Дале баягы дарылап жүргөн врачы Абдуллаев  ары тыңшап, бери тыңшап туруп:


- Үйүңөрдөн дарылап көргүлөчү, эти ысып, кыйналып турат, үмүт азыраак, - деп үрөйдү учурду.

Муну укканда Токтосундун жүрөгү ачышып, булкуп-булкуп алды.  Аз жерден жыгылбай калды.


- Балам, бул доктурдун сөзү бузук го. Ырайы суук экен, адамга жакшылыгы аз, жүрү кеттик, кудайдын жазганын көрөбүз.


Токтосун төшөккө оролгон уулун көтөрүп, үйүн көздөй бурулганда заманасы куурулуп, көзүнөн жаш бурчактады. Аны кайненесине көрсөтпөскө терс айланып, шаша алдыга арыштайт.


Тырнактай, сайып алаарга эти жок. Наристе эки көзү атасынан жалжал өтүп, энтиккени басылбайт. Ушул учурда анын жан дүйнөсү тарып, башынан дүркүрөгөн бутуна жетти. “Ушунум аман болгой эле, эрезеге жетип, үй-бүлө күткөндө ушуларды кулагына куйсам ишенээр беле? Ушунум эсен чоңоюп, окуу жайын бүтсө ...” – деп өзүн өзү сооротуп, эрдин тиштенип барат. Артта Орун байбиче күйөө баласынын көз жашын көрүп алып, тымызын: “ээ кудай, жанагы ырайы сууктун айтканын  карабайсыңбы, оозуңа кан толгур. Мен тирүү турсам Каныбегимди өзүм эле айыктырып алам”, - деп өзүнчө сүйлөнө да берди, жашы куюла да берди.

Экөө бири-биринин ошол кездеги сары санаасын, азап чегип баратканын даана туюшту.

Түн бою ымыркай алдастап чыкты. Чыныкан да, Орун байбиче да убара.

- Силер уктай бергиле. Мен эптеп тамак берип көрөйүн, - деп Орун байбиче түн бою кирпик  какпай бооруна басып, кудайга жалынат. Эчкинин сүтүнөн бир аз таткандырып, бир саат, жарым саат аралыгында шам-шум эттирет. Таңга жуук көшүп, энтиккени басылып, катуу уктады. Күн чыгаары менен ойгонуп, чукуранып ыйлады. Орун байбиче өзү табын билип жасаган тамактан жегизди.


Бир аздан соң Токтосун келип:

- Ка – куу! Ка – куу, - деп эркелетсе арсалаңдап күлдү. Ошондо атасынын көзүнөн жаш атып кетти...


Айрыкча элүү алтынчы жылдагы биринен сала бири ооруган күндөрдө терең карыган карыя:


- Уулум, ушул сен салган тамдын артында эски мечит болор эле биз бала кезде. Ал урап, түздөлүп калган болчу. Бул тамга ошол эски мечиттин топурагы аралашып жүрбөсүн. Ушул жагын ойлоп көрүңүзчү, - деген эле. Ошол сөздөн улам орун которсомбу деп жүргөн.


1957-жылдын мартында жергиликтүү советтин шайлоосу болду.Бул сессияда райисполкомдун төрагалыгына Исагулов Муктар шайланды. Ал буга дейре обкомдо иштеген. Жооптуу секретарлыкка Токтосунду бекитти. Ошентип алар Сузакка апрель айында төрт бөлмөлүү заңгыраган үйгө көчүп келишти.

Чыныкандын ден соолугу жакшырып, бала-бакыра бапырап, көңүлдөрү көшүңкү.


Мурда Каныбекке карап бир эчки кармашса, бул жерде уй, кой, козу, тоок, өрдөк, каз күтүштү. Эт, май, сүт  өздөрүнөн болуп, ирденип сала беришти.


Куда-сөөк, агаин тууган, жээндери келип короо толо  эл болуп, бапырап калышты. Бул үйдүн дарегине шахтер Эркинбайдан кат келди. Аны Токтосун Ташкөмүргө ФЗОнун окуусуна жиберген. Улан-кыздарга кесиптик өнөр үйрөтүп, ар кандай адистикке машыктырып,орто билимге жеткирээр окуу жайлары ачылып, жатакана да, стипендия да бере турган. Алдыңкы шахтёр атыгыптыр. Бул үйдүн дарегине Ашырбай акесинен калган туяк Маманазирден кат түштү. Токтосун аны өгөй атадан запкы көрүп жүргөндө Шакафтар мектеп-интернатына жиберген.


Атасы Темирбай байбичеси менен келип, неберелерин жыттап оңуп калышты. Кубат досу өрүлүктөп келип, той түшкөндөй болушту.


Эл уламдан улам келе беришти.Токтосун кызматтан кайтканда алар менен учурашып, бөлмөсүнө кирип, чайланып, газета окуй берет. Чыныкандын чыдамы кетип:


- Ботом, келгендер менен жай-маани сурашып койсоң боло, - дейт.

- Сенин жай сураганың кайсы, меники кайсы. Иш кычап турат го... – дегенден бөлөк дым сөз жок.  Дегени бул:


- Казаның толо кайнасын.

*   *   *

Иш оңуна көчүп, көңүл шагдан болуп, эл мамырап турган чакта тең теңи менен бул жарыкчылыкта дуулап алышты самайт тура. Элүү сегиздин 2-майында райкомдун партиялык бөлүм башчысы Бегматов тун уулдуу болдук деп аппараттагыларды мейманга чакырды.  Эл тоюнуп калган учурда каадалуу күндөр майрамга жана тойго каалгасын кенен ачып, казан толо  эт кайнатары кимге дайын эмес. Андайда ыр жаттап, көңүл ачышты көксөгөндөр көбөйөт.

Нак ошол күнү бул чакан олтурушка райкомдун биринчи секретары Эшимов, райисполкомдун  төрагасы Исакулов, элдик сот Ташбалтаев, редактор Жунусбаев, соода бөлүмүнүн башчысы Маматкулов жана  Токтосундар болушту. 


Той шаанисине дешип жөрөлгөнү баштап алган соң ойдон ой жаралат эмеспи. Бир оокумда Эшимов мындайча кеп урду:


- Буюрса ушул олтурушубузда кимдин аялы эркек төрөсө, ошонубуз жентек жедирели...


- Туура, абдан жакшы жөрөлгө, - дешти беркилер. Аңгыча Эшимовдун аялы кайсы аял кай маалда төрөй турганын жарыялап салды.


- Акушер-гинеколог аныгын айтты, - деп дүүлдөшүп, каткырык сүрөөн коштоду.


Айткандай эле майдын капортосунда Маматкуловдун аялы эркек төрөп, аты Пазыл болсун деп асан чакырышты. Албетте, жентек тоюн өткөрдү.


Айдын аягында Жунусбаевдин келинчеги уул төрөп, атын Эмил коюшту. Жентекти булар дагы төгүлүп-чачылып беришти.


9-июнда Чыныкан Жалалабат төрөт үйүндө көз жарып, уул тапты. Атасы каалаган ат - Курманбек.


Чыныкандын көңүлү ачылып, жадырап-жайнап төрөт үйүнөн кайтты. Курманбеги эмчекти балкылдата ээмп, ден соолугу түзүк. Ошондон улам эчкинин сүтүн ичкен Каныбек менен эмчектин кара уузуна тойгон Курманбек экөөнүн ден соолугунда айырма бардыгын аңдашты.


Бул саам Токтосун толкута той берди. Райкомдун секрератары дасторконго ак тилек айтып:


- Уулуң жоош, өзүңө окшоп көп сүйлөбөгөн, советтик-партиялык ишмер болот буюрса, өмүрлүү болсун, - деди.


Сот башчысы:


- Уулуң өзүңдү тарткан ак ниет, күрөшчүл, иштемчил адам болсун, - деди.


Айтор, Курманбекке ак бата ар түрлүү айтылды.


Июлдун аягында соттун колуктусу кыз төрөп коюп, ак жайдын күнү кышка айлангандай жентек тойдун аягы тыйылды.


Сот тамашага чалат:


- Хрущев Сталинди жамандаганда келинчегим аябай кейиген. Ошол себептен ичтен эркек бала кызга айланып кеткендир...


Токтосун ойлуу туруп,муну айтты:


- Хрущев доору кыз төрөп, саясий катынпоздук күчөп, өлкө алсырап калбагай эле.


Уккандар дымырап, ар кимиси ар түркүн ойго чөмүлүштү.

Күрөш бүтпөйт

Колумду – барсканга, теримди – барабанга,
башымды – бомбага айландырып алып,

коомдогу кокуй наалатка каршы күрөшкө аттанам.

Х.Ботев


Адам жаратылыш менен киндиктеш жана анын оозунан дем алып, үрөн бутактап, сапарын улап келет. Жер өзү кандай катмардан  түзүлсө, адам коому тоо тектири сымал ажырымдан турат. Бир даары доордун күрөө тамырын кармап, аны менен алгалап баратып, агымын жаңы өстөнгө бурат. Булар чар тарабынан жетилип, элди артынан ээрчитип, таалим-тарбияга каныктырат; калкка кайрымын арттырат. Бир даары калың катмарга  сиңип, алды жакты да, арт тарапты да аңдоос албай, үкү сымал уясын кооздойт. Акыркысы коюу чаңга көмүлүп, элден калбай, күнүмдүк тирликти олжо санайт; ошого да шүгүрчүлүк этет.


Жер силкинип, жанар тоо атылган аймакта жер катмары бузулган сымал адам коомундагы калабада олжого сугулган суу жүрөк суктар үкү сымал бүркүткө караңгыда тырмак батырат. Тээ артта сүйрөлүп жургөн салпаяк акылдуудан тыңсынат. Мунун баары көз ирмемдик көрүнүш, акыйкаттын жели аркырап соккондо - ошондо болот өзгөрүш.


Такай жүрөгүндө адилдик уялаган Токтосунга тагдыр караңгыда бүркүткө тырмак батырмакчы болгондор менен тынымсыз күрөшүүнү маңдайына жазып коюптур. Күрөшчүлдү күмүрөй этиштин ыгын келтире албай ызага баткандар адилдиктин туусун жамынып, “элдик ишке” күйгөн ак безер өңдөнөт. Алар баш кошо калып, тымызын акыл ийлешет.


Бул саам Токтосунду “Большевик” жана “Кызыл мехнат” колхоздору бириккен аймакка парткомдун секретарлыгына бекитишти. Райкомдун аппараты да, исполком да жаңылана баштаган.


Бул кызмат же Токтосундун атын чыгарат, же селдин агымындагы чамынды сымал четке серпет. Ал парткомдун секретарлыгын олуттуу, изден тайбас, чыныгы тарбиячы жана багыт бергич жетекчи деп баалайт. Чек ара кызматында жүргөндө бекеринен аны парткомдун секретарлыгына көтөрүшпөгөн. Бул иш ага абдан жагат. Ошол себептен макулдугун берип, өзү туулуп өскөн Таштакка көчүп барды. Крупская орто мектебине чукул жерде колхоздун үйү бар эле. Алар ошондон конуш алышты.

Райком тарап жана колхоз башкармалыгы ага “ГАЗ-69” маркасындагы жеңил машинаны  бекитип беришти. Ушул арада аны обкомго бир айлык семинарга чакырышты.  Машинаны ремонтко калсын  деп башкы инженерге табыштап кеткен.

Семинардан келсе, Чыныкан Лиляны таап, шаардык төрөтканадан чыгып келишкен экен. Башка баш кошулуп, бапырап жатып калышты.


Колхоздун раиси Шадиев Талип бозомук тартып, ичимен тап, дыңкыйма экенин байкап, чектелген түшүнүк менен жашап, партиянын саясатына, чарбанын экономикасына, калктын өнүп-өсүшүнө кайдыгер экени байкалды. Өздүк китепчесинде кесиби чекист экен. Борбордук мекеме кызматкерлеринен ирилешкен башкармалыкка  жибергенде “Большевик” колхозуна чектелиптир.  Ал жерде бир жыл не иштеди, не иштебеди, райкомдогулар менен жең ичинен “жемдешип”, өзүнө “Кызыл мехнатты” коштуруп алган. Колхозду жоон орто чарбага теңеген Алыкулов Нишанбайды четтетип коюптур. Шадиевдин чама-чаркы бошоң болгон соң Токтосунду парткомдун  секретарлыгына  чектешкен себеби – чарбаны көтөрүшкө ыкчыл, тажырыйбасы мол деген ишенимге бекишкен.

Ырас, Токтосун Шадиев менен тил табышып, чарбаны көтөрүштүн жолун, багытын, милдеттерин талкуулап чыгышты. Күндөн күн өткөн сайын ал Токтосунду кол бала сымал чарбага чабагандатмакчы амалын көздөдү. Башкармалыкты  партиялык комитеттен бийик баалады. Деле бардык чарбаларда партиялык комитеттин секретарлары башкарманын буйругусуз  бура басыш арам.  Ошондой жарамсыз кырдаал түзүп алышкан турмушту жөн салды карагандар.  Чектелген түшүнүктөгү, билими тайкы, партиянын  саясатына көңүл кош, тилинде тирмейе киришип, дилинде эптеп күн өткөргөн областтык, райондук жетекчилер иштеген аймакта  идеологияны; адамдардын аң-сезимин көтөрүүнү таман алдына басышкан. Ошентип партиялык чечимдер аткарылбай кагазда кала берген. Карандай  кара күчкө салып, элди иштетип, астыртан жеп-ичкенге өтүшкөн жаш жетекчилер кызматка көтөрүлдү.

Токтосун кечиктирбей партиялык жалпы чогулуш чакырды. Анда ар бир коммунистке партиялык тапшырма бөлүштүрдү. Жүз кыркка жакын коммунисттери бар партиялык  комитет билгенге зор күч эмеспи. Парткомдун бюросу колхоздун раиси, коммунист Шадиев Талипке мал кыштатуу учурунда саан фермаларындагы сүттү эч бир төмөндөтпөө жагын токтом аркылуу милдеттендирди.

- Жолдош Шадиев, Сизди тажырыйбалуу, такшалган коммунист катары баалап, партбюро партиялык тапшырма тагып олтурат. Сүттү төмөндөтүп жиберсеңиз парткомдун алдында жооп бересиз. Партиялык тапшырма Сиздин коммунисттик абийириңизди, тазалагыңызды, чыгармачылык жана уюштуруучулук жөндөмүңүздү айгинелейт, - деди Токтосун.

Шадиев:


- Мен колхоздун жалпы иштери боюнча гана жооп берем. Мен башкарма болгон соң фермаларды, элди – бардыгын башкарууга тийишмин, - деп ызалана каяша берди.


 Токтосун:


- Сиздин жалпы милдетиңизди эл билет. Ал эми коммунист катары даана жана так партиялык тапшырманы аткарууга түздөн түз милдеттүүсүз, бул - уставдык талап.


Шадиев үн катпастан ызырынган ырайда турду.


Нак ошол чогулуштун жүрүшүн райкомдогу досторуна дароо кабарлады. Алар алтымышынчы жылдын март айында “Мамлекетке сут тапшыруудагы чарбадагы  абал” деген маселе боюнча парткомдун отчётун угушту. Токтосун ошол жерден райкомго парткомдун чыныгы иштери бар, ошол боюнча маселе карабай, накта  чарбалык иш боюнча отчёт беришим чекилик. Экинчиден, саандын төмөндөп кетишине Шадиев күнөөлүү. Партиялык бюродо ага жекече партиялык тапшырма ирээтинде: “Чарбадагы саандын абалын көтөрүү жөнүндө” милдет тагылган. Жолдош Шадиев аны аткарган жок.  Саанчыларга шарт түзбөдү, жем, чөптүн сапаты төмөн, убагында кам көрбөгөн, - деп сындап өттү.


Райкомдун секретары Ахмедов:


- Жолдош Темирбаев, биз Сизден сурасак, Сиз Шадиевди сындаганыңыз кандай? – деди.


- Аны мен колхоздун раиси катары эмес, партиялык тапшырманы аткарбаган коммунист катары сындадым. Жолдош Шадиев коммунисттердин сынын такыр укпады.


Токтосундун сөзүн райкомдун жаш секретары Умуралиев четке какты. Ал эми Ахмедов раистин досу экенин Токтосун жакшы билет. Айтор, бир кыйкым таап, Темирбаевден кутулсак дегендей ойдо экени ачык байкалды.


Райкомдун колдоосуна Шадиев корстон болуп, ого бетер бой көтөргөнүн койбоду.


Күндөрдүн биринде Шадиев:


- Жолдош Темирбаев, чарбанын ишине кийлигишпей, өзүңдүн арбайыңды сок. Сенсиз деле чарбаны башкарып келгем, башкара берем, дагы уланта берем. Мен чекистмин, эмне иштээримди өзүм билем, тоскоол болбо! – деп дүмөктөндү. Муштуму түйүлүү, эрди кымтылып, тиши кычырагансыйт.

Көптөн бери көрөңгүлөгөн ызаны Токтосун ушул саам бүрктү белем. Сөздү салмак менен баштап, айныксыз далилди бетине басты:


- Жолдош Шадиев, Сиз бир кездерайондук НКВД жагын башкаргансыз, мен дагы мамлекеттин чек арасын күзөткөн чекистмин. Бирок, Сиз, жалган чекистсиз, бригадирлердин, механизаторлордун айткан сынына кулак аспаган; Сиз колхозчуларды тоотпогон чекист экенсиз! Дал ушул убакта пахта эгүүгө жан талашып жатпайбызбы?  Ал эми Сиз өзүм билемдик кылып төрт универсал тракторду Өзбекстан колхозуна сатып жиберип олтурасыз. Ишти аксатканга, чарбанын уставын бузганы келген чекист белемсиң. Ушуга акылың жеткен жокпу?


Обком тарабынан бөлгөн төрт жүз этке төгүлүүчү бордолгон кой кайда? Бул эмне күнөө эмес бекен? Колхозчулардын жалпы чогулушун чакырбай туруп, аларга кеңешпей туруп, Өзгөндөн мен алып келген жүгөрүнүн төрт тонна гибриддик үрөнүн Өзбекстанга пулдап жиберсең, буга да партком кийлигишпейт экен го. Жо-оо, жок, жолдош Шадиев, муну биз коммунисттердин жалпы чогулушуна коёбуз. Алар өздөрү баалап көрүшсүн.


Шадиев бир азга дымып барып, боюн түзөп, дулкуюп, бозомук тартып компоёт.

- Кыйындыгыңды көрсөтчү! Андан соң көрө жатабыз!

- Сизде уят, абийир болсо мындай күнөөгө батпайт элеңиз. Ак ниет адам укса жүрөгү титирей турган окуя.  Согуш убагында талаада калган башты терип алганы үчүн соттолуп кетишкен. Ал эми төрт трактор сеялкасы менен төрт машак буудай эмес. Демек, сен жалган чекист башынан бери ушундай иштерди жасап келгенсиң.

Шадиев ошондо барып терс айланып, күңкүлдөп басып кетти.

- Көрөбүз, ким таза, ким акмак ...

Арадан эки күн өткөндө короого бир топтору келип, жалпалактап учурашып жатышты.  Токтосун таң-күн талаада. Шадиевге өчөшүп күнүмдүк ишти өксүтүшкө акысы жок. 

Ошондой опур-топурлуу кечтерде Чыныкан Токтосунга тамак берип, ал-жайын сурамжылады. Бир аздан соң: “Раистин тагасынын аялы партком тынчтык бербей жатыптыр деген сөз таратыптыр. Ал эмне иш эле?”- дейт.
- Асыл байбиче, партиялык иш – мамлекеттик сыр деп бааланат. Аны үй-бүлөгө угузушка жол берилбейт.

Ушундан соң Чыныкан Токтосундун мурда байкалбай жургөн мүнөзүн даана туйду. Ал ошого ыраазы:

- Аялдар ар нерсени айта берсек партиянын кадыры, мамлекеттин сыры сакталабы?  Катындын оозун ким тыймак.  Ошол себептен катынды падыша сарайына жолотпогон, советтик чек ара күзөтүнө жакындатпаган. Антка бек, баатыр кыздар жоо беттеп намыс алып бергени бар. Бирок раистин аялы мага: “Эрин тыйып койсун”, - деп дымактана айттыргандан көрө, эрин ыплас жолдон кайрып алсын. Эгер эри тыйылбаса элге-журтка шермендеси чыгат.Эгер эри экөө тең адилдиктен адашса бала–бакырасы дүнүйөкор, алдамчы болот. Эстүү эне болсо эмнеге күйөөсүн күнөөгө баткызат, - деди бирдеме угабыз деп үмүттөнгөн аялдарга.
- Ак сөз, апакебай, коммунисттин аялы да коммунист тура, - деп эпкиндене иштеп жүргөн келин күлүмсүрөп кош айтышты. – Бул майда-барат кеп эмес, эртең тарых бетине чийилет.

II


Партиялык жалпы чогулуштун болоор маалы  бир жума мурда кабарланган. “Колхоздун уставын одоно бузган окуялар” деген темада жарыя илинген. Колхозчулар дүүлүгүп, раисти астыртан жамандамыш этишет. Ал тургай ачык эле:

- Колхозду сатып бүтүрөбү? Жашынан жеп-ичип көнүп калган, колдоочулары көп, эч ким ооз ача албаса четинен мүлжүй берет, - дешет. Айтор, эл арасы дуу:


- Экөө тирешип калды, кимиси жеңээр экен? – дешет нары мыйзамдан, нары партиялык турмуштан кабарсыз түркөйлөр.

- Качан болбосун актык жеңип келген, - дейт четте элдин кебине кулак төшөгөн, башын бийик кармаган, кокосу чыгып турган, ноочо кара сур жигит.


- Майрам күнү да чогулуш болобу? – дейт болук, курсактуу орто жаштагы бирөө.


- Адилдик жеңген күн – майрам! Раис кусат эми ... – Кубакай жигит  кумсарыңкы зирпилдейт.


Экинчи май күнү саат ондон өткөндө партиялык жалпы чогулуш ачылды. Жыйналыш башчылары үстөл башынан орун алышты. Сөздү парткомдун секретарына беришти. Коммунисттер дымырап кулак тосушат. Кандай сөз чыгат, кандай дабышта айтылат, анын баарын кылдат байкагычтар бар эмеспи. Чогулуштан тараган соң: “Кандай сөз болду? Оозуман чыкса буюрбасын, чеке-белин угузуп кой”, - дечүлөр четтен го.


- Урматтуу жолдоштор, кай себептен колхоз саан жагынан өксүдү. Жем, чөп ташыганга транспорт жетишсиз болду. Эмне үчүн пахта эгишти саал кечеңдетип жибердик – тракторлор жетишсиз. Тракторлор кайда? Өзбекстандын колхозунда иштеп жатат. Аякка ким берди? Албетте биздин урматтуу раисибиз өзүм билемдикке  салып, сатып жиберген. Жүгөрүнүн гибриддик сорттогу төрт тонна үрөнүн кошо пулдаган. Төрт жүз борго байлаган ириктер кайда?

Бул суроолорго жолдош Шадиев “чарбага парткомдун кийлигишүүгө акысы жок. Эмне кылсам өзүм билем” деди. Демек колхоздун уставдык таламдарын одоно бузуп, мүлкүн сата берсе болот экен го. Жок, жолдоштор, андай жегичтерге советтик мыйзам да, партиялык тартип да жазасын колуна берет. Кимиңерде мага суроо бар? – деп Токтосун олтургандарды айландыра карады. Дымырайт да дымырайт.


- Анда сөз колхоз башкармасынын раиси жолдош Шадиев Талипке берилет.


Раис сүйлөйм деп колуна жарты барак кармап алган экен, анысы жел ургандай дирил какты. Деле токтоо, эч нерсени туйбаган кыязда күлүмсүрөй сөз баштады:

- Жолдош коммунисттер, бул жерде парткомдун секретары мага карандай жалаа жаап жатат. 


- Охо-о, - деди четтен бирөө таң калган кыязда.

Шадиев ал тарапка чолуй карап алып, сөзүн улады:


- Бул жерде чарбанын уставы бузулган жери жок. Мен тракторлорду райком менен макулдашкам. Ал керектен чыккан, эскирген тракторлор болчу. Үрөндү болсо, биз ошонун баасындагы товарга алмаштырганбыз.


Токтосун:

- Кана, жолдоштор, кимде кандай суроо бар?

- Трактор сатылсын деп райком чечим кабыл алган бекен? – деди карт коммунист Юнус.

Шадиев аны жекире карады:

- Колхоздун трактору сатылсын деп райком чечим кабылдабайт, болгону раис менен макулдашат.

- Дагы кимде суроо бар?

Дымырап беришкенде Токтосун:

- Олтуруңуз, - деди Шадиевге баш ийкеп. – Анда башкы бухгалтер жолдош Вахидов быякка келишин өтүнөбүз. Сиз, партиялык чогулушка төрт тракторду жана төрт тонна жүгөрүнүн үрөнүн сатууга кантип макулдук бердиңиз?

Вахидов:

- Биз жолдош Шадиевге ишенбей турган акыбыз да жок. Райком менен макулдаштык, алар жалпы чогулуштун токтомун макул табышты деген.
- Жалпы чогулуш эмес, колхоздун башкарма мүчөлөрүнүн макулдугу менен, - деди Шадиев оңдоп.

Токтосун Вахидовду карап муну айтты:

- Мен катышпаган жыйналышка башкарма мүчөлөрү - баш бухгалтер, башкы инженер, башкы агроном, башкы зоотехник, башкы ветврач катышкан. Демек, төрт-беш киши төрт тракторду, төрт тонна жогорку сорттогу үрөндү, төрт жүз ирикти пулдап басып алган экенсиңер го, ыя жолдош бух – гал – тер. Сиз, мындай финансылык ысырапкорлукка мыйзам жүзүндө жооп берээриңизди билип туруп кантип макул болдуңуз?

Баш бухгалтердин өңү түктөйө түшүп, оозунан сөз түштү. Мукактана жан жагына карап жалтайлады.

- Жолдоштор, бухгалтерге кандай сурооңор бар?

Кызык, баары момурап, үн катпайт. Токтосун колхозчулардын кыял-жоругун беш колундай билет. Кокус бирөө эле баш бухгалтерге кычык сөз айтты дегиче алиги төртөө-бешөө тырпырата баса калып, тытып кетет. Карышкыр үйүр тобу менен жүргөндөй уюктап алган жегичтер жырткычтан кем эмес кекчил, ызакор ...
- Сиз олтуруп туруңуз, башкы инженер Саматовдон бир аз сурап көрөлүчү. Кана, жолдош Саматов, төрт трактордун сатылышына  Сиз кандайча  макулдук бердиңиз. Кыйкас, өнөктүк күчөп турганда өзүбүздүн ишти өксүтүп койгонуңуз коммунист жетекчинин  күнөөсү эмеспи?

- Башкарманын мүчөлөрү кеңешип бир чечимге келишти. Ошого карап райком макулдугун бериптир.

- Түшүнүктүү,  жолдош Саматов.

- Кана жолдош коммунисттер, Саматовго берээр сурооңор беленби?

Дале өлүк жандай дымырашат. Шадиев башын койкондото:
- Айтышсын ... Айтып көрүшсүн, - деп кырданат.
- Олтуруңуз, жолдош Саматов ... Ал эми көчө-көчөдө кегизе калганда “колхозду сатып түгөтөбү” деп ызырынган бечаралар партиялык чогулушта башын катып олтурушу уятсыздык, коркоктук. Коммунисттердин биримдиги атом бомбасындай курал экенин бечаралар сезбей жатышат. Мындай чыгып алып “акыйкат жок”  деп арызга олтурушат. Акыйкат дал ушул учурда чабуулга өтүп, ар бирибизди сынап, жегичтердин чүмбөтүн сыйрып жатпайбы. Же калппы?  Андай болсо неге оюңарды айтып, акыйкатты колдобойсуңар. Эгер ушинтип унчукпай олтура берсеңер коммунисттик духту  өчүргөн идеялык душмансыңар, мамлекеттик байлыкты ушаткандарга колтук ачкан чыккынчысыңар. Демек, коммунист эмессиңер, сатылгансыңар, - деп Токтосун күүлөнө келип, райкомдун инструкторуна кайрылды.
- Бул партиялык чогулушка райкомдун инструктору  жолдош Максүтов катышып  олтурат. Сиздин оюңузду уккубуз келет.

Максүтов жыйналыш башчылыгына шайланып, Шадиев менен тизе кагышып, башын ийкеңдетип, ага чукулдап, колтугуна кирип кетчүдөй болуп олтурган. Бет элпети бошоң көрүнгөн, бозомтук көзүн ымдагылап, бирдеме издегенсип эки жакка элеңдей карап туруп, дегени бул: 

- Менин оюмча партиялык  чогулуш толук даярдыкта болбогонсуп тургансыйт.  Ошондуктан кийинкиге калтырса кандай болоор эле?

Токтосун:

- Жолдош райкомдун инструктору! Сиздин береги бечаралардан айырмаңыз да жок, идеялык жоокер катары коммунисттик духуңуз да өчүңкү. Мен бир жүз сексен төрт коммунисттин оюн угуп туруп партиялык чогулуш чакырганбыз. Бул жерде Шадиевге жан тарткандар болгон фактыны калп деп айтышка абийири жол бербей турат. Бардык коммунисттердин унчукпай турушу – партиялык маселени колдогону деп билебиз. Мен ушул жерде тургандардын ар бири менен жекеме жеке пикир алышкам. Алар өз оюн танышпайт. Ошондуктан, жолдош коммунисттер, төмөнкүдөй жыйынтыкка келебиз:

Биринчиден, колхоздун өнөктүгү күчөп турганда жарактуу төрт тракторду, төрт тонна жакшы сорттогу үрөндү Өзбекстандын колхозуна өзүм билемдикке салып сатып жибергендиги үчүн коммунист – колхоздун башкармасы Шадиевге өздүк карточкасына жазылуу менен катуу сөгүш жарыялансын. Тез аранын ичинде Өзбекстандан төрт тракторду жана төрт тонна жүгөрү алып келүү жагы талап этилсин. Эгер партиялык талапты аткарбаса, коммунисттердин атынан  жогорку партиялык жетекчиликке кайрылуу жагы эскертилсин.

Экинчиден, ушундай уятсыз иштерге жол ачып, уставдын бузулушуна шарт түзгөн, өзүнүн кызматтык милдетинде мындай саткынчылыкка жол берилбестигин билип туруп, атайлап демилге көтөргөн коммунист – башкы бухгалтер Вахидовго өздүк карточкасына катуу сөгүш эскертүүсү менен жазылып, колхозчулардын ишенимин актай албагандыгы үчүн кызматынан бошотуу жагын башкарманын кезектеги чогулушуна сунуш этилсин.
Үчүнчүдөн, кызмат абалынан кыянаттык менен  пайдаланып, чарбанын өсүшүнө тоскоолдук этип, карамагындагы техникаларды саттырууга көмөктөшкөн коммунист – башкы инженер Саматовго катуу сөгүш жарыялансын да, мындан ары мындай абийирсиз ишке барса коммунисттен чыгып калаары эскертилсин, - деп Токтосун айтып келип, токтомдун мындан аркы бөлүгүндө коммунисттерди партиялык чогулушка жандуу катышып, чарбанын экономикалык, саясий жана маданий турмушуна жигерлене берилип иштөөсүнө милдеттендирди.

Токтосун токтомду окуп болгон соң олтургандарга кайрылды:

- Кимде кандай алымча-кошумча бар? 

Коммунисттер мурдагыдан беш бетер баштары шылкыйыңкы.

Шадиев ордунан атып туруп, кекээрленген кыязда кол серпти:

- Ушундай кантип чогулуш болсун. Мен буга каршымын, жолдош коммунисттер!

Токтосун:

- Дал ушул турушунда коммунисттер бир добуштан партиялык чогулуштун токтомун колдошту деп эсептейм. Жолдош Шадиев он күндүк мөөнөттө партиялык чогулуштун токтомун аткарууга тийиш, - деди да чогулушту жабууну колго салбай эле токтотуп койду.
Чогулуш бүтөөрү менен Шадиев райкомду көздөй сабады. Токтосун аны алдын ала туюп, токтомду төрткө көчүрмөлөтүп, колун коюп туруп, райкомго бирин таштады. Ошол эле күнү үйүнө келип, карагерди минип, койчуларга жөнөдү. Жолдо ката тымызын күрөшкө айланып, адилдик менен арамдыктын чабуулу  болгонун элестетип баратты. Райком тарап кандай баалаары бештен белгилүү. Ал тургай алар бюро чакырып, Токтосундун маселесин карашы мүмкүн. Эгер ошондой бир шек туулса, анда аргасыздан обкомго ...

Атчан баратса, торгой асмандан күү элеп, айлана жапжашыл, кызыл-тазыл. Тээ алыста трактордун үнү угулат. Эл талаада эмгек терин агызып жүрүшөт.
Ана, эпкиндүү чабан алдынан тосуп чыкты:

- Ассалоому алейкум, төлүңүзгө береке берсин!

- Алейкума ассалам, айтканыңыз келсин!

Эгиздеп төл алып жаткан чабан Токтосунга ыйбаалуу кайрылды:

- Кудайга шүгүр, элибизде кеп бар го, туулганына сүйүнбө, турганына сүйүн деген. Бир аз өзүбүзчө ырымсытып жатабыз.

- Абдан туура. Мен короону аралап көрөйүн деп келбедим.  Мен силердин жана сакмалчылардын жан дүйнөсүндө кандай ойлор эгиздеп жатканын билмекмин.  Кандай көмөккө муктажсыңар ошону тактайын деп кайрылып олтурам.

Чабан терге чыланган малакайын жанына таштап, арсалаңдап күлүп туруп сөзгө кирди:

- Кызык десең, кай бирде саламдан соң канча коюң тууду, канчасы эгиз, өлүм жокпу деп өкүрөңдөп келгендерге ичиң ачышып калат. Аларга бизден мал кымбат өңдөнөт экен, кысталак десең. Ха – ха – ха.
Чабан күлгөндө түшкөн тиштеринин орду көңүл иренжитип, боор ооругандай абалды байкатты. Дептерине медициналык тейлөөнү, көчмө дүкөндү, керек болсо көчмө мончо уюштуруп берсе болоор эле деген ойлорду жазды.

Үч күн удаа төл жаатында жүрүп үйгө келсе Чыныкан саал бушайман өңдөнүп:
- Деги ат көлүгүң аман келдиңби? – деди.

- Өзүңөр тынчсыңарбы?

- Тынчыбай калалы. Эки күндөн бери райкомдон сени издеп, телефондон үстөкө-босток сурашат. Бул тарапта быжы-быж, кулак аспадым, - деп колун серпе салды.
III


Токтосун дароо райкомго чапты. Экинчи секретарь Ахмедов Вали кабыл алды. Тура калып алдын тосо күлүмсүрөп учурашты.  Анысы чыкыроон мезгилде тийген күндүн нуруна окшоду. 

Көз айнегин тигиндей коюп, сылык-сыпаа жай сурашты. Деле кой, колхоздо кандай жаңылыктар бар, ишиңизге шарт түзүлгөнбү,  төлдүн берекеси кандай? Шадиев эмне иштеп жатат, аны менен мамилеңиз түзүкпү деген өңдүү сөздөрдү чекмеледи.


Токтосун ичинен “айтаарыңды айта бер” дегендей аны сынай карай берди. Жылмакай өң, колунун манжалары ичке, булчуңдары чыйралбаган бул жигит саал-паал алыстан кеп козгоп туруп:


- Эгер Шадиев менен мамилеңиз дурус экен, эмне үчүн райкомго билгизбей туруп колхоздун уставын бузган иштерди партиялык чогулушта карапсыздар? Бул ишти караардан мурда эмне үчүн райком менен макулдашпадыңыз? – деди тымызын жекире.

- Ал эми Сиздер, эмне үчүн жазгы кош айдоо өнөктүгүн атайлап кечиктирмекке төрт тракторду Өзбекстандын колхоздоруна сатууга уруксат эттиңиздер?


- Сиз билишиңиз керек эле. Колхоз раиси жана башкы бухгалтери райкомдун номенклатурасына кирээрин.  Буларды кызматка коюу, кызматтан алуу биздин иш. Ал эми Сиз, колхоздун башкармасынын орун басары жана маданий – агартуу иштерин жетектеген парткомдун секретары болуп туруп, райкомго кеңешпей – этпей  чогулуш ачканыңыз, ал тургай добушка салбай туруп токтом кабыл алганыңыз уставду бузуу болуп саналат.

- Кырк гектар жерге себилүүчү гибриддик үрөндү Өзбекстанга райкомдун уруксаты менен саттырып, анын ордуна жараксыз үрөн септиргендердин айбын ача турган чогулуш, жолдош секретарь.


Ахмедов бир аздан соң сылык-сыпаа мүнөзүнө келе калып: 


- Анда эмесе болуптур, бул маселени биз райкомдун жабык бюросунда карайбыз, - деди. Токтосун сөздү дүмөктөнтө дегени бул:


- Бул маселени толук түшүнө турган  аң-сезимдүү, идеялык жактан жетилген жетекчилер качан болбосун табылат. Ал эми Шадиев сатып жиберген колхоздун тракторлорун жана үрөндү алып келмейин бул ишти түбүнө түшүрө кууйм.

Ахмедов оң колунун сөөмөйүн көтөрө берип:


- Жолдош Темирбаев, колхоздун нака чарбалык жана финансылык иштерине кийликпеңиз. Сиздин ишиңиз бөлөк. Бул жөнүндө бюродо токтом кабыл алабыз.


- Жаңылышасыз, жолдош райкомдун секретары. Дал ушул маселе боюнча “Партийная жизнь” журналынын быйылкы жылдагы экинчи санын окуп көрүңүзчү...


- Болуптур, барып иштегиле. Колхозчулардын ынтымагын бузбагыла.


- Туура, силер дагы сатыкка уруксат бербегиле!


Ахмедов башын какайтып, басынта карап турду. Токтосун шакабалуу жылмайышка салып, офицердик адатын карматып, шак терс бурулуп чыга жөнөдү. Булардын жолугушуусу эрөөлгө чыгып, кылычтарын кынынан сууруп алып, чабышпастан кек түйө эки бөлүнгөн жоокерлерди элестетти.
IV

Жүрөк кабынан чыгып кетчүдөй жан кыйнап, көөдөн тиреген, өмүр тамчы сымал таамп кетчүдөй кылдын учуна илинген көз ирмемдүү коркунуч Токтосунду тооруду. 

Ал эми Шадиевди абийир соту алкымдады. Ал таянган тиректин буттары борсуган жыгачтан жасалганын сезбеди. “Аларга жаба салам” деген башынан берки көндүмү урагыс сепил сымалданат. Эки тарап катуу аңдышты.


- Он беш күн өттү, биздин партиялык чогулуштун токтомун райком капарына албай, кайра мени кыйкымдап, жаза буюргусу бар булардын, - деп ойлоп, Токтосун бригадаларга жөнөдү. Талаа шыйпаңына кереге гезит илиштиби, китеп, газета менен толукталып жатабы, ошол жагын тескемек.

Дал ошол убакта капыстан райкомду атайын комиссия басып: “Айыл чарба өсүмдүктөрүн айдап, себүү жөнүндө” обкомго маселе камдашмак болду. Райкомдун секретары алдын ала акчыланып:


- Ирилешкен чарбанын парткому Темирбаев жазгы талаа жумуштарына бут тосуп, элдин көңүлүн ыргылжың этип, бизге баш ийбей жатат, - деп кайбаттайт. Комиссия башчысы обкомдун айыл чарба бөлүмүнүн орун басары Арятиков дароо колхозго келип, Темирбаевге жолугат.


Иштин жөн-жайын туюнтуп, партиялык  чогулуштун токтомун колуна карматат. Ал кабагын чытып, оңгулуктуу чайланбастан башкы инженер менен башкы бухгалтерди ээрчитип алып Өзбекстанды коздөй жөнөйт. Аларды Токтосун жадырап-жайнап узатат. Ошондо барып он беш күндөп журөктү өйүгөн санаадан арылгандай  жаны жай алат. Ал ушундай колдоону самап тургандай обкомдон капысынан келип басып калышын, акыйкат качан болбосун жеңээрине ого бетер ишенди.


Ал учурда Шадиев пахта талаасына чабагандап жургөн. Комиссиянын келгенин Ахмедов кабарлап, алдын ала эскерткен. Кеңсеге келип, экөөн Арятиков Өзбекстанга алып кеткенин угуп, жүрөгү дүпүйүп, санаага алдырды. Ал эми жооп издеши, эптеп кутулушу керек. Акчаны чарбага кириш эткени менен далайын ушатып койгон эле ...


Арятиков Өзбекстандын чарбасына барып, тракторлор кадимкидей иштеп жатканын көрөт. Бирок үрөн себилип кеткен.  Дароо обкомго жетип секретарларга кабарлайт. Жаңы көрсөтмө алып, комиссия кайра колхозго оролот.


Кеңсеге башкарма мүчөлөрүн топтоп туруп, Арятиков олуттуу мүнөздө дабышын өкүмдөтө:


- Жолдош Шадиев, обкомдун биринчи секретары Балтагуловдун көрсөтмөсү боюнча тезинен өзүң барып, тракторлорду колхозго айдатып келесиң, кандай болбосун сорттуу үрөндүн ордун толуктайсың. Сөз ушул, - деди да шак районго бет алды.


Шадиев өң-даалаттан кетип, каракушка бирөө чаап өткөндөй кежигесин сыйпалап, райком тарапка барып, өңү өчүңкү кайтты. Эртеси эртең менен башкы бухгалтерди жөнөттү. Анысы эки күн өткөрүп, жер карап, куру кол кайтты.


Эртеси обкомдун бюросуна райкомдун эки секретары, РТСтин директору, колхоздун раиси жана парткомдун секретары чакыртылды. Токтосун булар менен жүздөшө калганда кадимкидей учурашты. Ахмедов кыйтыйыңкы колун араң гана узатты. Шадиев кол бербеди, Умуралиев чыйтыйып четтеп басты.

Обкомдун бюросунда Арятиков колхоздогу ээн баштык, артелдин уставын бузуучулук жөнүндө баян этип келип, партиялык чогулуштун токтомун окуп берди.


- Колхоздун башкармасы Шадиев туруңузчу, бул иштер жөнүндө айтып көрүңүзчү, - деди бюрону башкарып олтурган Иван Ксенофонтович Капустян. Бойлуу, жайык бет, кырдач мурун, жазы каштуу, бет элпети ырайлуу бул адам кыргыздын түшүн жоруйт. Каерге барбасын иштин майда-чүйдөсүнөн өйдө байкаганын эл аңыз эте айтышат.


Шадиевдин өңү бозомук тартып, кебелип койбогон кыязда үн катты:


- Мен колхоздо иштегенден бери айыл чарба артелинин уставын бузуулар болгон эмес. Азыр дагы ошондой.  Тракторлор жөнүндө болсо төртөө тең эски, жакшы иштебейт. РТСтин директору Смолин менен, райкомдун секретары Ахмедов менен акылдашып туруп сатканыбыз чындык. Бирок кечээ кечинде кайра алдырып келдик.


Шадиев бети бозорбой туруп ушул сөздү айтканда Токтосун мыскылдуу жылмайып: “Бет жок, ата-бабасынан бери алдамчы тура” дегендей баш чайкады.  Капустян аны дароо туйду.

- Үрөн боюнча мындай. Февралдын аягында Наманган областынын Ленинград колхозунан жүгөрүнүн беш тонна сорттуу үрөнүн карыз алып, отуз гектарга септик. Ал эми Өзгөндөн алган төрт тоннаны  барымтага  бердик. Буларды Темирбаев билбей туруп, колхозчулар арасында жалган жерден чуу көтөрүп, коммунисттик чогулушта туура эмес чечим кабылдады. Ошентип демилгелүү иштешиме жолтоо болуп жатат, - деди. Шадиевдин актанганына суроо берилбеди.

Мындан соң РТСтин директору Смолинге кезек жетти. Ал бир ооз сөз менен:


- Трактор жөнүндө мага макулдашкан эмес, билгизбей туруп өзү сатып жибергенин кечигип уктук. Мындай уятсыздыкты Шадиевден күткөн эмеспиз, - деди.


Райкомдун секретары Ахмедов көтөрүлгөндө Токтосун аны теше тиктеп турду. Ал дароо танды:


- Шадиев трактор жөнүндө биз менен эч кеңешкен эмес. Техника өзүбүзгө керек эле...


Шадиев Ахмедовду жутуп жиберүүчүдөй карап алды дейсиң, ал көрбөмүш этип, тетири бурулду.


Обкомдун экинчи секретары Капустян райкомдун биринчи секретары Умуралиевге собол салды:


- Колхозчу коммунисттердин жалпы чогулушунун токтомун аткарууга карата райком кандай иш чараларды белгиледи?


- Райком тез эле карагыча убакыт тардык кылды. 


Баятан бери баарынын баш терисин байкап олтурган сымбаттуу, кагелес тартып, эт албаган, кара торусунан келген Төрөгелди Балтагулов:

- Чогулуштун өткөнүнө он күндөн ашкан. Ошончо убактан бери курч маселени дымытып коюп, обкомго шылтап олтурганыңар кандай? Райком так, тиешелүү чечимге келсе болот беле?  Обкомдо мындан ири маселелер күтүп турарын билбедиңерби?


Башталгыч класстын окуучусу сымал тили байланган Умуралиевдин башы шылкыйыңкы. 


Капустян ордунан туруп, көөдөнүн көтөрө берип:


- Бюродо отчёт берип жаткан жолдоштор -  Умуралиев, Ахмедов, Смолин жана Шадиев – баары тең ак дилинен акыйкатты айтышпай, тайсалдап, жоопкерчиликтен качышып, чындыкты бурмалап, ага коошпогон шылтоону бетине кармашты. Кыскасы өздөрүнүн жан дүйнөсүн жая салышты, ким экендигин таанытып коюшту, - деди да бир аз тыныга түшүп, Токтосунга бурулду:


- Жолдоштор, бул маселе боюнча парткомдун секретары аң-сезимдүүлүгү, туруктуулугу боюнча колхоздун башкармасынан, кала берсе райкомдон да бийиктикте турган. Колхоздогу былгыган уятсыз иштердин бетин маалында ачканы менен өзүнүн күрөшчүл коммунист экенин байкатты. 


Шадиев аң-сезимдүүлүк жана жетекчилик жактан өсүп жетилбегендигин билгизди. Ал эмне область боюнча трактор жетишпегендигин, мамлекеттен техника  сурап жүргөнүбүздү райкомдун секретарлары кантип унутушат. Трактор Ташсельмаштан чыкса, бизде техника тартыш болуп жатса, кызыл кулактар кайра аларга сатып жатса, бул нагыз айыл чарба артелинин уставын одоно  бузгандыкка тете. Менимче колхоздун  коммунисттери өз маалында абдан баалуу маселе көтөрүшкөн.  Толук жана бүт бойдон колдошко арзыйт.  Уставды одоно бузуп, эл алдындагы жоопкерчилигин сезбегендиги үчүн колхоздун раиси Шадиевге эсептик карточкасына жазылуу менен катуу сөгүш жарыялансын. Ушундай бузукулукту кайталай турган болсо, партиянын катарынан чыгарылып, кызматтан алуу жагы эскертилсин.

Өтө курч маселелерге көңүл бурбай, тескебей, кайдыгерлик эткени үчүн райкомдун секретарлары Умуралиев менен Ахмедовго сөгүш жарыялансын.


Техникаларга көңүл кош карагандыгы үчүн РТСтин директору кызматынан алынсын.


Коммунисттердин жалпы чогулушунун токтомунун аткарылышын камсыз этүү жагы райкомдун биринчи секретары Умуралиевден талап этилсин жана башкы бухгалтер Вахидов кызматынан четтетилсин. Коммунисттерди чогултуп, обкомдун бюросунун чечимдери иштелип чыгылсын, - деп басылды.


Бюро аяктап калганда Балтагулов:


-Жолдош Темирбаев, бюрого айтаар оюңуз барбы? – деди. 


-Айтаарым ушул – менин ал жерде иштешим кыйын болуп турат. Мени туура түшүнүңүздөр, - деп Токтосун өтүндү.


- Эч нерсе эмес,иштей бериңиз, көрүшөбү. Демек, урматуу бюро мүчөлөрү, жолдош Капустяндын сунушуна толук кошулабыз, - деди.

Айылга тарткан жолдо Шадиев ага доомат артып:

- Максатыңа жеттиңби? – деди ызалана.

- Күнөөнү өзүңдөн неге издебейсиң. Күнөө көөдөнүңдө уялап алган, аны тазалоо керек, - деди жайынча.

Токтосун үйүнө жаркылдап, жайнап кирди.  Анын мүнөзүн көрө коюп, жакшылык болгонун туюп, Чыныкан кубана:

- Ишиң оңундабы? Актык жеңдиби, - деди.

- Баары жайында, байбиче, - деп балдарын өпкүлөдү. Бири мойнуна асылды, бири бутун кучактады, бири колуна тырмышты. Үйгө кут орногондой мазмайрам, күлкү жана шаттык өкүм сүрдү.
*   *   *

Эки күн өткөн соң райкомдун секретары Умуралиев келип, коммунисттерди чогултуп, обкомдун бюросу жөнундө маалымат берди. Ынтымактуу иштегенге чакырды.  Ал тракторлор али алынып келбегенин билип, Шадиевди жекире тилдеди: 


- Алдамчынын ана башы экенсиң! Эки күндүк мөөнөт, өзүң барып алып келбесең бюродо партиядан чыгарып, кызматтан алып, каматам! – деди колун кезеп. 

Баш бухгалтер Вахидов кызматынан алынды.


Шадиев төрт-беш кишилеп барып, тракторлорду колхозго айдатып келди.

Обкомдун бюросундагы Токтосундун жеңиши областтын аймагынан ашып-ташып, аймактарга даңазага айлана берди. Партиялык комитеттин секретары обкомдун бюросунда колхоздун раисин катуу жазага тарттырып, райкомдун эки секретарына катуу сөгүш бердиртип, баш бухгалтерди, РТСтин директорун кызматтан шыпыртып салат деген окуя аймак-аймактардагы элди аң-таң калтырды. Областтык советтик, партиялык кызматкерлер бардык жерде үлгү катары айтышты. Газетага басылды.


Райком ишеним артат

Адамдарды тарбиялоонун айныксыз жолу –
ишеним, ал эми ишенимге бир гана 
ынынандыруучу аракеттер талап этилет

К.Д.Ушинский


Обкомдун бюросундагы окуянын жаңырыгы май айынын беттен сылаган жели менен жер жерлерге тарап, акыйкатты туу туткандарды кубантты, жеп-ичкендерди кубартып, качан болбосун актык жеңбей койбосуна ишенгендердин эркин курчута берди.  Өзгөчө элет жеринде андай окуялар эрдик катарында даңаза этилет; жаштарга таасири күчөп, аларды акыйкат дүйнөсүнө кыялдантат.

Албетте ал окуя Шадиевдин шагын сындырды, ишенимсиз экенин туйгузду. Ал тургай райкомдун секретарлары баш болуп үрөйү учуп, жар башына такалгандай жүрөктөрү опкоолжуйт. Райком жана райисполкомдун аппараттарында партиялык чогулуш болуп, Умуралиев өзү баштап, кетирген каталарын моюндап, өкүнгөнүн билдирген, кечирим сураган. Ахмедов дагы кейиген мүнөздө кеп козгоду.

Күндөр өтө берди. Эмгек кайнап, күн кактап, сугат жагы кыйнап барат.

Токтосун партиялык жыйын өткөрүп, Шадиевди коммунист катары чакырса, моюн толгойт. Ал чогулуш чакырса, парткомдун секретары тескери басат. Бирок ишке келгенде Токтосун тыным албады. Бир гана башкы бухгалтер Вахидов ордунан козголбогону, обкомдун бюросунун чечими ага таасир этпегени көпчүлүктүн кыжырын кайнатты. Не дегенде, Шадиевдин туш-тушка жойлотуп,  бирде райком жакка, бирде обком тарапка, кай бирде сот, прокурорду тымызын кылтагына илдирип жүргөнүн эл кантип көрбөсүн. Анан калса, райком да билмексенге салышат.  Токтосун   өзүнчө    ойгорот: “Ахметовду тузактап алган болбосо ...”.


Июндун капортосунда “Кадрларды тарбиялоо жана жайгаштыруу” деген темада райкомдун пленуму башталды. Докладды Умуралиев өзү жасап, обкомдун бюросун көрсөтмөлүккө алып, бир катар сындарды жондото желдирип өттү.


Жарыш сөзгө чыгып, өз ойлорун айткандар бир топ эле. Бирок  аларды күн мурда даярдап, кайпыстама сын айттырымыш этип, ирээт бүттүгө салган илдет ырбап бараткан. Токтосун чыгып, колхоздогу шарттарды кыскача баяндап келип:

- Жолдош коммунисттер, биздеги шалаакылык жана сөздү өлтүрмөй жорук коммунисттик идеалга көлөкө түшүрүүдө. Ырас, пленумдар өткөнү бизге багыт берет, шыктандырат, жаңыча баштоого көмөк этет. Бирок ошол ойлорго тоскоол болгон кадрлар кездешет. Биз канчалык чогулуштарда, пленумдарда күйүп-бышып, омоктуу ойлорду айтпайлы кайдигер кадрлар сары журт конушунан оолагысы келбейт,  - деп сөзүн улантаарда орто жерден көз айнекчен бирөө сөздү жыра талашты:


- Далилдүү мисал айтыңыз!


- Абдан туура. Мындан бир айга жакын биздин колхоздогу  одоно кемчиликтерди обкомдун бюросунда карашып, айыл чарба артелинин  уставын бузганга жол ачып бергендиги үчүн башкы бухгалтер Вахидовго эсептик китепчесине жаздыруу менен катуу сөгүш, акыркы эскертүүсү менен берилип, кызматынан бошотулсун деген чечим кабылданган. Бирок бул чечим али күнчө райком тарабынан  эске алынбай келатканы өкүнүчтүү. Партиялык чечим дароо иш жүзүнө аткарылганда тарбиялык мааниси күчөйт, акыйкаттын кадыр-баркы артат, чынчылдык жана абийир калк жүрөгүнө уялайт, - дегенде олтургандар кол чаап жиберишти.

Эл тараары менен райкомдун секретарлары Шадиевди да, Токтосунду да катыштырбастан жабык бюро чакырып, башкы бухгалтер Вахидовду  кызматынан бошотушкан.


Шадиев ушундан улам Токтосунду ого бетер жек көрүп, учурашкысы келбеди.


Июлдун баш ченинде райкомдун секретары Ахмедов келип, Токтосунга жолукту. Кадырлаган өңдөнүп, сыпайы учурашты:


- Токтосун Темирбаевич, райком сизди “XX партсъезд” колхозуна раистикке сунуш этип жатат, буга пикириңиз кандай?


Токтосун жумшак ырайда жооп кайтарды:


- Мага ишеним арткандарыңыздарга ыракмат. Ал колхоздо иштеп кеткем. Экинчи ирээт барышка көңүл чаппай турат. Мен иштесем жан дилимден берилип кызмат өтөйм. Көңүл каалабаган иште киши өзү зордолуп, эл кор болуп калат.


- Болуптур анда, дагы караштырып көрөлү, - деп сыпайылана кош айтышты.


Шадиев Ахмедов менен ич ара сүйлөшкөн ыраңдуу озуна салам берди. Токтосун кадимкидей жай сурашты да, ашыкча кеп, сөз жок дымышты.


30-июлда эртең менен райкомдун биринчи секретарына шашылыш чакыртты. Жетип барса, кабинетинде облисполкомдун төрагасы Акматбек Сүттүбаевич Сүйүмбаев менен райисполкомдун башчысы Усубалиев экөө олтурушуптур. Умуралиев ордунан элпек көтөрүлүп, жайдары жүздөшүп:

- Олтуруңуз, мына биздин Темирбаев Токтосун деген парткомубуз, - деп меймандарды тааныштырды.


- Билебиз, дурус билебиз, - дешти экөө тең жарыша.


Толугураак, сөөк-саактуу, бүркүт кабак, жайык бет Сүйүмбаев жыл башында облисполкомдун төрагасы болуп шайланган.  Токтосун парторг болуп, обкомго бир айлык семинарга барганда таанышкан. Экөө тең эс алуу үйүндө жашап, кез-кез эртең мененки тула бойду ийге келтирген кезде гана кездешип, сырттан тааныш эле. Усубалиевди Жалал-Абад обкомунда иштегенин билет, анда Токтосун колхоздо раис болчу.


Умуралиев жайдарылана:


- Жолдош Темирбаев, биз Сиз менен он айдан бери бир райондо иштешип, бири-бирибизди аздыр-көптүр билишип калдык. Мен бюро мүчөлөрү менен кеңешип, райисполкомдун орун басарлыгына Сизди ылайык көрдүк эле. Анткени Сиз бул кызматта мурда иштеп, советтик курулушту  жакшы өздөштүргөнсүз. Баарыдан мурда райондун мал чарбачылыгын мыкты биле турганыңызды  эске алып, сиздин кандидаттыгыңызды  райондук советтин сессиясына коёлу деп чечтик. Бул кызматка Сиздин пикириңиз кандай?

Токтосун толкунданып чыкты:


- Эгер райком райисполком, обком, облисполком менен макулдашып туруп, ушул ишти мага ишенип тапшырганы жатсаңар жан дилим менен даярмын.


Умуралиев жумула баш ийкеп, кубаттап жиберди:


- Ырас болду, ортобузда бекем байланыш, ынтымактуу иштер өрлөйт экен.  Калганын кийин баарлашабыз.

Ал бир аз тыныга калып:


- Анда 1-августта саат он бирде райондук  советтин сессиясын чакыралы, - деп Сүйүмбаевге да, Усубалиевге да кайрылды. Алар макул  боло кол кысыша кош айтышты.


Сессия да башталып, Токтосунду райисполкомдун  орун басарлыгына бекитишти.  Бул кабарды Чыныкан угуп алып, аябай сүйүндү:


- Кудай буюрса, Сузакка барат экенбиз. Баштаган үйдү курат экенбиз. Жолуң даңгыр болот экен ...


Мурда райисполкомдо иштеп турганда жер алып, там курушка жыгач-ташын белендеп коюшкан.


Үч күндөн соң Умуралиев чакырып алып:


- Жолдош Темирбаев, мени жанымдай көргөн  жолдошторум жамандыкка түрттү. Мен ЦКанын Пленумуна кварталдык пландын аткарылышы боюнча жөнөп жатканда 28 тонна эт, эки жарым тонна жүн, он алты тонна сүт районду этектен тарткан. “Ишенип коюңуз, ЦКанын Пленуму ачылаар күнгө дейре ордун толтуруп коёбуз” дешти. Мен алардын сөзүнө ишенип, пленумда сөз алып, “биздин район кварталдык планды аткарып койду” деп мактангам. Келсем эч нерсе аткарылбаптыр. Ошентип мен жел өпкө калжың болуп кала бердим. Карл Маркс колхозунун раиси Тешебаев менен “Кызыл мехнаттын” Шадиеви накта душман болуп чыгышты. Бул сөз Сиз менен менин ортомдо калсын. Ал эми Сизден өтүнүч райондун кайсы гана мекемесинен болбосун өтө так, калыс жана таза адамдардан тандап, Карл Маркс колхозунун малына туташ текшерүү жүргүзүңүздөр. Жыйынтыгын мага айтасыңар. Канча күн керек?

- Бир ай болбосо жетише албайбыз.


- Макул, раистин үстүнөн арыз көп, жеп-ичкен да бар экен. Өтө так текшергиле!


- Жарайт.


II


Райкомдун секретарлары тез-тез алмашып турганына Токтосундун зээни кейиди. Анан калса Сузакка пайдакеч, коммунисттик духка сугарылбаган, элдик мүдөө, мамлекеттик ой менен  жашай албаган жылмаңдар жиберилгени санааны санга бөлөт.

- Ушинтип олтурса, Совет өлкөсү ичтен былгыйт. Эмне үчүн эки жүздүү куйтулардын кайырмагына тез илинген жалган коммунисттер бийликке дам коюшат. Мурдагы Кулмурзаев да, береги Умуралиев да сатылгыч тайпыздар тура. Кечөө Шадиевди колдоп, бүгүн алардан өч алмакчы. Эки жүздүүлүк деген ушул эмеспи, - деген ойго башын оорутту. Бул ыпластык кайдан агып келип жатат, - деген өңдүү кейишке батат.

Атаганат дүйнө, жетинчи класстык билими учаарына канат боло албаганын кара. Өзүн өзү күнүгө окутуп, күнүгө таптап, акыйкатты туу тутканы үчүн аны кадырлап жатышат. Болбосо ... Токтосун муну да ойлойт.

Райком милдет таккан соң аткарбаска не арга. Эгер чындап эле Карл Маркста жеп-ичкен арбын болсо, аны да ачып көрөлү деген ойдо жыйырмадай ар кыл адистегилерди  айланасына топтоду. Чарбага барып тармак-тармак боюнча тиешелүү адистерди бөлдү. Тапшырма берип жатып:


- Жолдоштор, биздин максат кемчиликтерди табуу, бирок ошол жетишпегендикке ким күнөөлүү, кандай мыйзам бузуулар бар, толук ачкыла. Өзүңөргө сак болгула, уят болосуңар. Силерди атайлап райондогу мыкты адистер деп иргеп алдык, - деди. Өзү менен кошо зоовет адистерди, мал санагычтарды, милициянын участкалык инспекторун ээрчитип жайлоого бет алышты. 


Төрт түлүк күтүрөп, Күрөбөс менен Күмүш жайлоолорунда чачыраган жылдыз сымал жайылып жатат. Баш аягына бир күндө чаалыгып зорго жетсе кандай.  Майда жандыктарды санаганда коңшулаш чабандарды мурда бүтүрбөсө, бири-бирине мал кошуп, көздү будамайлайт.  Бодо малды өзүнчө санашат. Айтор, алар он эки күнгө келишкен болсо, бат эле санатын чыгарышты.  Албетте  документтерди да карашты. 


Токтосундун ынак  курбулары ага:


- Ой Токо,  ушунчалык ак жүрөк болосуңбу? Кыйла жылдан бери жакшылап бир эс алганыңды көрбөдүк. Ырас, ак жүрөктүгүңдөн райондук жетекчиликке көтөрүлдүң, ошентсе да кез-кез убайын көрсөң кантет? – деп тамашалашат. 

- Достор, жыргалдын түбү жылас деген.  Ар нерсенин чеги, өлчөмү жана чийинден чыкпаган алкагы болот, - дейт туюк гана жондотуп. Бул саам жапжашыл ыраңга бөлөнгөн бөксөлөр,  арча, кайыңдуу быткылдар, асманы жакын  жылдыздуу түндөр, атыр жел бураган сан гүлдөр сезимин ыракатка чайыды. Тынчтыгы, дем, кубат берген абасы, күү чалган көй кашка булагычы, баары тең жан дүйнөсүн алдейледи. Кымыз ичип, бир, эки курдай аркар, кийикке аң уулашып, жөө белден бел ашып, тер агызып Шадиев менен болгон күрөштөн чарчаганын силкип салды.  Мал санакты бүтүп, эки-үч күн ээн-эркин бой жазып, мээ сергитишти.

Августтун жыйырмасында  колхозго келишсе бухгалтердик документтерди али бүтпөптүр. Санак актыларын  чогултуп,  санакчыларды үйлөрүнө жиберди.  Токтосун дале  Таштакта болчу.  Бир күн тыныгышты.


Райкомго келип, Умуралиевге болгондорун баяндап берди. Ал анча деле кубанган жок. “Бухгалтердик документтерди терең казгыла” деп буюрду.  Колхозго барып, текшерүүнү тездеткиле деп күн-түн иштешти.


27-августта райкомго  келишсе кыбыр эткен жан көрүнбөдү. Ошко обкомдун бюросуна кетишиптир ...


28-августта саат он бирлер чамасында обкомдун бюросу ачылып: “Жарамсыз жүрүм-туруму үчүн” Умуралиев секретарлыктан бошоп, биринчиликке Кошоевди шайлашты.

Жан талашып жүрүп бүткөрүлгөн текшерүүнүн жыйынтыгын Умуралиев көрбөдү, жаңы шайланган Кошоев кызыгып койбоду. Кайран эмгектин - өлгөнү.


Чукул арада Умуралиевдин жыдышына себеп өзү айткан жанынан артык көргөн эки башкарма үстүнөн чагым түшүрүп, ЦКанын Пленумунда бүткөрүлбөгөн ишти бүттү деп, алдамчылыкка барганын жазышкан.  Негизгиси иштин көзүн билбей, элге багыт бере албаганын “бакма арызчылары” аркылуу көөлөшкөн. Ошентип сымбаттуу көрүнгөн сыланган бою өйдөлөбөс “наамга” арзыды өмүр бою.

III

Алтымыш биринчи жылы декабрь айында Октябрь району Сузакка кошулду. Аппараттагылар сыйлыгышты. Токтосундун ордуна Октябрь районунун айыл чарба бөлүмүнүн башчысы жогорку билимдүү зоотехник, Кыргыз ССР Жогорку Советинин депутаты Евдокий Иванович Дудников шайланды. 


Токтосунду үчүнчү жолу жооптуу секретарлыкка  чектешти. Бирок бул ишке көңүлү чаппады. Жетекчилерге оюн билдирип көрсө райондук азык-түлүктөрдү даярдоо конторасына кондурушту. Токтосун үчүн бул “жумсам жумурумда, ачсам алаканымда” дегендей өтө чакан чарба. Оболу иштеп жүргөн кадрларын, алардын баш терисин, мүнөзүн баамдады. Уполномочен болуп колхоздорго чыгып калганда ким кандай  иштейт, ким кандай  жуткуч жуукур, алдамчы  аларды тымызын иликтейт. Бир курдай өмүр баяны, эмгеги жазылган документтерин карап чыкты. Кай бирөөлөр өмүр бою шаарда жашап, алып сатарлык да этип, конторанын планын толтурган болуп туйтунуп жүрүшкөн. Жергиликтүү элден эч ким жок. Алар өздөрүнүн ат, арабасы менен жай соодагерлик этишкен. Алыскы айылга таңсык кездеме жана буюмдун баасын көтөрүп сатышкан. Ошондой эле тери, жүн, жумуртканы, эт, май, сүт жагын топтоп келип, план бүттүгө салышкан. Албетте планы толгон, бирок кызматкерлердин жан дүйнөсүнүн начардыгы, алдамчылыгы, кебете-кешпири Токтосунду иренжитти.

Райондо жашабаган, кызыл кулактык эткендерди бир жуманын ичинде тазалады. Алыскы кыштактарга даярдоо пункттарын ачты да, ошол жердин дурус адамдарынан кызматка алды. Керек-жарак коомуна келген адеми кездеме, буюм-тейимдерди тиешелүү баасына бычып, жүн, тери, сары май, жумуртка жыйната баштады. Кокус кынтык кетирсе, дароо кызматтан куулат. Баарынын башын курап жыйын өткөргөндө:


- Советтик кооператив кызматкери болгон соң таза, так иштегиле, өзүңөр үлгү көрсөткүлө. Пункт такай ачык турсун. Партиянын күндөлүк саясатына канык болгула. Газета-журналдарга жазылгыла. Конторага келип айлыгыңардан жазылып кеткиле, почта турган жериңерге которуп коёт, - деди.


Айтор, ушул өңдүү тартип-таалим жана катуу талап аркылуу жарым жылдык планды эки эсе аткарышты.


Мындай кызматта “аксакал” деп астыртан бөйпөңдөй коймолор четтен чыгаарын Токтосун небактан бери билет.  Соода-сатык кызматкерлери менен дыйкандардын кулк-мүнөзү асман менен жердей. Ал эми кара дыйкан менен жумушчунун аң-сезими андан беш бетер айырмаланат. Тергөө кызматкерлери менен педагог, медицина адистери да кескин айырмаланат. Ошол себептен ар бирине жүрөк ачкыч тапмайын койбойт.

Конторада иштегендердин кулк-мүнөзүнө, аң-сезимине катуу тасир этти:


- Бул конторага келгендер олжолуу болом, байыйм деп келишет. Ал эми силер нарк, салт жана маданияттуулук менен алардын жан дүйнөсүнө адамкерчиликтин нурун чачыраткыла.  Тууганчылык, досчулук мыйзам жолу менен болсун.


Токтосундун мүнөзүн билгендер өтө аярлана келишет. Көбүнчө алардын кызыкканы калтардын, түлкү жана башкалардын териси. Даярдоо конторасында териси баалуу жырткыч айбандар багылып келинген. Буларга эт табыш да өзүнчө мүшкүл. Токтосун илдетке чалдыккан малдарды баккан колхоздор менен келишим түздүрткөн. Ал жагы да орундалаар иш. Ошентип колхоздогудай кара жанын карч ураар ургаал иш чанда. Бош убактысын газета-журнал, көркөм адабияттарды окуу менен алек.


Ушул арада келечектүү максаттар оюна кылт этти. Райкомдун мүчөсү  катары колхоздорго ар өнөктүк сайын уполномочен катары жумшайт. Көбүнчө “Коммунизм” колхозунун раиси  Алымжан Юнусов райкомдон: “Бизге Темирбаевди жиберсеңиздер экен”, - деп өзгөлөрдөн мурун озунат. Ал уполномочен болуп бир айга барган жерде пахта планы ашык аткарылат.

- Жолдош Темирбаевдин жолу жакшы, элди тез ынандырып, талабы катуу, - дешет көбү. Аны артта калган колхоздор да бизге келсе деп самашат. Бирок Токтосун өзүнүн киндик кан тамган  Таштагына табити тартып турат. Алар менен баарлашып, сыр чечишсе, куунаганы куунаган. Умуралиев  менен кошо Шадиев да бошогон. Жакында эле Азимканов Аттокур барды. Иштемчил, ак ниет, адамдын баркына жете билген, чыныгы коммунист.  Ага айтып жатып, техниканын сырын билген башкы инженер – Машинец Владимир Григорьевичти  алууга үндөгөн.  Анын үстүнө райондук РТСте мурдагы директорун обкомдун бюросунда алгандан кийин  мекемени өзгөчө тескеп-текшерип турушкан.

Токтосундун максаты “Кызыл мехнат” миллионер болсо, заңгыраган мектеп салынса...  Жаштарды Москва, Ленинградга окууга жиберишсе ... Көп, көп ойлор тынчын алат.


IV

Кеч кыстай үйүнө барса, Чыныкан жайдарыланып тосуп алды. Тамара алдынан жүгүрүп чыгып, мойнуна асылды. Токтосун кызын өпкүлөп, жалынды: 


- Карааным, жаракөрүм!

Каныбек бутун кучактады. Курманбек күлүп колун созгондо так көтөрүп, эки бетинен эки өптү:


- Ушунум бирдеме болот го, энекеси...


- Өмүрлүү болсун, бул уулуң өзүңдөй момураган, көп чечилип сүйлөбөгөн бирөө болоор.

Акырында Каныбегин эркелетти. Чыныкан күлүп баш ийкейт:


- Аман жүрсүнчү ...


Орун эне аны бооруна тартат:


- Ушунум дугдулуңдап элге кереги тиет, - деп биттейинен алаканга салып азап-тозок менен баккан жээнин көтөрө чалып, жыттагылайт.


- Тамара бул чейректе дагы отличник болуптур, - деп Чыныкан кызына ишара этти – атаңа күндөлүгүңдү көрсөтчү.


Атасы күндөлүгүн көрүп кубана:


- Бул кызым окумуштуу болот окшоду. Мен берген ыр китепти окудуңбу?- деди. 


- Бүт окугам ... - Ал жаракөрлөнө кубанып турду. Чыныкан балдардын атасына жылмая тигилип, анын бет элпетинен  чексиз сүйүнүчтү окуп жаткансып, өзүнчө кунт алат. 


Ушундай күндөрдө өздөрүнүн жашоо-тирликтери жөнүндө кеп урушат. Баштап коюп, токтоп калган тамды бүтүрүштүн камы туурасында сөз боло кетти. Токтосун:


- Райондук маданий жайын курабыз деп түбүн казып жатыптыр,  топурагы кум, шагыл аралаш экен. Алыска алпарып төктүрүп жатыптыр. Андан көрө, мына бул жакын жерге төккүлө дедим.  Чуңкур саздак эмеспи, ошол жерге далай машина кум төкпөсө там салышка мүмкүн эмес. Буюрса  акырындык менен бүтөт, - деди.

- Өзүбүздүн үй болсо экен, - дейт Чыныкан.


Булардын бир чай кайнам баш кошо калып, өздөрүнүн жашоосуна көңүл буруп, баарлашканы ушул. Болбосо, Токтосун эртең менен кетип, кеч кыстай, көбүнчө көз байланганда орун-очогуна оролот. Шам-шум этип алып, күнүмдүк газета-журналга үңүлөт. Бетине гезит алды дегиче эки-үч саат андан сөз чыкпайт, көр тирликти эстеп да койбойт. Чыныкан мүлдө үй оокат, майда чарбасын тейлей берет.  Балдарына таалим-тарбия берип, окуусуна көмөк этип, ашын белендейт.


Байыртан бери: “Карысы бардын ырысы бар, кары турган үйгө кудайдын нуру жаап, кут орноп турат.  Анткени ата-баба салты, наркы, акыл-ой кенчи ошолордо”, - дешип, улууга урмат этишкен. Бул үйгө жакшылык каалап, караанына  кагылып турган Темирбай ата менен Ырыс эне бар.  Алардан кем калбаган, баарын тең санаган, бала-бакырага өмүр тилеп, аларды алаканына салып, ооруса илдеттен арачалап, жүрөгүнө элдик салт, наркты уялатып жаткан Орун эне төрүндө. Кара торусунан келген камбыл, эркектей эмгек этип келген; кезинде абышкасы Абдрасулов Борбу экөө колхоз курулушуна, Совет өлкөсүнүн чыңалышына жалбырттаган жаштык өмүрүн аяшпаган. Борбу Большевик, Комсомол, Орджоникидзе, Интернационал колхоздорунда башкарма болуп, элди алга сүрөп, жаштарды тарбиялашка бар кудуретин жумшаган.

Орун байбиче чоң үй, чоң аш атанып, эли журтуна алынган. “Койду мууздап бергиле, калганын өзүм бүтүрөм”,- деп бардыгын камыр-жумур бүктөп, шайдооттоно тындырган зайыптардан. Чыныканы конуш алып, тунун төрөгөндө оорукчан болуп калганына санаркап, балдарына каралашкан бешик эне.  Абалтан бери акылдуу энелер улут бешигине  айланып, уул-кыздарга элик сүтүн эмизип келишкен. Эне тилине каныктырып, элдик салтка сугарган, эрдикке бүлөгөн – Орун энелер эмеспи! “Энесин көрүп кызын ал” - деген кеп алардын кеменгерлигинен улам айтылып  калгандыр. Токтосун уполномочен болуп барган күндөн Орун эне орун-очокту күтүп, мейман тосуп, аны узатыштын жол жобосун өзгөлөрдөн өөдөрөөк өздөштүргөн; дүкөн кармаган, ар ишке чар тарабына бап келген адам экенине Токтосун  суктанып, кызына көзү түшкөн.  Нике кайып экен Чыныкан экөө баш кошуп, буларга кадырлуу эне болуп олтурат.

Эр жигитке эки эл таандык: бири - өз эли, экинчиси – кайын журту. Кайниси Эркинбайды ФЗОго жиберсе, шахтёр кесибине жетти.  Эпкиндүү шахтёр атыгып эл оозуна кирди. Аны жакын арада  Шаарканга үйлөндүрүп, тоюн да көтөргөн Токтосун.

Анан калса, Токтосун адамдарды баш коштурганга төрөлгөнбү деп кетемин.  Таш-Булактык  Болотбек жээнин, андан соң Сатарды  конушка кондуруп, очогунан түтүн булаттырды. Үн катпай жүрүп алып, каерде кандай мыкты уул-кыз бар, аларды канткенде окууга жиберебиз, иштеп жаткандарын канткенде баш коштурабыз деп ойлогону – тагдыр эч бир адамга ыйгарбаган мыкты  сапаттардан. Оюнда кандай максаттар тизмектелүү турат жан адамга туйгузбайт. Алдыда канча үйлөнүү тойлоруна себепкер болоорун Чыныканы да туйса буюрбасын...


Чыныканга акылдашаар  албан иш – куда-сөөктү сыйлоо; мейманга чакыраарда кыйла кеңештер болот, тойду баштап, аны ирээттүү узатууда кимдерди алдын ала мерчемдүү кызматка чегебиз деген өңдүү чарбалык жагдай.  Ага керектелээр чыгымды колдоруна карматат да: “Дасторконду дүйүм ашка толтур” деген гана бир сөз айтып, өзү конокторго кошулуп, алар менен ыракаттана баарлашып, чер жазат. 


Чыныкан дагы бир жаңылыкты укпай калмак экен. Токтосундун досу Кубат:

- Сыйлыгыңар кут болсун, качан майлайсыңар? – деп таң калтырды.


- Болсун, болсун, мен майда баратка алаксып жүрүп укпаган экемин. 

- Током Кыргызстан керек-жарак коомунун  Ардак Грамотасы менен сыйланды.  Контора керек-жарак коомунун Өтмө Кызыл Туусун жеңип алды.  Ушунча  болуп контора мынчалык планын толтуруп, сый-урматка жеткен эмес. 


- Ыракмат, аяш, досуң мактанганды сүйбөгөн адаты бар, - деп Чыныкан жууп чайды.
 
Токтосун келгенде Чыныкан жайдарылана күлүп:

- Сыйлыгыңыз кут болсун. Ишиң дагы өрлөй берсин, - деп колун кысты.  Бала-бакыра корооодо болчу. Балдары туш-туштан:


- Ата, куттуктайбыз, куттуктайбыз, - дешип мойнуна асылып, бура бастырбады.


- Мамлекеттик сыр деп ишиңди айтпаганың абдан жакшы. Ал эми маңдай жарылып сүйүнөөр сыйлыгыңды жашырганың мага жакпаган жорук. Досуңдан угуп олтурам. Досуң шакабалап болбойт:


- Сыйлыгын сага угузбаганда кимге угузат, - деп.


Чыныкан саал таарыныч артты:


- Кечирип коюңуз, алтын байбиче. Өкмөттүк сыйлык эмес, керек-жарак коомунуку болуп жатпайбы?


- Атын атаса куту сүйүнөт. Ошол сыйлыкка булар өмүрүндө жетишпеген.  Өкмөттүкү да  болуп калаар. Андан көрө досторуңдун батасын алып коёлу.


- Абдан туура, байбиче, камына бер.


Ушул окуядан удаа райондо дуу-дуу күчөдү.  Райондук азык-түлүк даярдоо конторасы Кыргызстан керек-жарак  коомунун Өтмө Кызыл Туусуна арзыса, райондук керек-жарак коомунун төрагасы  жеп-ичкен дүкөнчүлөрү менен камакта дешти го.


Токтосун таң калды. Кечөө эле керек-жарак коомунун төрагасы райкомдун биринчи секретары Кошоевден күлүп-жайнап чыгып келаткан. Ырас, Токтосунду сыйлыгы менен куттуктап:


 - Мен өз колум менен сыйлыкка жөнөткөн болчумун, - дегенде бир чети кысылып, бир чети эмне дээрин билбей салкын гана:


- Ыракмат, - деп күлүмсүрөп, баш ийкеген.


Бир топ күндөн бери керек-жарак коомунда бекинип алышып, текшерип  жатышкан.

Жалпалактап учураша коюучу дүкөнчү кеч кыстай кеңсесине келип:

- Кечирип коюңуз, КРУнун кишилерин тааныйсызбы? – деп жалооруган. Анда Токтосун:


- Ким өзүн өзү күнүгө соттоп  турса, сотту да, текшерүүчүнү да тааныбайт, андайларга мен бөйпөктөбөйм, - деген.

Айтор, райондо жегичтер, ушаткычтар жөнүндө ар кыл мааниде аңыз айтыла берди.

V

Агарып аткан таңды ар дайым аңсагандын бири - Токтосун. Согушка барган күндөрүнөн бери такай таң алдында туруп, жүгүрүп, тула боюн чыйралтып, денесин ийлейт. Дал ошол  кезде таңдын үлбүрөк агыш тарткан учуруна мооку кана карай берет. Бүгүн да Сузактын дөңсөөрөөк жерине чыгып алып, булутсуз таңдын ак жээк салган учурун Чыныканы жаш кезинде күлө багып, ичин элжирете карап турганына теңештирди. Айрыкча иш кычабай, бейкам учурларда таң эрте туруп, ээн-эркин ойноп, көл-шал тердегиче көнүгүү жасагандын ортосунда Чыныканы элестеле берет. Даярдоо конторасында иштегенден бери иш оңуна көчүп, көңүлү жайланып, оңуп  сала берди. Бирок Чыныкандын:

- Керек-жарак коомунун сыйлыгы – үй-бүлөбүздүн сыймыгы. Өкмөттүн орден, медалы алтын башың аман турса, ал деле качпас, - деген тилеги оюн удургутту. Не иштемек? Айылга заңгыраган орто мектеп курдурса, анын даңкталганы – ошол. Үч-төрт жыл аралыгында ар түркүн айла-амал менен аракет этүү абзел деген ой бүтүмү алыскы максаттарынын бирине кирди. Буга сөзсүз депутатты коё берген оң. Ал эми Алымжандын колхозуна өнөктүк маалында барып астыртан көмөк этүү зарыл.Ошентип таң алдындагы алыскы тилеги –мектеп.

Токтосун кызматтан келип, майда-барат кагаздарга кол салып, кээ бир иштерди орун басарына табыштап коюп, райком тарапка башы ооду.

Аңгыча болбой телефон шыңгырады. Ала койсо:


- Жолдош Темирбаев, эртең обкомдун секретары Сүйүмбаевдин кабыл алуусунда болсун деген телефонограмма алдык. Камданыңыз, - деп райкомдун бөлүм башчысы кабарлады.


- Мына кызык, - деп, бул чакырыкты жакшылыкка жоруду. Райкомдун биринчи секретары Кошоевди алышып, облисполкомдун орун басарлыгына  чектешкен. Ордуна Эргашев шайланган. Шаңга бойлуу, арык чырай, жупуну, таза кийинген, жүргөн-турганы элпек, адамга назар сала мамиле эткен, мүнөзүнөн  чыныгы партиялык кызматкердин жышааны сезилип турган коммунист. Келгенине бир жылга чукулдаган.

Кабыл алаар кишилери азайган соң салам айта кирип барды.  Жай сурашып, үй-бүлөнүн аманчылыгын билишкен соң Токтосун капыстан чыккан чакырыкты ачыкка салды.


- Кечирип коюңуз, биз Сиз менен райкомдун мүчөсү катары акылдашпадык. Менин келгениме бир жылга толо элек. Керек-жарак коомунун башчысы жеп-ичкендерге аралашып, абийирден ажырап абакта. Ордуна Сиз гана ишенимдүү болуп турасыз. Ошол себептен обкомго сунуш жибергенбиз. Сизден бөлөк бир дагы коммунистти иргей албадык.  Райондогу ар бир адам алаканга салгандай  ар тарабынан айгине болуп турат. Ошол себептен Сизге ишендик. Аны сөзсүз актайсыз деп бекем ынанабыз.

- Бул ишенимге ыракмат, бирок соода-сатык өтө опурталдуу,чатак, тынчы жок го.


- Сиздей темирдей бекем тартипти кармаган коммунистке анчалык оордук эте койбос, - деп келип, сөздү райондогу кемчиликтерге буруп кетти да: “Райкомдун мүчөсү, райондук советтин депутаты катары ар тараптан көмөгүңүздү күтөбүз”, - деди.

- Дайым даярбыз.


Эртеси обкомго убагында кирип барды. Мурдатан таанып жургөн секретарь айтылган саламга баш ийкеп, ичкери кирип кетти. Тез эле чыгып:


- Токтосун Темирбаевич, кириңиз, - деди.


Кирээри менен салам айтып, ыкчамдай барды. Олутунан берилеп келип, канатын жая кучактап алчудай, олбурлуу денесин  чайпалтып Акматбек Сүттүбаевич кош колдоп, эзелки таанышындай учурашты.


- Олтуруңуз, -деп барбагай шадылуу колун үстөл тарапка нускады. Эки тарап жай сурашты. 


Сүйүмбаев дароо дегени бул:


- Жолдош Темирбаев, сени мен көптөн бери билем,таанышып да бекер. Бир гана өтө зарыл ишти айткым келди. Сенден коммерсант – сатуучу чыкпайт, анткени кайнаса каның кошулбайт. Сен еврей да, өзбек да, армянин да эмессиң, таза кандуу кыргызсың, буга кошумча нака соода адиси эмессиң. Бирок сенден эрктүү, ишти өз алдынча чечкен керек-жарак коомунун жетекчиси болушка жөндөмүң төп келет. Өзүң жергиликтүүсүң, ар бир кадрды айттырбай билесиң. Мен бул районду кыйладан бери билем.


Көп кишилер жалаң эле жеп-ичти, жетпеди, ушатты деген чатактан улам камалды, жоголду. Үч айдан бери керек-жарак коомунун жетекчиси жок турат. Хашимов жеп-ичкендер менен кошо суракта. Ошондуктан сага райком ишеним  артып, сунуш этип жаткан соң качан болбосун закондуулукту, тартипти бекем сактап, мамлекеттик – кооперативдик менчиктин сакталышын бекемдей турган таза жана ишенимдүү кадрларды топтоп, ишти өрлөтүшүңө тилектешпиз. Бул ишти аткарышка мүнөзүң жана жөндөмүң төп келет, - деп сөзүнүн куйругун үзөрү менен  Кыргыз керек-жарак коомунун төрагасына телефон урду.


- Обком Темирбаевдин кандидаттыгы менен макул. Ал өтө чынчыл, азуулуу,  ишмер жигиттерден. Бардык убакта советтик-партиялык, чарбалык  жетекчиликте иштеп, мыкты сапаттарын көрсөткөн. Мына эки жыл силердин мекемелерде иштеп, сыйлыгыңарга арзыды.


Телефондо:


- Темирбаев болсо жакшы билебиз, - деген үн угулду.


- Андай болсо, эртеңден калбай сиздерге барат, - деп трубканы коюп, - Эртеңден  калбай Медетбековго барасың... Жолуң шыдыр болсун.


-Ыракмат ... – Токтосун таазим эте коштошту.


Эртеси эле Кыргызстан керек-жарак коомунун төрагасына жетти. Орто бойлуу, толугураак келген, алтын алкактуу көз айнек тагынган, креслого толо олтуруп, айтылган саламга баш ийкеп тим болду. Алдында Токтосундун өмүр баянын, ишин дааналаган кагаздар жатыптыр. Кыргызстан  Компартиясынын мурдагы идеологиялык секретары сымбатын кармаган бул адам бир топ соболду берип, жооп алды. Район аймагындагы соода-сатык жана эмгекчилерди маданий жактан тейлөө жөнүндө жондотуп собол салды. Андан соң башкарма мүчөлөрүн чакыртып, ошол эле замат Токтосунду райондук керек-жарак коомунун төрагалыгына бекиткен токтом кабыл алышты.


Ошол күнү кечте “Ала-Тоо” мейманканасына бөлүм башчысы келип:


- Жолдош Темирбаев,  мына Сиз жөнүндөгү токтомдун эки көчүрмөсү. Бүрсүгүнү Сузакка областтык керек-жарак коомунун төрагасы Апасов барып, Сизди коллективге тааныштырат. Токтомдун бир көчүрмөсү областка, бирөө – өзүңөргө.


Ошентип 1964-жылдын 24-сентябрында райондук керек-жарак  коомун Токтосун өткөрүп алды. Текшерүүнүн жыйынтыгын карап көрсө  төбө чачы тик турду. Мүлдө жеп-ичмей. Суракта жүргөндөрү канча? Ушатып койгондорун төлөбөгөндөр андан. Соода техникумун бүткөн адистер жокко эсе. Эсеп-кысап жагын билген, бухгалтердик курстан өткөндөр жок. Материалдык жоопкерчиликти моюндап кетээр кадр таңсык. Баарыдан чала сабат, шаардан келип-кетип  иштегендер, билимсиз, сыртын сырдап, жан дүйнөсү караңгы калгандар. Каухар, жакут алардын ички дүйнөсүнүн жакырдыгын жаап-жашырып турган менен сезимди жипкиртет. Склад башчыларында болсун, дүкөнчүлөрдөн болсун бир дагы кыргыз жок.

- Кызык ушул жерде экен. Карл Маркс айткандай алтынды ата мекеним деп санагандар өзүнүн тукумдарынан бөлөктү жолотушпайт тура. Демек бири-бирин колдойт да, мителик жашоого өтөт. Кыргызстанда бети ачылган еврейлердин Аламүдүндөгү жашыруун  фабрикасы дал ушундайлардан куралган эмеспи, - деди баш чайкап.


Кыйкас ошол убакта радио жана мезгилдүү басма сөздөрдө еврейлер уюштурган жашыруун фабриканын иши боюнча сот жүрүп жатканын чуу түшүрө жазышкан.


Райондук мекемеге үч айылдык керек-жарак коому, эки жумушчулар кооперативи, даярдоо пункту, өзүн өзү камсыз этээр ашкана, 102 дүкөн, он үч ашкана караштуу.  Алтымыш үчүнчү жылы он эки миллион сомдук  товар жүгүртүүлөр болгон. Бардыгы сегиз жүз кырк адам иштейт.


Токтосун иштин баш-аягын билип алган соң оболу аппаратта тартипти кармады, дүкөндөрдө, коомдук тамак-аш жайларында так режим  сакталды. Сабатсыз, келип-кетмелер дароо бошотулду. Ордуна кур дегенде орто билими бар, мойнуна бирдеме илинсе төлөп кетээр жуктуулар алынды. Өтө жооптуу жерлерге кадрлар тандалды.

Баса, товарлардын калдыгы канча, элге кандай  кездемелер, керектелүүчү буюмдар зарыл – буларды  такташты. Ашканаларда тамак-аштын ар түрдүү болушун, азык-түлүктүн сакталышын карады.


Ар бир кызматкердин маданияттуу тейлөө жагын катуу талап этип, такай көзөмөлгө алдырды.


Ошол арада Коммунисттик партиянын  пленумунда Хрущевдун чыккынчылыгы ашкереленип, бир жагынан эл жыргап-куунап, дөдөйлүктөн кутулган майрам деп дуулдашты.  Антпегенде элди ачарчылыкка такап, айласын кетирбедиби? Партиянын беделин түшүргөн.


Ушундан соң Токтосундун табаасы канып, сталиндик тартипти мекемесине орнотту.  Райкомдун өкүлү катары  колхоздорго чыкканда тартип жана жоопкерчиликти такып сурай баштады.


Райондук керек-жарак коому бир жарым айда куюшканы, олоңу бекем тартылды. Мурдагы кызматкерлер соттолду. Жаңы тургандар көнүгүп мекемеге абийир, ыйман уялай башташты.  Бирок соода жагындагылардын кыял-жорук, сары санаасы күндүр-түндүр байлыкка ооп, акча түшүнөн кетпей туруп алаары анык. Андай жерде көрө албастык, ичи тардык жана “мен” деген илдет жандай жүрөөрүн баамдады. Канчалык баарын тең санап, келген адеми буюм-тейимдерди элдин санына жараша бөлсө да майда сөз быж-быж. Күндөрдүн биринде жоон үндүү, жоон-жолпусунан келген дүкөнчү аял түз эле төраганын өзүнө кирип:

- Сизди Махмуд аке катаал экен, жакындарын топтоп алды деп сөз таркатып жүрөт, - деди.


- Ушуну өзүңүз өз оозунан уктуңузбу?


- Төрт дүкөнчү турганда айткан.


- Андай болсо сыртта күтө туруңузчу.


Аял чыгып кетээри менен дароо Махмудду чакыртты. Орто бойлуу, сербейген муруту бар дүкөнчү антаңдап жетип келди. Жагалдана учурашып бүткөн соң коомайлана олтуруп калды.


- Сиз өгүнү бөлүштүргөн товарлар аз тийди деп нааразылык этипсиз. Кандайлар жетишпеди?


Махмуд ийнин көтөрө берип, көзүн алайта:


- Ойго келбеген сөз?


- Жакындарын орноштуруп койду депсиз, кайсы жакынымды айттыңыз?


- Андай сөз айтылган жок эле, - деп тайсалдай түштү.


Ошол замат алиги аялды чакыртты.  Аял сумсаңдап кирип келди.


- Махмуд акаңыз айткан жокмун, калп деди го.


- Калп эмес, үч-төрт дүкөнчү болуп талашып жаттыңар го, меники аз, сеники көп деп.

- Ой, тозоку катын, аны мен айткан эмесмин.

- Тугандарын шыкап койду дегенди ким айтты эле?  Буга чейинки шылуундар үйүлүп алып, районду шылып жеп, шылдыңга калтырдыңар. Эмнени гана көрсөтпөдүңөр.


- Кечириңиз, Токтосун Темирбаевич, бул аял илгертен бери эле ушундай санаасы бузук, албуут. Кеп жебейт.


- Эки тарап тең уккула, мындан ары бизде ачык партиялык чогулуш чакырылат. Ошондо бардыгыңар катышып ич күптүңөрдү да, жолдоштук сыныңарды да айткыла.


- Ачыгын айтабыз, жолдош Темирбаев, элди сыйрып жегендер да, сыйлыкты алган да ушулар. Көз көрүнөө ашык саткандар, жакшы товарларды катып, базарга пулдатат, бул эмне мителик эмеспи? – Аял көзүн чакчайта Махмудду тиктеп, башын көтөрүп турду.


- Буга кандай дейсиз, Махмуд аке?


- Болсо болуп жаткандыр, мен ага барбадым кудай акы, - деп башын шылкыйтты.


- Жолдош Темирбаев, склад башчысы, анын тегереги – бүт коммунист болсун. Дүкөндөргө таңсык товарды үлөштүргөндө тизме менен бөлүнсүн. Алыскы айылдагы пайщиктер сүткордон кымбатка сатып алат. Ар бир  дүкөнгө пайщиктер керектүү буюмдарын алдын ала тизмелеп, дүкөнчүлөргө берсин. Ошого жараша бөлүнсүн. Экинчиден, - деп ал сөөмөйүн  абага сермеди. – Эпкиндүүлөргө, мыкты иштегендерге, малчыларга, пахтачыларга көчмө дүкөн керек.  Башкармалар алдыңкылардын тизмесин берсин, ошого жараша үлөшсүн.

- Сиз аябай көкөйгө тийген маселени көтөрдүңүз. Буларды ирээтке келтирсек, биздин план да орундалат. Эң башкысы эпкиндүүлөрдүн баркы көтөрүлүп, чарба өрүштөйт. Ыракмат, Сизге.


- Ээ, күйгөн аял кошокчу деген ушул экен. Айткандын оозу жаман, ыйлагандын көзү жаман.


- Сиз дүкөнчү болуп иштейсизби?


- Ооба.


- Билимиңиз?


- Орто. Соода техникумун быйыл сырттан бүтөм.


Токтосун Махмудду кетирип жиберип, башкарма мүчөлөрүн чакырды. Алар келгиче сураганы бул:

- Складга түшкөн товарларды Сиз өзүңүз айткан боюнча бөлүштүрсө болобу?


- Кантип болбосун. Дүкөнчүлөрдөн талаптар түшөт, ошол боюнча болот.  Ал эми бөлүнгөн  товар ээлерине жеттиби, жокпу, текшерүү керек. Экинчиден,  базарга алып чыгып, кымбатка саткандарды  кармоо керек. Алар кайдан алган?  Дүкөнчүлөрдөн, складдан...  Ушул жагын катуу кармасаңыз элге ыракым этесиз.


Башкарма мүчөлөрү келгенде алиги дүкөнчүнүн көтөргөн маселесин угузганда теңи дымырап, каны ичине тартты. Бир даары ак дилден кубаттады.  Ошентип Дилдебаева Сайкал складга түшкөн товарларды бөлүштүрүү жана текшерүүчү орунга буйрук менен чектелди. Ушуга удаа каердеги дүкөндөр ремонттолот, каерге дүкөн курулат  ушул өңдүү маселелерди бир жуманын ичинде изилдеп чыгуу жөнүндө тапшырма берди.

Жай саратанында аптап уруп, ысыктан жан бүткөндүн баары корголойт. Ошондой маалда Токтосундун короосундагы эки чынар теректин көлөкөсүнө ары-бери өткөндөр аябай кызыгышат. Көлөкө экинчи кабаттагы бөлмөнү бөтөнчө чаңкай түштө чулгап турат. Бул учурда Токтосун үйдө болсо газета, китеп, журнал окуйт. Балдарын уктатат, окугандарынан аңгемелеп берет. Айтор тыным алыш кемде кем. Мына, дагы орто бойлуу, кар сур улан келип, баары менен учурашып болгон соң ээк какты:


- Абам кайда?


- Жогоруда.Жумушуң барбы?


- Ооба, акылдашам.


- Эмне акыл сурайсың?


- Документтерди техникумга тапшырайын дегем.


Келген бала экинчи кабатка көтөрүлдү. Ал бул үйгө келип, майда-барат жумушка кол кабыш эте коюп, инилерин ойнотуп кетүүчү. 

- Ассалоому алейкум.


- Валейкума ассалам, айланайын, окууну бүтүшүң менен куттуктаймын. – Токтосун баланы бооруна кысып бетинен өптү.


- Маманазырым, кайсы окууга өтөйүн деген тилегиң бар? Олтур, олтурагой ...


- Соода техникумуна өтсөмбү дегем.


- Асылдан калган туягым, андай дебе. Соода кызматы кандай экенин  мына мен алар менен алпурушуп жүрүп көрүп да, байкап да жатам.  Соода менен акча турган жерде акыйкат, чындык, абийир, ишеним жана уят деген бир уруу журт  алыс качат. “Касапчы энесине сөөк сатат” деген бар.  Соода калыс жана ак ниетти азапка салат.Андан эрктүүлөр, ынсаптуулар, дене кумарын тыйгандар гана алтын башын булгабай алып чыгып кетет. Бир атадан жалгызсың. Менин тилимди ал. Өз жаныңды баккыдай кызмат таап берейин, акырындап, сырттан окуп, билимиңди бийиктетип аласың. Асылдан калган жалгызымсың. Мурда интернатта  болдуң. Өгөй атаңдын өткөргөн кордугун да билем. Төмөн түшүп тамактан, сендик орун белен, өз үй, өлөң төшөгүң, барагой.


- Ыракмат, аба, айтканыңыздай болсун, - деди.


Маманазыр Темирбайдын иниси Ашырбайдан калган туяк. Токтосун аскерден келип, үйлөнгөндө Ашырбай кунаажынын сатып кошумча кошкон. Ооруп кайтыш болгондо артында үч жашар уул калган.


Жаш аялы Мамат дегенге баш байлайт. Өгөй ата Маманазырды ителеп жумшап, оозго алгыс сөздөр менен  ашатып урганын Токтосун эшитип, зээни кейип, Шакафтардагы мектеп-интернатка өткөргөн. Такай төрт жыл окуган соң айылдагы  Крупская  орто мектебине кирип, сегизди бүтүргөн. 

Ошентип эми анын турагы Сузактагы Совет көчөсү номер 11.


- Адам боломун десең арак жаатынан алыс кач. Чылымды оозуңа алба, биз үйрөнүп алып таштай албай жатабыз. Газета, журнал, китептерден оку.


Ушул үч насааттан бөлөк сөз айтылбады. Күндөрдүн биринде жерге жакын, кызыл галстук тагынып, кара күрмөчөн “Пахтачы” газетасынын редактору Абдыкадыр Мадраимов келди.


Токтосун аны меймандап олтуруп, сөз жөнөттү:


- Сага тапшыраар иним – ушул жигит. Устаты бол, калем кармаган кара жумушчуңа айлансын...


- Болуптур, жүнү тирүү, сезимтал тура. Үйрөнөт.


Жаш улан редакцияга барып, терилген газеталык ар кыл макалалардын  катасын тапкыч-окугуч болуп орношту. Аны үйрөндү, бирок купулуна толо бербейт. Ар кай жерге жумшап, кабар, сүрөттөмө жаздырды, буга да көндү. Репортаж жазды. Бирок Николай Федоровичтин тарткан сүрөттөрүнө суктанат. Аны шынаарлайт, күн-түн ойлогону – фотосүрөтчүлүк. Аппарат тапты, ага керектүү аспаптарын камдады, тартканы газетага жарыяланды. Ошондо Маманазырдын кубанычы ташкындап, сүйүнгөнүн коё кал. Абасына, жеңесине, бир туугандарына көрсөтөт.

- Байке, бизди тартчы, - деп суранат он жашар Тамара.


- Мени да. –Каныбек туурадан чыгат. Курманбек шынаарлайт. Аларды чогултуп тартып өттү. Абасын, жеңесин, баарын ...


- Ишиң кут болсун! Майлайлы, калем курчусун!


Чыныкан аш бышырып, баарын чакырды. Анан калса, убадалашып койгондой Кайтпас, Мураталы, анын карындашы – Майликан, шахтер  Эркинбай, келинчеги Шааркан, айтор бул  үйгө таандыкмын дегендер чогулуптур. Баарын тең тартып, ак батасын алды.

“Ашырбаев Маманазырдын фотосу” деп борбордук газеталарга үстөкө-босток чыгып турду. Бара-бара “Правда”, “Известия”, “Комсомольская правда” өңдүү борбордук газеталарга ТАССтын, же КыргызТАГдын фотосу деп жарык көрө берди. Ошентип ал аты аталган экөөнө тең кабарчы болуп эсептелди.


Баса ушул жылы кыйыр тууганы, өзүнө шофёр болуп жүргөн Мураталыны Орун аттуу кызга үйлөндүрдү. Чынар теректин алдына бий бийлетип, той өткөрүштү.


- Ак жолтой чынар экен, кудай тилекти берсе, балдарымдын тоюн  ушул жерден өткөрсөк, - деп Чыныкан тилек тилейт.


Меймандар, куда-сөөк, тели-теңтуш тойго келишип, бул жарыкчылыкты шаңына чыгарып дуулап турушса, Токтосундун жарпы жазылып, ыракатка батат.
VII


Райондук керек-жарак коомунун башкарма мүчөлөрү жана ири дүкөндөрдүн башчылары катышкан жыйын болду. Жыйын ачылып, төрага Токтосунга сөз берилди.


Чыпчаң эки ай чамасында Токтосун жанын жанга үрөдү. Салаасынан тыйын түшпөгөн, санаасынан байлык кетпеген, көз жазгырып, көмө эптегендер онойлук менен оң жолго түшпөсүн билип, тыным алдырбады. Аларды  керек-жарак коомуна өнүм берээр, коомчулукка ийненин көзүндөй болсо да аркасы тиер иштерге чекти. Айрымдары:

- Сайран куруп жүрчү элек, сайгак тийген уйдай туш-тушка кубалап, зоруктура турган болду, - деп күңкүлдөшөт. Бирок дүкөндүн айланасы тазаланып, кирген чыккан убакта жаркырап, абадданып турганын байкашып: “Ырас, сообубузду жетилтти белем.  Жедеп былгып бүтүппүз, тунсак болуп, пейил күтүппүз” дегендери андан. Бул бир жагы болсо, кайсы газета, журналды окуйсуңар деп тизмеге алып, айрым бөлүм башчыларынан чөп башылап, бирдемелерди сурай калмасы бар.  Пропагандист, агитатор  эмне иштейт, буларга кызыгат. Жетекчинин ал жоругун уккандар уят болбойлу деген кыязда өкмөттүк токтомдорго көз чаптырышат. Дегинкиси алар туш тарабынан дыкан, бүйрө өңдөнүп коомдун агымы менен алгалап бараткандай  канимет этишет.


Бул саам өңкөй башкарма мүчөлөрү, пайщик башчылары, склад кармагандар  чогулушту. Карала турган  маселе он жыл аралыгындагы  курула турган имараттар жана маанилүү иштер.

Токтосун соода-сатык кызматкерлеринин ички маданияты, мамилеси, жүрүм-туруму жөнүндө, элдик нарк, салт туурасында кеп козгоду:


- Кардарлар  мекемеге, соода-сатык жайына  киргенде  ала турган буюмдан мурда адеп-ахлапты, адамдагы асыл сапатты көңүлүнө түйүп кайткандай болсун. Советтик соода кызматкери  алдамчы, кызык кулак, сүткор  эмес, ал оболу таалимчи, жолдош, дос экенин унутпоого тийиш. Ошол кезде  соода план бүтүрөт, жашоо көңүл көтөрөт.

Ал буларды туюнткан соң он жыл аралыгында  кайсы жерге курарыбыз не, деген соболду коюп, өзү көптөн бери эңсеп келген ойлорун ортого төктү:

- Мекемебиз өтө эски, олутубузду оңдосок.


- Туура.


- Райондун борборуна эки кабат универмаг орносо.


- Абдан жакшы.


- Бекабадда эл жыш, быякка да типтүү соода жайы зарыл.


- Чукул арада куралы.


- Көгарт жана Октябрь рапкооптору имараттарга өтө муктаж.

- Ансыз болбойт.


- Эң алды менен керектүү жерлерге балдар бакчасы курулсун.


- Муну бир айтасызбы, эки айтасызбы?


Чогулушту кенешип, акылдашып, ичтегисин ээн-эркин айтып алышсын деген  ойдо ушундайча баарлашты. Тээ четтен, курсактуу, такай жүзү майланышып жүргөн допучан  кол көтөрө кошумчалайт:

- Үч-төрт жерге ашкана зарыл. Шам-шум этип кетишти  самагандарга буфет ...


- Ушунукун кошкула... Туура, чайканабыз начар.

Салабаттуу көрүнгөн, сыйда, дабышы аяр аял:


- Ырыска сельпо ачыңыздар. Эски имараттарды, дүкөндөрдү жасап, түзөп, кеңитип коёлу. Келгенде кезек күтүп калышат.

Туурадан бирөө атырылды:


- Барпыга мыкты дүкөн салынсын. Эл көп.


Токтосун сүйлөгөндөрдү ирээттеп, айтылган сунуштарды бүт жаздырды. Ошондон соң муну айтты:


- Мунун баарын карап чыгып, кай мекеме кайсы жылы бүткөрүлөт, жылын, мөөнөтүн белгилейбиз. Экономист ар бирине канча каражат жумшалат, аларды эсептейт. Андан соң он жылдык планды райисполкомдун сессиясында бекиттиребиз. Областтык, республикалык  керек-жарак коомунда бекиттирип алган соң ишке киришебиз.


Он жылдын ичинде боло турган олуттуу иштерди бир добуштан кубатташты.


- Небак эле омоктуу максаттарды чектебестен чөнтөктүн камында чөкө таан болуп жүрүптүрбүз дале...

- Ха- ха , куп гана катырдың белем, - деп жыйындагылар бири бирин коштой токтом кабыл алынып, ар бир өзүнө таандык милдетин моюндап, үйлөрүнө тарашты.


Зоругуу

Жеңген соң жеңилденип алышты билген оң

Лао-Цзы


Иш кайнаган жерде өйдө-төмөн, жаман-жакшы айтышмай арбын болоорун Токтосун сооданын тегерегинен байкады. Ажыр жоопчул, ыкшоо жана “беш өрдөгүн” учура коймо, асты-үстүңө түшүп, артистене кечирим сураган да ушулар. Анча деле маанилүү, оор жана катаал иш эмес, болоор-болбос, болуп койбостор жадатат жана чарчатат. Колхозчуга бир айт, дароо бүтүрөт, ал эми буларга эки-үч кайталатып жатып, зорго тындырат. “Эки эргежээл бул ааламга батпаптыр” дегендей майда мүдөөчүлүк менен алпурушкандар акылдан ажырап калаарын Токтосун эми аңдады. 

Ошол себептен нагыз жетекчилерди тандай баштаган. Аларды ишке чегип, талап этип, жоопкерчилигин байкаган учурлар кездешти. Анан калса, ишке берилип, улам жакшыртам деген кумарлануу Токтосунда күч. Бир курдай жолго салып алса, иш астыртан ага берет. Айтор, кооператив жагы утуру кызыктырып, утуру үмүттөндүрөт десең. Универмагдын долбоору, анын курула турган орду жөнүндө эки-үч күндөн бери алектен-чалек. Бүгүн негедир башы  салмактанып, көк кежигесине коргошун уюган сымал жүрөк кыстыга калып, кайра жазылат. Чарчаганда тамекини үстөкө-босток сорот. Башы салмактанып, чыкый тарабы  лукулдайт, кайрадан жүрөк сайгылашат.


Токтосун дароо кетишке камынды. Күн чыкыроон тартып турган, саат алтыдан өтүптүр. Сыртка чыкканда сууктан чыйрыгып чыкты. Машинага олтуруп үйүнө жеткенде жүрөгү дүпүйүп, сыздагансып кетти. Мурда андай сезилчү эмес. Үйгө жүрөгүн басып кирип, диванга жетээри менен чыдай албай, оң колу төшүнөн кетпей, жан тери келди. Шофёрду дароо Хабибуллага жиберди.  Жүрөгү ооруй калганда такай ал дарылап турган. Чыдай албады, деми кыстыгып, муунуп барат...

Врач келгенде эстен тангансып, кысталып- кыйналып, чекесинен муздак тер чыпылдады. Хабибулла дароо күрмөсүн чечип, жүрөгүн тыңшап, бир аздан соң укол берди. Дары ичирди. Кан басымын өлчөдү. Абал оор. Бир аз тынчып, кайра чыйрыккансып, жүрөк мыкчыйт. “Ой, ушул жүрөктөн  өлүп каламбы?”- деген санаа туткактайт. Жарым саат өттү, дале сыздатат...

Укол дагы кайталанды. Элүү мүнөттөн ашып барып, жаны жай ала көшүй түштү. Үй-бүлө, бала-бакыра – баары тең дымырап, өз-өз бөлмөсүнө камалган. Чыныкан чебеленип, кудайлап, айласы кетип, жер асты үстү болгондой заманасы куурулат.

Врач тамырын кармап, жүрөктү тыңшайт:


- Эми жакшы болот, туттуга түшкөн, жанып калды.


- Оозуңа май, айланайын. Деги бул эмнеси?..


- Стенокардия деген дарт. Айыгат... Чочубаңыз ...


- Ой, кагылайын – ай, эки күндөн бери оңдуу уйку бетин көрбөдү.


Шыбырашып жандашат. Токтосун бир аз эс алган соң врач тамырын кармады.


- Буюрса, өтүп кетти. Бир аз чай ичиңиз.


- Жүрөккө тамак баткыдай эмес. Дале ооруп турат.


- Ооруканага алпаралы. - Врач өтүнөт.


- Жок, үйдөн эле дарылап тур, ишим калат.


- Ишим дейт тура... Ишке күн-түн дедек атып жүрүп, кызматыңдан таап албадыңбы? – Чыныкан чебеленет, чай демдейт. – Иш табылаар...


Токтосун ичинен аны аяйт, ага жалынат. Анын кейип-кепчигенинен улам бир жолдошунун:


- Араактан – берээк күйүксөң кантет?  Сен эмес Сталинди мавзолейден сүйрөп чыгып, жерге көмдү, сен кимчелик болуп болуп калыпсың”, - дегени, ага: “Сталин Сталин бойдон түбөлүккө тирүү калат, Хрущев шылдыңга кабылат”, -деп жооп бергени кылт этти. Анан туруп, кийинки жылдарда планды аткарбасаң партбилетти үстөлгө таштап кой деген зордукчул өкүм далай кадрды зоруктуруп, инфарктга такаган. Нечен мыкты кадрлар учурунда эс албай, план толсун, андан соң дешип жүрүп, жүрөгүн мыкчып, алсырап иштей алышпады деп  ойлоду.

Ал эми менчи дейт ичинен. “Сен, жолдош Темирбаев өзүңдүн абийириң, адамдык парзың,коммунисттик антың менен киришип кетмең бар. Бул сенин атаң Темирбайдан  жуккан нуска. Ал энең Ырыстын эмчек сүтү менен кошо канга сиңген адат. Он төртүңдөн согушка дейре балдарды  окутуп, жалындуу жаштык курактын ачылган гүлү ошолордун аң-сезимине сүртүлдү. Ага удаа Улуу Ата Мекендик согушка катышып, төрт-беш жыл катуу ийлендиң, жүрөк кыйкас ошол маалда талыкшыды. Жашоонун гүлүн терип, балын татып, жыргап-куунап турган мезгилде жети жыл бою мамлекеттик чек күзөттүң.  Жүрөк бул учурда чарчабай койду дейсиңби?

Аскерден келген соң райондук советке секретарь болуп шайланганда кеңсеге темир керебетти коюп алып, күн-түн иштейт деген кудайдын азабы го?

Колхозго раистикке шайланганда учуп-күйүп, ойдон тоого, тоодон ойго кара жаныңды карч уруп жүрүп, колуңду чайнатып, каның акты. Дал ошол учурда жүрөгүң сыздап, катуу забыркаганын туйган эмессиң. Аны унуттурган кайран жаштык эмес беле? Аны унут кылган кызылды кырдап үйүп, республикага дейре дүң болгон ийгилик эле. 

Баса, жолдош Темирбаев, балалуу болбой өтөмбү деп тымызын санаа чеккениң – жүрөккө зак кетиргениң. Тымызын санаа – күбө курт сымал үбөлөйт.


Эй, жолдош Темирбаев, обкомго мүчөлүккө шайланып, Кыргызстан Компартиясынын тогузунчу съездине чечүүчү добуш менен катышкан соң байкатпай көптүң го. Көпкөнүң ушул – райкомдун жаңы секретары менен серпишип, ал чакырса барбай коюп, өзүң душман таптың – бул жоругуң жүрөктү болк эттире чочуткан. Турдукан, Москвага жаш кыз алып, мени таштап кетти деген чагым түшүргөндө алапайыңды таппадың – баарынан оор сокку ушул эле. Кызматтан түшүп, үй-жайсыз калып, таякеңдикинде үч ай жүрдүң. Мындагы санааны санап олтурбайлы.

Жүрөккө запкы кетирген колхоздун башкармасы Шадиев жана райкомдун эки секретары менен жекеме жеке  кармашың – жоокердик эрдик. Бирок, жүрөк мында дагы запкы жеди. Обкомдун көзү түз болуп, жеңишке жеткениңде – албетте жүрөк кубанган...

Ээ, жолдош Темирбаев, райком да, обком да күрөшчүл, иштемчил сапатыңды билип алып, кайдагы бир тырпы тышына айланган жерге жумшап коёт. Аердеги акыр-чикирди тазалайм деп далай нервиңди короттуң, эркиңди бошоттуң. Салмактуу, сабырлуу элең, ызага жеңдиргениң бар. Ошол себептен уйкуң качты... Эми бир тынч алып, эл катарлуу курортторго барып, арашанга чумусаң боло, жолдош Темирбаев...”


Бир саамдын ичинде өзүнө өзү сын берип, баскан жолун эске салды. Жүрөк дарты кайдан кабылды деген санаа тынчытпады.

Такай дарылаган врач Хабибулла Авалов:


- Билгиңиз келсе стенокардия сырын – эң башкысы чылым, ичимдикти татканбаңыз  ныпым, нервди сергитип, көңүлдү эргитип, курортторго барыңыз, гимнастиканы калтырбай, шайырдыкка ынак болуңуз. Ошондо гана коорсун  сакаят жүрөк ооруңуз...


- Айткан кеңешиңизге, дарылаган эмиңизге миң ирээт ыракмат ...


- Биздин парзыбыз, ака ... Ишим калды дей берип, бир жарым айдан бери создуктуруп алдыңыз. Тезинен курортко жөнөңүз.


Токтосун универмагдын жана бир дүкөндүн курулушун орун басарына табыштап, Кисловодскиге путевка издетти.


II


Түн баласы уйку көрбөсө, жүрөк тынчыбаса: “Өлүм жакындап калдыбы?” – деп ичинен абагир чекти. Эч кимге даттанып көрбөгөн эрктүүмүн деп ойлоочу Токтосун. Бул саам бир жарым айдын ичинде курортту көздөй чукулунан кам урушу Чыныканды катуу чочутту. Атасы келип:

- Ээ, айланайын, мунун жүрөгү эмне деген назик, сиркеси суу көтөрбөгөн жүрөк. Жашынан чор алакан, туурук бут кылып, ит өлчү жерге жумшабай менден күнөө кеткен турбайбы? – деп сомдолбогон жыгач күрөктөй мүйүздөнгөн алаканын жая баш чайкайт:

- Жүрөктү жаш баладай асырап, кой, айына карабай койгулакка  алганда жантаяры менен коңуругун кош тартмак. Дене ийленбесе, тер агып турбаса, кеңсеге олтуруп алып, кызматтын сарсанаасын тартса, албетте, ачышмайын койбойт.

Атасынын сөзүн эп көрүп, ичинен түтөйт. Чыныкан ата-баланын ушул учурдагы бири-бирин аяган, куштарлаган, керек болсо, баласы үчүн кара башын садага чапчудай жеңин түрүнгөн атанын, дал ошондой кыязда забыркаган баласынын ырайынан эч ким туя албаган жан күйгөндүктү баамдады.  Эне башын көтөрүп, кайрат бере карап турганы менен эт жүрөгү эзилип, кудайга жалынып жаткандай купуялык жүзүнөн окулуп турду.

Токтосундун путевкасы жыйырманчы январдан башталмак. Булар он күн эрте аттанган себеби – самолетко түшүштөн чочулап, поезд менен жөнөшкө бет алды.  Аны көптөн бери дарылап жүргөн Хабибулла ыктыяры менен жеткирип бармак болду.  Бектемир, Рахман деген эки ынагы отпуска алышып кошо жөнөштү. Токтосун эзели жүрөгүм деп жатып калганын көрүшпөгөн соң  коштоп барып келишти эп көрүштү.


Коштошуп жатканда Чыныкан ыйлап жиберди. Темирбай уулун жыттагылап, көзүнүн кычыгына токтогон  жашын көрсөтпөй, тетири бурулуп кетти.  Кош-кош айтышып, аман барып, айыгып келишин кудайдан тилешип, тигилердин карааны үзүлгүчө карап турушту.

Токтосунду жолдоштору колтуктап вагонго чыгарып жатканда буту уюп, сенек өңдөнгөндө: “Кудай мени жат жерге алпарып, жанымды алмак беле?” деген ой кылт эткенде башы тегеренип, жер көчүп, көзүнө жаш кылгырды; Чыныкандын да, атасынын да ыйлап узатышканы жүрөгүн мыжыды.


Беркилер дароо вагонго киргизип, купеге жаткырып, бир аз эс алдырды. Алардын санаасы алда кайда: “Ак жолтой болгой элек. Жүзүбүз жарык келгей элек”. Өздөрүнчө топтошо калганда оозго алган тилектери ошол.


Поезд жылган убакта Токтосун кайраттанып турду. Жан тери  келген өңдөнүп, алы кеткенсийт.  Оңдонуп олтуруп, чымырканып жүрүп олтурду. Бир топтон соң катуу уйкуга кирип, таң алдында гана ойгонду. Баштагыдан кыйла демдүү, жандуу, көңүлдүү.


Токтосун таңкы тамакты жакшы ичти.  Түшкүсүн андан бетер. Ташкенге барганда кадимкидей оңолду. Эки күн шаарды аралашты.  Кечкисин театрга киришти. 


- Достор, эми самолет менен Бакуга учалы. Өзүмдү сынап көрөйүн,- деди Токтосун чыйрала.


Жолдоштору сүйүнүп, самолетко билет  алышты.  Самолетто кадимкидей үч саат чыдады.  Бакуга келишип, таксиге олтурушуп, мейманканага  келишти.  Баары жадырап-жайнап тамактанышып, тамаша жаңырды.

Бакуда эл жеңил-желпи кийинип жүрүшсө, быяктан баргандар күпүйө тартып, күймөлүп баса албай коюшту. Өткөн-кеткен аларды таңыркай карашат. Токтосун мейманканага жетээри менен  чемодандан Кытайдын кара шым, костюмун, ак көйнөк, галстугун, кара туфлийин сууруп чыкты.  Өзүнө жарашыктуу кийим тандап, бир жерине да бырыш койбой дасмалдап кийип алып, денесин дыкан тутуп, көчөдөн басканда далайлар көз айырбай караша турган. Сырт сымбатын баптап, жан дүйнөсүнө асыл ой сактап, сөзүн салмактап жүрүш жагынан  Токтосундун алдына чыккандар бирин-серин кездешчү.

Дүкөндөн чологураак пальто сатып алды. Күпүйө чулганып жүргөндө дене оорлоп, жүрөк кыстыкканын жеңил-желпи кийингенден соң баамдады.  “Эй, адам, сыртыңдан тула боюңду тумчуласаң, ичиңе чүйгүн ашты кулпуласаң, жүрөк байкуш анан кантип түт келет, мына стенокардияга бир себеп”, - деп Токтосун өзүнчө тыянактайт.


Бул күнү алар театрга киришип, көңүл ачышты. Эртеңкиге Баку-Тбилиси маршрутуна билет сатып  алышып санаалары тынч, уйкуга батышты.


Эртеси мейманканадан буюм-тейимдерди алып, вокзалдын аманат жайына тапшырышып, дөбөдөгү паркка жөнөштү. Беш жүз тепкич менен көтөрүлүп чыгаар музейди көрүштү. Таза абада эс алып, чайланып алышып, кечкисин  вокзалга оролушту.  Вагонго жүктөрдү салып, мына эми ичин көздөй умтула бергенде Рахман Токтосунду эки колдоп кучактай калып, салмагын салды:


- Токо, жаман болуп, кыйналып турам.


Өңү бозоруп, каны качып, бир паста өң-далаты өзгөрүп, алсырап баратты.  Токтосун аны орундукка жөлөп, эки жагына каранды.

III


Токтосун чебеленип:


- Эй, балдар! Келгиле! – деп өзүнүн талаа кыргызы экенин тааныта бакылдап чакырды. Жүргүнчүлөр котолоп, баш чайкашат.  Рахман орундукка боюн таштап, жүрөгүн басат. Бектемир, Махмуджан, Хабибулла – үчөө жетип келип, Рахмандын башын жөлөшүп, үрпөйүп бири-бирине тигилишет.


- Буту колун, башын укалап жибергиле. 

Үчөө жан талашып, укалап да, алаканын жазып, манжаларын чойгулашат.

Токтосун тамырын кармап көрсө,согор-сокмоксон  бүл-бүл. Жүрөгүнө кулак тосту, ал деле солгун кагат. Ошол замат беркилерге буюрду:


- Тезинен медпункттан  замбил алып келгиле. Ошол жерде жаткыра туралы. Жүктөрдү кайра түшүрүп, билетти өткөргүлө.


Бечаралар жан будоого түшүп жатып, эптеп үлгүргөндө поезд гудок кагып, түтүнүн оргута ордунан козголду дүк-так-дүк...


Вокзалдын медпункту чакан, таза, дарынын жыты ачык терезеден кирген  аба аркылуу сыртка дейре каңылжарды жара буруксуп турат.  Орто жашка барган, ак саргыл, тула бою Ала-Тоо башына түнөгөн ак булут сымалданат. Көгүлтүр көз, колу жумшак аял дароо жүрөккө тыңшоор салып, эки укол  аттырды, дагы бирдемесин  жыттатты да кислород жаздыкчасын койду. Дале сулк, эс учун жоготкон кыязда. 
Мындан он мүнөтчө мурда Токтосун бетинен сылап: “Эмне болду?” деп түрткүлөгөндө тирүү, өлүүнүн ортосунда сезимсиз жаткандай көзүн араң ачканы болбосо оозу чапталуу бойдон эле. 


Баары тең ың-жыңсыз бири-бирин карап, медпунктка камалышкан. Сестралар чыйпалактап, аспаптарын жыйнап, же башкалары келээри белгисиз, айтор, утуру карай беришти. Токтосун мындай шумдукту күтпөгөн эле. Туш-тушка чабагандап,  санаа удургуп, жагымсыз ой биринен сала бири башпактайт. 


Врач аларга шыбыштап, жаңсап, алыс баргыла дегендей ишара этти. Түнкү саат он бирге  чапты.  Токтосунду ой басты. Ал оорубай жүргөндө Рахман: “Абдан чарчасам, же мээни чагаар окуялар кездешсе жүрөгүм туттуга калат”, - деп эскерткен эле. “Оору кадырын соо билбейт” болуп анча таңазар албаган.  Качан гана Токтосундун жүрөгү ооруганда ал аны аяп, көңүлүн көтөрүп, коштоп барсам айыгып кетээр” - деген ак тилекте жан аяшпаган аяш экенин айгинелеп олтурганын  курдашы эми гана эсине алып баш чайкады.

“Жаман айтпай жакшы жок, кокус мерт болуп калса токо наалаты мага жүктөлбөсүн. Темирбаев буларды коштоп алып барып ара жолдо арам өлтүрдү го дешпесин. Ошондо элдин бетин кантип карадым!” Жаман ойдон чочуп, сыртка атып чыкты.  Сыртта жаан жаап жатыптыр. Вокзалда эл кыжы-кыйма, күлкү да, каткырык да жаңырат, азербайжан обондору угулат; жанынан алибеттүү, бакылдап катуу сүйлөгөн күпсөрдөй эки жигит өттү. Алар береги оорукчан, жүрөктүн сары суусун алган жаман ойдон жапа чеккен алсыз адамдын бир жерде неге катып турганын  билип коюптурбу. Ошол сансыз санаа аны суу болгуча казык сымал какайтканбы-ай, бир оокумда Махмуджандын  чакырган үнүнөн улам жүрөгү булкуп алып, көзү караңгылай түшкөнүн бир билет. Көзүн ачса медпунктта Рахмандын катарында жатып калыптыр.

Бир оокумда Рахман көзүн ачып, шыбыр кагат:


- Токтосун, кокус ары карап кетсем сөөгүмдү быякка калтыра көрбө. Үйүмө, эл, журтка, бала-бакырама алпарып, жашырып кой. Жанымдагы тыйын-тыпырды бүт өзүң ал...


Жүрөктү барчалаган ушул сөздөн  улам кайра сыртка кандайча атып чыкканын сезбей калды. “Рахмандан айрылып калабызбы” деген зээн кейиткен санаа ого бетер салмагын салды. Нес болгонсуп, кулагына ызы-чуу угулган өндөнүп,көзүнө тири укмуштар элестелет. Сыртка туруп чыйрыгып чыкты; тула боюн калтырак басты, оорусун врачка кайра барып айтышты ар көрдү. 

Рахмандын тамырын кармап көрсө араңжан кагып, агарган таңга дейре аман болоорунан үмүт эттирди. Таң атаары менен ооруканага жаткырбасак ажырап калабыз.

Жарым өмүрдү сураган сур булуттуу түндү жарып, таң атты.  Тез жардамды чакырып, медпункттун врачына жолдугун берип кошуп алышты. Рахманды Хабибулла, Бектемирлер республикалык ооруканага алып жөнөштү. Артынан Токтосундар агылды.


Врачтар таңкысын чогулуп алып, иштерин такташып алмай адатында экен. Жарым саатча күткөндөн кийин ак халатчан үчөө келип, жол болсун айтышып, жөн – жайды иликтешти. Бардык суроого врач катары Хабибулла жооп кайырды. 


Замбилде жаткан Рахманды экинчи кабатка жеткирип, ошол жерге жайгаштырып,  жанында карап турууга бир гана Мамажанга уруксат этишти.


- Шаарга барып, мейманканага жайланып, кайра келели, - деп айтып коюп, жөнөп кетишти.

Токтосун, Хабибулла, Бектемир үчөө аялдамада такси күтүп олтурушкан.  Алардын жанына “ЗИМ” жеңил машинасы токтоп калды. Ичинен кавказ тукумунан дегидей түрү бар, алтымыштай курактагы, шляпачан, орто бойлуу адам чыга келип, саламдашкан соң:

- Силер андижандык балдар болуп жүрбөгүлө?- деди.


- Ооба, биз. Бирдеме болдубу? – Бектемир чочугандай собол салды.


- Эч нерсе эмес, жөн жай эле. Силер шаарга барсаңар машинага олтургула, калган сөздү бара сүйлөшөбүз.


Көрсө, бул адам Рахманды жаткырган республикалык оорукананын башкы врачы, бир кезде Анжиян медициналык институтун негиздеп, кыйла жыл ректор болуп иштеген профессор Ахундов болуп чыкты. Эли, журтуна келгенине үч жылга караптыр. Токтосундар жөнүндө Мамажандан сурап билип, ошол себептен токтой калып, учурашкан экен.


Адамды өзүнө тарта сүйлөгөн, бажырайган көзүнөн нур төгүлүп турган, өтө жупуну  жана сылык адамдын дегени бул:


- Сыркоолуудан кам санабагыла, дары бердирип койдум. Мен азыр институтка барып  эки  саат лекция окуйм. Түштөн кийин өзүмдө болом. Көк чай ичип, сыркоолууну бирге көрөбүз.

Интуристтин мейманканасына жеткирип, администраторуна азербайжанча Токтосундар жөнүндө баян этип, кош айтышты.


Токтосун:


- Кудай бизди жакшы адамга жолуктурду. Рахман тез сакаят экен. Жуунуп, чайланып алалык...


Жакшы жайга жайгашып, санаалары тынч боло ооруканага бет алышты.


Профессор али келе элек экен. Рахманга жолукмак түгүл, алпарган тамак-ашты кабыл алышпай, кайдигер карашат. Бир саат чамасында мусапыр кейпин кийип, маанайы пас өндөнүп турушканда ак халатчан сулууча келген азербайжан кызы ыйбаалана салам айтып, жүзүнөн нурун төгө орусчалап сурады:

- Биздин сүйүктүү профессордун анжияндык жердештери эмессиздерби?


- Ооба, бизбиз. – Беркилер бирине сала бири кубана дабыштады.


- Анда жүрүңүздөр... – Кыздын дабышы жумшак, кыймылы  элпек, куштун канатындай жеңил өңдөнөт.


Кире бериште баарына ак халат жамынтып, төртүнчү кабатка алып жөнөдү.


Ахундовдун жумушчу кабинети. Эки жерде диван; узатасынан коюлган үстөл, тегерегине кеминде жыйырмадай орундук коюлган. Бир капшыт толо китеп: философия, медицина, марксизм-ленинизм томдору, педагогика, этика, эстетика жана Чыгыш акындарынын ырлары топтолгон. Маркс, Энгельс, Ленин, Сталин – төртөөнүн сүрөтү төрдө экен. Мындай сүрөттү көп жерден алып салышканы качан. Бирок кадырлуу карт коммунисттер үйлөрүнө тагып алышкан. Атактуу профессор эки жүздүү, элине чыккынчылык эткен Хрущев өңдүүлөрдөн миң эсе барктуу эмеспи. Дүйнөлүк медицина илимине салым кошуп, миңдеген жаштарга тарбия-таалим, билим-илим берген педагог-илимпоз эмеспи.


Бериде чакан үстөлдө ак нан кесилип, жакшы конфеттин түрлөрүн коюптур. Кыз эки чайнек көк чай алып келип, таазим эте жылмайып:


- Келиңиздер, дасторконго. Олтуруңуздар. Профессор телефон чалды. Бир сааттан соң келип калат. Ага дейре профессор өзү ичип жүргөн чайнектен көк чай ичиңиздер. Сиздердин салтыңар ушундай экен. Өз үйүңүздө олтургандай кысылбаңыздар. Мен бир азга жумушум бар  эле, кечириңиздер. 


- Ыракмат, ыраазыбыз сыйыңызга, - дешип беркилер баш ийкешти.

Кыз кыңайлана артын салбай чыгып кетти.


Токтосундун көңүлү шагдан, жүзү нурланып, жайдарылана кеп салат; буюрса Рахманыбыз айыгат деп калат. Хабибулла да, Бектемир да өздөрүнчө кыялда дымырашат.


Баскан-турганы жайкы желей жумшак, сөзү куюлушуп, назик дабыштуу врач кыз дагы келди:

- Олтуруңуздар, шашпаңыздар, чайдан ичиңиздер. Профессор келди. Биздин профессор сыркоолорду көрөр алдында ушул чайнекти түгөтө ичип туруп, кыдырып чыгат. Көрсө, Сиздер тараптан үйрөнүп калган ыраңдуу.


- Ыракмат Сизге, бактылуу болуңуз. – Токтосун алкап койду. 

Профессор кирип келгенде үчөө тең үрккөнсүп тура калышты. Учурашып коюп, башка бөлмөгө кирип, жеңил-желпи кийинип келип, жан-алы калбай учурашып, беркилердин көөдөнүнө жалын жаймалады :

- Келиңиздер, үстөлгө олтуруңуздар, Анжиянда палоодон кийин ак чай кете берчү эле. Билишимче беш-алты күндөн бери сапар тартып келе жатыпсыздар, чарчаганда бирден ак чай дем берет. – Ал өзбекче таза сүйлөп, жылмайды. Беркилер кубаттап, курсант болушту. 

Ушундан соң Токтосун орусчалап жөн жайды туюндурду. Профессор баарына халат бердиргенде сырт кийимдерин калтырып, Рахманды көздөй жөнөштү. Профессор дагы эки врачты чакырып, ошол замат изилдеп да, текшерип да киришти. Электрокардиограмма жасашты. Бат эле жыйынтыгы белен болду. Профессор кагаздарга байкоо салып, андан соң өңү кубарып, эстен тана жаткан Рахманга жылмая карады:

- Мунуңарда эч кандай инфаркт жок. Катуу чарчап-чаалыгып, санаа тарткандан алсырап жыгылган. Корко турган дарты жок, бир гана жакшылап төрт-беш күн эс алсын. Кисловодскиге сөзсүз барып, мээни сергитип, тула бойду эргитип, даана эс алганы оң.


Муну укканда Токтосундун көзүнөн жаш бурчактады. Өзү да жедеп жетиге алсызына тартып, нерви чарчап, санаага бастырган жаны бошоп кетти. Рахман жаткан жеринен отура калып, эки-үч ирээт дем алып, профессордун колун кармап, жашын төгүп:


- Профессор, мен жашаймынбы? Өлбөймүнбү?


Ахундов күлүп-жайнап, аны баласындай  эркелете башынан сылады:

- Буюрса көпкө жашайсың. Сиз менен биз Анжияндан дагы жолугушабыз.


- Ыракмат, жолдош профессор... – Рахман анын колунан өптү, көз жашын сүрттү.


Профессор:


- Эми мындай, Сиз жүрөктүн анча-мынча оош-кыйышынан улам, чарчагандан, климат алмашкандан алсырай түшкөнсүз. Бул жерде төрт-беш күн каласыз.  Оңолгондо бир врачымды кошуп, Кисловодскиге жеткиртип коём. Ишенгиле, деле тил кат берейин.

Токтосун:


- Ардактуу профессор, кудай сизге кубат берсин, зоболоңуз, даражаңыз дагы бийиктесин! Биз жүрөккө жабышкан дарттан мурда жан дүйнөбүздү Сиздин айкөлдүгүңүзгө жана акылмандыгыңызга чайып, анча-мынча кирди жууп, акактай тунук сезимге тундук. Өмүр бою ыраазыбыз. Уруксат болсо, биз беш-алты күн Рахман сакайгыча шаарда жүрө туралы. Кисловодскиге чогуу-чаран барабыз.

- Эркиңиздер, кымбаттуу меймандарым. Эс алыңыздар. Баары жайында болот.


*   *   *


Алтынчы күнү Рахманды ооруканадан чыгарышты. Баары тең сүйүнүшүп, профессор менен ата-баладай ысык маанайда кош айтышып, поездге түшүп Кисловодскиге путевканын көрсөтүлгөн мөөнөтүндө барышты.


Болочок максаттар
Адамкерчиликтүү ойдун түпкү максаты –
адамдардын сак-саламатта өнүп-өсүшү
Д.И.Писарев


Убакыт канатын каккан сайын бул ааламда сандаган өзгөрүүлөр жаралып, эскилиги жетип, мөөнөтү бүткөндөрү жаңылыкка жайытын берип, анын ордуна гиганттар орноп жатканын Токтосун газеталардын көктөмдөрүн барактап жатып, ойго батты. Кокус, бир нече күн командировкалап, же уполномочен аталып, чарбаларга өнөктүк кычап келгенде конуп-түнөгөн учурларында газета-журналды бетине албаса көөдөн аңгырап бошоп калгандай  кейишке батат. Ошондой учурлар эмгекке шымалана билек түргөн элди сүрөмөлгө  алат, сырлашат, аңгеме дүкөн курат. Жан дүйнөсү жакырланса, алардын жүрөгүнө себер асыл ой бермети аздыгына арман этет. Жан азыгын жаратып берээр газета-журнал, көркөм адабий китептер деп туюнат. Дүйнөдө эмнелер жаралып жатат, кандай багыт өкүм сүрүүдө.  Совет өлкөсүндө, республика ичиндеги, акырында областта, райондогу өзгөрүштөргө кызыгат. Иштеп жатканда колунан газета-журнал түшпөйт. Андан соң өтө берилип окуганы Улуу Ата Мекендик согушту таасын жазган маршалдардын эскерүүлөрү. Көбүнчө ойдун бийиктигине көңүл бурат, канчалык түшүнүк чеги кеңейген сайын акыл-ой туюму ошончолук байыйт. Андан соң ой көрөңгөсүнүн көбүн максаттуу иштерге; тарбия-таалим жагына үрөйт. Эң алгачкы ардактаган адистиги – мугалим болгон соң колунан чыккан ишти да, бүтүрө турган болочок максаттарын да таалим жагына багыттайт.

Газеталардын биринде Сузактагы универмагдын  курулуп бүтүшү, айыл жерлериндеги дүкөндөрдүн, соода тармактарынын жаңыланышын баяндашкан. Журналисттер маалыматты так жана мазмундуу беришкен. Имараттын сүрөтү басылган.  Бир гана жеринде: “Райондун керек-жарак коомунун төрагасы Темирбаев Токтосундун демилгеси менен”, - деген сөз жазылган. Мына ушул гана сүйлөм анын кыялын ташкындатты. Аткарган иштериң республика аймагына  маалымдалып турса, жакшылыгың жардалып жатса, ого бетер демденээриң  айгине деген ойдо Токтосун үч-төрт жылда бүтүрөөр жумуштан бөлөк, максаттуу иштерди ойлоду. Анын көңүлүнөн миңге жакын балдарды бир гана сменада окута турган; окуучулардын аң-сезимин өстүрүп, ар түркүн адистикке багыттай турган ийримдери бар мектептерди куруу жагын ойлоду. Бул жөнүндө депутат, “Коммунизм” колхозунун раиси Юнусов Алимжанга бир курдай айтып көрсө: “Ойлонушалы, сессияда сөз тийип калса айтаарым бышык”, - деген. Айтаарын айтат, ал эми тыйын кайдан табылмак? Токтосун бекеринен “Кызыл мехнатка” кыйкас өнөктүк кол талашкан маалда бара калганы, мүлдө ишине көмөк эткени бекеринен эмес.


Анын үстүнө чарбага өтө мыкты инженер Владимир Григорьевич Машинецти сунуш этпедиби?  Чарбанын техникасы арбын, бирок аны башкаргандар чабал, билими бар, бирок техникага күйүп-бышкан, анын ар бир буроосун аягандар чанда. Механизаторлор сынган тетиктерин ар кайсы жерге таштап баса беришет; ар бирине бекитилген техниканын күтүлүшүн талап этпейт.

Техниканы жазгы жана күзгү өнөктүккө даярдашта камкөштүгүн карматышат. Ал эми Владимир Григорьевич барган жерде  колхоз ирденип сала берет.  Ошол себептен жаңы шайланган Азимжанов Аттокурга айтып жатып, ириде техниканы колго алып, жаркыратып турбаса, кадрларга катуу талап коюп, окутуп турбаса иш оңуна көчпөсүн ынандырган. Жаңы инженердин келгени колхоз алдыга озо баштаган.

Токтосундун оюнда “Кызыл мехнатты”  ар тараптан колдоп, миллионер колхозго жеткирүү. Ошондо гана мектеп курууга  көмөгү тиймек. Ага дейре бул сырды  жан адамга туйгузууга жарабайт. Көптөн көп ойлонгону ушул.


Дагы бир ой табылгасы – профессор Ахундов сымал адамдарга жакшылык арттыруу, кайрымдуулук жана күйүмдүүлүк. Эгер анын жүрөгү ооруп, Кисловодск тарапка поезд менен сапар чекпегенде Ахундовго жолукмак да эмес. Жөн жайда кездешкен  менен өлүм алдында капыл-тапылдан жолуккандын асман менен жердей айырмасы бар экенин баамдады. Адамдын башына  күн түшүп турганда көмөк этиш – көөдөнгө өчпөс болуп, орноп калаарын туйду. Дал ошол учурда адам бар кудуретин жая салганда  гана өзгөлөрдүн аң-сезимин жаңыртаарын  сезди. Ал буга дейре көп эле адамга каралашып келген, бирок алсырап турган, турмуштун кыйноосун тартып жүргөндө алтын бербесең да жүрөк жылытаар сөзүң миң эсе ашып түшөөрүнө ынанды. Колхоз тарапка каттаганда айыгып да, жан дүйнөсү байып да кайтканы эси көөнүнөн калгыстай таасир этип, сезимине дүрт эттирген учкун бүрктү.


Токтосун кызматына келип жайланган соң газетаны барактап олтурду.  Секретарь кыз каалганы акырын ачып:

- Агай, Сизге бир жаш жигит киришке уруксат сурайт, - деди.


- Кирсин ...

- Ассалоому алейкум. – мындай караса Ахмеджандын Махаммеджаны жүдөөңкү көрүндү.


- Кел, уулум, кандай, жакшы турасыңарбы? Дадаң көрүнбөдү?


- Туугандарыбыз менен Анжиянга кеткен.


- Апаңыз эсен турабы?


- Апабыз келини менен батыша албай, беймаза салып жатат.


- Келин жакпадыбы?


- Мен сага сиңдимдин кызын алып бермек элем. Тилимди албай, кайдагы бир томаяктын кызын жетелеп келгенсиң деп үйдөн кууп салды. Дадам барда анчалык эмес эле. Үч күн болду жолдошторум батырып турат. Жайында эптеп күн көрөбүз. Кышында канттик, ушуну ойлой берип кыйналып бүттүм. – Ал башын жерден албай улутунуп басылды.


Бул жигит Токтосунга өз бала өңдөнүп калган. Дадасы Ахмеджан колунан көөрү төгүлгөн уста. Токтосундун атасынын тамын да, өзүнүн тамын да Ахмеджан күйөө баласы Миша менен куруп берген. Ошондо аркы-берки жумушту бүтүрүшө коюп жүргөн, орто бойлуу, коңур мүнөз, улуунун алдынан кыя өтпөгөн уландын үйлөнгөнүнө жарым жылга не жетти, не жетпеди. Келин менен кайын эне батыша албаса, жигиттин жети өмүрү жерге кирди дей бер. Экөөнүн ортосундагы от сымал жалбырттаган махабатты өчүрүш - өмүрлүк эки жаштын тагдырын  таш каптырыш эмеспи.  Сиңдисинин кызын Махаммеджан сүйбөсө, кандай жашоо болмок?  Энеси бул жөнүндө ойлобогон  үчүн үйүнөн кууп салып олтурбайбы?  Токтосун ушул өңдүү жарым-жартылай наадандыкка күйөт. Не демек, бир гана арга – Махаммеджанга үй табыш керек. Кайдан?  Өзү үйдү кандай жол менен, кандай азап менен курду эле!

Токтосун:


- Экөөң тең иштеп жатсыңарбы?


- Ооба ... Айлыгыбыз өзүбүзгө жетет.


- Айыл Советинен жер бөлдүрүп алсаң там салып, өзүңчө жашай аласыңбы?


- Ыракмат, агай, ушул ой башка түшпөптүр. Куп гана жакшы болот.


Токтосун дароо айыл Советине телефон урду.Учурашкан соң:

- Биздин аяш балабызга үй салганга жер керек болуп жатат. Андай болсо, барсын. Ал Сузактын тургуну. Ыракмат, кайыр эсен болуңуз.- Трубканы койгон соң Махаммеджанга кайрылды:


- Уулум, айыл Советке барып, тигил күн батыш жакта, сугаты жакшы жерлерден бермек болду. Оболу жер бөлдүрүп ал, аякка алачык жасагын. Таш беленде, фундамент кур. Шифер, цемент, тактайга жардам беребиз. Ашар жаса, биздин туугандар көмөк этет. Тамыңа кирип аласың...

- Ыракмат агай, кудай Сизге өмүр берсин. – Анын бажыракай көзү сууланып, оң колу менен көкүрөгүн баса узап баратканда:

- Эмне керек болсо уялбай сурап тур, - деди.


- Дүйнөдө эч унутпасмын ушул жакшылыгыңызды!  Башым жерде калгыча ... –Андан аркы сөзүн жутуп алып, сыртка атып жөнодү. Короодо саймалуу допучан, кашына осмо сүрткөн, орто бойлуу кымча бел, атлас көйнөкчөн, саргыч шарабарчан келин күйөөсүнүн күлүмсүрөп чыкканынан улам:


- Жакшыбы?- деди.


- Кудай буюрса күзүндө үйүбүзгө кирип, той беребиз.


- Ушундайбы?


- Ооба, шашпай айтып берем. Жүрү...


Экөө кол кармашып, жайдарылана баратышса, алдынан тааныштар учурап, жакшылыкты угуп, алар дагы кубанды.

II

Чөп чабык кирип келди. Райком менен райисполком ушундай учурларда чарбаларга  өкүлдөрүн  чабагандатып, жумалык иштин жүрүшүн райондук газетага бастырышат. Анысы аз келгенсип сүттүн айлык планы, эт төгүү. Айтор, тыным аз. Пахтанын сугаты, талааларга самолеттон дары чачтырган өзүнчө машакат. Ошол учурда ар бир үйгө талаага чыкпай коё тургула деп кабарлашат. Самолёт дары сээп өткөндөн бир-эки сааттан соң талаа шыйпаңдарынан пахтачылар чыга баштайт. Нак ошол дары чачкан маалды КыргызТАГдын жана ТАССтын сүрөт кабарчысы Ашырбаев Маманазыр  аябай күттү. Не дегенде дары чачкан самолёттун  алды жагынын көрүнүшүн тартыш керек эле.  Себеби Москвага кеминде он-он беш сүрөт, Бишкекке да ошончолукту жиберип турмай. Ал көбүнчө башка сүрөтчүлөр тарткан темага эч окшоштурбай, түрүн өзгөртөт, көрүнүшүн жаңылайт. Ош-Жалалабат областтарынан көптөгөн сүрөттөрдү борбордук жана республикалык, кала берсе областтык басма сөздөргө арбын бастырды.  Алгачкы ирээт самолёттон пахта талаасына дары чачкан мезгилде  чалкасынан жатып алып тарткан сүрөтү “Правда” газетасына жарыяланды. Ошол окуя бир эле областтын элин кубантпай, пахта эккен  республиканын калкына өзгөчө таасир эткен. Бир эле өзүнчө ыкмада тартылган фото окурманга очерк кандай ыракат этсе, нак ошондой мааниге тете.

Токтосун өзү багыт берип  жолун ачкан иниси борбордук газеталар аркылуу жакшылыкты жардап жатышы – сыймык да, атак да эмеспи. Газетанын ошол санын “Кызыл мехнат” колхозуна ала барды. Чөп чабык маалында машинасын кызматкерлерине калтырып, өзүнүн карагер атын токунуп жөнөп берди. Ат да өзүнчө спорт го билгенге. Жеңил машина менен чарбанын чар тарабына чаң ызгытып кирип барып, ишти көрүп кайтканда уполномочендин көмөгү тийбейт. Тийип, качкан иштин майнабы аз, не дегенде эл менен ээн-эркин баарлашмак кайда?!  Алардын ой-санаасын, жүрөк сырын тарта албайт. Кеп норманы аткартып,  планды толтурушта эмес экенин Токтосун жакшы билет. Кеп адамдардын жан дүйнөсүн анча-мынча жаңырта билүү. Коомдук аң-сезим козголуп, тунугуна тартса бүтпөгөн иш калбайт. Обкомдун, райкомдун жер-жерлерге жиберилген өкүлдөрү ушул жагынан аксайт. Элден ажырап, элге буйрук беришке, аларды опулдатып, жүрөгүнүн сары суусун алганга корстон болгондордун жүзүн нары кылсын.

Кеңсеге Токтосун эрте келди. Жетекчилер кай маалда талаага чыгаарын куп билет.


Саламдашып, ал жай сурашкан соң орто бойлуу, жүзү нурланган, коңур мүнөз, каниетчил Азимканов Аттокур жылуу ырайда:


- Ырас келдиңиз, Токо. Кечөө телефон чалганыңыздан улам талаага эртелеп чыкпай, аяңдап турган элем, маалында келдиңиз. Чама-чаркыбыз түзүк. Табыйгы чөпкө кол талаш. Чалгычылар аз. Жаштар али үйрөнүшө элек. Биз техникага  салмагыбызды сала берип тоо жагын ойго алган эмес экенбиз. Эми өзүнчө бригада курап көрсөкпү деп кам уруп жатабыз.

- Туура, кол чалгынын эмгек күнүнө төлөнөөрүн эки эсе жогорулатып койгула. Андан утуш аласыңар. Ошондо оорумун деп жатып алган орто жаштан өткөндөр оюн салып барат. Бүгүндөн баштагыла.

- Туура, - деп Аттокур экономистине, баш бухгалтерине дароо көрсөтмө берди.


Аттокур:


- Өзүңүздүн туугандарга ушул жагынан кайрылып берсеңиз, санаа тынганы турат.


- Кам санабаңыз. Мына-бу “Правданын” санын окудуңуз беле?


- Үстүртөн бир сыйра көз жүгүртүп өткөм.


- Анда ушул айылдын кулуну, ТАССтын кабарчысы Ашырбаевдин сүрөтүн көрдүңүз беле?


- Жок, кана? – Раис газетадагы сүрөттү көрүп, алды жагындагы коштомо сөздө “Кызыл мехнат” колхозунун пахта талаасы” деген сөздү окуп, жүзү нурлана түштү:


- Ыракмат, бизди Союзга мактаган тура. Өмүрлүү болсун.


- Сиздей жүрөгү таза коммунисттерди, жаштардын келечегине кам көрөөр жетекчилерди дагы даңктайбыз. Сиз депутат да,  баатыр  да болосуз ...


- Жо-ок, Токо, мен колхозду алдыңкы колхозго сүрөмөлөп койсом деген тилегим бар.


- Алымжан Юнусов сиздей эле раистердин бири. Ошол себептен кийин Азимканов Аттокурдун тушунда курулуп калган деп ооздон оозго көчүп калаар эстеликти ойлоңуз. Ал эстелик –мектеп.  Ырас, бир катар мыкты колхоздун адистери имараттарды, маданий үйлөрүн курушту. Архитектуралык жактан көзгө комсоо, доордун талабынан артта калган.


Аттокурдун оюна түшпөгөн окуя. Ошол себептен ал ойду макул тапты. Бай колхоздун башкармасы курортко барып келгенден бир айдан соң артта калган колхозго жиберебиз деп которуп коюшканын укканда Аттокур өзүнчө: “Даяр ырыскыга бирөөн алып келип олтургузуп койду”, - деп баш чайкаган. Анын сыңарындай учурдан утканы ылаазым.


Токтосун:


- Мектепти эскинин жанына салган дурус го.


- Азырынча бул маселе чечилбеген иш, үмүт эмеспи. Чечилип калса ошол жер орундуу.

- Жогорку Советтин сессиясы болооруна чукул калды. Алымжан менен сүйлөшкөн элек. Депутат катары маселе койсо, орундалып калышы ажеп эмес, - деди Токтосун ишендире.


-Ырас эле мамлекет да колдошу мүмкүн...


Экөө ушул өңдүү максаттарды алдын ала макулдашып алып, бир аз чайланган соң мерчемдүү жерлерге бөлүнүп кетишти.


Чөп чабык маалында жаан жаабай турса, дыйкандар жан талаша иштеп алышса, акыбети кайткандай маанайда демденишет. Ай арасы жакындап калганбы, айтор, асманды ала булут каптап турат. Тоонун чөбүн чаптырмакка Токтосун барып, эс алып жүргөн карыялардын үч-төртөөн: 

- Чалгы чыңап бергиле, - деп өтүндү. Бекер жаткандан көрө эмгек күн табалы, - дешип бир кур карыялар чөпкө чыгышкан. Айрымдарын машиналап жеткирип, түшкү тамактарын  жеткирип беришти. Жаш жигиттер, студенттер – мүлдө баары чыгышты.

Үчүнчү күнү өткүн өтөт деп радиодон кабарлаганда кургаган чөптү чөмөлө салып, айрымдарын дароо үймөктөп жиберишти.


Эртеси күн шатырата куюп келип өтүп кетти. Жаан басылганда Токтосун  үйүн көздөй бастырып баратса, он бир баланын атасы, каржалыңкы тарткан, өмүр бою кара жумушта жүргөн, күнүмдүк ырыскыга канимет этип жашаган Ташиев Камчы деген аксакал сыртка чыгып турган экен.


- Ассалоом алейкум, аба! Бала-бакыраңыз менен эсенчиликте турасызбы?


- Шүгүрчүлүк, айланайын, эл катары турабыз.


- Көтөргөн кышыңарды жаан эзип кетпесин. Үстүн жаап алсаңар боло...


- Жоктун жону катуу, өгүздүн мойну катуу дегендей жаанга жон тосуп турабыз. Балдарым тырмалаңдап кыш куюп, эптеп көтөрүп алганбыз. Үстүн ойлосом үшкүрүк чыгат, кудай берген күнү жабылаар.


- Камчы аба, эртең мага келиңиз. Аттокурга машина бер деп кагаз жазайын. Машинаны алып түз мага барыңыз, тамыңызга жеткидей шифер, жыгачын кошо берейин. Акчасын таба-туба кутуларсыз...


- Ата-бабанын арбагы колдосун. Балдарымдын сообуна калбадыңбы.


- Мына кагаз, Аттокурга бериңиз. Эртеңден калбаңыз.


- Алтын башыңдан бак тайбасын, айланайын. Кудайым жаныңа кубат берсин, үрөн-бутактап өс. Оомийин. – Ал бата бергенде көзүнүн кычыгында шүүдүрүм сымал жаш илинип турду.


Токтосун кош айтышып баратып, атынын башын кайра бурду:


- Аба, уулуңуз жакшы окуйт экен, окууга жибериңиз. Колхоз аркылуу жөнөтөбүз.


- Тамды канттим?


- Ой жарыктык, тамга эл, журт бар, биз барбыз.


- Ойлонолу...


- Күнүмдүккө карап балдардын түбөлүгүнө залал келтирбегиле!


Токтосундун бул айтканы өткүн соңунан айлана мемирей калганда далай жерге шашпай угулду.


Арадан эки-үч күн өткөндө Камчынын шифер жүктөп келгени бүт айылга аңыз боло даңазага айланды. Кай бири Токтосундун колхозго келишин акмалап турушту. Шифер табыш каат эле.


Жебей-ичпей, акчасын жыйнап, жер тамдан кутулуштун аракетинде өнтөлөгөндөр огеле көп. Эл бир кылка бардар жана жук-жубурлуу болуп, балдарын ичкерден окутушуп, маданият өрүнө арыштаган. Адеми кездеме издешип,  чыт-чыбырды, атлес, шерстти барк алышпады. Чет элдик жасалма буладан токулган кийимди жагалдана киймейин бир дүйнөсү кем өндөнөт. Телевизору барлар маданияттуу деп саналды.  Айрымдар мактаныч этишти:

- Биздин айылда жүздөй кожолукта телевизор бар ...


Ал тургай газетага жазышты. Токтосун бир жыйында:

- Телевизор күткөн да жакшы. Бирок газета-журнал алып, көркөм адабиятты көп окугула. Телевизор силерди көркөм адабияттан, театрдан каңтарып коёт. Көп карасаңар көзгө зыян. Эл дегениң толкуган деңиз экен, ар нерсенин чеги жана өлчөмүн аңдай албайт экен. Телевизорду коё туруп балдарды алыстан окутуп алгыла, - деген.


Ошол күндөрү Асанов Абдулла менен Тагаев Жапарды Куйбышевдеги политехникалык окуу жайына чарба аркылуу жиберишке үндөдү. Аслидин Максымга Самарканддагы диний окууга жолдомо бердирди. Кайсы мектепте кандай мыкты  окуучу бар, ошолорду иликтеп алып, алардын алыстан окуп келишин аңсайт; ата-энесине астыртан айттырат. Көбүнчө ичкери шаарларга кыздардын аз жөнөп жатканына бушайман.

Жүрөгүн өйүгөн дагы бир ак тилектүү маселе – элди акырындап жер кепелерден арылтыш; чатырлаган тамдарда жашашса, маданий мекемелери болсо ...

Ошолорду ойлой келип, атчан бастырып, ар бир кожолуктун чама-чаркын, кандай кем-карчы барын байкайт. Балдары кандай окуйт, кандай кийинишет...


Каерге уполномочен болуп барбасын эң оболу өтө алсыз, жону жука, бейбечараларга айланчыктайт, ал-абалын сурамжылайт. Токтосун каттаган чарбанын эли аны көрүшкө, аны менен сырлашканга, андан кеңеш алып, ой-сезимин бийиктеткенге кумар.


Социалисттик Эмгектин Баатыры Файзулла Тешебаев ириде баамдап өзү тейлеген колхозго уполномочондукка райкомдон алдын ала сурай турган. Алга озуп бараткан  чарба төмөндөп кетпесин деп ар тараптан колдоп турушканы кимге дайын эмес.

III


Райондук керек-жарак коому областта биринчиликти алып, анын Өтмө Кызыл Туусун жеңип алганына эки жылдан ашкан. Ошондон бери бардык кирешени коомдук ашкана, буфет жана алыскы айылдарга дүкөндөрдү курууга сарпташкан. Дыйкандардан азык-түлүктөрдү, жер жемиштерди кабыл алуу жайлары ачылып, аларды сактоочу кампалар ирээттелген. Айылдык эки керек-жарак  коомунун кеңселери, соода тармактары, аларга товарларды ташып келүү жактары мурдагыдан эки эсе күчөтүлгөн. Алардан түшкөн киреше ошончолук өстү. Катуу көзөмөл жана эсеп-кысап иштери менен бирге элди маданияттуу тейлөө жагы жакшырган. Республикалык көзөмөл-текшерүү комиссиясы келип, мактап кетишкен эле. Ошондон кийин республикалык керек-жарак коомунун Өтмө Кызыл Туусун жеңип алышты. Бул күн райондогу соода кызматкерлери үчүн майрамга тете бааланды. Салтанаттуу жыйын ачылып, областтык керек-жарак коомунун төрагасы, обкомдун, облисполкомдун өкүлдөрү, райондогу  жетекчилер катышып, райондук керек-жарак коомунун иштери даңазаланды. Алдыңкы соода кызматкерлери грамоталар, баалуу сыйлыктарга арзышты.

Албетте, эмгек эрезеге жеткирмейин койбойт. Токтосун “Ардак белгиси” ордени менен сыйланды. Андан мурда саат, баалуу сыйлыктар менен сыйланган, бирин да көпчүлүккө даңаза этпеди. Таман акы, маңдай тер аркылуу табылган орден, медалдарын тагынып, майрам сайын жагалдана көпчүлүккө көрүнгөндөр болду. Анткени партиялык комитет мамлекеттик сыйлыгы барларга:


- Орден, медалдарды тагынып алып майрамдагыла, - деп атайын көрсөтмө берүүчү. Билгенге анын тарбиялык мааниси зор эмеспи. “Биз дагы сыйлыктарга жетели”, - деп жигерлене эмгек эткендер арбын болгон. Кай бирде, чанда-чанда татыксыздарга медаль, же “Ардак Грамотасы” тийип калса, ак ниет, көжөлө иштеп, көп өмүрүн сарптагандар нааразы боло турган. Ошол себептен Токтосун өзү башкарган мекемедеги ар бир адамды таасын билип, сыйлыкка иле турган.

“Ардак белгиси” ордени менен сыйландым деп тели-теңтуш, куда-сөөк, бала-бакырага мактаныч этмек түгүл, жигин билгизбей катты.  Учурунда Чыныкан:

- Сыйлыгың кут болсун, зоболоң артсын, - деп куттуктаган менен анын канчалаган медалдары бар экенин байкоос албаган. Кызыл тыштуу папкада күбөлүктөрү, кутучада орден,медалдар сакталуучу. “Германияны жеңгендиги үчүн”, “РККАнын юбилейлик” медалы, “Ардак белгиси” ордени,  Бүткүл союздук айыл чарба көргөзмөсүнүн Ардак Грамотасы,  Чек аралык аскер округунун жана чек ара отрядынын Ардак Грамоталары, Кыргызстан керек-жарак коомунун Ардак Грамотасы, мындан бөлөк областтык, райондук мекемелердин сыйлыктары кат-кат.


Мындан эки жыл мурда Токтосунду экинчи жолу обкомдун мүчөлүгүнө шайлашты. Кыргызстан Коммунисттик партиясынын Х съездине чечүүчү добуш менен катышты. Съездге Юнусов Алымжан менен бирге барды. Жолдо ката депутат катары шайлоочулардын  мектеп жөнүндө койгон талабын кандай айтыштын жол-жобосун туюнтуп, бирге акылдашты.

Оболу партиянын съезди болуп өттү. Андан соң Жогорку Советтин сессиясы ачылды. Жарыш сөзгө озуна кагаз жиберип, катталып койгон Алымжан аке алыскы кыштактарда жаңы типтеги орто мектептер салынбай  жатканын айтып келип, Сузак районуна бир орто мектепти бюджет аркылуу бөлүп беришин сессиядан өтүндү. 


Мына ошол айтылган маселенин  аткарылышын Токтосун обкомдун, райкомдун мүчөсү, райондук Советтин  депутаты катары астыртан сурамжылай берди. Иш бекип, областка жиберилгенде Токтосун өзү тикелей киришип, Сузакка оодартты. Мындан соң мектептин каерде орун алышы жөнүндө Маматказы Эргашев менен кенен-кесири баарлашты. 


Эргашов жөнүндө күндөлүктө мындай баяндалат:


“Эргашев менен иштеген жылдарымда өзүмдү ушунчалык эркин сездим, кандай маанилүү маселени  максат этсем, ошонун баарын аткардым. Ага мен жакшылыктан бөлөк эч нерсе каалабадым. Ал эң жөнөкөй, барып турган акыйкатчыл жана таза райкомдун секретары.  Ким өзүндөй таза жана элдик адам болсо, ал анын досу ...”.

Болочокто курула турган орто мектептин “Кызыл мехнат” колхозуна түшүп калышынын эч ким билбеген, эч кимге айтылбаган  сыры ушундайча. Муну ТАССтын фотокабарчысы Маманазыр Ашырбаев гана астыртан акмалап жүрүп билип алган.


Ушул жылы Осмонов Жанышты Москвага окууга жөнөттү. Ага удаа эле сыртынан: “Ушул жигит сөзсүз илимпоз болоор жөндөмү бар”, - деп ойлоп жүргөн Бөкөйдөгү жети жылдык мектептин математика мугалими Бөрүбаев Таштанды илимпоздукка азгырды.


- Жаштык өмүрдү улуу иштерге, зор максаттарга багыштай билип, акырына  жетмейин тыным алыш болбойт. Чектелген билим жана түшүнүк менен аргасыздан биз күн кечирип келебиз. Силер али жашсыңар, кайда канат сермесеңер жол ачык, шарт түзүлгөн; пайдаланып калгыла да бийикке каргыгыла.


Ошентип аны да аспирантурага  аттандырды. Бирок дагы кимдер бар? Иликтей берет.


IV


Токтосундун айтканы келип, “Кызыл мехнат” колхозу “Эмгек Кызыл Туу” ордени менен сыйланды. Республикада мындай колхоздон экөө гана чыкты. Бири – Нарын районундагы “Жаңы талап” колхозу эле.


Колхоздун раиси Азимканов Аттокур Ленин ордени менен сыйланды. Колхоз миллионер аталып, мектеп салышка белсене кирише баштады. Кыйкас ошол маалда Кыргыз ССР Жогорку Советинин депутаттыгына белсемдүү адамдардын кандидатурасын көрсөтө башташты. Нак ошол учурда Токтосун колхозго уполномочен катары келип, раис менен баарлашты:

- Өзүңдү депутаттыкка кандидатураңды көрсөтөлү деген тилектебиз. Бул менин оюм эмес, райондогу жетекчилердин да пикири. Кандай дейсиз?


Аттокур:


- Бир кезде сен депутат болосуң, колхозуң өрлөйт деп айтканың төп чыкты. Бул жеңиш жеке меники эмес – элдики. Ошолордун арасында өзүң да барсың. Мага ыраа тартып жатканыңарга чексиз ыраазымын. Орден да алдык. Бирок бирөөнүн эмгегин баалабасак кудай алдында күнөөкөр болобуз. Мүлдө иш техника менен бүткөрүлдү. Чигиттин эгилишинен баштап, пахтанын терилишине  дейре техника. Бардык техниканы  автоматташтырган, ошолорго күн-түн көмөк этип, алтымыштай механизаторду окуткан – Машинец Владимир Григорьевич. Мына ушул адам депутатка татыктуу. Менин сунушумду колдоп бергиле. Обкомдун, райкомдун мүчөсү, райондук Советтин депутаты катары  ушул тилегимди орундатып, айтчу жерге айтып бергиле.

Токтосун көөдөнүн көтөрө берип, ойлоно калды.

- Даана коммунист экениңизди дагы бир жолу ырастап олтурасыз. Мунуңуз эрдик, акыйкатчылдык. Демек, колхоз мындан дагы өрлөйт; элдин жашоосу гүлдөйт. Эми жаштарды борбор шаарларга арбын жибериңиз. Ал Сиздин – агалык да, аталык да камкордугуңуз.


- Ал жагы аткарыла турган колдогу иш. Менин да тилегим – улан-кыздарыбыз өскөй эле, илим-билимдин учуна чыккан илимпоз болгой эле.


- Ыракмат Сизге, сунушуңузду райкомго билгизем.


- Бактылуу болуңуз. – Экөө эзилише баарлашкан соң эки тарапка бөлүнүштү.


Райкомго Азимкановдун оюн билдиргенде алар абдан ыраазы болушту. Анткени бул чөлкөмдөн орус улутунан депутаттыкка көрсөтүлгөндөр аз эле. Райкомдун мүчөсү катары тапшырылган ишин аткарып бүткөн соң кеңсеге барып, бир жумалык иштердин планын карап чыкты. Тиешелүү бөлүмдөрдүн  оюн угуп,иштерин тескеди. Ошол арада Кубат досу күлүндөп жетип келди. “Правда” газетасын көтөрүп алган. Секретарь кыздан уруксат сурабай түз кирип барар досу – Кубат.

Саламдашкандан соң:


- Сүйүнчү, өзүң тарбиялаган Маманазыр иниңиз “Правда” газетасынын Эл аралык фото сүрөт көргөзмөсүнүн жеңүүчүсү болуптур. “Ардак белгиси” ордени менен сыйланыптыр. Указ чыгыптыр. Газетаны ала келдим.


Токтосун толкундана кулүмсүрөп дегени бул:

- Ыракмат, Куке, бала-бакырага берген таалимдин алгачкы үзүрү ушул. Мен айылдагы балдарды окууга баргыла деп үгүттөп, жардам берсем түшүнбөгөн бечаралар: “Бирөөнүн баласы үчүн эмнеге күйүп-бышат”,- дешет. Жакшы адамдар арбын болсо элдин бак-таалайы эмеспи. Өзүмчүл, ичи тар, сүткор жана сук кишилер көбөйсө эгинге кара чегиртке түшкөндөй жут десеңчи. Колдон келип турганда жаштарды окутуп алганга не жетсин.


Эки дос далайга дейре эзилише баарлашты. Үйдү көздөй жөнөсө алдынан думпуйган папкасын ийинге асынган Маманазыр чыгып, абасын кучактап көрүштү.

- Мамлекеттик сыйлыгың кут болсун, зоболоң мындан ары дагы өссүн!


- Ыракмат, аба, Сиздин демиңиз, Сиздин бардык аракетиңиз, жардамыңыз, тарбияңыз болбосо мен ким элем, - деди көзүн күлүңдөтүп.  Атайлап абасына сүйүнчүгө бараткан эле.


Маманазыр абаларын ээрчитип үйгө киргенде Чыныкан кубана:


- Иниңдин сыйлыгын уктуңбу? Сенин жолуңду жолдоп, орденге жетиптир, - деди. 

Элик сүтүн эмизген, тарбия-таалим берип, кир-когун жууп асыраган жеңеси төрөгөн энесинен сере өйдө сезилди. Бул жигит анын колуна жети жылдыкты бүткөн соң келбедиби? Өз денинен чыккан баласынан кем көрбөсүн Маманазыр туюп, аны энесинен артык ардактайт. Бул үйдө андан бөлөк асыранды балдары арбын.

Өзү төрөгөн  беш балага дагы бешөөн кошуп асырап, айкөлдүгүн айгинелеген энелерден. Чыныкан кайненеси Ырыстан таалим алып, улут бешигине айланган, улан-кыздарга кешиги белен, ага-тууганга эшиги ачык, эли журтуна жүрөгү килем сымал жайылып турган акылман аял болгон үчүн Токтосун элдик уулдун деңгээлине дейре көтөрүлгөн.


Экөөнүн тең билими жетинчи класс болсо да бул үй-бүлөдөн тарбия- таалим алгандар илимдин учуна чыгышты; калктын кадимден берки каада-салтына каныгышты. Меймандап келгендер, тийди, качты иш менен каттагандар жан дүйнөсү байып, бийиктеп узап жатышты.


V


- Бул жарыкчылыкта оош-кыйыш дүйнө өкүм сүрүп, мезгил тыным албай зымыраган сайын коом да утуру конушун которо берет тура. Бир муун кийинки муундардын жыргап-куунап  жашашына шарт түзүп, жол чаап берет экен. Бизге аталарыбыз, чоң аталарыбыз эркиндик заманды  орнотуп беришти. Биз алардын кешигин ичтик. Орто жерден Гитлер бүткүл дүйнөгө бүлүк салды. Биз баарыбыз Лениндик идеяга сугарылып, жалындуу жаштык жеңишке арналды. Турмуштун азап-тозогуна  түшүп,  болоттой чыңалып чыктык. Коом мүлкүн көздүн карегиндей  сактадык. Ошол адатка  көнүп, жыргап-куунашты унуттук. Иш, иш дей берип, биттейден бирге өскөн достор менен эзилише  сырлашып алганга  убакыт жетпейт десең. Мына бүгүн гана силер менен баш кошуп, өткөн күндү эскерип, келечек күндү болжошуп алганга тагдыр насип эткен экен, - деп Токтосун Жолотайга карады.

- Келгениң биз үчүн майрамга тете. Ынак, сырлаш курбулардан үч-төртөөбүз калыппыз. Кез-кез чер жазып алсак далай күнгө муңбаган кубат. Сүйүнгөнүнө чыдабай Сапарбай сары торуну шаша токунуп, аялынын ай-уюна карабай  чаап жөнөдү, - деп Жолотай келди-кетти кепке кармады. Үчөө жылына бир үлпөт куруп, жан жыргатып алмай жоруктары бар.

Анан калса булар бир уруудан. Касымов Жолотай тил мугалими, мектеп директору.  Сапарбай деле – педагог. Токтосун үчөө тең Улуу Ата Мекендик согушка катышкан. Сапарбайдын аты жогун ок чырпыган. Токтосун тамашага оодарып:


- Ай, капыр, силер сол колуңарды окко тосо берип, эрте кетем дегенсиңер го, ыя. Сапарбай оң колун тосо берсе, аты жогун шыпырган тура. Көзгө атаар мергенге: “Мен колго түшүп берейин” деп эртелеп камынганыңда аты жогуңду чырпып өткөнү кызык, - деп  тамашага алат.


Сапарбай ээлиге божурайт:


- Биз өрт кечип, кан көөкөрлөп жүрдүк, ал эми сен чек ара кайтарымыш этип, жаныңды арачалап жүрдүң. Биз Ленинград курчоосун бошотушуп үч-төрт сутка жөө-жалаңдап жүргөндө таман шылынып, баса албай Курск дугасына араң жетип, Манштейндин план бузганбыз. Жүз жыйырма миллиметрдик артиллерия менен эки жарым саат койгулакка алып турдук. Танка менен танка кагышты, кан күйдү.

Токтосун:


- Макул согушкан экенсиңер. Кимдин армиясы эле?


- Кайдан билдик,  солдат бир гана приказды билет да...


- Оо, кокуй, тим эле окопко башты катып, анда-санда асманга карай ок чыгарып, кайра келген экенсиңер го.


- Солдаттын милдети – атып, чабуул коюш да.


- Деги ким командалык эткен?

- Ким билиптир...


- Эхе-е, көздү жуумп барып, жуумп келет деген ушул.  Ха-ха-ха...

Уккандар күлкүгө батышат. Токтосун Сталиндик он соккуну окуп, ийне-жибине дейре билип алган, ошол себептен курбуларына дымактанат. Жеке бул маек эмес, мейманда бир топ белдүү да, билимдүү да адамдар менен ар кыл темада аңгеме-дүкөн курган кезде оболу ичтен дымып, ар биринин оюн угуп бүткөн соң сөздүн канатын кенелтип, ойду тереңдетип айта баштаганда калгандар дымырап угушка аргасыз болушат. Ким канчалык көп окуп, ой жүгүртүп, аны турмуш менен айкалыштыра билгенде гана сөзү өтүмдүү да, татымдуу да болору дайын го. Көпчүлүктүн кулагына угумдуу, көөдөнүнө жугумдуу сөз айтыш жагынан устаттыгы өзгөлөрдөн озук. Ошол себептен каерге барбасын адамдардын жүрөк ачкычын таба билгени иштин өрлөшүнө өбөлгө түзөт.

Жолотайды Токтосун жанындай көрөт. Экөө аралыгы он кадамга жете бербегендей алыстыкта окшош там салышкан. Кез-кез кызматтан соң үй-бүлөсү, бала-бакырасы болуп, бир дасторкондон даам сызганды майрамга тете санашат. Киндиктеш достордун бир белгиси – бала-чакасы болуп, чогуу-чаран жуурулушуп турган күндү бакытка теңешет.


Экөө эзилише кызыктуу аңгемеге сүңгүп алган кезде ондон өтө берген алаң көз, кара тору бала:


- Ата, Сапарбай абам келатат! – деп сүйүнчүлөдү.


Жолотай башын көтөрө берип, алыска телмире тиктейт:


- Алтыным келаткан турбайбы,асылым жарайт дейм да-а ...


Токтосун жайдарылана сүйгөн обонго салат:


Жайдын бир гана толук оой кезинде, ой

Адырлуу гана тоонун – ой бетинде ...


Ха-халашып күлүп калышат.


- Камбаралы, карачы, деги Сапарбай абаңа окшошобу?


- Абам эле. – Бала онтойсуздана күлгөн болот.


Бир далай жашка барып калса да, кызматкер болушса да булар ырдап шайырланганы он жашар балага кызыктай көрүндү.


Казан асылып, чай беленделип, үйдөгүлөр бүлүнүп жүрүшөт. Өзүнчө бир бөлмөгө кирип алышып, каткырыгы таш жарып, ырдап коюшат. Жолотай:


Тектир-тектир, тектир таш


Тебишип ойнойт өрдөк- каз


Теңтуштан теңтуш айрылса


Тегеренет көздөн жаш.


Курбу, курбу, курбу саз


Куушуп ойнойт өрдөк- каз


Курбудан курбу айрылса

Куюлат экен көздөн жаш


Очок башынан күмүш билеригин жаркылдаткан субагай тарткан аял күлөт:


- Ушунусун ырдап койбойт. Башка ыры түгөнүп калгансып... Деле жыргап калышат.


Бир оокумда Камбаралы аш жегиле деп чакырып барса үчөө баштарын тийгизип алышып, балалык күндөрүн эскеришип жатышыптыр.


Чайланып, тамактанып алышкан соң өздөрүнчө тээ бир кездеги окуяларды эскерише беришти. Кез-кез ырдап да коюшат.


Түн ортосу ченде деле сөздөрү түгөнбөйт. Айтор таңга жуук барып жамбаштары жерге тийди.


Алар мындан эки жыл мурда Сербин тоодо чатыр тигишип, он күндөп үй-бүлөсү менен эс алышкан. 9-майда Сузакта эки күн катары менен чайлашкан. Балдар да боорлошуп, бири-бири менен ойношуп, ой бөлүштүргөн учурлары өтө зарыл эмеспи.


Токтосун мезгилдин кай учуру болбосун балдарын түштөн кийин эки саатка уктаттырмайын койбойт. Төтөн жай мезгили аларга кыйноодой сезилет. Балдар сыртка куушуп ойноп жүрүшөт, булар болсо уктамыш болуп, ичтери бышат. Кай бирде Нурланы терезеден жылмышып түшүп көздөн кайым болот.


Ал эми ата-энеси айылчылап кеткенде капастан канат кага учуп чыккан куш сымал ойкуп-кайкып жөнөшөт. Неси болсо да Токтосун педагогдук кесибин балдарын тарбиялоо менен, өзгөлөргө акыл айтып, жол көрсөткөнү менен уланта берет.

VI


Өлкөдө артта калган чарбаларга, завод-фабрикаларга сыналган, ишенимдүү жетекчилерди, мастерлерди жиберүү саамалыгы өрүш алды. Газета-журнал Валентина  Гаганованын демилгесин колдогондор жөнүндө очерк, сүрөттөмөнү жаадыра жазып киришти. Радио, телекөрсөтүү андан.


Ошолордун катарына Токтосун кошулду. Аны коңшулаш Ленин райондук керек-жарак коомуна төрагалыкка чектешти. Обкомдун мүчөсү, ордендүү, тажырыйбалуу жетекчи катары сый урмат менен узатышып, даңаза ирээтинде жаңы орунга сунуш этишти.


Токтосун сыртынан калбаат, токтоо өндөнгөн менен жаңы ишке чегилгенде аны баштан аяк иликтеп чыкмайын жаны жайланбайт. Оболу кадрларына назар оодарды. Сузактагыдай кемчиликтер мында ого бетер уя баскан. Шаарда жашап, районго барып келип иштегендер, билимсиздер, бир нече жолу иштен куулгандар, тааныштык, куда-сөөк аркылуу жылуу коңулда күн көргөндөр арбын эле. Дароо бир эле күнү эки-үч дүкөндү, сельпону текшертип жиберди. Антпесе бири-бирине  товарларын бере коюшуп, жеп-ичкенин убактылуу жабышат.

Карыздакор болуп төлөбөй жүргөндөрдү үч күндүн аралыгында ордуна салышты. Соода тартибин бузган, режимден тайган, өзү иштебей, ордуна башкаларды убактылуу иштеткендер кармалып, кызматтан куулду. Суроо-талап китепчесиндеги сындар эске алынып, башкарманын буйругу менен  жазанын түрлөрү  колдонулду. Тазалык, тартип, тейлөо маданияты алгачкы  күндөн байкалды.  Санитардык китепчеси жоктор дароо четтетилди. Коомдук ашканадагы тамак-аштын порциясын өлчөмүнө жеткирбей жасагандар кармалып, жазасын алышты. Айтор, жаңы жетекчи бир айга тыным албады. Айлык план эки, эки жарым эсе аткарылды. 

Элдик контроль, профсоюз, партиялык комитеттер шалаакы иштеп, баары тең жүр нарыга түшүп келген. Мыкты кездемелер, өтө кыжаалат буюмдар складдан дүкөндөргө түшпөй, кызыл кулактардын колуна өткөн. Мунун баары кан буугандай токтоду.


Көчмө дүкөндөр кандай иштейт,  баасынан ашырып, же өң тааныштыкка салып сатышабы, быягын да астыртан аңдытты. Ар бир чарбада, мекемеде мыкты иштегендердин тизмеси, алар эмнени каалашат, ушул жагын өтө катуу көзөмөлгө алдырды. Бул окуя райондун аймагына өзгөчө жаңылык катары, акыйкатчыл иш сыңары бааланып, элди кубаттандырып койду. Өзгөчө иш кол талашып турган учурда калкты жигерленте ишке ээликтирген ушул окуя болду.

Мындай иш эки-үч айлык күч-кубатты, нервди сурап коёору кимге дайын эмес. Анын үстүнө райондук жетекчилердин тымызын колдоп жүргөндөрүн кызматтан шыпырып, аларды  арам азыктан каңтарды. Булар жөн жатпай калсын, күңк-мыңк күдүң сөздөрдү күчөтүп барып дымышты. Эгер Токтосун обкомдун мүчөсү болбосо жүрөгүн опкоолжутуп коёор тузакты тартышмак. Бирок райкомдун секретары, райисполком тең анын ишине ыраазы болушту. Кварталдык жана жылдык жыйынтыкта областтын Өтмө Кызыл Туусун жеңип алышты. Ошондон соң райкомдун мүчөлүгүнө шайлашты.

Ошондон улам чарбаларга райкомдун өкүлү катары жарыя этилип жибериле берди. Ал барган чарбада албетте жылыш байкалып, өзгөрүүлөр сезилди. Анткени Токтосун чарбаны да, маданий-агартуу иштерин да, кала берсе мектептен өйдө иликтеп, кемчилигин таасын көргөзүп, кантип түзөтсө ыңгайы келет, быягын да ынандырат. Чар тарабынан шай келген уполномочен ар бир адамдын жүрөгүнө баруучу жолду таба билет; жан дүйнөсүнө азык демейт. Ошол себептен ал барган аймакта акыл-ой нөшөрүнүн жыты аңкыйт.


Токтосун айыл-айылды кыдырып, эл менен, пайщиктер менен баарлашат, эмне жетпейт, кандай товарларга кардар, тейлөө алымсындырабы, баарын коюн дептерине батырат. Дагы бир утушу – кай чөлкөмгө мыкты дүкөн курса ыңгайлуу; универмаг, же коомдук тамак-аш рестораны, буфети каерге түшсө кирешелүү жана көрктүү – буларды бир жыл аралыгында билип алып,  курулуш боюнча беш жылдык план түзүштү. Албетте райондук, областтык жетекчилерге акылдашып жатып. Курулушка жооптуу адамды тандады. Аны бюродо бекиттирди. Өздөрүнүн башкармалыгында буйрук менен чектесе болмок, бирок бюронуку жооптуу эмеспи. Бул дагы тапкычтыкка тете иш.  Чектелген адам бюродо отчет берет...  Жалпы жетекчилик албетте Токтосунда ...

Сузакка караганда Ленин району саал ысык да, үп да өңдөндү Токтосунга. Көчүп келишип, жайлуу жерден конуш алышкан, бирок деми кыстыккансыйт. Чыныкан чыйпылыктайт:

- Жаныңды аясаң боло, сен бир районго коммунизм орното албайсың. Райондук жетекчилер күн-түн талаалап жүрүшпөй, телефондон тейлешет тура. Жүрөгүңдү аячы.


Токтосун:

- Ахунбаев жүрөктү канчалык иштетсең ошончолук ийкемге келет дептир. Амосов болсо жүгүр, гимнастика ойно деп кеңеш берет. Тамекини таштадым, бирок жашымдан коомдук ишке күйүп-бышкан жаным кайдыгерликтин айлына түнөй албай койдум. Ошол кайдыгерлик жүрөктү жайлантып, кан тамырын кеберлентип алабы деп чочулайм. Иш өрлөп турса, курулуштар оңунан чыкса, бала-бакырам өнүп-өссө жүрөк табында, байбиче ...

Экөө ушул гана кыскача, бирок мамлекеттик ойлордун тегерегинде кеп урушат. Бул көрүнүш - экөө баш кошкон күндөрүнөн берки бир калыптагы жашоо ыргагы.


Андан ай өтүп, жылга тогошуп, чукулга чуктаган максаттар конуш алып, алыскылары ак карлуу тоонун чокусу сымалданып, мезгил ат арабасын зуулдатып барат. Ушундай күндөрдүн биринде Токтосунду куттуктагандар арбыды:


- Лениндин жүз жылдык юбилейине карата алган медалыңыз кут болсун...


- Ыракмат, Сиз дагы сый, урматка жетиңиз. 


Айтор, андайда куттук айтчулар арбыганы көңүлгө төтө, келерки ишке жөлөк, дем. Анын үстүнө Кыргызстан  керек-жарак коомунун Өтмө Кызыл Туусун жеңип алышты.  Республикада мыктылары деле кыйла, бирок булар ар тараптан тегиз илгерилеп, жаңылыктары жана кирешелери озук болчу.


- Жолдош Темирбаев, Сиз каерге барсаңыз өтмө кызыл туулар желбиреп, артыңыздан ээрчип алат экен. Ыракмат, адал эмгек жана уюштуруучулук талантыңыз артык экен өзүңүздө. Кут болсун, - деп обкомдун бөлүм башчысы кыйла жылдан бери эми гана сезгенсип үн катты.

- Ыракмат. – Токтосун жылмайганда өңү ажарланып, бет элпети жагымдуу көрүнөт.


Ушундай күндөрдө Москвада соода-сатык институтунан окуп жүргөн Исманов Жаныштан кат алды.  Ал жигитти Токтосун атайлап ошол институтке жиберттирген  эле. Ал кезде кайсы мекеме студентке жолдомо берме стипендиясын алар төлөп турган.


Жергиликтүү калктын жаштарына, колунда жокторго борбор шаарларга  барып окуп, адистик алышка партия менен өкмөт ушундайча шарт түзүшкөн. Окууну бүткөндө ошол мекемеге келип иштей турган. Көп эле жетекчилер чарбаны, же мекеменин акчасын аяп, идиректүү жаштардын багын байлаган. Кээси ошол аймакта туулуп өспөгөн жакындарына жолдомо берип, кызматынан жыдышты.


Токтосун катка дароо жооп жазды, ак тилек каалады.

*   *   *

Сузактагы Совет көчөсундогү он биринчи үйдө Маманазыр Ашырбаев жана дагы эки үй-бүлө калган. Үй эки тарапка бөлүнгөн, күн батыш жагында ашкана жана балдар бөлмөсү. Ортодон он кадамдай оолак эки кабаттуу жапыс там. Алдыңкы кабатындагы эки-үч бөлмө жатакана. Экинчи кабаты Токтосундун иш бөлмөсү; жатаар жайы да ошол жерде. Короосу абдан кенен: ат сарай, малкана үйдөн алысыраак, тооккана бир бурчта. Тамга жакын чынар терек бийиктеп өскөн. Андан он беш кадамдай алыс дагы бир чынар. Жемиш бактары аз. Жүзүм эшик алдында. Короонун дубалы бийик, дарбазасы абдан кенен.


Короонун ичи тегизделип, эки чынардын ортосундагы  жерлерди асфальттап коюшкан. Жайкы көңүл ачар парктардагы бий аянтчасын элестетип турат. Ансыз деле нак ошондой ойдо атайлап, ак тилекке арнап, жайкысын  тойлорду тойлой турган жай курушкан.


Мына ошол жайда Токтосун багып өстүргөн Маманазыр Ашырбаевдин үйлөнүү тою өтүп жатты. Маманазыр аба, жеңесине акылдашкан соң чарчы бойлуу, ак жуумалынан келген медициналык институтту бүтургөн, коңур мүнөз, оор басырыктуу Гүлсайра аттуу кызга үйлөнгөн. Ата ордуна, эне ордуна тутунган аба, жеңесине жана ага-туугандарына жүгүнүп, жүзүн жарым-жартылай ыйбалана туткан бул келинге Чыныкан ак жоолук салып:

- Башыңдан бактың тайбасын, алганың менен тең агар, балалуу-чакалуу болуп, өнүп өскүлө, - деп бетинен сүйдү.


Туктамал дарт
Адамдын мүнөзү кандай болсо жашоосу ошондой

В.Гёте


Коңур күздүн жели эртели-кеч жортуп калган маалда жер-жемиштин жыты уруп, токчулуктун тыноосу сезилет. Такай таң сересинде турган дыйкан жайлы-жайлай агызган таман акы маңдай тердин акыбетин коңур күздө ооз тие баштайт. “Эмнени эксең, ошону оросуң”, деген айныксыз далилин дыйкандын кырманына салган түшүм менен  айгинелейт. Күздө дыйкан демденип, нечен таттуу кыялга батат, алаар олжосун көз өлчөогө салып, алдын ала баасын бычат.

Деле кай кесип болбосун күз алдында  күзгүгө бир каранып, өзүнүн ким экенин байкаган сулуудай канимет алары бышык. Токтосун да быйылкы коңур күздө бир-эки курулушу аяктап, жыл акырында соода-сатык кирешеси жылдагыдан ашып түшөөр деген дымакта. Не дегенде, далай шаарлардан таңсык буюм-тейимди жана адеми кездемелерди арбын алдырган.

Ого бетер демденип иштешине себеп – Токтосун Кыргызстан керек-жарак коомунун съездине делегат болуп шайланды. Билгенге бул дагы сыймык эле. Москвадан  советтик соода институтун бүтүп келип,  жетекчиликке көтөрүлгөнү менен  ишинин маңызы талапка жооп бербегендер бар. Бир эмес, эки диплом күткөндөр, паракор болуп бүткөндөр акыйкат таразасында көпшөктүгүн, көндөйлүгүн көрсөтүп коёт.


Съезддин докладында Токтосундун советтик сооданы уюштуруп, аны  калктын калың катмарына жеткирүүдөгү чыгармачылык табылгасы өтө бааланды. Айрыкча эмгек алдыңкыларын, алгачкы коммунисттерди, Ата Мекендик согуштун ардагерлерин жана эмгек алптарын ири алдыда сыйлоо жана тейлөө ыкмасы жогору бааланды. Советтик соода аркылуу элдин духун, эпкиндүүлүгүн көтөргөнүн, жаштардын аң-сезимин бийиктетишин, алып сатарлыктын жолун бууп койгонун республика аймагына таратуу жагын съезд чечим кабылдады. Токтосундун ишмердиги, адамкерчилиги жана тапкычтыгы съезд тарабынан жогору бааланышы аны даңкка, урмат, сыйга бөлөдү.


Дал ошол эле съездде Кыргызстан керек-жарак коому советинин мүчөлүгүнө шайланды. Бул сыймык аны ого бетер жигерленип иштешине  канат бүтүрдү. Баарын унутту, ой-санаасы соода-сатык тармактары жана курулуштары. Тыным албай кыдыра берген кызматы - оор жүк, райкомдун мүчөсү – эки, райондук советтин депутаты – үч, обкомдун мүчөсү – төрт, республикалык керек-жарак коомунун мүчөсү – беш. Бул түйшүктөргө  салаанын жылчыгынан  шыкаалай турган – үй-бүлө, бала-бакыра жана ага-тууган, куда-сөөк, тели-теңтуштук ымыла кошулуп, оңгулуктуу эс алышка оңтоюн келтирбейт. Бирок Токтосун мунун баарын капарына алса буюрбасын. Узак жыл бою жоокердик такшалуу жедеп ийлеп да, болот аркандай эшип да салган эле. Туулган жеринен тартып, Берлинге дейре жөө-жалаңдап согушка барган атасы бүгүн кетменин ийиндеп жүрөт да, уулунун назиктигине күлөт.

Чыныкан Токтосундун съездден  кадыр-барк күтүп, зоболосу бийиктеп кайтканына курсант. Жетине албай, сыр билги курбуларына данистелейт. Алар дагы жаны-алы калбай, алкыш жаадырышат: “Башынан бак тайбасын, бала-бакыраңар өнүп-өссүн!”.


- Ыракмат, бизге деген тилегиңер өзүңөргө да кабыл болсун. Жакшылыгыңар арбысын...


Аз элде, абийир-ыйман күткөн жерде бири-биринин жакшылыгына сүйүнүп, жаманчылыгына күйүнүп, боор сала ырашкерлигин ыйык тутуп келишкен. Баары тегиз, бир кылка – орто бай, көңүлдөрү шай.


Кийинки жылдары район деле биринчиликти колдон чыгарбады. Республиканын мамлекеттик соода жана керек-жарак коому профсоюзу тарабынан Бүткүл Союздук профсоюздардын съездине делегат  болуп шайланды. Съездге республикадан эки гана делегат катышты. Токтосун ошондо гана ак эмгектин үзүрүн көргөндөй  ыракатка батты.  Дал ошол Москвада жүргөндө чала-була бүтпөй турган дүкөндүн курулушуна санааркады.  Керек-жарак коомундагы профсоюз уюмунун кадыр-баркын көтөрүүнү ойлоду. Уполномочен болуп барган жерлеринде профсоюздук комитетин барк албай, алар аркылуу калкты аң-сезимдүүлүккө тарбиялоону унут калтырганына эми гана өкүнүп олтурат. Кремлде өтүп жаткан съездге катышып, өлкөдөгү ири мамлекеттик ишмерлердин сөздөрүн угуп, ушул саам гана көзү ачылып, өлкөнүн тагдыры үчүн күрөшкөн адамдарга аралаша түшкөнүнө сыймыктанат.

Токтосун Москвадан кайтканда областтагы, райондогу жолдоштору өзгөчө ырайда тосуп алышты. Айрыкча  райондун аймагындагы  жакшы санаалаштар учурашабыз деген тилекте шаан-шөкөт куруп да жиберишти.  Буга өзү да, Чыныкан да ыраазы эле.


Москвага барып-келиш кеминде бир жумага созулду. Анын үстүнө алыс жолдо  самолётто жүрүш деле билинбеген жол азабы.  Аба алмашты, режим бузулду. Ошол арада аптапта көбүрөөк жүрүп калды; бүтпөгөн курулуштун  чоо-жайын иликтеди.  Кеңсеге келип курулушка башчы жигитти чакыртты. 

- Бүткөрөбүз. Курулушчулар шаарга кетип келбей жатышат.


- Эмне кемчилиңер бар?


- Баары жайында. Жумушчулардын биринин атасы өлүптүр, биринин уулу үйлөнүптүр. Аз калды, майрамга дейре бүтүрөбүз.


- Ажыр жообуңар түгөнбөдү го ...


- Кам санабаңыз, бүтпөй турган иш жок, Токтосун Темирбаевич.


-Ай-ай – Токтосун баш чайкап, үн катпай, тырчыга тетири бурулду.


- Ишенип коюңуз, майрамга дейре ...


Токтосун жай гана салмакта бара бер дегендей ишара этти.


Сентябрдын аягы болсо да ысыктын илеби саал-паал кайткан менен сыртта үлп эткен жел жок. Токтосун думуккансып, башы тумандап, көңүлү айныды; жүрөгү кыстыгып, кежигеси лукулдап, деми бүтөлгөнсүйт. Диванга жантаяр алдында секретарь кызын чакырды:

- Тез жардам... – Ал өз жүрөгүн басып, диванга чалкалап, бутун сунуп жата кетти. Денеси ысып, алкымы тарабын тытмалады. Жүрөк мыкчылгансып үч-төрт катуу булкуп алгандай сезилди. Андан соң эс-учун жыя албады. Деми буулуп, эрди көгөрүп, көөдөнү ысып ооналактайт. “Тез жардам” дүрүлдөтө кирип келди.  Доктор дароо  чалкасынан жаткырып, жүрөккө тыңшоор салып, укол дегендей ишара этти. “Кислород жаздыгын” коё салып, колун укалады.  Кайда-а, бир чай  кайнамдан соң оор үшкүрүнүп, көзүн ачты.  Чекесинен чыбырчыктаган тер сызылды.  Эки-үч ирээт оор дем алып, шилекейи кургап калгандай белги бере тамшанды. 

Доктор тамырын  кармап, төшүнө кулак тосту.  Ал Токтосунду баш ийкеп учураша:


- Өтүп кетти. Инфаркттын жеңил түрү. Ооруканага...


Ошол жерде жүргөндөр дивандан санитардык замбилге которушту. Токтосун обдула берди:


- Мен өзүм ...


- Болбойт, кыймылдабаңыз... Тынч алыңыз.


Ооруканага алып жөнөштү.

II


Угаары менен Чыныкан чымын-куюн боло  жетип барды. Доктор катуу эскертти:


- Көпкө кармалбаңыз, буруу-терүү сөз айтпаңыз. Азыр ага мемиреген тынчтык өтө зарыл.


Чыныкан барганда Токтосун башын бийиктетип  чалкасынан жатыптыр. Ал-жайын сурамжылады.

- Ачууландың беле? Бир ишке капаландың беле?

- Анча деле кер-мур айтышпаган элек.


- Чайланып албай, аптапта ары-бери көпкө айланып жүрүп калдың го.


- Ахундов айткан эрежени толук колдоно албадым окшойт. Балдарың кандай? Энемчи?


- Баары жайында. Сенин сакайып чыгышың – олжо.


- Бүгүн жакшымын. Жүрөгүм дүпүйгөнсүп, дем кыстыккансып турган, саал-паал жазылгансып жаным жай ала түштү. Коркпогула.


Доктор кирип, Чыныканды бүтүңүз дегендей ишара этти:


- Үч-төрт күндө үйүңүзгө барат. Ошондо моокум кана, чер жаза сырлашсаңыз болот.


- Ыракмат, айланайын, Сизге ден соолук, узак өмүр тилейм.


- Ыракмат. – Врач шыбырай сүйлөп, ымдап-жымдап жатып, Чыныканды узатып койду.


- Сизден башкаларды эки күнгө дейре кабыл албайбыз, айта барыңыздар.


- Жарайт. Саламатта болуңуз. Чыныкан врач  менен коштошуп, андан соң Токтосунга  жалжал карады.

- Кудай колдосун, эч нерсени ойлобо ...


Токтосун аны узата карап, ичинен жалынат: “Байкушум, дедек атып жетип келген тура. Балдарымды багып, ага-тууган, дос-тамыр, куда-сөөк – баарын  ынтымакка камыр-жумур эткен да ушунум.  Аман жүргөй эле. Кудайдан болуп, Курманбегим  университетке кирип алгыча аман тургай элем. 


Жүрөк түпкүрүнөн  жооп кайыргансыйт:


- Санаакор, кейикчээлди шакабалаган жаның неге үлбөрүңкү.


- Жети-сегиз жылда барып, эски дарт жүрөктү мыкчып жатпайбы. Ошончо убакта  адамдын тулку боюнда, аң-сезиминде, мүнөзүндө өзгөрүүлөр болуп тураарын өзүң айтып жүрбөйсүңбү?  Баки-жогун билип, аны жашоосуна аз колдонгондун бири менмин.

- Күнөөңдү шак моюндаганың  дурус, кээде болор-болбос  ойлордун тегерегинде айланчыктап, аны силкип алып, алаксып кетпегениң буруш.


Дүкөндү бүтүрбөдү деп, курулушчуларга куйкаңды куруштуруп алып,  чарчап-чаалыгып турган жүрөктү туттуктуруп коё жаздадың.


- Ырас эле, “буламыктан тиш сынат, кыламыктан бут сынат” өңдөндү.

- Сый, урмат, мактоого опсуз көбүрүп-жабырдың. Ырас, Москвага  профсоюздардын съездине  делегат болушуң – даңкка тете. Бирок сен аны өткөрө кубана кабылдадың... 


- Аның ак сөз.


- Дагы ошондой даңкка жетмекке далбас урдуң да, келээриң менен  курулушчуларга кээр агыттың. “Өтө семиз өлүп тынат, өтө байыйм деген бирди көрүп тынат” дегенди  эсиңден чыгарып койгонсуң.


- Кеп ушунда ... Атаганат дечи.


- Досторуң арбын, кут болсун. Аял сулуу чыкса мамысына ат байланат, майлуу-сүттүү кызматта тургандарга көшөкөрлөр көпөлөк сымал айланат. Алар таманга килем болуп жазылат, маңдайга чырак болуп асылат, жыргалга батырат. Жыргалдын түбү жылас делинет.  Акылман бөрү тоютка бекинет.


- Куп гана төбөсүн түшүрө айттың.


- Кул жебеске курсак кере ордунан козголбосо – көлчүк суудан айырмасы не? Ошолор гана жүрөк байкушту жүдөттү де ...  


Кыйкырык-чууга кулак тунса, ашкере тоюп, чемирчек кайкалап турса, чылым түтөп, ууга тула бойду чылап турса жүрөк байкуш алсырабай коёбу?

- Аның чын. Эртең менен жүгүрүп, гимнастика ойноочу элем, ошону эки жумадай токтотуп койгом.


- Денедеги бардык мүчө экиден, жүрөк гана жалгыз. Ага дем берээр, жолдош болоор, канат кактыраар – кыймыл. Кыймыл токтогон жерде ажал тооруйт.

- Аны деле билчүмүн, бирок саал шалаакылык эттим. 


Белгилүү бир денгээлге бийиктеп калгандар бар, ошого жетине албай, аракеттен, өсүштөн, чыгармачылыктан кемийт.

- Муну деле билем дечи … Жакшы болуп кетсем, балдарымды окутуп, үйлөп-жайлап, конуш алдырып туруп кош айтышсам арманым болбос эле.


-Тилегиң кабыл болсун.

Көөдөндөн оргуштаган ойлор тып басылды. Токтосун жеңилдене оң капталына кырданып, жүрөгүн баса жатты. Ооруганы анча билинбейт.


Кисловодскиге барган сайын врачтар:


- Жүрөгүңүздө  блокада бар. Доктордун кеңешин катуу кармана жүрүңүз, - дешкен.


Токтосун өзүнчө ойго баткан: “Ленинград блокадасы” сымал жүрөк кан тамырларын чер басканбы? Канткенде андан  арылышка болот деген соболду кыйла врачтарга берген.  Ар кимиси ар кандай кеңеш узаткан. Акыры өзү билген көнүмүшкө салып, күн кечирип келет.


Чыныкан келгенде Токтосун туруп, ары- бери басып жүргөн. Көрө коюп сүйүнүп кетти:


- Кудай буюрса, аман-эсен айыгып, узак жашайт экенсиң…


- Айтканың келсин …


Экөө ал-жай сурашып, санаалары тыңгылыктуу болуп,  уул-кыздардын окуусу, келечеги жөнүндө кепке киришти. Бир аздан соң врач келди:


- Мына, аксакал оңолуп калды. Буюрса, атка чаап, эр оодарышка түшөт…


- Ыракмат, колуңардын эми түшүп, аман калганына сүйүнүп, алкыш айтышка сөз таба албай олтурабыз.


Чыныкан элүүдөн өтө берген докторду карап:


- Бир суроо берсем, айып көрбөйсүзбү?


- Бериңиз … 


Ушул убакта сестра Токтосунду тамакка ээрчитип жөнөдү. Чыныкан Токтосун кеткен соң:


- Инфаркт дегенди кыргызча кандай айтса эп келет…


- Туттугуу деген мааниде. Жүрөк туттукту десе маанисине төп чыгаар. Сөз айта албай туттукту дешет. Заарасы туттукту дегенди сыпайылап: “Шейшеби бекиди” деп тергешет. Өтө жаман каргыш – “туттугуп өл!”.


Чыныкан кол серпип дабыштады:


- Анын бетин ары кылсын. Кыйладан бери  каргышты эл унутту.  Гитлерди, фашизмди каргап жатышчу эле, жеңдик. Калк капаланса каргыш огу атылат. Элибиз тынч болсун. Сизге ыраазыбыз, башыңызга  бак орносун.


- Айтканыңыз келсин… - Доктор узап кетти.


Токтосун түштөнүп келген соң Чыныкан:

- Доктор кайсы күнү чыгаргыдай?
- Дагы үч-төрт күнгө созулат го.

- Чыгаарың менен түлөө өткөрүп коёлу.

- Сөзсүз.


Ушул арада ак халат жамынган жигит эшикти коомайланта ачып, кечирим сурап, учурашканы палатага кирди:

- Сакайып кеттиңизби, аба. Биз күндөп-түндөп иштеп жатып эки кабат дүкөндү бүтүрдүк. Кызматкерлер жардам беришти. 

- Такыр бүтүрдүңөрбү? 


- Шыбагына кириштик, Сырдап, акташ калды.  Айнектен алганбыз.


- Азаматтар де, мына эми айыккандай болбодумбу.


Орто бойлуу, сыйда денелүү, адеп сактаган жигит:


- Сиздин сыркоолоп калышыңызга биз күнөөлүү өңдөндүк.


- Жок, андай эмес, эски дарт козголду.

- Курулуп бүтмөйүн  санааңыз тынбай, тынчыңыз кетип турат экен. Ошондон улам биз өзүбүздү күнөөлүү сездик.


- Ыракмат, айланайын, бактылуу болгула. Кызматкерлерден ак тилек алып келипсиң, сакайганга тете болдум. Ыракмат.


Жигит маңдайы жарыла сүйүндү:


- Аягыбыз жеңил болсун, аба. Жүрөктү өйүгөн ич күптүм бар. Имараттарды курат экенбиз. Кургандар эскерилбей, имаратты макташат. Шарт ушундай тура. 


- Ыракмат, айланайын, ырас айттың, эске алабыз.


- Саламатта болуңуз, - деп жигит жөнөй берди.


Чыныкан:


- Кайсы бир китептен окудум: “Акылдуу жетекчи элине ата болот, акылсызы арылбаган жапаа болот” – дептир бизге ата болуп, аман-эсен жүр...

Чыныкан узаган соң Токтосун көңүлү жайланып уйкуга кирди.

III


“Ооруп турдум, ойноп турдум” дегендей Токтосун кызматына киришип, аярлана жанын корголоткон өңдөнүп калды.  Райком, райисполкомдордун жыйындарына катышкандан жалакайлангансыды. Баягыдай райондун баш-аягына чапкылаш кайда. Анан калса кеч күздө, эрте жазда энтиктирме өңдөнүп, жүрөк ачыштырып күйүккөнсүйт.  Карыш жерден тыныга калат, кайра басат. Бирок көпчүлүк күндөрү кадимкидей шартылдап жөнөп бермей. Жүрөк кайт болгонсуп, ишке жигерлене бой урбай, бошоң тартты. Ал шалдайыңкы, илең-салаң болсо, керек-жарак коому  да саал-саал байып бараткан  уй сымалданды. Кварталдык план ашыра аткарылат,  бирок мүчүгөн кыязда. Баягыдай республиканын аймагына даңазалана турган көрсөткүчтөрү басыңкы.

Бир жылча иштеп туруп, 1975-жылдын аяк ченинде ден соолугуна байланыштуу кызматтан  бошотуп коюуну өтүнгөн арыз жазды.  Кийинки жылдын мартында арызга кол коюлду.  Эки ай эс алды.


Ленин районундагы пахтаны даярдоо пунктуна башчылыкка бекитишти. Албетте тынч, бирок тымызын олжого көнгөндөр бар экенин Токтосун билип, бир-экөөнүн тизгинин какты.  Өнөктүк маалында көз будамайлап жибермейлери бар, бирок тутулбайт. Айтор, Токтосундан айбыгышат.


Ушул арада кеч күздө Каныбек Мырзайым аттуу кызга үйлөндү. Тойду Сузактагы үйүнө өткөрдү. Баягыдай куда-сөөк, тели-теңтуш менен бапырашып, тойду жакшы өткөрүштү. Тойдун касиети Токтосунду ирдентип салды.


Бир жарым жылдан соң Жалалабат пахта даярдоо пунктуна которулду. Ленинден Сузактагы үйүнө көчүп келишип, зор  түйшүктөн бошогондой үй-бүлөсүнөн бери – кушубак тартып, эми гана өз оокатына кам урушту.


Өнүп-өскөн эл, киндик кан тамган  жердей болобу. Оңолгондон оңолуп, достору менен каткырык сала “Эсимдени” анда-санда ырдай коёт.  Алар көчүп келээри менен өрүк туман гүл салып, айлана атыр жыттанып, кыялды  экилентти.  Токтосун таң саарынан туруп, мал-салын тейлемиш этип, короонун ичине жүгүрүп, көнүгүү ойноп, денесин ийлейт. Жүрөк булчуңдары да чыйралып, Ыбырайдын “Жаш тилек” күүсүнүн ыргагына түшкөндөй түрсүл урат.

Эл аралык майрам сегизинчи мартты эски достору менен тосушту.  Шаан-шөкөттү айтпа, дүкөн толо тамак-аш. Эл эзели кемибөөчүдөй элире майрамдашат. Кыз-келин кылактап, көчө-көчөдө кыяк тартылып, мактанчаактар көбүрө-жабыра музыканы кыйкырта бурайт.


Майрамга оро-пара Тамаранын колун сурап, сөйкө салмакка, болочок күйөө баланын ага-туугандарынан жуучу келишти. Эки жаштын көңүлү жарашып калган соң көп маалкатпай 12-мартта кыз узатуу тою болду. Асман ачылып, күн чайыттай тийип, аба аңкып, көңүлдү кушубак  этет.  Короодо дүпүйүп турган эки чынар теректин ортолоруна үстөлдөр коюлуп, дасторкон жазылып, меймандар эртелеп келе берди. Короо кенен, таптаза. Бийлей турган жерлер цементтелген. Гүл чамбарларды кыркалекей тизишип, кооздоп жиберишти. Радиокабылдагычтан ыр, музыка агылат. Айтор жаш жүрөктөр той шаңына элеп-желеп.

Тамара менен Шайбек нике бөлмөсүнөн  катталып кайтышканда калк  жарыла берип, алакан чаба куттукташты. Той башталды.


Куда-сөөк, тели-теңтуш, илик-жарма жана жаштар орду-ордуна олтурушуп, улам-улам ак тилектер айтылып, арасында ырчылар, комузчулар сайрап, жарп жазып, жарыкчылыкты шаңына чыгарышты. Токтосундун  дүнүйөсү түгөл, кудалар менен сый, сыпаатташып олтурду. Чыныкан Токтосунга ыктай олтуруп, келиндерге белги берип, тойду астыртан башкарат.


Бир чай кайнамга чукул тыныгууда вальс  жаңырып, бийде чимирик атып, канат күүлөгөндөр андан.


Деги ата-эне кыздын тоюн бөтөнчө  каркыттап өткөрөт эмеспи. Түбөлүккө башка жерге, башка элге сиңип жатпайбы. Тээ отузунчу жылдарда кызды узатканда бир жумалап оюн-тамаша куруп, ыр ырдалып, кошок кошуп узатышчу.


- Той жедирмейин, босогоңду аттабайм, - деп акылдуу кыздар даңазалуу шаан-шөкөт менен узаган. Ошол кыз ойну жаштардын көңүлүнө өчпөгөн чырак сымал элес калтырган. 

Пейлине жараша Тамаранын тою меймандардын көңүлүн көтөрүп, боордоштукка имерди.

IV


Токтосун жашынан тамаша менен азилге жантыгынан жата калат. Төтөн Кубат, Бектемир өңдүү курбуларын курдап алып, азилдешкенде ыракатка батып, оңуп сала берет. Бура сүйлөп, ызаны таман алдына басып, күйүттү күлкүгө чулгап, ырдоочу жерде ырдаган  адатын карматат.  Кийинки күндөрү өзүн өзү  санаакорлуктан жазгырып, коңур күз табияттын боёгуна кандай чыланса, анын көпчүлүккө көрүнөрдөгү ырай-пешенеси ошончолук ыраңдуу, кырманда кызыл кандай кырданса, анын пейли айкөлдүгүн ошончолук төгүлүп-чачылтты.

Көрсө көрмөксөн, укса укмаксан этейин деп карманат, бирок канга бүткөн калыстык, жашынан бери жандай жүргөн жигер, эрк жана кайдыгерликке каны басаңдай турган түрү байкалбады. Жалалабаттан пахтаны даярдоочу пунктта иштегендерге ичи толбой: “Аңгектен качсаң дөңгөккө, арызың менен келипсиң арсыздарды көрмөккө”, - деп ичинен күлөт. Соода-сатыктагы сүткорлорду ийге келтирген жаны бул чөлкөмдө чөгүңкү; чарбада чардагандарды чалкасынан салып, өтмө кызыл тууларды желбиреткен ташкындуу кайрат тартыңкы, шумкар сымал  серпип өтмө курчтугу майтарыңкы. Не дегенде, бир-экөөн тыйган менен, аларды элдик көзөмөл, профком, партком сын аркылуу алкымдаган менен эки айча гана таза, мөлтүр өңдөнөт. Бирок кайра эле сормо сазга тыгылып, улам эле кытмыр, кыйдылык, аксымдыкка оогон. Аларды тамырынан иликтеп көрдү:

- Токтосун аке, ичкерде тагабыз прокурор эмес беле. Ошонун туулган күнүнө белек-бечкек менен баратам, уруксат этип коёр бекенсиз.


- Барыңыз, кечикпей келиңиз.


Дагы бири:


- Аба, министрликте иштеген аялымдын бир тууган бөлөсү эле, баласын олтургузуп жатыптыр, эки-үч күнгө уруксат этиңиз.


- Барыңыз, убагында кызматта болуңуз.


- Токтосун Темирбаевич, ичкердеги биздин каттабыз уулун үйлөнтүп жатыптыр, чакыруу кагазы мына, үч-төрт күнгө ыракым этиңиз.


- Барыңыз, убагында келиңиз.

Токтосун бул сормо сазды кургата албасына көзү жетти. Уруксат суранымыш этип келгендин баары жеп-ичкенден кармалып, катуу сөгүш  алгандар. “Колдогон кожоң барда чарда, жаным, чарда” деген бака чардактар ушулар эмеспи.


Мындан мурда Токтосунга пахтаны даярдоо жана тазалоочу башкармалыктан телефон урушуп:


- Токтосун Темирбаевич, бизге тажырыйбалуу такшалган адистер табылбайт. Кадрларды тарбиялап, аларга аяр мамиледе бололу, - деп тымызын зекиген эле.


Булак башы ылай болсо, тазалайм деп убара болбой,  бийлик башы ала жана аксым болсо, ал чөйрөдөн оолаган ийги. Буларга караганда керек-жарак коомунда адилеттик уя баскан экен деп эми гана эски журттун кадыры таң чолпонундай жаркырай түштү.

Кол алдындагыларын көз көрүнөө күнөөгө түртүп, астыртан арамдыкка, алдамчылыкка азгырып, Ата Журтка чыккынчылык эткендер акыр түбү оң таппасына көзү жетти. Мекемеде  иштегендерин теске салышка аз эле убакыт сарпталат.  Катталарын кармашка -  өмүр каракталат.  Алар тамырлап, Москвага  дейре  кол созуп, сепил куруп алган сатылгычтар. Буларга  каршы турам деген – кара башын жеген.  Токтосун  ушундайча ойлонуп, конуш котормокко  комдонду.  Дале обкомдун мүчөсү эле. Бирок аны толук билгендер башка кызматка оолашкан. Ошентсе да айдыңы тийип, Киров пахта даярдоочу жайга которушту.  Былыкчылык  башында болгон соң – “кайда барсаң да Мамайдын көрү”. Токтосун ушуларды көрүп туруп, жеке Кыргызстан эмес, Москванын өзүндө пара илдети тымызын жең ичинен жанданганын, илимпоз болобуз дегенден “илимий ачылыштарын” бирөөлөргө жаздырып, акчанын күчү менен илимий даражага жетип жатканын уккандан бери: “ЦРУ менен сионизм курган 1953-жылкы пландары четинен чабуул коё  баштаганбы” деген  кооптонуу жүрөгүн дүпүйттү. Ошол себептен директорлугун өткөрүп берип, материалдык-техникалык жактан тейлөөнү башкарып калды.  Кулак жапырып, куу кекиртектердин кууланган жоруктарын ичке  батырып, тынч күн кечирди. Чөйрө чөөткө айланган соң не арга? Адилеттик туттуккан чөйрөдө иштеп жатканына Токтосун кейиди.

Ошентип Токтосун эки жылга зорго чыдады.  Непада, былыктарын чукуп чыкса, жүрөгү какпай калмак. Ошол себептен тилин тишине камап жүрүп, пенсияга абийри менен узады.  Аман-эсен абийри менен карылыкка чыкканына сүйүндү, бирок баягыдай акыйкатты карманып ушул чөйрөнү тазалай албаганына күйүндү. Партия турса, бир күнү баарың боо түшөөрсүң деп ойлоду.

Пайгамбар жашы – акылмандыктын башы
Карысы бардын - ырысы бар

Эл макалы

Биз карылардын акылмандыгына канбай жатабыз

Л.Вовенарг


Карылыкка чыканда адам дегениң Алатоонун сересине чыгып алып, айланасына серепкилей көз тигип, өзгөргөн аймакка аздыр-көптүр кошкон үлүшүн көрөт;  каякка кандай кадыр өткөргөнүн,  колунан  келип турганда кимдерге ыракым эткенин, мурадына кандайча жеткенин ойлонуп, өмүрдүн текке кетпегенине каниет алат.  Бул карылык - өлкөсүнө өмүрүн арнаган карылык. Ошолордун бири - Токтосун карагерин  минип алып, айлана алаканга салгандай көрүнгөн жерге туруп алып, кыялга батат, өткөн күндөрдүн барагын оодарып түгөтө албай жатат.

Ооба, жүрөк туттуга калганда, эмне деген сөөк жашыткан ойлор келбеди.  Курманбек орто мектепти мына бүтөт деп турбады беле. Не дегенде ошонун жогорку окуу жайына илингенин көрсөм деп көксөгөн эле. Кудайдан болуп, багы бар экен, аман калды. Балдары өнүп-өсүп, үрөн-бутактап барат, буга да шүгүрчүлүк этет.


Баса, Чыныкан экөөлөп балдарды эч нерседен кор кылбай, билим берип, тарбия-таалим көрсөттү.  Терс жорукка барбады; чылым чекпеди, чийинден сырт кетпеди; шарап ичпеди, шапар теппеди.  Бирөөгө тил тийгизип, сөгүшпөдү ... Токтосун балдарын бактылуу болсун, ошолорум илим-билимден кемчил болбосун деп, башкалар сайран курган жыргалчылыктан аша кечти. Эң мыктысы –арам тамакка оозантпады, бекер олжого кызыктырбады.


Болгону жетинчи класстык билим менен партиялык-советтик кызматтарда иштеди.  Ар дайым партия аны артта калган чарбаларга жана мекемелерге жиберди. Бардыгын алга сүрөдү.  Өтмө кызыл туулар ал барган жерге сайылды. Күндүр-түндүр өзүн ар тараптан өстүрдү; жада калса, жогорку окуу жайларына тиешелүү  адабияттарды аңтарды.  Өзгөчө экономика жана партиялык-советтик курулушту мыкты өздөштүрдү. Педагог катары балдарды окуткандан баштап,  ар бир адамдын жүрөгүнө түшөөр ачкычты издеди. Мына ошол мүнөзү  эмгекчилерди тарбиялоого сарпталды.  Отуз жылга чукул Сузак жана Ленин райондорунун советтеринин  депутаты  болуп шайланды; партиянын райондук  комитетинин мүчөлүгүнө  көрсөтүлдү. Эки курдай обкомдун мүчөлүгүнө  шайланып, эки курдай  Кыргызстан Коммунисттик партиясынын IX – X съезддерине чечүүчү добуш менен  делегат болду. Кыргызстан керек-жарак коомунун эки жолку  съездине делегаттыкка шайланды.  Москвада өткөрүлгөн Бүткүл Союздук профсоюздардын  съездине делегат болду.


Токтосун булардын баарын санап келип, ошол кезде өткөн күндөрүн эстеп, жакшы санаалаштарды көз алдынан  чубуртту.  Таттуу күндөр, тыным албаган тымызын күрөшкө толгон  кайран убак ...


Бийик дөндөн кайтып келатса, Жалалабат пахта даярдоо жайында иштеген механик алдынан чыгып, жадырап-жайнап, атасын көргөндөй учурашып ал-жаны калбады.

- Ыракмат, аба, жакшылыгыңызды эч унутпайм. Уулум, бул жолдон кайт деп,  жаман жоруктан арачалап калгансыз. Баягы Сиз сындагандар, Сиздин тилди албагандар, ичкерде  чоңдорум бар деп манчыркагандар бүтүндөй соттолду.  Кызматынан кулаганы канча.  Деле пахта даярдоочу пункттарда соо калгандары чанда.  Кеп салып калабыз: “Токтосун аба,  көрөсөн акылман экен”, - деп. Көбү Сизди жактырбай жүрүшкөн, дуулаган  өмүр сүрүшкөн. Ана, абакта жатышат. Албетте, таба эмес, өздөрүнө өздөрү ор казышты.

- Дурус кебиң бар экен, уулум. Кайсы доор болбосун актык ар убак жеңет. “Ак ийилет,сынбайт” делинет. Арамдык ар убакта бетине көө шыбанат.


- Сизди аябай кодулашты, бирок айбыгышты.


- Жырткычтар үйүр тобу менен жорткон сымал жегичтер, санаасы бузуктар арасына акыйткатты туткандарды жолотушпайт. Пахта даярдоочу жайлардын башчыларынын камалышы ушуга мисал.


Алиги жигит кош айтышып жөнөп кетти. Токтосун ыплас чөйрөдөн аман-эсен алыстаганына тобосу тогуз. Элге жүзү жарык болуп, жашынан күткөн абийрин сактап калыш – укум-тукумуна унутулгус мурас жана сыймык  эмеспи. Сенин атаң өлкөсүнө өмүрүн берген адам эле, атаңдын жолун жолдо деген сыймыктуу сөз баланы улуу максаттарга умтултат. Сенин атаң: “Жегич эмес беле” деген сөз укум-тукумду жер каратат, чүнчүтөт.


Көбүнчө өмүрдүн  артында айтылып калаар аңызын аңдабандарга Токтосундун жаны күйөт. Не демек, мындай бийик ойлор газета-журналдарда,  адабий чыгармаларда арбын айтылат, бирок адам дегениң көр тирликтин айлампасында машмалдак ата берип, эстен чыгарышат.

Атчан бастырып келатса, колун бооруна алып салам айткандарга:


- Бактылуу, өмүрлүү болуңуз, - деди.


- Айтканыңыз келсин.


Токтосун оозунан ак бата жана “айланайын” деген сөз капыстан чыгып кеткенине таңданды. “Бул да болсо, жакшы карылыктын жышааны” деп жоруду. Кайсы бир тойлордо терең карыган, ак сакалы жайкалган, алгачкы коммунисттин дегени бул:

- Бул жашоодо эки сыноо бар:  бири жаңы келген келин, бири – кары адам.  Ушундан улам: “Келинди келгенде көр, кемпир-чалды карганда көр” деген макал айтылып калган. Карылыкка таяган – жаш келиндей абийрин аяган, оозунан ак бата куюлган жабык жаткан кенчмин деп туюнганы абзел. Акыл, ою алгылыктуу болсо, албетте – түгөнгүс кенч.  Буга жашынан кам көрбөгөндөр сырт сымбатын сылап кала берген,андайда көодөнү туюк тура делген. Карыдан кеп сурайт,акыл, кеңеш ооштурат. Андай кары – кут, тескериси – жут ...

Ошол карынын куюлуштура кеп уруп, аз жана саз жаншап бергени Токтосунга табылгыс сабак болгон эле. Ошондой карысам деп самоочу. Ана, мезгил аны пайгамбар  жашына кондурду. Кечөө эле терең карыган аксакалдарды көрсө, салам айтып ызааттаса, бүгүн эле ага бүгүлө салам бергендер кездешти. 


Токтосун аттын башын атасы жашаган айылга бурду. Карылыкка чыккан соң калк аны кандай  кабылдайт болду экен? “Сен кандай болсоң, эл ошондой”, баягыдай эле  кары дебей, жаш дебей саламдарын жазбайт, жылуу ырайда жай сурашат.

Атасы кетменин жонунан алып жерге койду да уулунун аттан түшө калып, ыкчамдай басып келип учурашканына жетине албады. Куудураган колу менен  уулунун жумшак шоошагын кыса кармады.  Мунусу аны төшүнө кысып жыттап, жыттап алганга тете болду. Түксүгүй каштын алдындагы көз уясына чөгүп бараткандай баамдалды Токтосунга. Жай сурашты.


- Бала-бакыра жакшы турушабы? Кез-кез быякка жиберип турсаңар боло?


- Оюнга жеңдирип, ошол чөйрөдөн алыстабайт экен.


- Кетмен чапканды билбесе да келим-кетимдин жол-жобосун билип, айылдын шартына көнүп, кыргыз жыттанып барса, улуттун байрагын желпип жүргөндөй  кубанычтуу элес жаралбайбы?


Токтосундун алдынан тоо көчүп кеткендей сестенди. “Ой-боой, биз анча-мынча дөөлөт күткөнгө, газета-журналды арбын окуганга, кай бирибиз сырттан окуп, диплом алганга төбөбүз көккө тийгендей чиренет экенбиз. Тээ Октябрь революциясынын бешигин терметишкен, кат сабаты ачылбаган, Совет бийлигин түптөшкөн, басмачылар менен салгылашып, колхоз  курушкан, Улуу Ата Мекендик согушка катышып, өмүрүн өлкөсүнө сарптаган кара дыйкандай  бийик ойго бекибеппиз. Ушулардай коомдук аң-сезим күтө албаппыз... Атам өңдүүлөрдүн акыл-эси жаштарды тарбиялашка толук урунуштун жолун али ача албай чайналып жүргөн экенбиз. Булар ушул мүнөзү менен тарых жана асыл-ой кенчи ...”.

Өтө карапайым, кечиримдүү жана айкөл, такай кыймылдап: “Жүгүрүп жүрүп жүрүп кетсек, кудайга миң мертебе ыраазымын”, - деп тилек эткен нагыз аталар – ушулар.  Токтосундун оюна Жан-Жак Руссонун аталардын үч ыйык парзы бар дегени эсине эми гана келди. Баланы табат; аны коомдук аң-сезимге каныктырат; мамлекеттик инсан катары жетилтет. Баланы ушундайча  тарбиялап өстүргөндөр нагыз аталар. Ал эми таап алып, бага албаса, ал аталык парзын аткара албаган. Ошол себептен тапкан ата эмес, баккан ата” делинген. Себеби баккан, тарбиялаган, чыныгы атуулдукка жеткирген аталык  парзды өтөгөнгө тете. Байыртан бери  адам  коомунун жүрөк толтосун уялаган  инсандык  ойлорду негизинен Токтосун аткардыбы? Ал сарпсанааны ушул жагына оодарды. Билим берип, тарбиялап жатат, бирок  аларды коомдук аң-сезимге бөлөй алдыбы?  Ал өзүнүн өмүр жолу, иши, мүнөзү аркылуу өрнөк этти. 

Бир кемчилик чоң атасы жана чоң энесинин өлкөгө өнтөлөгөн өмүр жолун тааныта албаганы болду.  Алар береги карапайым кары кара курсактын камы менен күн көргөн бечарадай сезилди неберелерине. Мындай кемчилдик бүтүндөй бир-эки муундан өксүдү. Бул өтө аянычтуу, түпкүлүгү зыянга согоор жорук. Улам кийинки муун түпкү аталарынын ким экенин билбесе, алардын эмгегин баалай алышпаса, жашоонун маңызы ачылабы?


“Кыргыз жыттанбаган балдар” деген сөз Токтосундун жүрөгүнө бомбанын кыпынын ойнотту... Ал үйүнө тегирмендин ташы мойнуна асылгандай, башын шылкыйтып кайтты:

- Күнүмдүк ийгиликке маашыр болуппуз, түбөлүктүү ишти унутуп коюппуз! Аталык парзды билбегендер канча дейсиң. 


Коммунисттик партия бул жагын эсепке алып, жаштарды белен жайга ак шейшепке ороп жаткырып, бекер окутуп, стипендиясын берип, ар тараптан жетилткен.  Миллиондогон жаштар улуу курулуштарды бүтүрүп, кандай иш болбосун канын-жанын аяшпаган. Үй-бүлөдөгү  тарбия, мектептеги таалим жана терең билим, коомдук жайлардагы, көчөдөгү таасир баары тең бир гана түйүнгө бириккен.  Токтосун ушуга терең ыраазы.

II


Уул үйлөп, кыз бериш да машакатка айланды. Илгерки заманга караганда алибетте жеңил дечи. Күйөөлөп бараардан мурда  бир нече тогуздаган мал айдап барып, сөйкө салып, андан соң кыз: “Той  жедирмейин босогону аттабайм”, - деп далай чыгымга  батырган. Бир эсептен баш алган жер: “Башым тартуу,  малым тартуу”, - деп эч аянбаган. Ал эми жетимишинчи, сексенинчи жылдары үйлөнүү тоюн нечен түрлөнтүп, бардарга салып, кур намыска алдырып, эки тарап шылынып калат. 


Бул саам Токтосун Курманбегин үйлөп, чынар теректердин алдына тойду күркүрөтө  берди белем. Атасы Темирбай байбичеси менен тойдун туусу болуп, төр башында олтурду. Ак жоолугун бүркөй салынган, ак саргыл жүзүнөн нур тамган, илбериңки жана  шайдоот таазим эте жүгүнүп – Бүбүсара келин көргөнү келгендерге жакты.

Токтосун болсо, Мавлянов Субанкул менен куда болгонуна жетине албады. Тирүүлүктө куда-кудагыйлар татуулаша сыйпатташып, жадырап-жайнап көрүшүп турса, эки жаштын очогундагы от алоолоно күйүп, төрүнө кут орнойт эмеспи. Пендечиликке жеңдирип, кай бир куда-сөөк болор-болбостон көңүлдөрү калып, аралары сууйт да эки жаштын очок оту ичкерет.

Токтосун аянбай, айкөлдүккө салды. Жүрөгү туттуккан кезде: “Аман-эсен болуп, Курманбек окуусуна илинип бүткүчө эсен тургай элем” -  деп  зарлаган. Ошол тилеги кабыл болуп, Курманбеги үйлөнүү тоюн өткөрүп жатат. Эми небересин көрсө, Нурланы үйлөнүп, анын да тоюн тойлосо ...


- Буларда жокпу, кыйла жыл соода-сатыкка башчы болуп турду.  Кантип далайды баспасын. Колунда бардыгынан той үч-төрт күнгө созулуп баратпайбы, - дешет Токтосунду сыртынан баккандар.


 Эзели эч кимге сыр алдырбаган Токтосун карызга батты. “Жигули” менен жарым-жартылай аңгыраган тамдан башка эч нерсеси калбады.  Алган карызын далайга дейре бере албай, бушайманга түшкөн.  Бирок жакшылык баарын жазгырды.


Карызынан кутула электе кийинки жылы Миновар конуш алды. “Кыздыкын кынга сүрт” дешет кыргыздар.  Конуш алган кыз көчүрүп кетээри бышык.


Той үстүнө той бергенге не жетсин, алтын баш аман турганда. Үчүнчү жылы он тогузга жаңы илинген, сүрөтчүлүк окуусуна өткөн, көзүнөн жалын чачырап, сөзүнөн бал таамп, айкөлдүгү атасынан калышпаган, нары сөзмөр Нурлан уяңына тарткан, токтоо мүнөз, баамчыл Айгүлдү колтугуна кысып жетип  барды.


Чынар теректин алдында үлкөн той болуп, тыягы ичкерден, быягы областтын аймагынан куда-сөөк агылды. Таң-тамаша, ыр, күлкү жаңырды. 


Чыныкан санааркайт:


- Менин төркүнүмө кабар бердиңер беле?


- Кантип берилбесин, шартка карап кечигип жаткандыр, - деп Токтосун жайкайт.


Куданыкын кудай камдайт болуп, бул той да эсте калаарлык өттү.  Чыныкан менен Токтосун өр таяна жүк тартып бараткан өгүздөр жонокко келгенде тыныга калган сыңары боюн таштап жиберип, экөө эки жерге  жантая кетишти.  Жаштар биринчи кабатта жаңыдан кирген дайрадай  гүулдөшүп, күлкүдөн күлкү, ырдан-ыр төгүлөт. Күрпүлдөп агып жаткан дайранын  эпкини менен  жээкке  серпилип  калган эки түп бадалдай  эне-ата өздөрүнчө кобур-кобур. Чыныкан:

- Буюрса кенжебиздин тою жакшы өттү, элдин ак батасы кабыл болсун.


- Келинибиз ыймандуу, ак жолтой болсун.  Өзүңдү тартып, баарына камбылдана шайдооттугу артсын. Өнүп-өскөн жери ыймандуу экен. Адамдын кадырына жетээр адам болсун.


Курган ата-эне балдарым деп, сандаган санаага кабылып; жакшылыгына маңдайы жарылып; жаздым жагына жүрөгү камыгып; алыстаса аңсап,  өзүн коюп, урпактарым, неберелерим түп аталарына наалат келтирбегей эле деп көксөп келет... Ошол тилегин алтын башы менен кошо түбөлүккө жаздана кетет...


Жалгыз жатып алып, Токтосундун ушуну ойлошко көөдөнүнө кара чекит сымал туруп калган бир окуя себеп этти. Ошондон улам күндөлүгүнө жазды:

“Ата-энемди Сузакка алып келип коноктогон учурда Лила таарынтып коюптур. Угуп алып жаным кейиди.


Ата болгон соң кечирбеске арга не? Бирок анын келечек тагдыры бактылуу болгой эле деп көп толгончу болдум...”.

Чыныкан бир жагынан бук болот:


- Баланы төрөйт экенбиз, кыял-жоругун кошо төрөбөйт экенбиз. Бирок бизден кеткен чекилик, кимдерге кошулуп жүрөт, мектептеги достору ким, аларды аңдабай, күндөлүгүндөгү баага карап, каниет алат экенбиз. Тарбияны баарына бирдей бердик, бирин ала, бирин була көрбөдүк. Акылы болсо, оңолуп кетээр, турмуш да ийге салаар...


- Баарын эркин өстүрдүк, эрке кармаган жокпуз. Бир гана каталык кара жумушка, кайнаган эмгекке бышыктырбадык. Ырас, жокчулуктун каабын тартышпады. Турмуштун кыйноо-кыстоосун көрүшпөдү.


- Өзүңдөй куурай башын сындырбады го, балдардын атасы. Сен го он төртүңдөн тарта мугалим болуп, колуңа калем кармадың, өмүрүңдү балдарга арнадың. Бирок сен көргөн оор турмуштун чеке белине булар  жакындаган жок. Ушул мезгилде өскөн улан-кыз айдатма, жетелетме, алма быш оозума түш.


-  Мезгил да алдейлеп турат; ата-эне да булар биз көргөн азап-тозокту көрүшпөсүн деп, колунда барын үртүндү. Чет өлкөлүк шимшигичтер ушундан пайдаланып, даң салып жашаган турмушка азгырды. Ошентип булардын тунук сезими тумандады.

- Моданы кубалап айрыкча келин-кыздар абийирден айрылып, айыкпас ооруга чалдыкпагай эле деп, алардын келечегине кейийм.


- Ал эми мен балдарыбыз каада-салт, нарктан ажырап калбагай эле деп чочулайм. Жаман айтпай жакшы жок. Инфаркт болгонумда ары карап кетсем, менин ата-энеме балдарым милдеткор эмеспи. Эң улуусу Каныбектин оюна мындай камкордук келмек кайда. Чоң атаңа барып учурашып келгин деп эки-үч курдай  жумшадым. Бирок өзү гана барып келди. Атама  кантип куру кол барам деп  ойлобосо керек. Мен дебесем да ал дедиртпей биле турган учуру го. Эгер Каныбек чоң атасын унутса, анда келинге таарынып бекер.  Анын балдары чоң атасын да, жети атасын да, түп атасын да тааныбаган шоргелдей болот. Кээде неберелери чоң атасы менен  бирге жашабаган соң  кайдыгерлик орто жерден бөгөт болуп жүрбөсүн деп кетем. Түк андай эмес. Алар чоң ата, чоң энесин  жакшы билишет. Айттырбай, жандатпай эле өздөрү барып, учурашып келсе, анын алдын ким тосуп жатыптыр.


- Жаш кезинде каттабаса, үй-жайлуу, бала-чакалуу, жолдош-жоролуу болгондо колу байланып, өздөрүн да унутушат.

 
- Атам өгүнү: “Балдарың жайкысын каттап, конуп-түнөп кетсе, кыргыз жыттанып турбайбы? – деп кебез менен мууздады. Улуттун сыймыгын ала жүргөн уул-кыз болгой эле деп айылда жатып алып тилек тилеп жатабыз дегенде жети өмүрүм жерге кире түштү.


- Өгүнү кайсы бир гезитке жазыптыр. Адамдар абийирден ажырап баратабы, Ата Мекендик согуштун катышуучусу өлсө, жерге жашырууга эч ким чыкпады деп кейиптир.  Окуп алып жүрөгүм сыздады.  Укум-тукумга канын көөкөрлөп төгүп жүрүп, жеңиш  алып келсе, тынчтык жана бактылуу турмуш куруп берсе, ошол адам каралбай  калса, адамкерчилик ошол жоокер менен кошо өлүп жатпайбы?


- Демек ошол чөлкөмдү тирүү өлүктөр  башкарышат. Алар советтик гумандуулукту жана улуу орус элинин духун да өлтүргөндөн кайра тартышпайт. Турмуш жакшырган сайын адамдардан абийир качып барат.  Ушул жагы өзөктү өрттөйт.


- Акылдуулар арбын чыгып, улутту да, өлкөнү да өргө сүрөсө деп тилейли.


- Жакшы тилек - жарым ырыс деген, жаштарга жагымдуу кеп угузуп, улуттук нарк, салт менен жашаган карыяларыбыз тарбия-таалим, өрнөк көрсөткөй эле деп тилейли.


- Кайсы кары болбосун каалаары – жакшылык. Эл ичине ырыс-ыйман уяласын.

Жаш кезде жайынча калкыган күндөр Токтосунга алп каракуштун канатына жармашкандай закымдаганын кантесиң.  Кечөө көргөн бүгүн жок. Кечөө эле короо толгон балдар уядан учуп, туш-тушка чачыраган.


Эки кары эрбең-сербең тирлигинде алек. Балдарынан кат кабар күтөт. Бири телефонду ашкана тарапка коюп, бала-бакыранын үнүн угуп калабызбы деген үмүткө алданышат.  Ар кимиси ар кайда,  бири коомдук  ишмер, бири жол-транспорт жагындагы кызматта, кыздары – сот, адвокат; дагы бир  уулу – экономист, айтор мамлекеттик иште. Анысына экөө шүгүрчүлүк этет. Чыныкан күндө кеч кыстай балдарын эстеп чыгат.  Ага дейре майда-баратын тындырат. Кеч курун Токтосун газета-журналдарын окуп бүтүп, төмөнгө түшөт. Экөө эс алып олтурганда Чыныкан балдарын ойлойт, неберелери Арстанбек, Алмаз, Назираны кеп урат; алардын өмүрүн тилейт.

- Балам, балалуу болгондо билерсиң деген тура бир акылман. Анын сыңарындай балдары менен убара, кызматы, жоро-жолдошу болуп, албетте убактысы тар. Аны кой, газета-журнал окушка чолосу жок. Билбейм, жаштарыбыз кай себептен жан жыргатышка кумарлыгы  ашынат? Өлкөдө жыргалга бой уруп, байлыкка  сугулган жорук-жосун баамдалып калды.  Бул илдет күч алса, көөдөн караңгылап, өлкө алай-дүлөйгө түштү дей бер.


- Байлыкка чиренген жерде адамкерчилик, адеп-ахлап, каада салт, нарк, илим-билим кайран болоору бышык. Саламга келбей, чыйрыктагандар ошондо көбөйөт.


- Аны кой, өзүбүздүн эле келиндер ал-жайды сурап турса деп  тилейли. Өгүнү Айгүл келгенде: “Папа, атамдар жакшы турушабы? Барып учураша албай уят болуп жүрөбүз”, дегенде ичим ысып, алкап жибердим.  Анын ошол айтканын эстесем кубат ала түшөм. Эмне, ошентип айт деп Нурлан түрткүлөдү дейсиңби? Жок, ар кимдин акылы, адебине жараша сөз чыгат. Алардын бизди алдейлеп, бакканы ошол.


Акылманга бирөө даттаныптыр:


- Балдарым менин баркыма жетпейт, сыйлоо дегенди билишпейт. Эстеринен чыгарып койду дептир. Анда акылман  балдарыңдын алды канчада десе, кырктын жоон ортосу дептир. Акылы быша элек тура дейт.


- Акылы кай маалда бышат?


- Элүүнүн үстүндө.


- Анда мен жок болуп калам да.


- Ошол сен ары карап кеткенде сенин баркыңды  билип, жоктойт. Ошондо сенин экинчи өмүрүң башталат деген экен.


- Анысы ак сөз. Көзү өткөн ата-энелерибизди эстеп, куран окутуп жатабыз го ... Эскерилген сайын биздин арабызда жүргөндөй сезилет.


- Улам кийинки муун балам дей берип, жашоо улана берет тура. Туяк, тукум калсын дейт экенбиз.


Кез-кез экөө жашоо максаты, адамкерчилик өңдүү ойлордун отуна жылынат да, балдарын эстеп, алардын караанына жалынышат.

*   *   *

Жай айынын каркап турган маалы адамга бейиш өндөнүп сезилет. Чөп баш илип, чалгы тийсе, жыты каңылжаарды жарып, көшүтүп жиберип, уйкуга мас кылат.  Чарчап-чаалыккан маалда жаңы чабылган чөптү жазданып жатса, бут серппей уктайт. Өзбек, тажик калкы кадырлуу меймандарга дасторкон жаяр  жерлердин чөбүн атайлап чаап коюшат.  Ал тургай, конок үйдүн, ашкананын айланасына беде эгип, мейман келген чакта чалгы тийгизет. Ошондо чөптүн жыты үйдүн ичине толуп, кирген кишинин көңүлүн көтөрөт, курушун жазат. Байыртан бери чөптүн көз жашы – мүрөктүн суусу делинип келиптир.  Чалгы тийгенде чөп аттуу ыйлайт тура.

Темирбай ата токсон ашканга дейре кетмен, күрөк, чалгыны колунан түшүрбөй, жер-эне менен баарлашкан  баба дыйкан. Жер эмчегин  эмген – акылга дыйкан кары бедесин чаап, анын жытына ыракаттанганды жыргалга тете көрүүчү. Чабылган чөптүн бир солуна күрмөсүн жая салып, тук этип алганда күчкө толуп, оюнда жаш болуп, оңуп калат.


Июнь айынын орто ченинде бедесин чабам деп байбичесине эскерткен эле. Андайда байбиче бабына жеткирип, даамына келтирип аш белендейт.


Бул күнү да аш басып, демдеп коюп, жез самоорго чайын кайнатып бир топко күтүп калды.  Чакыртайын десе небереси Камал бар жакка жылт коюптур.  Бушайман боло беде тарапка көз жиберсе, чабылган солдун үстүндө жатат.


- Ой, чал, аш белен болуп калды, - деп үн салды.  Бут серпип чукуранып койбойт. 


- Ушунчалык катуу уктайбы? – деп жетип барып, тамашалай булкулдатса, дым чыкпайт.  Байбиче эмне кылаарын билбей, кучактай жыгылып, өксөп-өксөп ыйлап алды. Өтүп бараткан экөө көрө коюшуп, дароо жетип келип:


- Сабыр этиңиз, апа, касиеттүү адам экен, кылымга тете жашады. Пендечилик кылыптыр,- дешип, тегерек-четке кабарлашты.  Үйдүн бир капшытына чабылган бедени төшөп, буту  колун жазып, суналтып жаткырып, жүзүн жабышты. Көшөгө тартылып:

- Эсил кайран, атакем! – деп жоктоп өкүрүк салышты. 


Токтосунга жана куда-сөөктөргө, катыштарга кабар берилди.  Сыйнат камына Камчыбек уулу камынды.  Боз үй тиктирип, малын тапты.


Токтосун менен Ашырбайдан кийинки уулу –Камчыбек атасындай кара дыйкан. Келини Толгонай  кайнатасынын алдынан кыя өтпөй, батасын алалы деп, жума сайын аш белендеп, көтөрө жүгүрчү. Батадан бүткөн балдарын аман асырап “Баатыр энеликке” жеткен. 


Айыл арасы болуп, Темирбай ата кичи уулунун балдарын жыткооч этип, ошолорду багып, тарбиялап жүргөн. Балдары токтобой жүргөндө көргөн Токтосундун балдарын да эркелетип, аларга акыл-насаат айтсам деп самай турган. Бирок, алар райондо жашап, айылга катташы чанда-чанда гана болуп, неберелер менен чоң атанын жыты сиңишпеген. Ал тургай чоң атасы баккан уул өзүнүн ата-энесине таяке-жээн мүнөзүндө алыстап калаарын ким билбейт.


Айтор, Темирбай ата эки уулунун балдарын үйүндө ойнотуп, аларды баарлаштырып, ынтымакташтырып койсомбу деген тилекти көксөп турган. Шартка жараша ал кыял бойдон кала берди.


Токтосун жолдоштору, үй-бүлөсү, куда-сөөгү болуп түп көтөрө көчүп келишти. Токтосун көпкө ыйлады. 


-Атаң бактылуу экен, кылымга тете жашады. Өзүңөрдөй уулдарды өстүрдү. Өлкөгө өмүрүн  берген адам – касиеттүү адам, - дешти көңүл айта.


Сыйнатын тойго теңеп, аза күтүү жыйынын ачып, өмүр жолунан маалымат берилди. Жаш кезинде малай жүргөнү эскерилди.  Совет бийлиги чыкканда Кызыл Аскердин ыктыярдуу бөлүгүнө катталып, басмачылар менен күрөшкөнүн, ири алдыда колхоз  уюштурганын, биринчи беш жылдыктан ушул күнгө дейре иштеп келгенин, Улуу Ата Мекендик согушта Ленинград курчоосун бузушуп, Берлинге  дейре согушуп  барганын түгөл кабарлашты. Жаназа окулуп, жайына алпарышты. 

Ата деген ыйык белем, топурак салып келгенден кийин Токтосун дагы ыйласа болобу.

Курбулары кайрат айтышты:


- Атаң кара дыйкан эмес акыл-ойдун дыйканы  экен. Жүгүрүп жүрүп, жүк болбой жүрүп кетиш деген кереметтүүлүк.  Кылым жашаган атаңдан жетим калдың, акылдан бош калдың. Сабыр эт. Өзүң чоң ата болуп олтурасың. Атаңдын арты майлуу-сүттүү болсун...  Жаткан жери жайлуу, топурагы торко болсун...

Токтосун кайраттанып, үнү каргылданып тегерек тартып, боз үйдүн жанында турган калың элге кайрылды:


- Ыракмат, агаин-тууган, эл-журт, куда-сөөк, тели-теңтуш, келип, капа-кайгыбызды жеңилдетип, кайрат бергениңиздерге. Атам тирилгендей сыйнат көрсөттүңүздөр. Силер дагы атамдын жашына барып, үрөн-бутактап өскүлө. Ыракмат, элим.

Кезинде Кыргыз ССР Жогорку Советинин депутаты болуп шайланган Азиз Мадаминов бир чети Токтосундун сөзүн улап, бир чети акыркы сапарга кеткен инсанга таазим кыла сөзүн айтты:

- Атаңар өлкөгө өмүрүн берген алгачкы коммунисттерден эле. Жакшы өлсө баркы калат деген. Атаңардын арбагы колдосун. Кана дуба окуйлу.


Дуба окулуп, алакан жайылып, бата кылышты.

*   *   *

- Ата-а! – Кичинекей кара тору бала Токтосундун мойнуна асылды. Чоң атасы жыттагылайт, өпкүлөп, өпкүлөп, бооруна кысат. Неберелери аны ата деп айтышчу.


- Карааным. Менин каным, жаным, карегим, - деп эркелетет. Арстанбек чоң атасынын мойнунан  түшүп, анын колун кармагылайт.  Токтосун небересин дагы жыттагылайт. “Арстанымдын жыты атыр го.  Баланын жытында чарчаганыңды жазаар  касиет бар го.  Оңуп да, жыргап да калам. Көрсө, атам бир кезде биздикине конбой кетип жүргөнү ушундан белем. Неберени сүйсөң арашанга  түшкөндөй жаның жай алат, нервиң да, жүрөгүң да кубаттанат. Тили бал, күлкүсү, ойну - өзүнчө театр. Айланайын, жарп жазаарым”. Токтосун Арстанбегин  көрүшкө кумар. Неберенин улам кичинеси ысык. Каныбектин Алмазы эс тартып калды. Үйдө Нурландын Назирасы  эрмек, күлкүгө батырат.


- Арыстаным, машинага түш. Кеттик.


- Ураа, кеттик. – Небереси кубанычта.


Токтосун жумасына бир ирээт неберелери менен  талаа кыдырат. Жаш кезинен бери талаа-түздө өмүрү өткөн кары желдеп турмайын бугу ашынат.  Машинасына Каныбектин Алмазын, Курманбектин Арстанбегин салып алып талаа кезет. Алмаз Арстанбектен бир жаш улуу. Эс тартып калган. Арстанбек үчтөн төрткө карады, тили таттуу, жароокер, атасын тажатып сураганын айтпа. Чоң атасы: “Ушунум Арстанбек  сыяктуу акылдуу акын болгой эле”, - деген тилек менен атын койгон.  Ошол себептен ага деген ак тилек  жана үмүт мол.


Бөтөнчө жаз, жай, күз айларында неберелери менен талаалап келгенде жашара түшкөндөй ыракат алат.  “Балага жанашсаң кыялың артат” дегендей тээ бир кездеги таттуу балалык күндөр көз алдынан чубурат. Ошол күндөрдүн ыры, күлкүсү, обону кулагында  жаңырат. Неберелери ардемелерди сурап, жашоо-тирликтин миң сан санаасына оюн чабагандатат. 


- Мына, көрдүңөрбү, балбан билек, баатыр жүрөк дыйкандар үрөн сээп жатышат. Үрөн дегенди билесиңерби?


- Жок, ал эмне ата, жесе болобу? – дейт Арстаны.


- Ооба, сага, ал буудай, сеялка менен жерге себет, - деп Алмаз түшүндүрүп коёт.


Токтосун машинасын оңтойлуу жерге токтотуп, үрөн сээп жүргөн тракторчуларды атайлап айдоо башынан күтөт. Алар кадырман карыны көрө коюшуп, ишин токтотуп, шаша-буша келип саламын узатышат:


- Ассалоом алейкум.


- Алейкума ассалам. - Токтосун алар менен кол алышат. Арстаны тигилердин кир колдорун, май жыттанган кийимдеринен жипкиргенсип кетет. Небереси алардан четтеген сайын,  чоң атасы механизаторлорду күлдүрүп, аларды далайдан бери сагынып калгандай мүнөз туйгузат. Бала “Чоң атам буларга эмне үчүн шынаарлайт” деп ойлойт.


Тигилер менен кош айтышкан соң Арстаны:


- Ата, колуң эмне жыттанып калды калды? – дейт.


- Ээ, карааным, колум дан жыттанды.


- Кандай дан?


-Кадимки эле биз жеп жаткан ак бөлкөнүн буудайынын жыты.


- Ооба, ал мындай эмес, - деп небереси талашат.


Алмаз ойлуу турат.  Ал деле нандын жытын сезбеген чыгаар. Арстаны сурай берет, сурай берет. Ошондо чоң атасы буларды айтты:


- Уулум, тигинде тер төгүп жүргөндөр баба дыйкандар. Адал жүрөк, абийрине чаң жугузбай жашагандар.  Булар сыртынан чаңга көмүлүп, маңдайынан тер төгүлүп, ошол азап-тозогу менен  ден соолук жана бакыт табышат, элди багышат.  Шаардыктарга жашылча, жер-жемиш, картошка, эт, сүт, май камдап беришет. Балдар бакчасына сүт берген ушулар.


Арстанбек талаада эмгек этип жүргөндөрдү карап ойлуу дымыды. Алмаз да ошол тарапка көз тигет.  Аларга бул талаа сыйкырдуудай көрүндү белем.  Айланага суктана телмиришет.


- Кеттик, караандарым. – Токтосун киндик кан тамган жерине алпарды экөөн.


- Мен ушул жерде төрөлгөм. Мына, Темирбай чоң атаңдын үйү.


- Атам келди, атам келди, - деп узатасынан салынган жалпак тамдан  эки-үчөө чуркап чыга калышты. 


Токтосун аларды бирден көтөрүп, өөп жатты. 



Агасынын келгенин көрө коюп, Кадырбек байбичеси менен кубана тосуп алышты. 


- Үйгө киргиле, - деп келини иймене кол нускап, жолду бошото берди.


-  Атама дуба окуп келели, андан соң, - деп, Токтосун Кадырбекти неберелери менен ээрчитип, төш тараптагы көрүстөндү көздөй бет алды.


Бир кезде темирдин сыныгын мамычага байлап коюп чапканда дабышы бүт айылга шашпай угулуп туруучу дөбө - Ташдөбө.  Андан  ары  жагында кабырстан жайгашкан. Булардын чоң энелери жана атасы  - Темирбай ушул жерге коюлган.


Эки небереси эки тизесине жанаша чоң атасын туурап тизелеп олтурушту. Токтосун куран окуп, алакан жая бата кылды. Андан соң иниси Кадырбек жалпы арбактарга  атап куран окуду.


- Алмаз, мен сага куран окуганды үйрөтпөдүм беле, билесиңби?


- Ата, мен дагы үйрөнөйүнчү, - деди Арстанбеги.


- Абдан жакшы, үйрөнгүлө, - деп Кадырбек чоң атасы да сүрөмөлөдү.


- Бейшемби жана жума кундөрү арбактарга куран окуп турушса соопчулугу болот. Баланын парзы ошол.


- Ата, алар эмне, биз келгенди билишеби?


- Айланайын акылым, ооба, чоң аталарың билип, ыраазы болушту. Мен өлсөм куран окуп жүрөсүңбү?


- Ата, атаке, өлбөчү, - деди Арстан аны колдон алып.


- Тамашалап жатам, макул өлбөйүн ...


Чоң аталар жана неберелер ортосундагы акыркы сөз ушундайча ойго такалды.


Жүрөк аян берди

Ар кимге өмүр суусун койгон ченеп

Райкан


Күүгүм талаш “Тез жардам” келип, Токтосунду ооруканага алып кетти. Врач тыңшап туруп, үн дебестен, кислороддук  жаздыгын жыттатып, шыбыш чыгарттырбай, укол бердирди. Токтосундун шайы кетип, деми буулуп, көкүрөгүн тытмалаган өңдөнүп, денеси от менен жалын. Көзүн ачып,жуумп, сүйлөөгө дармансыз. Сулк жатып, доктордун ыгына көнөт.

Жөнөөрдө Чыныкан кошо бармакка камынды. Токтосундун ич кийимин, чай, лимон алып алды. Врач аларды көрүп, сөз айтпай, кеттик дегендей белги берди. Токтосунду санитардык замбилге жаткырышып, киймин чечип, жеңилдентти. Ал үшкүргөн өңдөнүп, бирок деми кыстыгып, оозу кургайт, үн катпайт.

Ооруканага барганда Чыныканды сыртка калтырып, врачтар көпкө кеңешип, кайра-кайра тыңшайт. Дары жуткуруп, жеңил дем алдырып, дагы укол берди. Бир саатча шыбыш угулбаган бөлмөгө алпарышты; жанында сестра көзөмөл этип, мышык басышта.


Чыныканда жан жок, өмүрлүк жарынын сакайышын кудайдан миң мертебе тиленет. Мууну калтырап, жаман ой эзелтен бери өч өңдөнүп келген кекчил сымал кез-кез санаасын удургутат. Бир жарым саат дегенде врачтар кайра чогулуп, шыбыраша баш ийкешет. Тамырын кармап, жүрөк тарабына кулак тосушат. Токтосун ойгонуп, саал күлүмсүрөгөн кыязда учурашкансып, көзүн пардайт.


Жүрөк жайланып, жаны жай ала түшкөндө эсин жыйып,  эки жагын элеңдей карады. Качан келдим, кантип деген суроолор башында тумандайт.

- Жакшы өтүп кетти,- деди врач ага тигиле карап сабырдуу добуш менен.


- Ырак – мат. – Токтосун  ушул сөздү бөгөлүп жатып араң айтты. Ооба, дене бойго, акылга зыяны тийбей, өтүп кеткени албетте дурус. Бирок, азырынча сооротмо, көңүл көтөрөөр “жакшы”. Кыргыз элинин салтын, наркын билип калган врачтар “жакшы” деген сөздөн бөлөктү оозанышпайт. Кай бири гана оозуна ээ боло албай айтып жибериши ажеп эмес. 


Сыркоолууну көрүп, ал жайын сураштын сылык-сыпаа жол-жобосу бар. Оболу жумшак дабышта, боор салган ырайда учурашкан соң:


- Сакайып калдыңызбы? – дейт.


- Шүгүрчүлүк, бүгүн бир аз тыңып турам.


- Санаа тынбады. Ооруну сураса айыкканга тете, өлгөндү сураса, тирилгенге тете дейт. Көрүп, ак тилек айтып коёлу деп келдик эле. Аягыбыз жеңил болсун.


- Ыракмат, өзүңөр да эсен болгула.


Токтосун төртүнчү күнү бой, аягын жыйнап, демденип, турушка дам койду. Бирок карт доктор:


- Бир-эки күнчө көп кыймылдабай коё туруңуз. Андан соң өзүңүз басып, бир аз тыңып каласыз, - деди мындай кырдаалда врач айтаар өкүмүн жумшак гана билгизип.

Кыйла жыл кыргыз жергесинде иштеген Федотов аттуу кардиолог жүрөктүн түпкүрүнө дейре илүү салып, кан тамырлары кандай күүнү чалып турганын кылдат сезет. Ошого жараша дары берип, оболу көзү, жүзү аркылуу сыркоолууга “бүгүн дуруссуң” дегендей түр билгизет.  Сыркоолуу такай врачтын дидарынан жооп издейт.  Азырынча анын оозу бүлк этпестен бекилүү. Сыр ошол ачылбаган эринде катылып турганын, маанайы басыңкы көз карашын Токтосун байкап, жүрөгүн тыңшайт. Жүрөк бирде жайланып, бирде титиреп, силкип алмасын карматат. Ошондо бир далайга мемиреп, мүргүп кетет, уйку басат. Оомал-төкмөл, түз баратып буту чалыштаган карыдай кылдырайт. Күүгө салып толгоп койгон комуздун кулагы бошоп, чалса да оңгулуктуу назиктиги жоктой сезилет.

Токтосун дары ичкенден жарым саат өткөн ченде жүрөк тушун укалап коюучу эле.  Антип да көрдү. Бирок баягы басыгынан адашкан.  Парткомдун секретары болуп турганда эски “Волганы” айдап жүргөндө  мотору түрт-түрт деп калчу. Кудум ошол мотор сымалданат. Анан көз алдына биринчи класс окуп жүргөндө жандырылган май чырактын бүлбүлү элестелди.


Бөтөнчө Чыныкан көзүнөн жашын бурчактатып, тетири бурулуп кеткенден бери жүрөк солгун согот.

- Жүрөгүм, сага ыраазымын. Канча жолу күрөшкө түштүм, ошолорго түттүң. Нечен ирээт жеңиш байрагын желпилдеттиң, максатыма дем берип, күүлөнө соктуң. Ондогон жолу  Кисловодскиде болдук, тойлорду тойлодук.

- Ооба, сенин тынч албаган, беттеген ишти бүтүрмөйүн тынбаган күйүкчөөлдүгүң, учкулдугуң мени ошончолук курчутту, болот эриткен көөрүккө кактады. Кандай кааласаң  ошончолук эргидим, күү чалдым, алп кара куштай канат сабадым, кайгыңды басаңдаттым. Акыры алсырадым, айып этпе ... Ыраазы бол ...


Уйку-соонун арасында Токтосунга ушундайча аян этти.


- Кызык, мен атеистмин, коммунистмин. Бул шыбыр кайдан чыкты. Бул аян болуп жүрбөсүн ... Кудая тобо ...


Аңгыча доктор келди. Токтосунду көрүп, ууртунан жылмайды. Кечөө электрокардиограммага тарткан. Бир жакшылык барбы деп үмүт тынчытпайт.


- Доктор, жашырбаңызчы, жүрөк кандай?


- Дагы бир-эки күн дарылана туруңуз, ошондон соң жүрөк өзүнүн калыбына түшүп калаар.


- Ыракмат. – Токтосун табышмактуу жоопту өзүнчө чечмеледи. Акка моюн сунган оң.


Эртеси көрөлү дегендерге уруксат этилди.  Жолдош-жоролору келип, сурамжылады.


- Жакшымын, буюрса эки-үч күндө чыгып калаармын.


- Аягыбыз жеңил болсун.


- Ыракмат, эсен болгула. Бала-бакыра өнүп-өссүн.


Эртеси шалкы бошоң көрүндү. Чыныкан келиндери, кыздары менен келип, биринен сала бири кирип, көзүн жаштап, тымызын үшкүрүк.


- Чыныкан, мен пайгамбар жашынан өттүм. Максатыма жетип, каалагандай жашадым. Алдыда канча күн бар, тагдыр буюрганын көрөбүз. Ый менен оору сакайбайт, өткөн табылбайт.


Ушул маалда балдары, неберелери менен кирип келди. Алар атасын аймалап, көздөрүн жаштады. Токтосун чыйрала түштүбү неберелерин жыттагылап:


- Өмүрүңөргө береке берсин, караандарым. Силер эмне, убадалашкансып баарың келип алгансың. Мен жакшымын. Ыйыңарды токтоткула, көзгө зыян, ден соолук бошоңдойт.


Оң колу менен жүрөгүн басып, жүзүн жыйыргансып, эрдин кымтыды. Башын жаздыкка жайлантып:


- Чыныкан, келин-кыздарың менен  үйгө баргыла. Кой, көз жашыңды көрсөтпө... Силер калгыла, - деди эркектерге. Тигилер бышактап узап кетишти.


- Токтосун бир демге жүрөгүн жайлатып, демин басып, күчүн жыйнап, бой түзөдү:

- Силер эр жигитсиңер, Темирбайдын тукуму дегенге сөз келтирбегиле. Ар намысыңарды  сактап, ынтымагыңар бузулбасын. Эл менен журт менен болгула, акыйкаттан тайбагыла, абийир тапкыла. Дүйнөнү жыйсам мен жыят элем. Бирок артымда жаман напаз калмак.  Артык дөөлөт баш жарат. Мен силерге күрөшчүлдүгүмдү, чынчылдыгымды, элге ырайым көрсөткөн абийиримди  мураска калтырып олтурам. Ошол мурас, Темирбай чоң атаңардан калган. Муну баалай билгиле, сактай билгиле.


Курманбектин көзүнөн жаш чубурду.


- Оо, назик жүрөк кургурум. Кайраттан. Бактылуусуңар. Алтын башыңарга  бак консун. 


- Айтканыңыз келсин, - деп Нурлан да жашыды.


- Силерди намыс алып берет деп өстүргөм. Атаны узатыш да –намыс. Сыйнатымды жакшы жасагыла. Ак өргөө таап тиккиле.  Баланчага бересем бар, алдын ала кутулгула. Куда-сөөккө, жакшы санаалаштарга калтырбай кабар  бергиле.  Сузактын, Лениндин райкомдоруна, обкомго  кабарлагыла, - деди да Маманазырга карады. Ал ошол көз карашты даана туйду.


- Жакшы туруп эле ушинте бересизби? – Нурлан бышактап собол салды.  

- Жүрөгүм аян бер, балдарым. Мен жүрөгүмө ыраазымын. Силер да мага ыраазы болгула...


Токтосун тына түшүп, алкымына буулган жашты жутуп алып, эрдин кымтып тура калды. 


- Баргыла ...


Балдары башын кучактап, көзүн жаштады. 


- Койгула, сөөктү жашытпай, баргыла.


Мен жаныңызда калайынчы, - деп Нурлан өтүндү.


- Мейлиң ...


Балдары сыртка чыкканда Токтосун тыйып турган көз жашын чубуртту. Жүзүн аарчып, өмүр бою аркалаган жүктү оодара салгандай жаны жай ала көшүп, көзү илинди.


Тун ортосу оогандан баштап тынчы кетти. Врач уулуна эрди кургап, тамшанган маалда кайнаган суудан муздатып туруп, бир аз жуткуруп тур, мен таңга маал келем деп кеткен.

Токтосун бир оокумда кыңкыстап, ачынып, өзүнчө кобурап басылды.  Нурлан жакындап барып:


- Суу ичесизби? – деди эңкейе берип.


- Суу... суу


Электр лампасын жандырып, чай кашык менен суу жуткурду. Эки-үч кайталап оозуна алпарды. Тамшанып алып Токтосун акырын үнүн чыгарды:


- Өмүрлүү бол, карааным, өнүп, өс, берекем.


-Айтканың келсин, атаке, - деп негедир Нурландын мууну бошоп, алкымы кыстыгып, көзүнө жаш ирмелди. Атасы аны байкамак түгүл кара жаны менен алпурушат.  Жүрөк өтө эле жылжып араңжан.  Аба жетпей, деми буулуп, ой-тоону сүйлөгөнсүйт. Кайра басылып, бир саамга деми чыкпай, таноосу шыбыш бербей калат.


Уулу кашыктап эрдине бир аз суу тамызат.  Тамшанып, жаны кире түшкөнсүйт.  Атасы бутун тыбырчылатып, жабууну серпе салат. Уулу барып, бутун кармап, ушалап көрдү. Муздак экен. Түн ортосунда жылуу көрүнгөн.  Колун кармалап, атасын жыттагылап жиберди.

-Таң аттыбы?


- Саат төрт жарым ...


-Мен такай ушул убакта ойгонуп сыртка чыкчу элем го. Ары-бери кыймылдап ...


Кайра дымып, энтигип, эки колун эки жакка чойгулап, кайра баштайт.


- Таң атты го... Мен ушул убакта ... Карачы ...


Нурлан сыртка чыкса асманда бирин-серин жылдыздар калып, Чыгыш тарап агышына тартыптыр. Нурлан кайра киргенде:


-Аттыбы? – деди үнү каргылдана.


- Анча-мынча агарыптыр.


- Охоо, - Токтосун жаздыктан башын көтөрдү:


- Таң сөгүлгөн тура. Мен өмүр бою ... таңды тоскомун... Кана алып чыкчы.


- Баса аласызбы?


- Жүрөк таңкы желден  жутсунчу. – Ал жонуна күрмөсүн сала койду.


Атасы уулун таяныч эте ачылган каалгадан таңдын сөгүлгөнүн суктана карады.


-Сыртка чыкпаңыз! - Күзөтчү сестра  алдын  тороду.


- Азыр, айланайын, таңды дагы  бир аз көрөйүнчү. Ах, абанын ...  – Ал агыш тарткан асманды бир аз тиктеп турду. Дүпүйгөн бак күн чыгаар жакты тосуп алган. Асман үлбүрөгөн назик нурга  чайынды.

- Ах, таң сөгүлдү. Оо, кудай ... Ал боюн таштап жибере жаздап барып оңолду. Нурлан менен жоон-жолпу сестра экөөлөп керебетке жаткызышты. 


- ... Таң аткан ту-ра ...


Чалкалап жатаары менен чай кайнамдан соң кыркыроо кирди. Нурлан чочуп кетти. Бирок атасы уктап жаткансыйт, дым чыкпайт. Ошол оро-парада доктор келип, сестрадан жөн-жайды сурады.

- Пациент таңдын атканын көрүп кайра жатты, - деди ал жооп кайтарып.


Доктор дароо барып, тамырын кармады. Көөдөнүнө кулак төшөдү. Башын сыйпалап, көздөрүн басып, бетин жаап, башын жерге салды.


- Кайыр кош, кайран адам.


Нурлан атакелеп ыйлап жиберди.

Мазмуну

Доор сакчысы

Чырайлуу агай

Чек ара күзөтүндө

Ишкердик ириде таанылат

Кош кабат чагым

Жакшылык жышааны

Күрөш бүтпөйт

Райком ишеним артат

Зоругуу

Болочок максаттар

Туктамал дарт

Пайгамбар жашы –акылмандыктын башы

Жүрөк аян берди

